
        
            
                
            
        

    
	Юр. КОРОЛЬКОВ

	 

	МАШ НУУЦ - 4

	(роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “КИО КҮ МИЦҮ! Маш нууц, аюул тохиолдвол шатаа!” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www. e-nom. mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Юр. КОРОЛЬКОВ

	 

	КИО КҮ МИЦҮ!

	Совершенно секретно, при опасности сжечь!

	(роман)

	 

	Орос хэлнээс орчуулсан Я. Арслан

	 

	 

	Зөвлөлтийн нэрт зохиолч Юрий Корольков энэ номдоо 1920-иод оноос дэлхийн хоёрдугаар дайн дуусах хүртэл хугацаанд Японоос Алс Дорнодод явуулсан түрэмгий үйл ажиллагааг, Японы засгийн эрхэнд цэргийнхэн хэрхэн гарсныг, Зөвлөлтийн тагнуулч Рихард Зорге, түүний нөхдийн үйл ажиллагааны тухай түүхэн баримттайгаар үзүүлжээ. 



	
ГУРВАН ГҮРНИЙ ГЭРЭЭ

	Дэлхийн хоёрдугаар дайн эхэлсэн хорьдугаар зууны гучин есөн он элдэв нарийн төвөгтэй дипломат хэлэлцээрээр баян жил байлаа. Өрнөдийнхний «Дархны гүүр» гэж нэрлэдэг зөвлөлтийн Гадаад явдлын ардын комиссарын газар нөмрөн ирж байгаа дайны аюулыг зайлуулах, ядахдаа цаашлуулах гэж их хүч гаргаж байлаа.

	Зэвсэглэлд ерэн тэрбум маркийн асар их хөрөнгө зарцуулсан фашистын Герман цэргийн зэвсэг техникээ боловсронгуй болгох, айл зэргэлдээ улс оронд дайсагнах ажлаа ил цагаан үргэлжлүүлж байв. Гитлер их зүйл хийж амжжээ. Тэр испанийн дайнд амжилт олсны дараа зориг орж, илэрхий шийдмэг хөдлөх боллоо. Гитлерийн нацист Герман ганцхан өдөр дэлхийг дагуулж чадах хүчирхэг болчихсон гэж хэлж болохгүй, гэхдээ Гитлер Өрнөдийн гүрнүүдийн дипломат шугамд байсан сул газрыг олж чадсан юм. Герман улс Дорно зүгт, Зөвлөлт Орост анхаарлаа чиглүүлэх хэрэгтэй гэж Англи, Америк, Франц улсууд хоёрдмол санаагүй шуудхан хэлжээ. Тэд Гитлерийг Дорно зүгт тэмүүлж, Өрнөдөөр оролдохгүй гэж боджээ. Гитлер болон түүний дипломатууд, нацист генералуудад энэ талаар ятгах хэрэг байсангүй. Тэд большевик Оросын эсрэг загалмайтны дайныг тэргүүлэхэд бэлэн байлаа. Гэхдээ шан өг, буулт хий гэж байлаа!.. Нацистуудад буулт хийж, Австрийг эзлэн авахад нь алган завсраар харан өнгөрүүлж, Мюнхений хэлэлцээр байгуулж, Бүгд Найрамдах Чехословак улсыг чонын аманд өгөв. Гагцхүү Өрнөдийг зүгээр орхивол Гитлерт юу ч өгөхөд бэлэн байлаа...

	Зөвлөлтийн эсрэг өрнөж байгаа хуйвалдааныг тасалдуулах, фашистын Германыг тусгаарлаж, түүний дайнч бодлогыг хазаарлан өсөн нэмэгдэж буй аюулыг зайлуулахад чиглэсэн бүхнийг Кремльд «Дархны гүүр» хэмээх гудамжинд хийж байлаа. Үүний тул юуны өмнө Өрнөдийн улс төрийн бодлоготон, дипломатуудтай үг хэлээ ололцох хэрэгтэй байв. Гэтэл тэд хоёр нүүр гаргаж байлаа. Америк, англи, францчууд нэгэн зэрэг Москва Берлинтэй, Ром Токиотой наймаацалдаж байсныг Зөвлөлүүдийн орон мэдэж байв. Энэ далдуур наймаанд ойр зуурын ашиг хонжоо биш, харин эцсийн үр дүн, Зөвлөлт орос, фашистын Герман хоёрын хэн нь тусгаарлагдахыг харгалзаж байлаа. Германы эсрэг гэрээнд гарын үсэг зурж, хэлэлцээр байгуулахаар Зөвлөлт Холбоот Улсыг чиглэн гарсан англи, францын төлөөлөгчид жирийн худалдааны ажлаар явж байсан ачааны хөлөг онгоцонд сууж, Ленинградад гурван долоо хонож ирж байсан явдал Москваг болгоомжлоход хүргэхгүй байсан гэж үү? Төлөөлөгчид арай гэж ирж, Кремльд анхны хуралдаан болоход тэдний дунд хэлэлцээр байгуулж, гэрээнд гарын үсэг зурах бүрэн эрхтэй хүн байсангүй... Энэ бүхэн цаг нөхцөөхөд чиглэгджээ!

	Нацистын Германы хувьд гэвэл, тэр дипломат ажиллагаагаа сулруулсангүй, холбоотон эрж байлаа. Зөвлөлт засгийн газар ч үүнийг бас мэдэж байв.

	Токиогоос Рамзайн бүлэг Берлин, Токиогийн нууц хэлэлцээрийн тухай, Зөвлөлт Холбоот Улсын эсрэг чиглэсэн энэ хоёр орны цэргийн гэрээний тухай Москвад байнга мэдээлж байлаа. Япончууд бас наймаацалдаж, гэрээнд гарын үсэг зурах явдал сунжирч байв. Энэ байдлыг ашиглаж, Германыг Японтой цэргийн гэрээ байгуулахад саад хийх хэрэгтэй.

	Нацистууд Өрнөдийн гүрнүүдийн хоёр нүүрт бодлого, Токиогийн зөрүүдэд дургүй нь хүрэхдээ, өөрийн бодлогоо гэнэт эсрэг өөрчилж, Зөвлөлт Оростой хэзээний дайсагнаж байдгаа болих гэсэн мэт үл довтлох гэрээ байгуулахыг Кремльд санал болгов. Берлиний энэ санал фашистын Германтай цэргийн мөргөлдөөн гарах гэж байсныг холдуулан зайлуулж, Зөвлөлт Холбоот Улсыг тойрон боссон бүслэлтийн даланг эвдэн нураав. Москва германы саналыг хүлээн авахаар шийдвэрлэв. 1939 оны наймдугаар сарын сүүлчээр үл довтлох гэрээнд гарын үсэг зурав.

	Номон хааны дэргэд бүтэлгүйтэж, Герман, Оросын хооронд гэрээ байгуулагдаж, тулалдааны талбар, дипломатын шугамд амссан давхар цохилт Хиранүмагийн танхимд бууж, бүх орныг донсолгов. Засгийн газар арга буюу огцроход хүрлээ. Цэргийн яамны сайд Итагаки огцорч, Квантуны армийн командлагч генерал Уэда арчигдаж, жанжин штабт өөрчлөлт гарав. Фашист талыг барьсан ерөнхий сайд Хиранүма болон бусад олон цэрэг, улс төрийн зүтгэлтнүүд албан тушаалаасаа буулаа.

	Токиод суугаа германы элчин сайдын ажил үйлс ч бас сайнгүй байв. Отт германы саналыг япончуудаар хүлээн зөвшөөрүүлж чадсангүй. Тэд цэргийн холбоо байгуулах санааг анхандаа дэмжиж байсан боловч, дараа нь тээнэгэлзэж, цаг нөхцөөсөөр байтал үр дүн нь ийм болжээ! Германчууд Оростой гэрээ байгуулав!..

	Риббентропын Москвад хийх айлчлалын тухай мэдээ Токиод сэтгэл алдуулав. Элчин сайд Ошимад энэ тухай анх түрүүн мэдэгджээ. Наймдугаар сарын 20-нд фон Риббентроп Фушля дахь шилтгээнээсээ утасдаж, Оростой гэрээ байгуулах гэж байгааг мэдэгджээ. Ошима балмагдаж, юу хэлэхээ мэдэхгүй, хэсэг дуугүй байв.

	— Гэхдээ... Гэхдээ бид энэ талаар уулзаж ярилцвал дээр болов уу? гэж тэр итгэл муухан хэлэв.

	— Уулзах боломжгүй. Маргааш Москва руу нисэх учир явахаасаа өмнө амжуулах ажил их байна. Энэ тухай утсаар ярьсанд ноён элчин сайд өршөөнө биз гэж сайд хэлэв.

	— Тэгвэл, ноён сайд танд, би германы засгийн газрын үйл ажиллагааг коминтерны эсрэг гэрээнд харшилж байгааг арга буюу мэдэгдэхэд хүрч байна. Үүнийг Германы зүгээс хийсэн өөдгүй хэрэг гэж би ойлгож байна... гэж Ошима биеэ барьж хэлэв.

	— Яалаа гэж дээ... Уурлах юу байна... Ноён Ошима, та биеэ барьж чаддаг хүн... Та бид хоёр найз нөхөд хэвээр үлдэнэ гэдэгт би найдаж байна. Ер нь гойд юм болоогүй шүү дээ гээд фон Риббентропын дуу бүр зөөлөрчээ. Гэхдээ араар тавьж байгааг Ошима ойлгож байлаа. Муу мэдээг утсаар ярихад амар. Иймээс ч тэр уулзахаас зайлсхийжээ.

	— Миний хувьд огцрох нь зүйтэй гэсэн дүгнэлт би хувьдаа хийлээ. Би өнөөдөр багтааж үүнийг хийнэ!.. гэж Ошима цааш ярив.

	— Үүнийг би танд зөвлөж чадахгүй!.. Баяртай!

	Утас тасарч, сайдын дуу сонстохгүй болсон боловч, элчин сайд Ошима харилцуураа барьсан хэвээр зогссоор байв. Бүх юм баларлаа! Ошима харакири хийхийг бодсоноо энэ бодлоо даруй зайлуулав. Тэмцэх хэрэгтэй!..

	Ромд суугаа Японы элчин сайд ноён Ширатори огцров. Ярилцах юм байна, Германаар дайран ирээч гэж Риббентроп улайран гуйсан боловч, Ширатори Токио орох хөлөг онгоцны билет захиалчихсан гэж цааргалаад, Генуягаар дамжин Сингапурыг чиглэлээ. Тэр болсон явдалд гүнээ хорсжээ.

	Харин Ошима Хироши сэтгэлийн мухарт найдлага тавьж бүх юм арай ч өнгөрөөгүй, цагаас өмнө ардаа гүүр шатаах хэрэггүй гэж үзжээ...

	Түүнийг Берлинээс явах гэж байсан өдөр, Оростой германы гэрээ байгуулсантай холбогдуулан албан ёсны эсэргүүцэл зарлах тухай заавар Токиогоос ирэв. Эйген Отт гадаад явдлын яамны назгай түшмэдээс өрсөж, энэ тухай Риббентропт мэдэгджээ.

	 

	«Маш чухал! Нууц. Элчин сайдын шифрээр. Яаралтай гардуулна! Өнөөдөр Берлинд, элчин сайд Ошимад заавар явуулсан нь дөнгөж сая илэрхий боллоо. Зөвлөлт-германы гэрээнд гарын үсэг зурснаар герман-япон цэргийн холбооны талаарх одоогийн бүх гэрээ, хэлэлцээр хүчингүй болж байгааг мэдэгдэхийг түүнд даалгажээ. Японы засгийн газар Германы Оростой үл довтлох гэрээ байгуулсныг коминтерны эсрэг гэрээний хавсралт нууц хэлэлцээрийг ноцтой зөрчиж байна гэж үзэж байна. Элчин сайд Ошимад энэ тухай эрс эсэргүүцэл илэрхийлэхийг даалгажээ. Отт»

	 

	гэж энэ чухал мэдээг олж мэдмэгц бичив.

	Ошима зүрх зориг гарган, гадаад явдлын яамны заавар биелүүлэхээс татгалзаж, германы засгийн газарт эсэргүүцэл илэрхийлсэнгүй. Дипломат ажиллагаанд гарч байгаагүй үлгэр дуурайл! Харин Итагаки Ошимагийн энэ үйлдлийг сайшаажээ. Жанжин штаб бас сайшаав. Цэргийнхэн ямар нэг юманд найдаж байлаа. Гүүр шатаах хэрэггүй!

	Рихард Зорге Оттын мэдээллийг зургийн аппаратаараа дарж амжив. Гэтэл Рамзайн бүлэг жижиг хальс, тайлан, том мэдээлэл зэрэг радиогоор дамжуулж болохгүй бүхнийг элчээр дамжуулан Төвд илгээхэд улам бүр бэрх болж байлаа. Хятадад болж байгаа дайн улам их нутгийг хамарснаас Шанхайгаар дамжих холбооны шугамыг тасалдуулжээ. Иймээс шинэ зам нээж олох хэрэгтэй. Рихард энэ зорилгод германы дипломат шууданг ашиглахаар шийдэв. Энэ санаа итгэхэд бэрх ч, оролдоод үзэхэд яадаг юм? Нэг удаа элчин сайд Эйген Отт үдийн цайгаар түүнд өөрөө хэлсэн нь:

	— Ики, чи дипломат шуудан авч Хонконг руу нисээд ирвэл яасан юм? Бага зэрэг салхинд гарахад гэмгүй.

	Зорге тэр үед нь татгалзжээ. Учир нь шуудангаа Макс Клаузенгаар дамжуулан Москва руу дөнгөж сая явуулчхаад байсан болохоор аваад явах юм бэлэн байсангүй. Баримт бичиг авахаар нууц зарлага ирж тэд театрт юм үзэх үеэр уулзжээ. Макс, Анна хоёр шуудангаар хоёр билет аваад жүжиг үзэхээр очив. Доктор Зорге театрт уулзах үеэр ямархуу байр төрхтэй байхыг Клаузенд зааварлав. Макс нөгөө ирсэн зарлагатай зэрэгцээ сандал дээр таарч, гэрэл унтран тоглолт болох үеэр дугтуйтайгаа солилцов. Гэхдээ ийм хэлбэрийн холбоог олон ашиглах осолтой. Хамгийн туршлагатай тагнуулчид ч яг холбоо барих үеэрээ баригдан сүйрч байсан удаа олон билээ. Холбоо барихад онцгой хурц ухаан хэрэгтэй.

	Тэгтэл хэдэн сарын дараа Отт Зоргег дахиад түр дипломат зарлагаар яваад ирэхгүй юү гэв.

	Рихард явахын өмнө чемоданаа аваад, элчин сайдын яаманд очоод эрхэлсэн ажлынхаа зэрэгцээ дипломат шуудан бэлтгэдэг нууц түлхүүр баригч Эрнст дээр орж,

	— Сайн уу, Эрнст! Чи шуудантай чемодан лацадсан уу? Амжаагүй байна аа?.. За ашгүй. Тэгвэл минийхийг бас хамт лацадна уу. Эс тэгвэл би японы гаалийнхантай зууралдах хэрэг гарна... гэв.

	Бүгд зөв зүйтэй байв. Юу гэвэл дипломат ачааг гаалийнхан үзэх ёсгүй билээ. Түүний дээр гаалийн элдэв ёсорхолд цаг үрэхгүйн тулд чемодан элчний тамгатай байх нь маш зохистой хэрэг. Дипломат элч зарлага нар төлөв ингэдэг... Эрнст хоёр чемоданыг хоёулыг лацдан тамгалаад, данс, цэс, дагавар бичиг бэлтгээд тэдгээрийг Элчин сайдын яамны ягаан тостой тамгаар тамгалав. Ийнхүү зөвлөлтийн тагнуулчны баримт материал дипломат халдашгүй дархан эрхтэй болов.

	Хонконгт нисэх онгоцны буудал дээр «дипломат зарлагыг» германы консулын газрын ажилтан угтав. Тэр хүн чемодан гаргалцахад туслан машинд аваачиж хийлээ. Рихард консулын газар нууц шуудан гардуулж өгөх албан ёсны бүх журам горимыг гүйцэтгээд, дипломат ачаа хүлээлгэн өгсөн тухай гарын үсэг аваад зочид буудал руу явлаа. Гарт нь яваа дөрвөлжин хээтэй чемоданд нь түүнийг хамгаалагч германы элчин сайдын яамны тамгатай хуудас дүүжлээстэй хэвээр байлаа.

	Зорге зочид буудалд буух өрөөгөө бүр Токиогоос захиалжээ. Орой нь утас дуугараад, Агнесс хатагтай байна уу? гэж нэг хүн асуувал, Рихард тоглоомоор,

	— Би даанч тэр хатагтайг чинь орлож чадахгүй юм байна даа... Та эндүүрсэн бололтой гэж хариулав.

	Энэ бол таних нууц үгс байлаа. Зорге гэрлээ унтраагаад модон орон дээр гарч хэвтээд хүлээв. Хэдэн минутын дараа үүд тогшив.

	— Боодолтой юм авахаар ирлээ гэж англиар чөлөөтэй ярьдаг нэг хүн орж ирэн хэлэв.

	— Өлгүүрийн дэргэд жижиг ширээн дээр байгаа гэж Зоргег хэлэхэд нөгөө хүн түүнийг аваад гарч одлоо. Тэр хоёр бие биеэ харсангүй. Рихард туршлагатай хашир тагнуулчин учир хэрэгцээгүй юман дээр осолдохыг хэрхэвч үл хүснэ.

	Токиод ирсэн хойноо өдөр тутмын осолтой ажилдаа дахиад дарагдав. Зорге үе үе маш их ядравч түүндээ автагдалгүй цог хийморьлогоороо орчныхныгоо үлгэрлэнэ.

	Рихард Зорге Токиогоос бараг гаралгүй суусаар зургаан жил илүү хугацаа өнгөрлөө. Москвадаа буцахыг мөрөөсөн, төрсөн нутгийнхаа газар шороо, хус мод, анд нөхдөө үгүйлнэ. Эх орондоо буцахыг хэзээ зөвшөөрөхийг асууж нэг бус удаа захиа бичсэн авч хүлгэлзэх хэрэгтэй гэсэн ганцхан хариу өгнө. Рихард энэ удаа Хонконг орохдоо захидал илгээлээ. Захидалд бичсэн нь:

	 

	«... Хувийн хүсэлт байна. Европын дайн үргэлжилж байх хугацаанд байрандаа зогссоор байх болно гэж би та нарт түрүүн мэдэгдсэн. Гэтэл эндхийн германчууд дайн удаан үргэлжлэхгүй гэж ярьж байна. Тэгэхээр миний цаашдын хувь заяа хэрхэхийг мэдмээр байна. Дайн дуусмагц буцаж харина гэж бодвол болох уу?.. Хэрмэл амьдралаа орхиж, хуримтлуулсан баялаг туршлагаа ашиглаж суух цаг минь боллоо. Би энд хаашаа ч гарахгүй, бусад «тохитой гадаадын хүмүүсийг» бодвол гурав, дөрвөн жил амрахаар нутаг яваагүй байгааг минь мартахгүй байхыг хүсье. Энэ байдал сэжиг төрүүлж болох юм.

	Биеийн байдал үнэндээ, нэлээд суларсан ч та нарын үнэнч нөхөд, ажилтан хэвээр үлдье.

	Рамзай».

	 

	Олон долоо хоногийн дараа Зорге дахин татгалзсан хариу авав. Цагийн байдал түүнийг Төвд татах боломж өгөхгүй байна. Ганц жил ч атугай хүлээ гэж бичжээ. Зорге хариу бичсэн нь:

	 

	«Эрхэм хүндэт нөхөр минь. Дахиад нэг жил бай гэсэн таны зааврыг авлаа. Бид гэртээ харихаар хэчнээн ихээр тэмүүлж байгаа ч гэсэн эндэх хүнд ажлаа бүрэн биелүүлж, үргэлжлүүлэх болно».

	«Бид одоо цагийн байдлаас шалтгаалан буцах хугацаагаа хойшлуулах нь зүйн хэрэг. Одоо ийм юм ярих цаг биш гэдгийг бас дахин батлан илэрхийлье».

	 

	Ийнхүү нууц, хүнд хүчир ажлын бас нэгэн жил өнгөрлөө.

	Зоргегийн хүмүүст гүн ангал дээгүүр татсан хэврэгхэн татлага дээр тэнцвэр олон явж байх шиг үе үе санагдана.

	Гэвч тагнуулчид хүний хэрээс хэтэрсэн сэтгэл мэдрэлийн хүнд ачаалал, ядрал зүдрэлээ эс хайхран, аюул осолтой ч гэсэн ажилласаар байлаа. Дайсан мөр дээр нь бууж, хүрээлэн бүсэлчихсэн юм шиг бодол ч заримдаа төрнө. Үнэндээ кэнпэйтайн тагнуулууд эргэн тойронд нь эргэлдэнэ. Гэхдээ юу ч олж эс чадна. Харин долгионоор барьж авсан, тайлж уншаагүй нууц мэдээллийн өдий төдий тоогоор дүүрсэн хавтас улам бүр зузаарсаар... Эмх замбараагүй бөөн тооны учрыг олж огтхон ч эс болох ажээ. Радио мэдээ бүрийг өөр өөр нууц түлхүүрээр дамжуулах учир эргэлдүүлэн төөрөгдүүлнэ. Нууц далд тэр байгууллага ямар аппарат, техник хэрэглэж байна вэ?! Долгионы солбилцлыг барих ажил ч үр дүнд хүрсэнгүй. Хуучин аппарат ердөө гурван километрийн эргэн тойрныг тодорхойлж хүч хүрнэ. Гэтэл радио станц гэнэт дуу чимээ тасраад тэгснээ дахиад ажиллаж эхэлнэ. Тэгэхдээ өөр газар, өөр долгионоор ажиллана. Нэвтрүүлэх хугацаа ч бас ямагт өөр өөр байна. Энэхүү системгүй явдалд үл нээгдэх өөрийн өвөрмөц систем байсан бололтой...

	Нэг удаа германы элчин сайдын яаман дээр болсон хүлээн авалтын үеэр Зорге үдэшлэгийг зохион явуулагчаар томилогджээ. Тэгээд зуушны өрөөнд цугласан германы цэргийн хэсэг атташе руу очвол ярианых нь хамгийн төгсгөл дээр тааралджээ. Японы армийн зэр зэвсэглэл, техникийн хангамжийн асуудал судалж байсан элчин сайдын яамны шинэ ажилтан, дэд хурандаа Крейчмер нэг хүнд хариулж,

	— Бидэнгүйгээр тэд барахгүй... Манай радио солбицол баригч аппарат маш мадаггүй барина. Тийм аппаратыг японы жанжин штабын хүсэлтээр долоо хоногийн урьд ирүүлсэн гэж хэлэв.

	Зорге юун тухай яриа болж буйг дорхноо ойлгоод долгионы солбицол баригч германы аппарат хүлээж авсан болохоор өөрийн бүлгийг ямар аюул нөмрөн ирж буйг ухаарав. Гэвч сэтгэлийн түгшүүрээ ер мэдэгдсэнгүй.

	— Ноёд оо, бид өнөөдөр, ганц өдөр ч билээ ажил төрлийн тухай ярихгүй байж болох сон бил ээ!.. Хатагтай нар уйтгарлаж байна... Паульхен, чамд Моор хатагтай их талтай байгаа шүү, түүнээ алдуузай!.. гэж Зорге чанга дуугарав.

	Офицерууд танхимд орж, бүжиг эхлэв.

	Рихард Зорге одоо нэвтрүүлгийн хугацааг дээд зэргээр багасгаж, нэвтрүүлгийн туршид хэдхэн богино үг дамжуулахаар хязгаарлаж байгтун гэж Клаузенд тушаав. Төв энэ тухай мэдээд, нэвтрүүлгийг түр зогсоох зөвшөөрөл өгсөн боловч, хэрэг явдал их ширүүн өрнөж, Москва зохих мэдээлэл авч байх хэрэгтэй болсноор Зорге нэвтрүүлгийг зогсоож чадсангүй.

	Токиогийн сөрөг тагнуулын газрын даргаар Тожиогийн гар хөл, түүнтэй хамт бүр Квантуны армийн хээрийн цагдаагийн газар ажиллаж байсан хурандаа Осака ажиллаж байлаа. Осака үл тайлагдах нууц түлхүүрт нэвтрүүлгийн оньсого мэт явдлын учрыг олох гэж толгойгоо гашилгаж гашилгаж, тэгээд эцэст нь тойруу замаар ажиллахаар шийдвэрлэв. Гадаадад суугаа цэргийн бүх атташе нар Японоос аль нэг замаар очиж байгаа мэдээллийг анхааралтай ажиж байх даалгаврыг жанжин штабын тагнуулын хэлтсээр дамжуулан хүлээн авчээ. Түүнээс гадна Японоос нууц мэдээлэл урсан гарч буйд аль нэг хэмжээгээр холбогдож болох хүмүүсийн нэрсийн жагсаалт гаргаж өөртөө толилуулахыг Осака даалгав. Тэр данс асар урт болов. Түүнд гадаадын бүх сэтгүүлчид, худалдаачид, засгийн газрын байгууллагад ажиллаж буй зөвлөхүүд, мөн цэргийнхэн... оржээ. Эцсийн жагсаалтыг Осака өөрийн биеэр үйлдэж түүндээ өөрснөө мэдээллийн эх сурвалж болж болох хүмүүсийн нэрсийг оруулав. Тэрхүү маш нууц жагсаалтад нь ерөнхий сайд байсан хүмүүс, цэргийн зөвлөх, эзэн хааны нууц зөвлөлийн гишүүд, жанжин штабынхан, сайд нар, тэдний ойр хавийн хүмүүс болох нарийн бичгийн дарга нар, хурдан бичээчид, элч, зарлага нарын нэрс орсонд Осака ихэд хирдхийв. Хурандаа хэрхэвч сэжиг төрүүлэх учиргүй хүмүүсийн нэрсийг хасах замаар өдөр сар өнгөрөх тутам дансаа цомхотгосоор байв. Тэглээ ч гэсэн тэр дайран мухарласан данс нь олон арван хүний нэр агуулж байсан тул хурандаа газар бүхнээс орж ирсээр байгаа нууц тагнуулчдынхаа мэдээллийн шүүрээр шүүн тунгааж, шалган магадалсаар байлаа.

	Заримдаа сөрөг тагнуулчин «тэмдэг тавьсан» нууц мэдээлэл гаргаж хаанаас гарч ирэхийг нь ажна. Гэхдээ германы цоо шинэхэн аппаратын тусламжаар радио долгионы солбицол барихыг оролцуулан хэчнээн овжин арга хэрэглэлээ гээд одоохондоо ямар ч үр дүн өгөхгүй байлаа. Энэ бүхэн хурандааг маш их цухалдуулна. Үл мэдэгдэх байгууллагыг илчлэх нь албан тушаалын ахиц дэвшлийн хэрэг боллоо. Осака түрүү түрүүчийн хүмүүс ул мөр дээр нь бууж чадаагүйг мэдэж байвч, үл баригдах тагнуулчдыг өөрийн хувийн дайсан гэж үзнэ. Агаарт гарсан үл тайлагдах радио мэдээ кэмпэнтайн дансанд одоогоос бүр долоон жилийн өмнө тэмдэглэгджээ...

	«Рамзайн» бүлэг ажлаа үргэлжлүүлсээр...

	Япон эзэнт улсын оршин тогтносны 2600 жилийн ойг баяр жавхлантай тэмдэглэв. Баярын жагсаал, хүлээн авалт, бүх нийтийн зугаалга болж, энд тэндээс зочид төлөөлөгчид иржээ... Германы рейхийн төлөөлөгчдийг герцог Кобургский толгойлжээ. Тэдний дунд Генрих Штаммер хэмээх нэр зард төдийлөн гараагүй, сүүдэрт байсан, нас ахисан, тохитой томоотой, үг алдахгүй хадгалж чаддаг хүн иржээ. Тэр нь Риббентроп, Германд суугаа японы элчин сайд хоёрын холбоочны өчүүхэн үүрэг гүйцэтгэдэг байв. Ер нь Штаммер Алс Дорнодын асуудлаар мэргэжсэн, хуучин тагнуулч байлаа. Гэхдээ энэ тухай нэг ч хүн мэдэх ёсгүй. Генрих Штаммер генерал Ошиматай нөхөрсөг харилцаатай байсан бөгөөд тиймээс ч Токиод ирсэн даруй хуучин элчин сайдынд айлчилсныг нь гайхах юмгүй. Штаммер түүнд Риббентропын мэндчилгээг дамжуулаад зөвлөлт-германы гэрээ байгуулахын өмнөхөн Берлинд утсаар ярилцсан сүүлчийн яриаг Ошимад сануулав. Сайд тэр үед «Та бид хоёр найз нөхөр хэвээр үлдэнэ гэдэгт би найдаж байна. Ер нь гойд юм болоогүй шүү дээ» гэж билээ. Цэргийн холбоо байгуулах хэлэлцээрт дахин эргэж орох болоогүй юу гэдгийг тодруулахыг одоо Риббентроп ноён Ошимагаас хүсжээ.

	Ошима германы засгийн газарт эсэргүүцэл илэрхийлэхээс татгалзсан минь юутай зөв болов гэж бодлоо! Эсэргүүцэл илэрхийлсэн бол одоогийн ажил хэрэг төвөгтэй болох сон билээ.

	— Манай хоёр орны хооронд цэргийн холбоо байгуулахад хүчтэй, шийдмэг хүмүүс хэрэгтэй. Японы засгийн газрын бодлого өөрчлөгдтөл бас хоёр, гурван танхим солих хэрэгтэй гэж би бодож байна. Бид засгийн газрын бодлого өөрчлөгдөхөд хэрэгтэй бүхнийг хийж байна. Берлинд биднийг ойлгож, яаруулахгүй байх хэрэгтэй гэж тэр Штаммерт хэлжээ.

	Эйген Отт, Штаммер, генерал Ошима хоёрын ярилцлагын утгыг бараг үг үсэг алдалгүй Берлинд дамжуулав. «Одоогийн танхим байгаа цагт Япон улсыг европын гүрнүүдийн ямар нэг бүлэглэлд нэгдэнэ гэж хүлээхийн хэрэггүй... Ошима, Ширатори хоёр бүхий л аргаар танхимыг унагах болно. Гэхдээ японы улс төрийн бодлого бидэнд хэрэгтэй чиглэл баримтлах хүртэл хоёроос гурван танхим өөрчлөгдөх шаардлагатай» гэж Отт бичжээ.

	Эзэнт улсын 2600 жилийн ойг Токиод нүсэр тэмдэглэсний дараа герцог Кобургский Америкийн Нэгдсэн Улс руу яваад, буцах замдаа дахин японы нийслэлд буулаа. Генрих Штаммер бас дахин Ошима Хирошийнд очлоо. Германы шинэ саналыг цэргийнхэн сэтгэл хангамжтай угтан авсан гэдгийг элчин сайд байсан тэр түүнд мэдэгджээ.

	Хоног сар өнгөрсөөр байлаа. Генрих Штаммер Токиод дахин иржээ. Тэгэхдээ ганцаар ирэв. Ёкохамад түүнийг нэг ч албаны хүн угтсангүй. Гэрэл зурагчид, сурвалжлагчид ч байсангүй. Штаммерийн ирсэн өдөр Токиогийн сонины редакцын газрууд, цахилгаан мэдээний агентлагууд цагдаагийн газраас нууц захирамж авсныг Бранко Вукелич мэджээ. Нууц элчийн ирснээс хойш долоо хоноод Бранко Зоргед цагдаагийн газрын захирамжийг цээжээр танилцуулсан нь «Германы элчин сайдын яаманд онцгой даалгавартай ажиллах германы элч төлөөлөгч Генрих Штаммерийн Японд ирсэн тухай, тэрчлэн үйл ажиллагааных нь тухай хэвлэлд нэг ч үг дурсаж болохгүй».

	— Энэ тухай, тэгээд юу хэлмээр байна? гэж Вукелич асуув.

	— Таны дуулгавартай зарц миний бие генерал Отт болон таны дурдсан Берлиний элч төлөөлөгч Штаммер нарын хамт Япон, Германы хоорондын цэргийн нууц гэрээг бэлтгэх ажилд ороод хэд хонож байна!.. Би Оттод зөвлөгөө өгч байгаа хэмээн анд нөхрийн гайхаж гүйцсэн царайг ширтэн Рихард хөхөрснөө, — Нээрэн нээрэн!.. Одоо өөр яая гэх вэ? Өөр хүн оролцсоноос би оролцсон нь дээр гэнэ... Гэхдээ Гитлерийн аашийг юугаар тайлбарлах вэ? Жилийн урьд Гитлер Оростой үл довтлох тухай гэрээнд гарын үсэг зурсан. Гэтэл одоо байр сууриа өөрчилж байдаг. Яагаад? гэв.

	Риббентропын бие төлөөлөгч Генрих Штаммер 1940 оны есдүгээр сарын эхээр Токиод хүрэлцэн ирж, онцгой үүрэгт ажлаа биелүүлэхэд нэн даруй оржээ. Сонинуудад энэ тухай ганц ч үг дурссангүй. Хэлэлцээ үл нэвтрэх нууц байдалд болж байлаа. Хоёр этгээд бие биеийн хүсэлтийг угтан авав. Ингэх хөрс бэлтгэгджээ. Урьд нь хэдэн сараар сунжран, ямар ч үр дүн өгөөгүй байсан хэлэлцээг дуусгахад ердөө арван долоохон хоног оров.

	Отт зуны дунд үес, одоо францын Энэтхэг-хятадыг эзлэн авахад хамгийн тохиромжтой цаг гэсэн санааг Япончуудад болгоомжтой хэл гэсэн заавар Берлинээс хүлээн авлаа. Ийм үйлдэл Германы талархал хүлээх нь мэдээж. Япон улс өмнө зүгт давшсанаар англи-саксуудтай харилцаа нь муудаж, тэдний хооронд ямар нэгэн хэлэлцээр байгуулах аюул зайлах болно гэж Риббентроп дотроо бодож байлаа... Берлин шуналын галыг нь хөгжөөн бадрааж байв. Токио энэ саналыг шүүрэн авчээ. Гэхдээ Хонконгоос эхлэх нь дээр гэж үзжээ.

	Удалгүй Отт Берлинд мэдээлсэн нь:

	 

	«Япон улс Энэтхэг-хятадыг гарцаагүй дайрах бүх шинж тэмдэг одоо бүрдээд байна. Сайгоныг оролцуулан, хамгийн чухал хотыг эзлэн авахад наанадаж гурван дивиз гаргах гэж байна.

	Армийн шаардлагаар танхим өөрчлөгдөж байгаа тул Япон улсыг нэлээд идэвхтэй ажиллагаанд шилжинэ гэж бодоход болно. Хонконгийг дайрахад хэрэгтэй бүслэлийн их буу хэдийнээ бэлэн болсон тухай жанжин штабын нууц мэдээ над байна».

	 

	Ошима Штаммертай анх уулзахдаа ярьсан цаг ойртож байлаа. Танхим солигдож, улс төрийн бодлого улам бүр түрэмгий болж байв.

	Штаммер ч энэ цагийг тааруулж, Токиод иржээ.

	Эйген Отт Зоргетой өдөр бүр зөвлөлдөнө. Штаммер эхлээд их хөндий байснаа эцэст нь эрдэм мэдлэгтэй сэтгүүлчийн туслалцааг дуртай авах болжээ.

	Гэрээнд гарын үсэг зурахын өмнө Нууц зөвлөлийнхөн эзэн хааны ордны хүлээн авах өрөөнд цуглав. Гадаад явдлын яамны шинэ сайд, хоорондоо зайтай зальжин нүдтэй, ширвээ сахалтай, нас ахимаг, тагдгар, ганзагын наймаачин шиг шалмаг Мацүока илтгэл тавилаа.

	Бид цөм Мэйжийн эринд төрсөн билээ гэж хэлээд тэр Нууц Зөвлөлийн гишүүдийг тойруулан харав. Үнэхээр тэр өнгөрсөн зууны сүүлчээсээ хоёр дахь арван жилд төрсөн, үе тэнгийн хүмүүсийн дунд байлаа. Гагцхүү завж нь унжиж, гүн үрчлээнд идэгдсэн сарьсан нүүртэй, эрт дивангарын өвгөн хунтайж Сай-онжи үүнд үл хамаарна. Энэ бол Гэнрогийн сүүлчийн гишүүний оролцсон Нууц зөвлөлийн хамгийн сүүлчийн хуралдаан байв. Хунтайж Сай-онжи удалгүй, ерэн хоёр насандаа өөд болжээ. Бид Мэйжийн эринд төрсөн билээ гэж Мацүока дахин давтаад, — Бид тэнгэрлэг эзэн хааны, одоогийн төр барьж буй тэнгэрийн хүүгийн өвөг эцгийн сэтгэлд шингээсэн үзэл санааг биедээ авч явна. Японы түүхэнд хамгийн чухал ач холбогдолтой энэ баримт бичгийг хэлэлцэхэд биднийг өвөг дээдсийн мэргэн сургаал сэнхрүүлэн сэргээх болтугай. Бид манай найрамдалт Бенито Муссолиний Итали, Адольф Гитлерийн Германтай цэргийн холбоо байгуулахыг сайшаах эсэхийг шийдвэрлэх ёстой... Анх харахад зөвлөлт-германы үл довтлолцох тухай одоогийн гэрээ Нууц зөвлөлийн өндөр дээд анхааралд толилуулж буй гурван талын гэрээний төсөлд харшилж байгаа мэт харагдаж магадгүй. Орос японы хооронд дайн гарвал Герман улс бидэнд тусална гэдэгт бид итгэж байна. Герман, Зөвлөлт оросын хооронд зэвсэгт мөргөлдөөн гарвал Япон улс мөн тэгж хариулна... гэж ярив.

	Мацүока гэрээний төсөл уншиж дуусаад мэхэсхийн ёслоод гарч одлоо. Нууц зөвлөлийн гишүүд урьдын адил дангаараа үлдэхэд эзэн хааны зөвлөх, туйлын хашир Кидо эхэлж үг хэлэв. Тэр зорьсондоо хүрч, тамга хадгалагч лорд болж, түүний хуучин байранд, эзэн хааны ард одоо генерал Хонжио сууж байлаа. Тэр эзэн хааны хиа болжээ. Кидо цааш өөрийн номлолоо давтсан нь:

	— Бидний ажиллагаа шударга байна уу, үгүй юу гэдэг нь улс төрийн том бодлогод учир холбогдолгүй. Хамгийн гол нь бодож сэдсэн үйлсэд аз туршсан зүйл байж болохгүй... Герман улс өнө хугацааны турш японы үнэнч анд хэвээр үлдэнэ гэдэгт бид итгэж таарахгүй. Герман, Италид ч бүрэн итгэж зохихгүй. Гэхдээ өнөөдөр Гитлерийг бидний чин үнэхээрийн хосгүй холбоотон гэж нэрлэж болно. Бидний зорилго бол түүнтэй хамтран Европ, Азид шинэ дэглэм тогтоох явдал мөн. Герман улс биднийг Дорнод Азид чөлөөтэй ажиллах эрх өөртөө үлдээхийг зөвшөөрч байна. Бид тэдний Европ, Африкт явуулж байгаа бодлогыг дэмжих болно. Ноён Риббентроп францын Энэтхэг-хятадыг эзэлж, Сайгонд японы десант буулгахыг бидэнд санал болгож байна. Хувь заяаны илгээсэн юмыг авах хэрэгтэй. Энэтхэг-хятадад чөлөөтэй байсны хариуд бид Германд каучук, гянт болд, цагаан тугалга санал болгож болох юм...

	Орос талаар гэвэл оросуудтай төвийг сахисан бодлогыг барих нь цэргийн холбоонд орж байгаа манай орнуудад одоо ашигтай. Гэхдээ ийм харилцаа удаан үргэлжлэх нь юу л бол доо. Бидний хувьд гэвэл коминтерны эсрэг гэрээний Орост хамааралтай нууц нэмэлт хүчин төгөлдөр хэвээр үлдэх ёстой.

	Нууц зөвлөлийн хуралдаанд зэрэгцэн сууж байсан генералууд тамга хадгалагч лордын үгийг сайшааж, нөхөрсгөөр толгой дохив.

	Генерал Ошима Берлинээс буцаж ирээд бас Нууц зөвлөлийн гишүүн болжээ. Биеэ тоож эрдсэн тэр ярихдаа хэлэх гэсэн санаагаа төвлөрүүлэх гэж нүдээ аньжээ.

	— Бид орос-японы харилцаа зөөлөрч байгааг ажиглаж байна. Гэхдээ энэ байдалд зөвлөлийн гишүүд дургүйцэх хэрэггүй. Энэ харилцаа гурван жилээс цааш үргэлжлэх нь юу бол доо. Тэгж байтал, Герман урьтаж Оростой дайтаж эхлэх ч юуны магад. Эзэнт улс тэр үед Европт бий болох ашигтай нөхцөлийг ашиглахад бэлэн байх хэрэгтэй..

	Санал шүүмжлэл дууссаны дараа Нууц зөвлөлийн дарга, журмын дагуу, толилуулан буй гэрээг зөвшөөрч байгаа хүмүүс босно уу гэв. Нууц зөвлөл Германтай цэргийн холбоо байгуулахыг сайшаалаа. Оросын талаар бичсэн нь:

	«Зөвлөлт Холбоот Улстай харилцаа сайжруулахад шаардагдах бүх арга хэмжээг ав. Ноцтой хэрэг явдалд бэлтгэх ажлыг удаашруулж болохгүй».

	«Ноцтой хэрэг явдал» гэж эзэнт улсад ашигтай цаг болоход Оростой дайтахыг хэлжээ.

	Нууц зөвлөл хуралдсаны маргааш Итали Японы хооронд гурван этгээдийн гэрээнд Берлинд гарын үсэг зурав.

	Элчин сайд Эйген Отт, дипломат төлөөлөгч Генрих Штаммер нарыг хичээнгүйлэн зүтгэсний учир японы дээд зэргийн одон «Мандаж буй наран» одонгоор шагнуулахаар тодорхойлов.

	Озаки Хозүми Нууц зөвлөлийн хуралдаанд оролцоогүй нь мэдээж боловч, эзэн хааны ордонд юу болсон тухай дэлгэрэнгүй мэдээллийг тэр оройдоо олж авчээ. Хэдэн цагийн дараа гэхэд Москвад энэ тухай нэгэнт мэдсэн байлаа...

	Рихард Зоргегийн японд ирж ажилласнаас хойш найм дахь жил болжээ. Мандаж буй нарны орны милитарист бүлгийнхэн зөвлөлтийн эсрэг үзэл санаа боловсруулж, Алс Дорнод дахь зэргэлдээх хөршийнхөө хувьд байнга дайсагнах хандлагатай байсныг Зорге энэ бүх хугацааны турш нүдээр үзэж үнэмшжээ. Чухамдаа гэхэд энэ нь ганц Орост хамаараад зогссонгүй. Ошима Хироши нэг удаа дипломат хүлээн авалт дээр доктор Зоргетой ирж уулзаад, ярьсан нь:

	— Япон улсад Аугаа их Дорнод Ази буюу бидний нэрлэдгээр «харилцан цэцэглэн хөгжих хүрээг» байгуулах санаа зуу гаруй жил боловсорч байгаа юм. Холбоотон Германы тусламжтайгаар бид олон зуун жилийн бодлоо хэрэгжүүлэх болно.

	Тэд найрсгаар мэхэсхийгээд, шүдэн завсраараа агаар сорж, биеэ барин инээмсэглэв.

	— Одоо бид та нартай хамт, та нар Европт бид Азид шинэ дэглэм тогтоох болно гэж Хироши үгээ төгсгөв.

	Япон дипломатчийн энэ хэнэггүй инээмсэглэлийн цаана юу яригдаж байгааг хэн мэдэх билээ. Ошима дипломат хүлээн авалтад генерал хувцастай иржээ. Яагаад? Энэ ч бас доктор Зоргед юм бодуулав.

	Улс төрийн удирдлага улам бүр цэргийн эрхтнүүдийн гарт шилжиж буй энэ нэг ноцтой зүйлийг Рихард дотроо анхааран тэмдэглэж авчээ. Квантуны ерөнхий цагдаа генерал Тожио цэргийн яамны сайд, Доихара Кэнжи засгийн газрын цэргийн ерөнхий зөвлөх болж, Итагаки жанжин штабт ажиллаж байлаа... Танхимыг дахин толгойлох болсон хунтайж Коноэ, Гадаад явдлын яамны сайд Мацүока нарын тухайд гэвэл, тэд туйлын үндсэрхэх үзэлтэй байснаараа фашист Германтай маш нягт холбоо барих талыг барина.

	Гадна өнгөнөөс нь харахад одоогоор сэтгэл онцгой түгшээд байх ямар ч шалтаггүй мэт байвч, аадар бороо орохын өмнө хуучин шарх сэдрэм янгинаж, амьсгаа давчдан дотор бөглөрөхийн адил улс төрийн байдал түгшүүртэй болж байгааг Зорге бүх бие цогцсоороо мэдэрч байлаа. Одоо Зорге хүрээлэн буй бараг бүх зүйлийнхээ учрыг сайн мэдэж байв. Нууц зөвлөлийн нууцгай хуралдаан дээр юу ярьсныг мэдэж жанжин штабт болсон итгэлцсэн яриа засгийн газар, Германы элчин сайдын яамныхны санаа бодол түүнд илэрхий байлаа. Зоргед асар их итгэсэн учир Токио-Ёкохамагийн районы нацист намын байгууллагын удирдагч болохыг санал болгож, тэр ч байтугай... германы рейхийн элчин сайд, хошууч генерал Эйген Оттыг ажиж байхыг гуйжээ.

	Үүнийг германы элчин сайдын яамны цагдаагийн шинэ атташе, хөзрийн ширээний ард хааяа тааралддаг, СС-ийн оберштурмбанифюрер Йозей Майзингер санал болгожээ. Рихард СС-ийн сөрөг тагнуулчинд нүүр талтай болж итгэлийг нь хүлээжээ. Гэхдээ үнэнийг хэлэхэд үүний тулд покер тоглохдоо Майзингерт заримдаа зориуд хожигддог байв..

	Нэг орой хоёул элчин сайдын яаманд тоглож суулаа. Майзингерийн аз нь шовойж, дараа дараагаар хожив. Оберштурмбаннфюрер баярласандаа зад архидаад, тоглоом дуусахад, ширээний араас босож, Рихардыг машин руу нь дөхүүлж өгөхөөр гарснаа замдаа өрөөгөөрөө түр ороод гарна уу, яриа байна гэв.

	Гестапын офицер Майзингер Зоргегийн өмнө нэг шил хюммель гаргаж тавиад:

	— Миний юу хэлэхийг Ики чи сонс... тэгээд огт дуулаагүй юм шиг мартаарай. Чи манай элчин сайд генерал Оттыг сайн мэдэх үү... Мэднэ шүү дээ!.. Түүнийг генерал Шлейхертэй хэрхэн орооцолдсоныг бас мэдэх үү?.. Зүйтэй. Шлейхер манай фюрерийн эсрэг үймээнд оролцсон тул түүнийг золбин нохой шиг буудан тонилгосон... Чи янз нь бүгдийг мэдэж байгаа бололтой. Чи бидэнтэй ажиллагтун!.. Зөвшөөрөхгүй байна уу? Тусгүй байна даа! гэж хэлэв.

	Шил архи үүргээ гүйцэтгэв бололтой, Майзингерийн дуу чангарч хэл нь бага зэрэг орооцолдож, утга учиргүй хөхөрч байлаа.

	— Чи намайг өөрөөсөө илүү согтсон гэж бодож байна уу! Дэмий! гээд Майзингер шилтэй архи авч хөнтрөөд, — Ажил төрлийн талаар ярилцъя. Чи Оттыг ажиж байх хэрэгтэй шүү. Өөр хүн үүнийг хийж чадахгүй. Энд, би ганцхан чамд итгэж байна. Ажиж байгаарай, ойлгов уу!.. гэв.

	Хоёр метр өндөр, лантуу шиг бахим гартай оберштурмбаннфюрер Майзингер элчин сайдын яамны бүх ажилтны зүрхэнд шар ус хуртал айдсыг нь хүргэнэ. Гиммлерийн нарийн бичгийн дарга хүүхэнтэй гэрлэж, гестапын дарга Мюллер, мөн хилийн чанадах хорлон сүйтгэх тагнуулын ажлыг удирддаг Гейдрих нартай дотно анд болсон Майзингер бол тэдний даалгавраар японы сөрөг тагнуулын газартай холбоо тогтоох, элчин сайдын яаманд цагдаагийн туршуул хийхээр Токиод ирсэн хүн. Гэтэл ийм хүнтэй Рихард Зорге «анд» болчихдог байжээ.

	— Би ямар хүмүүсийг үзэн яддаг вэ? гэвэл сэхээтэн, еврей, коммунистуудыг... Ийм л улсыг! гэж амандаа бувтнаад юун тухай ярьж байснаа мартаж өөр сэдэв рүү орон, — За тэгээд чи бидний удирдагч болохыг зөвшөөрч байна уу? Ямар байгууллагын гэж санана? Япон дахь национал-социалист байгууллагыг толгойлно! Бүгдийг, бүгдийг тас атгах хэрэгтэй... гэснээ нударга зангидан өргөөд, — Татгалзсан гэнэ ээ?! Юунд нь татгалздаг хэрэг вэ? гэв.

	— Зүгээр л дургүй байна!.. Би нацист бүр өвөр дээрээ хоёр япон хүүхэн суулгахын тулд «Фледермаус» зуушны газар хурал хийе гэхэд тэд зөвшөөрөөгүй. Би ч тэгээд татгалзсан гэхэд Майзингер тас тас хөхрөөд,

	— Зүйтэй! Хүн бүрийн өвөр дээр хоёр япон хүүхэн гэдэг чинь национал-социалист намын хурал ёстой мөн дөө!.. Чиний татгалздаг дэмий хэрэг! гэжээ.

	Цаг хугацаа улирах тутам эзэнт гүрний аюулаас хамгаалах газрын бүхнээс хүчтэй байгууллагын ажилтан оберштурмбаннфюрер Майзингер доктор Зоргед улам бүр итгэж, түүнийг покергеноссе буюу хөзрийн найз гэдэг болжээ.

	
ЯПОН ЭЗЭНТ УЛСЫН НУУЦЫН НУУЦ

	Германы элчин сайдын яамныхан генерал Үмэжү Ёшижирог Манжуурын VI Кайзер гэж нэрлэх бүлгээ. Тэр Мүгдэнгийн будилаанаас эхлэн тоолбол эдүгээгийн эзэн хааны хиа Хонжиогийн дараах Квантуны армийн зургаа дахь командлагч, Манж-гогийн зургаа дахь захирагч ажээ.

	Шинэ командлагч Номонхааны тулалдааны ид дундуур, бүх юм зүйл дуусаж, засаж залруулах хөг нь өнгөрсөн хойно Манжуурт иржээ. Тэр номонхааны дэргэд юу болсныг хараад хирдхийв. Оросууд Үэда шиг ийм туршлагатай, тооцоотой генералыг хэрхэн ялж дөнгөв өө! Тэр урт удаан хугацааны хориглолт хийх гэж байгаа дүрээр хоёр сарын дотор хүчээ хуралдуулсан нь гарцаагүй. Тэд зургаадугаар армиас гурав дахин давуу хүч татан авчирчээ. Тэгэхэд эзэн хааны цэрэг оросуудаас, дөрөв, тав дахин олон гэж бодож байсан билээ... Юутай аймшигтай хохирол вэ! 23-р дивиз Номонхааны тэнд бүслэгдэж бүрэн устгагдав. 7-р дивиз арай бага хохирол амссан боловч, үнэн хэрэгтээ байхаа болив. Тэр ч байтугай Квантуны армийн инженерийн цэргүүдийн босгосон орчин үеийн хүчирхэг төмөр бетон бэхлэлт ч тус болсонгүй. Номонхааны бэхлэлтийн районыг хожим Өвөр Байгалд стратегийн цохилт өгөх «Кан Токү-эн» төлөвлөгөөний эцсийн хязгаар болгож ашиглах гэж байжээ. Оросууд бас үл мэдэх шинэ зэвсэг тийрэлтэт их буу хэрэглэж, пуужин сум галан мөндөр буулгажээ...

	Шинэ командлагчийн хийсэн ганц зүйл бол дайсны ар талд шөнө эсрэг цохилт өгч, сумтай хориод машин устгасан явдал байв. Ердөө л энэ! Квантуны армид нэмэлт хүч болгон дайн болж буй газар луу гурван дивиз илгээв. Тэдний хоёрыг хятадын фронтоос татжээ. Гэтэл хамгийн гол нь цаг хугацаа багаджээ. Эзэн хааны жанжин штаб тушаал гаргаж, мөргөлдөөнийг өргөжүүлэлгүй. Квантуны армид байгаа бүх хүчээр хариу хүнд цохилт өгч, Японы цэргийн ганхаж байгаа нэр төрийг сэргээгээд, дараа нь будилааныг (Номонхааны тулалдааныг «будилаан» гэж нэрлэсээр байв) зохицуулах хэлэлцээр эхлэх заалт өгөв. Гэтэл оройтжээ. Японы цэрэг хохирол хүлээсээр байлаа. Японы командлал есдүгээр сарын 16-нд оросуудтай найрамдал байгуулав.

	Дараа нь ялимгүй мэт боловч, армийн командлагч генерал Үмэжүгийн нэр төрд ноцтой харшилсан нэгэн явдал боллоо. Оросын үндэсний баярын өдөр арван нэгдүгээр сарын долооны өдөр Москвад, улаан талбайд цэргийн жагсаал болж байлаа. Ардын комиссар Ворошилов гадаадын цэргийн атташе нартай мэндлэхээр мавзолейгоос буув. Тэр хүн бүртэй мэндэлсээр яваад генерал Тачибанагийн дэргэд очив. Ворошилов гар сунгаж мэндэлснээ, олон хүний өмнө инээмсэглэж, түүнийг хуруу занган занажээ... Үмэжү энэ тухай Москвагаас ирсэн мэдээллийг уншаад, өөрийг нь Квантуны армийн командлагчийг, өөрийн гарал үүслээр бахархаж явдаг эртний самуурайн үр садыг жаахан хүүхэд шиг олны өмнө зодох шиг болжээ... Ийм гутамшигт явдал Үмэжүгийн удамд ер тохиолдож байсангүй. Одоо тэр Квантуны армийг хариуцаж байгаагийн хувьд бусдын өмнөөс нүүр улайхад хүрчээ.

	Генерал Үмэжү томилолт авмагц, Тянжинаас Квантуны армийн штаб байрлаж байгаа Манж-гогийн нийслэлээр оролгүй, байлдааны ажиллагаа болж буй газар шууд ирэв. Тэр энд шууд удирдлагын байранд ирж бүтэлгүй явдалдаа уруу царайлсан урьдах командлагчаас армийг авав. Үэда бичиг хэргээ шилжүүлж дуусаад генерал Үмэжүд дицэдсэн битүүлэг түлхүүр өгөөд

	— Нууцын шүүгээний түлхүүр. Би дандаа биедээ авч явдаг байсан юм гэж хэлэв.

	Үмэжүг Квантуны армийн командлагчаас өөр хүн үл хавьтах шүүгээний хүнд хаалга нээж шагайх хүртэл багагүй хугацаа өнгөрчээ. Энд жанжин штабтай харилцаж байсан маш нууц бичиг, эзэн хааны цэргийн командлалын заавар, зөвлөлтийн Алс Дорнодод довтлох «Кан Токү-эн» төлөвлөгөөний бүх эд ангиар нь нарийвчлан боловсруулсан хувилбар байлаа... Хавтаснуудыг үзэж байтал «Гагцхүү Дээд командлалын удирдах бүлгийнхэнд!», «Нууцын шүүгээнд хадгал!», «Аюул тохиолдвол шатаа!» гэсэн хэд хэдэн анхааруулах бичигтэй нэг хавтас анхаарал татав. Дунд нь «Кио кү мицү!» гэсэн дүрс үсэг байлаа.

	Энэ хавтастай бичиг баримтыг үзээд, генерал Үмэжү гайхав. Жанжин штабт өчнөөн олон жил ажилласны хувьд Японы эзэнт улсын цэргийн бүх нууцыг мэдсэн байх учиртай сан. Тэр уншсан нь

	 

	«731 дүгээр отрядын хэрэг.

	Квантуны армийн эрдэм шинжилгээний институт.

	Бактериологийн дайн!»

	 

	Эрдэм шинжилгээний институт Харбинаас хорин километрийн зайтай Пинфань өртөөнд, цэргийн хотхонд, түүний салбар буюу 100 дугаар отряд Синьзиний ойролцоо байдаг байв. Институтийн захирал профессор Широ Ишийн мэдэлд гурван мянган ажилтан ажиллаж байлаа.

	Квантуны армийн бактериологийн эрдэм шинжилгээний институт хамгийн сүүлийн үеийн лаборатори, туршилтын буудлагын талбай, Аньда өртөөнд өөрийн нисэх буудалтай байжээ. Пинфаний районы хэдэн арван километрийн хүрээнд хаалттай бүс хэмээн зарлаж, Манжуурт байгаа японы нисэх онгоц ч дээгүүр нь гарахыг хоригложээ...

	Энэ бүхнийг генерал Үмэжү сая мэдлээ. Тэр нууц хавтсан дахь бичгийг эргүүлэх бүр, өмнө нь японы эзэнт улсын нууц гарч ирсээр байлаа.

	Институт эзэн хааны зарлигаар таван жилийн өмнө байгуулагдаж, цэрэг-эмнэлгийн асар том байгууллага болжээ. Найман хэлтэс тус бүрийг бактериологийн зэвсгийн судлал шинжилгээ, бэлтгэлээр ажиллаж байгаа эрдэм номын хүмүүс удирдаж байв. Харин ганц, гуравдугаар хэлтэс болох «Квантуны армийг усаар хангах, урьдчилан сэргийлэх газар» Харбинд ил байрлаж, бүх л институтийн үйл ажиллагааг далдалж байлаа. Бусад хэлтсийг зөвхөн дэс дугаараар нэрлэдэг байжээ.

	Шинэ командлагч тарваган тахал, булчин задрах өвчин, боом, хижиг өвчний нянг үй олноор нь бэлтгэх асуудал эрхэлсэн дөрөвдүгээр хэлтсийн ажил байдлыг сонирхов... Лавлах бичиг, мэдээлэл, тайлангаар дүүрэн бактериологийн зэвсэг хэрэглэх онолын үндэслэл, тоо, технологийн процессын зарчмын дүгнэлт байлаа.

	Дөрөвдүгээр хэлтэст тус бүр нь мянган килограммын багтаамжтай, нян үржих орчин нөхцөлийг бэлтгэдэг найман том тогоо өвчний бацилл цэврээр ургуулах, ариутгах зориулалттай арван дөрвөн авто клав, бэлэн бүтээгдэхүүн хадгалах хөргөх төхөөрөмж, хэдэн арван мянган оготно, хулганад зориулсан тусгай байр тасалгаа зөндөө байв. Эдгээр мэрэгчид дээр тарваган тахлын бүүргэнэ үржүүлдэг ажээ. Дашрамд хэлэхэд бүүргэнэ өсгөх ажлыг хоёрдугаар хэлтэс хариуцдаг бөгөөд түүний тайлан дөрөвдүгээр бактериологийн хэлтсийн бичиг материалын дунд алдаагаар орсон бололтой.

	Бэлэн бүтэгдэхүүний хэмжээ хэдэн тэрбум нянд хүрчээ. Хэдхэн хоног үргэлжлэх үйлдвэрлэлийн нэг мөчлөгийн дотор гучин сая тэрбум тахлын нян бэлтгэгдэж байлаа. Үүнийг нийгмийн хэлээр хэлбэл гучин килограмм бактериологи гэсэн үг. Ганц сард 731 дүгээр отряд гурван зуун килограмм тахлын нян, зургаан зуун килограмм боомын нян, нэг тонн орчим булчин задрах өвчний нян бэлтгэжээ.

	Тахлын бүүргэнэ бас килограммаар хэмжигдэнэ. Тайланд өгүүлснийг үзвэл, үйлдвэрлэлийн нэг мөчлөгөөр инкубатор бүрээс арваад грамм бүүргэнэ авдаг ажээ. Энэ нь бараг 130 мянган ширхэг болно. Институт дөрвөн мянга таван зуун инкубатортай ажээ! Ийнхүү үйлдвэрлэлийн нэг мөчлөг дөчин таван килограмм буюу хэдэн зуун сая бүүргэнэ өгч байлаа.

	Туршлагын хоригдлуудаар эмнэлгийн туршилт хийж, хүний бие халдварт өвчнийг хэрхэн хүлээн авах чадварыг судлах шоронг тавдугаар хэлтэс гэнэ. Туршлага хийх хүмүүсийг хээрийн цагдаагийн болон цэргийн төлөөлөгчийн газар нийлүүлнэ. Энэ нь баригдсан партизан эсвэл Манж-го дахь японы бодлогод дургүйцсэн буюу Зөвлөлт Оросыг талархан үздэг гэж сэжиглэгдсэн хүмүүсээр бүрдэнэ. Үүнийг «Онцгой нийлүүлэг» гэнэ. 731 дүгээр отряд устгах хүнийг авчирна. Эндээс амьд мэнд гарна гэж байхгүй.

	«Тусгай нийлүүлгийн» талаар зааварт өгүүлсэн нь: «Онцгой нийлүүлэгт» зөвлөлтөд талтай буюу японы эсрэг санаатай хүмүүсийг явуулаад зогсохгүй, ер нь засгийн газрын эсрэг үйл ажиллагаа, санаа бодолтой гэж цагдаагийн газарт сэжиглэгдсэн, мөн түүнчлэн хэргийн бүрэлдэхүүн нь шүүх хангалттай арга хэмжээ авч чадахгүй гэж үзэх үндэс бүхий аливаа бүх хүнийг явуулах ёстой».

	Квантуны армийн шинэ командлагч нууц хавтсанд үдсэн баримт бичгийг хэнэггүй эргүүлсээр байлаа. Үмэжү өөрт нь даалгасан аливаа хэрэгт гүн гүнзгий ширхэгчлэн орж, үнэнхүү сэтгэлийн угаас ханддаг зантай хүн. Тэр одоо өөрийнх нь эрх хэмжээнд багтах нэлээд асуудалтай танилцав. Бактериологийн зэвсэг шалгах, турших ажилтай хоёрдугаар хэлтсийн материалыг гүйлгэн харав. Энэ нь сонирхол татаагүйнх биш, харин өөрөө биеэр очиж, түүний армийн шинэ зэвсгийн үйл ажиллагаатай бүрэн танилцахаар шийдсэнийх байлаа. Тэр тусмаа 731 дүгээр отряд Квантуны армийн командлагчийн шууд мэдэлд байх тухай жанжин штабын даргын тушаалд заасан байлаа.

	Командлагчийн ирэх тухай эрдэм шинжилгээний институтийнхэн урьдаас мэдэж байв. Өөрийгөө далдалж Тогоми гэж нэрлэдэг, эмнэлгийн албаны генерал Широ Иший институтийн төв байрны үүдний танхимд зочны ирэхийг хүлээж байжээ. Түүнийг ойр дотнын ажилтнууд, эмнэлгийн албаны офицерууд хүрээлжээ. Тэд цөм профессор Широ Ишийн нэгэн адил нийт цэргийн дүрэмт хувцас өмсжээ. Бас л өнгөлөн далдлах гэсэн хэрэг.

	Командлагч Синьзинээс Харбинд онгоцоор нисэж ирэв.

	Сум үл нэвтрэх шилтэй, хуяглагдсан хажуу талтай, цурхай мэт урт хар машин хүлээж байлаа. Тэд чулуужсан хүрэн замаар Пинфанийг чиглэн явлаа. Явган шуурга шуурч, хөхөлбөр хүйтэн манан татжээ. Өглөө эрт байлаа. Хатсан шошийн иш ёрдойсон нэгэн янзын хоосон тал үргэлжилнэ. Үмэжү сахлаг үстэй уут маягийн дээлээр ороож суужээ. Тэр үүдний тасалгаанд ормогц үстэй дээлээ хиадаа шидэн өгөөд... институтийн ажилтны өмнө бүрэн генерал хувцсаа гаргав. Одонгийн туузаа мөрөвчилж, «Нарны» одонгоо цээжин тус газар багтахгүй болохоор энгэрийн халааснаас арай доор, гэдэс дээрээ зүүжээ. Эзэнт улсын хамгийн дээд одонд Аматэрасү дар эхийн эрдэнийн толийг дүрсэлж, лянхуа цэцгийн илтсээр хүрээлжээ. Самуурайн удмын бахархал болсон эртний илд бүснээс нь унжина. Командлагч илдээ тайлж, бас хиадаа өглөө. Тэр танхимд цугласан бүх офицероос толгой илүү өндөр, цэх нуруутай, нүүр, гавлаа гөлийтөл хусаж, уруулаа жимийж, огтхон ч инээхгүй ширүүн царайлж, ихэмсгээр толгой өргөн явах нь эртний самуурайтай төстэй харагдана.

	Эхлээд профессорын танхимд оров. Командлагч түрүүлэн бусад хүмүүс дагажээ. Хивсэн дэвсгэр хөлийн чимээг шингээнэ. Уламжлалт цайны дараа профессор Широгийн санаа тавьж тордсон байгууллагыг үзэх ажилд орлоо. Генерал Үмэжүтэй хэлтсийн дарга нар, Квантуны армийн тагнуулын албаны даргаас өөр хүн явсангүй. Тэр ч байтугай командлагчийн хиаг оруулсангүй. Профессор түрүүлэн гүйж, тайлбарлаж, хавчдаг шилээ зогсоо зайгүй арчиж, дахин дахин хавчиг хамартаа углана.

	Лаборатори, тоног төхөөрөмж ариутгасан мэт цэвэрхэн гялалзаж харагдана. Дэргэд сайхан дулаа оргисон бортого тогоо сүндэрлэнэ. Командлагчийг холхон зогсоогоод, цардсан цагаан халаад, нүүрний хаалт, эмнэлгийн резин бээлий өмссөн лаборант залуу шилэн хашлаганы цаагуур орлоо. Тэр хэд хэдэн кран нээж, хаатал, тогооны таг өргөгдөж, тосож тавьсан шоо дөрвөлжин халуун саванд цөцгий мэт өтгөн саарал юм урсан орлоо...

	— Боом. Бид үүнийг тэжээлийн орчны гадаргуугаас авдаг юм... Нян туйлын цэвэр байх нь чухал. Сарын дотор долоон зуун килограмм нян өгч чадна гэж профессор тайлбарлав.

	Пастеурелла пестис буюу уушгины тахлын лабораториор зогссонгүй өнгөрөв. Эндхийн юмс бас туйлын цэвэрхэн ажээ. Профессор Широ командлагчийн дэргэд тогоог онгойлгож зүрхэлсэнгүй, явуут тайлбарласнаар хязгаарлав.

	— Тахлын нян бол хамгийн хүчтэй бактериологийн зэвсэг. Ноён генерал таныг зөвшөөрвөл, бид дайсны ард бацилл хүргэх шаазан бөмбөг танилцуулъя. Урьдчилсан туршилт хийгдчихсэн эд... гэж тэр хэлэв.

	Профессор Широ Иший институтийн захирлаар томилогдохын өмнө цэргийн эмнэлгийн академид ажиллаж, Японы цэргийн яамны ариун цэврийн удирдах газрыг толгойлж байв. Тэр бактериологийн дайны талыг ягштал барьдаг хүн. Манжуурт Широгийн үүсгэсэн жижиг лаборатори одоо Квантуны армийн бактериологийн том төв болон өсжээ. Олон жилийнх нь эрдэм шинжилгээний ажил ийнхүү үлэмж үр дүнд хүрч, эзэн хааны арми үзэгдээгүй их хүчтэй нууц зэвсэгтэй болсонд профессор цээж тэнэгэр байлаа.

	Бактериологийн дайны стратегийн ач холбогдол бол гал шидэгч, их буу, бөмбөгний нэгэн адил байшин барилгыг эвдлэхгүй, гагцхүү дайсны амьд хүчийг устгадагт л байгаа юм. Үүнд шинэ зэвсгийн асар их давуу тал оршино. Материал баялаг бүрэн бүтнээр манай гарт орох болно... гэж профессор өөрийн үзэл санааг илэрхийлэв.

	Үйлдвэрлэлийн хэлтсээс хавчиг урт хонгилоор дамжин шоронгийн байранд байдаг сорилын эмнэлгийн хэлтэст очив. Тэднийг шоронгийн дарга хаалган дээр тосож угтав. Профессор түүнийг танилцуулж,

	— Миний ах, хошууч Широ... Мэдэлд нь туршилт хийх онцгой нийлүүлгийн хүмүүс байдаг юм гэв.

	Өвчтэй хүмүүс төмөр торон дотор сийрсэн дээр хэвтэж, зарим нь дэмийрч байлаа. Гэхдээ тэд хөлдөө дөнгөтэй ажээ. Өмхий, чийгтэй агаар эмийн үнэртэй нийлэн ханхална. Нэгэн залуу эмэгтэй торны сараалж налан зогсож байв. Нүүр нь эцэж тураад нүд нь галаар бадарчээ. Тэр хүүхэн генерал Үмэжүтэй харц тулгарч, буруу харав.

	— Энэ юун хүн бэ? гэж Үмэжү асуув.

	— Орос... Ноён генерал аа, туршлагад ирсэн хүмүүсийг бид сонирхдоггүй. Онцгой нийлүүлгийг цагдаагийн газар хийдэг. Тийм болохоор бид олон талын эрх ховорхон эдэлдэг улс. Энэ хүүхэн хижиг, булчин задрах тахлын үхлийн тун хүртэж, бусад олон халдварт өвчнөөр өвдөөд амьд гараад одоо өвчтөн сувилж байгаа юм. Эмнэлгийн боловсролтой хүн.

	Бүүргэнэ үржүүлэхэд хэрэглэдэг мэрэгчидтэй инкубатортай доод давхар луу командлагч орсонгүй. Үүнийг сонирхсон ч үгүй. Бүх л хотхоны байдал харагддаг Шилэн цамхаг өөд өгсөж гарав. Доор цасанд дарагдсан цэцгийн мандал харагдана.

	— Тэнд туршилтын буудлагын талбайн цаана нь албан хэрэгцээний нисэх буудал байна гэж профессор заагаад, — Бид тийш очсон ч болно гэв.

	Гэтэл Үмэжү үдэш Синьзинд буцаж очсон байх учир, цаг багтсангүй.

	— Тэгвэл бид танд сургалтын кино үзүүлье. Та бидний талаар бүрэн ойлголттой болно гэж профессор хэллээ.

	Хориод зөөлөн сандал тавьсан үзвэрийн танхимд дэлгэц жирэлзэн анхны зураг гарч эхлэв. Профессор Широ лабораторид шилэн савтай цэнхэр шингэн зүйлийг гэрэлд харж байна. Дараа нь тор тойруулан татаж, үүдэнд нь зэвсэгтэй цэрэг зогссон намхан чулуун байшин гарав. Дахиад профессор гарлаа. Ширээний ард цэргийн хувцсаа өмсөөд, Квантуны армийн анхны командлагч генерал Хонжиод гараа хөдөлгөн юм ярьж байна. Дараа нь хоёул зураг дээр бөхийж, нэгэн схем үзэв.

	— Энэ бол шаазан бөмбөгний анхны хувилбар гэж Широ тайлбарлав.

	Цэргийн хотхоны барилга байгууламжийн ажил явагдаж байв. Ажилчид шуудуу ухаж, шон хатгаж, цул төмөр бетонон өндөр хашаа босно. Гүнзгий ухсан газар харагдав. Суурь тавьж байна... Тэгтэл орох хаалганы дэргэд цэцгийн мандалтай, баригдаж дууссан гол байшин гарч ирэв. Хэсэг цэргийн хүн шатаар өгсөж, үүдний танхимд орж байна. Тэднийг профессор угтан авч, мэхэлзэн мэндлээд, өмнөө оруулна. Тэдний дунд жанжин штабын дарга Коисо, өөрийнх нь мөргөсөн Квантуны армийн командлагч, ширвээ хар сахалтай, уруу царайлсан Үэда зэрэг таних хүмүүс байхыг дэслэгч генерал Үмэжү харав. Эзэн хааны үеэл дүү, хунтайж жанжин штабын стратегийн хэлтсийн офицер Токада сэлмийнхээ бариулаас барьсаар гишгүүрээр өгсөж явлаа. Шинэ командлагч хүн бүрийг биечлэн таних бөгөөд тэдэнтэй уулзаж, хамт ажиллаж заримтай нь үерхэж байсан боловч, тэдний хэн нь ч нууцлаг институтийн талаар ганц ч үг дурсаагүй билээ. Яагаад түүнд энэ нууцыг мэдэгдсэнгүй вэ гэж бодохоос хор шар нь хөдлөв...

	Дэлгэцнээ зураг өөрчлөгдөн гарсаар байв... Цахилгаан станцын генератор шиг эгнэсэн тогоо, томсгон харуулсан удирдах пульт, хаалт эргүүлж байгаа гар, шоо дөрвөлжин халуун саванд зугуухан орж байгаа бактериологийн шингэн... Бужигнан буцалж, хоол хүнсээ цөлмөж байгаа оготнотой торон сав, өвчтөнийг ажиглаж байгаа цагаан халаадтай эмч нар... гарлаа.

	Энэ бүхэн нэг ч дуугүй, тайлбар бичиггүй гарав. Сүүдэр зургийг тайлбаргүй үзвэл, энэ бүхэн бактериологийн дайнд ямар нэгэн талаар хамаарах юм гэж бодохын аргагүй, ерийн нэгэн эрдэм шинжилгээний институтийн жирийн ажил харагдаж байлаа... Харин профессор киног тайлбарлаж өглөө.

	— Бактериологийн зэвсгийн байлдааны чадварыг судлах зорилгод бактериологийн шингэн дүүргэсэн бутардаг шаазан бөмбөг хэрэглэдэг юм гэх түүний дуу сонсогдоод, — Туршлагад орогчдыг дэлбэрсэн бөмбөгний хэлтэрхийд өртөж цагаас өмнө үхэхээс болгоомжилж толгой их биеийг нь ган бамбайгаар халхалж. зөвхөн хөл, гарыг нь ил гаргадаг. Хийн үхшилд туршиж үзэхэд амжилттай болсон. Бүх туршлагад орсон хүн цусны халдвар гэсэн оноштой нас барсан. Бусад төрлийн нянг туршихад мөн л тахлын бүүргэнэ цацахад тохиромжтой шаазан бөмбөг хэрэглэсэн гэж ярив.

	Зураг бүрийг профессорын тайван, жигдхэн дуу дагалдана. Дэлгэцнээ унжсан гинжтэй төмөр шон, бүсний байтай төстэй ган бамбай, бамбайны ард шонд хүлэгдсэн хүмүүсийн хөл гар нь мөрөө хүртэл ил харагдана. Дэлбэрэлт болж... Эмч нар шархтанд анхны тусламж үзүүлж, асрагчид дамнуурган дээр тэднийг зөөнө...

	Торон дотор бужигнасан, дэлгэцээс үсрэн гарахад бэлхэн мэт харагдах оготнын талаар Широ хэлсэн нь:

	— Бид оготнын тоог гурван саяд хүргэх бодолтой... Үүний тул тэжээл бэлтгэхэд хөрөнгө нэмэх шаардлагатай байна..

	Дэлгэцнээ дахиад профессор хятад ваартай адил шаазан сав барьсаар инээмсэглэн гарч ирлээ. Савны гялгар гадаргуу дээр «П. П.» гэсэн хоёр үсэг бичжээ.

	— Пастеурелла пестис гэх профессорын дуу харанхуйн дунд сонстов.

	Танхимд гэрэл асаж, цөм хурц гэрэлд анивчин бослоо. Профессор Широ командлагчийн юу хэлэхийг хүлээв.

	— Таны амжилтад баяр хүргэе. Би таны отрядын өргөн хүрээтэй ажил, шинэ зэвсгийн ирээдүйг гайхан бишрэв... За, таны өрөөнд оръё.

	Үмэжү профессорын тасалгаанд ороод

	— Таны зэвсгийг байлдааны нөхцөлд шалгах цаг болоогүй юм уу? гэж асуув.

	— Тийм ээ! Туршвал гайхалтай үр дүнд хүрнэ гэдэгт би итгэж байна..

	— Энэ талаар танд миний тушаал ирэх болно. Би өөрөө жанжин штабтай цөмийг тохиролцъё... Миний тусламж танд хэрэгтэй юу?..

	— Оростой дайтвал бактериологийн зэвсгийг гол чиглэлд, чухамхүү Хабаровск, Ворошилов, Чита, Благовещенскийн чиглэлд хэрэглэх салбар нээвэл зүгээр байна сан.

	— Зөвшөөрч байна! Таны бодоход хаана хаана салбар нээвэл, зүйтэй байна?

	— Ноён генерал аа, бид асуудлыг түрүүн ярилцсан. Юуны өмнө Манж-гогийн хойд хил дагуу, Хайлаар, Сүньсү, Хайлин, Линькэуд нээх нь чухал.

	— Маш зүйтэй... Бид энэ ярианд, байлдааны нөхцөлд хэрэглэсний дараа эргэж оромз.

	— Ноён командлагч, бас нэг хүсэлт байна гэж Широ түгдрээд, — Номонхааны дэргэд манай отрядын хэсэг хүн ажиллаж байсан юм. Тэд бүгд цусаараа камиказэ тангарагласан улс. Тэд голын усанд боомын нян цацаад, Халхын голын эргээс хамгийн сүүлд холдсон билээ. Энэ ажиллагаанд оролцсон хүмүүсийг шагнуулахаар тодорхойлох хэрэгтэй байна.

	— Тодорхойлолтоо ирүүлээрэй... За би явах цаг боллоо. Танд амжилт хүсье. Хятадын фронтод анги явуулахад бэлтгэ. Энэ бүлгийг та өөрөө биечлэн удирдах нь зүйтэй гэж би үзэж байна.

	— Үүнийг би танаас гуйх гэж бодож байсан юм...

	Генерал Үмэжү Квантуны армийн 731 дүгээр отряд хэмээх нэртэй бактериологийн институтээс явлаа.

	Удтал хэлэлцсэний эцэст таван килограмм тахлын бүүргэнэ хүрэлцэхүйц хэмжээний шаазан бөмбөг авахаар тогтжээ. Профессор Широ нэмэлт туршилт хийх зорилгоор булчин задрах тахлын тавин килограмм, гэдэсний хижгийн далан килограмм бактериологийн шингэн авч явахаар тушаав.

	Институтэд аялалд явахаар бэлтгэж эхэллээ. Удалгүй Широ Квантуны армийн командлагчийн шийдвэрлэх тушаал авав. 731 дүгээр отряд тусгай даалгавар биелүүлэхэд шаардлагатай бүлэг гаргаж, Хятадын байлдаж байгаа районд явуул. Тогтсон газар-Шанхай гэсэн тушаал байв.

	Профессор Квантуны армийн штабт очиж, тодруулснаар бактериологийн бүлэгт Шанхайгаас урагш орших Нимбо районыг хуваарилж өгөв. Институтэд санамсаргүй явдал болж, генерал Тогомийн (институтийн хүрээнээс гадагш профессор Широг ингэж нэрлэдэг байж) экспедицийн явах хугацааг золтой л саатуулсангүй.

	 

	 

	Оксана Орликийг Харбины хээрийн цагдаагийн газраас институтэд авчирсан даруй хоолонд нь их тунгаар идэвхтэй нян устай найруулж хийгээд, гэдэсний хижиг халдаажээ. Туршилт хийсэн арван хоёр хоригдлоос ганцаар амьд гарсан нь япон эмч нарын сонирхол татав. Бие нь бага зэрэг засармагц булчин задрах тахлаар, сарын дараа боомоор туршилт хийжээ. 937 дугаар хоригдол амьд хэвээр. Түүнийг пастеурелла пестисийн бүлэгт шилжүүлж, шаазан бөмбөг туршин Аньдагийн нисэх буудал руу явуулах гэж байтал профессор шийдвэр өөрчлөв. Энэ ховор туршлагын амьтан эрдэм шинжилгээний сонирхол татаж байсан нь эргэлзээгүй. Галд шатдаггүй үлгэрийн салмаандар мэт бүсгүй ажээ. Профессор түүнд нэмэлт шинжилгээ, ажиглалт хийхийг тушаав. Тэгтэл урьд эмнэлгийн ажилтан байсан нь тодорхой болов. 937 тоотыг эмнэлгийн туршилтад өртсөн «гуалингуудыг» ажиглаж харуулахаар тавилаа.

	Оксана өдөр хоногийн тоог хэдийн алджээ. Энд ирсэн цагаас хойш тэнгэр, нарыг ер харсангүй. Гагцхүү өдөр байшингийн хананаас ойсон бүдэг гэрэл цонхоор тусна. Жилийн улирлын хувирлаар баримжаалбал, зовлонгийн далайд орсноос хойш жил шахам болжээ. Дэлхийн Хорт могой хэмээсэн хүн амьд байсангүй, гэхдээ Хорт могой байсаар, өөрийг нь там болон хүрээлж байлаа... Оксана шоронгийн үйл явдлыг харьцуулан үзэж, хаана орсноо ойлголоо. Эмнэлгийн хэсэг хоригдлуудыг авчирна. Тэд хэд хоноод өвдөж, удалгүй тусгаарлагч дотор үхнэ. Урьд урьдчилан сэргийлэх тарилга хийлгэсэн зарим нь амьд гарч байлаа. Шоронгийн эмч нар түүний дэргэд латин нэр томьёо хэрэглэж эмнэлгийн яриа ярилцана. Боом, булчин задрах тахал болон тарваган тахлын тухай ярилцана. Пастеурелла пестис! «Та нарыг пастеурелла пестис рүү чинь оруулах сан!» гэж Оксана хорсон бодно.

	Шоронгийн тасалгаанд гарыг нь хөлдөөсөн хоригдлыг авчрахад үхсэн арьс мах тасран унаж, гар хурууны нь яс ярзайн гарч ирнэ... Хүчил, галд түлэгдсэн, хийн үхшил халдаасан хоригдлыг авчирна... Оксана тэдний толгойг шөнөжин түшин сууж, зовлонг нь чадлын хэрээр нимгэлнэ. Эмч нар сайшаан толгой дохино. Өвчтөн дээрдмэгц дахин авч одно. Тэд дахиад үл эргэж ирнэ. Тэдний оронд өөр эрүүл хүмүүс авчирч, бүгд давтагдана. Оксанагийн тооцоогоор үзвэл, долоо хоногт арав, арван тав, заримдаа хорин таван хоригдол алга болно. Жилдээ зургаан зуугаад хүн алагдаж байлаа. Эд цөм шоронд авчирсан хүмүүс. Амьд үлдсэн хэдхэн хүн бий. Тэдний нэг нь Оксана Орлик ажээ.

	Ирэгсдийн дотор заримдаа Харбин, Хайлаарын оросууд байв. Хааяа тэдэнтэй үг сольж амжихад, цагдаагийн газар асууж байцаагаад, зодож тамлаад, дараа нь нааш авчирчээ. Намар шоронд гурван монгол цэрэг авчрав. Оксана тэдэнтэй шөнө дүлэн ярилцав. Тэднийг Халхын голын цаана заставд байхад тулалдаан болж, олзолжээ... Оксана япончуудыг Монголтой дайн эхэлснийг мэдэв. Монголд оросууд тусалж байлаа...

	Өвлийн сар эхэлсэн энэ үеэр цамц ць урагдаж, хөх няц болтол зодуулсан залуу улаан цэргийн байлдагч шоронд ирлээ... Тэр шоронгийн мухарт, сийрсэн дээр аяархан ёолон хэвтэв. Оксана түүний дэргэд шөнөжин байв. Үүрээр тэр арай дээрдэв. Орос үг сонсоод хэчнээн баярласан гээ! Шархадсан Степан Демченког бас Халхын голоос олзолжээ.

	— Намайг яаж зодсон гээ! Цагдаа нар намайг... асууж байхдаа зодсон. Хурууны хооронд харандаа хийгээд хавчсан... Би тэдэнд хаана, ямар ангид алба хаадаг, хэдэн цэрэгтэйг ер хэлээгүй. Энэ бол цэргийн нууц...

	Хоёр долоо хоноход Степан хөл дээрээ босов...

	— Оксанка, яаж ийгээд зугтаж болох уу?

	— Болохгүй. Эндээс гарсан хүн байхгүй.

	— Бүгдийг босговол яах вэ? Үүд хаалга эвдээд гарвал...

	— Степа, энэ бүтэхгүй... Үүд, хана цөм төмөр...

	Гэтэл Степан бодлогошрон өрөөнд хүйтэн зэвсэг хийчихмээр юм хайх болов.

	Удалгүй жижүүрийн эмч арван хүн дуудаж, тэдний тавыг тусгаарлан шприц бэлтгэв. Оксана Степаныг ёворч

	— Эдэнтэй нийл... гэж шивгэнэв.

	Эмч бүлэгт илүү хүн байхыг анзаарсангүй.

	Оксана бас нэгэн аймшигт өдрийг өнгөрүүлэв. Тэр Степаныг хаана аваачсаныг мэдэж байлаа. Хүлээстэй хүмүүсийг онгоцноос бутардаг бөмбөгөөр бөмбөгдөж өвчин халдаана гэдгийг мэдэж байв. Дараа нь үдэш хөлийг нь боосон үхлүүт хүмүүсийг нэг биш удаа авчирч байсан билээ...

	Хоёр хоногийн дараа бүгд үхлээр өвчилж, удалгүй арван дөрвөн хүн нас барав. Зургаан хүн амьд үлдлээ. Степаныг онцгой ажиглалтад авав. Хийн үхлийн үед хүн урьдчилан сэргийлэх тарилгагүй эдгэрнэ гэдэг ховор тохиолдол.

	— Чамд тарилга хийснийг эмч нар мэдээгүй, чи өөрөө хэлж болохгүй гэж Оксана захижээ. Бөмбөгний хэлтэрхийд сийчүүлж шархадсан хөл гар нь шөнө хонох тутам бүтэж, Степа дахин хүүхэд шиг мөрөөдөлд автав.

	— Дахиад нэг тийш нь аваачвал харуул руу дайрч, үзээд алдана... Харин цөмөөр дэмжих хэрэгтэй... Чи тэдэнд тэртэй тэргүй энд үхнэ гэдгийг хэлж өг... Бид гарчих ч юу магад... Хашааны хаалгаар гарчихвал даа!..

	— Степа, бүх өрөө түгжээтэй шүү дээ...

	— Чамайг өвчтөн рүү очиход онгойлгож өгдөг шүү дээ. Үүд түгжихгүй байх арга бод... Дээд давхрынханд хэл өгөх юм сан... гэж тэр өөрийнхөөрөө зүтгэв.

	Гэтэл хамаг юм санаснаар бүтсэнгүй...

	Цэргийн хотхоны шоронд залуу цэрэг Тэрашима алба хааж байлаа. Тэр давхруудын гол хаалган дээр жижүүр хийх юм уу, хоригдлуудыг дагалдан явах зэргээр хуягийн ажил хийнэ. Оксана энэ цэрэгтэй шоронд байнга дайралдаж, өөрийг нь нэг л онцгой хардгийг ажиглажээ. Үүнийг энд... Хоригдлуудтай ярихыг хуягт зөвшөөрдөггүй байлаа. Нэг удаа тэр цэрэг хүүхнийг тууж явахдаа гарт нь яаран бин атгуулжээ. Оксана түүнийг гайхан харж

	— Аригато1... гэв.

	— Чи японоор ярьдаг юм уу?

	— Бага зэрэг.

	— Чи яагаад энд орсон юм? Чамайг ална...

	— Би мэдэж байна.

	Тэр хоёр шорон, ариун цэврийн хэсгийг холбосон урт гудмаар явж байлаа.

	— Бингээ нуу... Ээж явуулсан юм... Шинэ жилийн бин... гэж хаалганд ойртон ирэх үед цэрэг хэлэв.

	Тэд түүнээс хойш нэлээд олон уулзжээ. Нэг удаа тэд эмчийн түгжээтэй өрөөний үүдэнд удаан зогсжээ. Өөр хүн байсангүй.

	— Бин өгсөнд чинь баярласан гэж Оксана зөөлхөн дуугарав.

	— Манайхан бинг шинэ жилээр аз жаргалыг бэлгэдэж өгдөг юм.

	— Шоронд ямар аз жаргалыг ерөөх вэ дээ?

	— Чи юуны учир энд байна вэ? гэж Тэрашима асуув.

	— Мэдэхгүй...

	— Нэр чинь хэн бэ?

	— Оксана гэдэг байсан. Одоо ч дугаараас өөр нэргүй...

	— Оксана... Надад Юри нэртэй дүү бүсгүй бий. Тэр маань далайгаас сувд түүдэг юм.

	— Тэгвэл баян хүн шив дээ.

	— Үгүй ээ! Тэр хоёр ахыгаа цэрэгт байх хоорондуур аавд тусалдаг юм. Юри чам шиг хөөрхөн. Би чамайг дандаа хардаг... Би чамайг амьд байгаасай гэж хүсэж байна.

	— Тэгээд намайг харж харгалзаж байгаа хэрэг үү?

	— Би цэрэг хүн. Юу хийж чадах вэ дээ...

	— Адаглаад үхэх хүнд аз жаргал хүсэхгүй байх сан. Эсвэл тусал...

	— Яаж?

	— Өрөөг онгойлгож, хүмүүсийг сулла

	— Үгүй, болохгүй! Би чинь цэрэг хүн... Ганцхан чамайг... аварвал болно.

	Юутай ч гэсэн Оксана Тэрашима Жирог ятгаж амжжээ... «Онцгой нийлүүлгийн» сүүлчийн хэсэг хүмүүстэй Харбины төмөр замчин орос өвгөнийг шоронд авчирлаа. Оксана удтал ажиглаж шинжсэний эцэст өвгөнтэй ярихаар шийдэв. Залхаан цээрлүүлэх багт баригдсан партизануудыг өөртэй нь хамт авчирсан тухай өвгөн яриад, тэдэнд хэл хүргэж амжих юу магад гэв. Маргааш нь тэр хэлсэн нь

	— Гарсан ч, гараагүй ч охин минь үзээд алдъя... Партизануудтай ярилаа. Бидэнд алдах юм алга...

	Тэр өөр санал гаргав. Үдэш хоол өгөхөд эхэлнэ. Энэ үед бүх үүд хаалга онгорхой байдаг учир харуулыг авч хаяад, цааш цөмөрнө...

	Хоног өнгөрсөөр байлаа. Тэрашимагийн өгсөн түлхүүр Оксанад байлаа. Босох өдрийг үл мэдэгдэх замаар шоронгийн бусад давхарт дамжуулав. Шоронгийн өрөөнүүдэд чимээ аниргүй. Хугацаа хүлээнэ. Гэтэл эмч нар өглөө нь Оксанаг эмнэлгийн хэсэгт аваачиж, судалгаа хийлгэхээр үлдээв. Үдэш олон хүний шуугиан, хөлийн чимээ, буун дуу, түгшүүрийн дохио түүнд сонсогдлоо... Тэр хаалга руу ухасхийв. Хаалга түгжээтэй байлаа... Хуягуудыг дөнгөж үүд нээмэгц, хоригдлууд дайрч, бууг нь булаан авч, гудмаар гол байр луу гүйжээ. Хуягууд дээд давхруудыг хааж амжсан учир хэдэн арваадхан хоригдол үүдний өрөөг дамжин гудамжинд гарчээ. Тэднийг хашааны хаалга руу гүйлдэхэд тольдуурын хурц гэрэл нүд гялбуулан гялсхийн асаж, түгшүүр авсан цэргийн сум хяргалаа. Хашаа, өргөст торны цаана гарч амжсан зарим нэг хоригдлыг пулемётын гал хуйхалж, үүрээр бүх хэрэг шувтарчээ.

	Анагаах ухааны доктор, профессор Широ Иший сэтгэл зовж хонов. Босогчид лабораторид орж, тахлын хулганыг тавьж, бактериологийн шингэнийг асгачихсан бол юу болох байсныг бодохоос айдас нь хүрэв... Профессор лаборатори, институтийн хүлэмжийн хамгаалалтыг чангатгах шийдвэр гаргалаа.

	Тэр өдөр цэрэг Тэрашима хүлэмжид хамгаалалтад байсан учир үймээн дарахад оролцсонгүй. Самуун дарагдсаны дараа гадагш гарав. Хашааны хаалга, гол байрны дэргэд алагдагсдын хүүр хэвтэнэ. Ганц ч хоригдол хотын гадна гараагүйг мэдэв. Тэрашима шоронд орж, Оксанагийн давхарт очвол, бүх өрөө хоосон, үүд хаалга дэлгээстэй байв. Оксана лав алагджээ... Тэрашима үхэх тавилантай хүмүүсийг дахин хамгаалахыг бодсонгүй.

	Тэр гадаа гарч, гол байрны үүдний өрөөг дамжин профессорын тасалгаанд орж, гэдсээ гаргаад хутга шаалаа.

	Цэргийн чандар бүхий бумба хийсэн жижигхэн хайрцгийг өвгөн Тэрашима Сабүро эмгэн, охиныхоо хамт амьдран суудаг тосгонд илгээв. Бумбыг гэрт нь нэгэн цагдаа авчирчээ. Инэко ухаангүй гашуудаж, бумбыг гараасаа салгахгүй, амьд хүүгээ илэх мэт илж, ярилцаж, Жирог элдэв муу юмнаас хамгаалахыг Фүдонон бурхандаа хожимдон залбирав... Сабүро бурхныхаа өмнө зогсоод маани уншлаа...

	 

	 

	Профессор Широ сарын дараа Пинфаньд эргэж ирэв. Анагаах ухааны доктор экспедицийн үр дүнд сэтгэл ханамжтай байв. Түүний багийн нисэгчид Шанхайгаас урдуур, хятадын цэргийн ар талын Нимбо районд тахлын бүүргэнэтэй шаазан бөмбөг хаяжээ. Профессор намар орой, гадаа анхны цас орж буйг цонхоор харж цог дүүрсэн хоовонгийн дэргэд хятадын эмнэлгийн сэтгүүл барин суулаа. Тэр нэгэн өгүүллэгийг дахин дахин уншив. Нимбо хотын орчим тарваган тахал хүчтэй гарсан тухай нэгэн нян судлаач бичжээ. Хүмүүсийг өвчлүүлэхээс биш, халдвар тараагч мэрэгчдэд халдахгүй, ер бишийн шинж тэмдэгтэй болохыг дурджээ. Үүний шалтгаан хятад нян судлаачид ойлгомжгүй байв. Харин профессор Широд туйлын ойлгомжтой байлаа. Тэр босон харайж, сэтгэл ханамжтай алгаа үрчин, хивсэн дээгүүр алхав. Хятад эмчийн гайхширал түүний бактериологийн дайралтын амжилтыг батлан өгүүлж байлаа.

	 

	
ГИТЛЕР ОРОСЫГ НОЦЛОО

	 

	Ерөнхий дээд командлалын штабын хэлтсүүд байрладаг Баварын Рейхенгалле өртөөнд Гитлерийн цэргийн зөвлөх, хурандаа генерал Иодлийн суусан тусгай галт тэрэг 1940 оны долоодугаар сарын 29-нд хүрэлцэн ирснийг цөөн тооны гэрчийн хүмүүсийн ой ухаан, албан ёсны бичиг хэрэг хадгалж үлджээ. Рейхенгаллед Иодлийн ийнхүү ирсэн нь асар том үйл явдал байлаа.

	Ийм дээгүүр том албаны хүн тэдний алба хааж буй газраар ирж, гийгүүлж байсан удааг штабын ахмад ажилтнууд үл санана. Иодль хэлтсийн дарга нарыг (тэд дөрвөн хүн байв) дуудаж ирүүлээд фюрер Оросын эсрэг дайнд бэлтгэхээр шийдсэн гэдгийг ямар ч оршилгүйгээр товчхон хэлэв. Зөвлөлт улстай хийх дайн эрт орой хэзээ нэг цагт заавал дэгдэнэ. Тиймээс Гитлер өрнөдөд эхэлсэн дайнтай нэг зэрэг Зөвлөлт Холбоот Улсын эсрэг дайн хийхээр шийдлээ. Тэр тусмаа Франц ялагдаж, Их Британийн хувь заяа урьдаас нэгэнт шийдэгдсэн гэдгийг Иодль нэмж хэлээд, фюрерийн нэрийн өмнөөс дорнодын кампанид бэлтгэж эхлэхийг захирамжилжээ.

	Мөн тэр өдөр хуурай замын цэргийн штабын дарга генерал Гальдер албан ажлын тэмдэглэлийн дэвтэрт Дорнодын дайнд бэлтгэж буй тухай анхны тэмдэглэл хийж:

	 

	«Дорнодын дайны төлөвлөгөөг тусгайлан боловсруулахаар энд томилогдон ирсэн 18 дугаар армийн штабын дарга генерал Маркс илтгэхээр ирлээ. Бидний өмнө тавигдсан зорилтын тухай би зохих заавар өгсний дараа түүнийг өглөөний хоолонд урилаа» 

	 

	гэжээ.

	Ирээдүйн тулалдаан өөрийн нэр усгүй байсан тул Гальдер уг зүйлийг нэр усаар нь нэрлэхээс аргагүй болжээ. Хэд хоногийн дараа Гальдер тэмдэглэлийн дэвтэртээ:

	 

	«Фюрерийн өргөөнд зөвлөгөөн болов. Орос устгагдах ёстой. 

	Хугацаа : 1941 оны хавар. 

	Оросыг бид түргэн бут цохих тусмаа сайн. Бид тэр улсыг ганцхан удаагийн дайралтаар цохивол тулалдаан маань ач холбогдолтой болно» 

	 

	гэж бичжээ.

	Штабын даргын өрөөнд германы командлалын шинэ шинэ төлөөлөгч ирж, түүний тэмдэглэлийн дэвтэрт шинэ шинэ тэмдэглэл нэмэгдсээр байлаа. Дайны нарийн ширийн зүйлсийг хэлэлцэнэ. Гальдер хэрэг явдлын төвд байж, дайнд бэлтгэх утасны бүх үзүүр түүн дээр ирж нийлнэ. Гэвч тэдгээр утас нууц агаад, будангүй хуйвалдаан нууцад учир холбогдолтой хүмүүсээс өөр бусад ганц ч хүн цэргийн өрөө тасалгааны хананы цаана юу болж байгааг, «Гейхайме Фюршлюсзахе!»-цоожтой нууц хэрэг гэж урьдчилан болгоомжилсон бичиг бүхий хавтас, төмөр шүүгээнд нуусан зүйлсийг мэдэх ёсгүй байв. Энэ бол нууцын нууц, улсын чанд нууц байлаа.

	Гальдер арван нэгдүгээр сарын хуучаар тэмдэглэлийн дэвтэртээ бичихдээ: 

	 

	«Орос бол Европын гол асуудал хэвээр үлдэж байна. Түүнийг зүйл дуусгахын тулд бүхнийг хийх хэрэгтэй» 

	 

	гэжээ.

	«Барбаросс» төлөвлөгөөг Гитлер батлахаас нэг сарын өмнө, төлөвлөгөөг боловсруулж гүйцээгүй «Фриц» гэсэн урьдчилсан нэртэй байхад фашистын Герман улс Зөвлөлт Холбоот Улсын эсрэг дайнд бэлтгэж эхэллээ гэсэн анхны сануулга Японоос Москвад иржээ. Шифрлэсэн энэ мэдээг 1940 оны арван нэгдүгээр сарын арван найманд бичжээ. Клаузен энэ мэдээг хэвтрээс дамжуулжээ. Зүрхний өнчин нь даамжирч хэвтэрт оруулсан хэдий ч холбоочин бууж өгсөнгүй.

	Рихард Зөвлөлүүдийн оронд тулгарч байгаа аюулыг алсаас харж, хэсэг бусаг, олон дахин шалгаж магадалсан үйл явдлаас энэ дүгнэлтийг хийжээ.

	Европоос дипломат элч зарлага, элчин сайдын яамны ажилтан зэрэг хүн Токиод байнга ирж, ажил төрлийн хүмүүс ч амраад эргэж ирнэ. Тэдний ганц хоёр үг тагнуулчид тэр бүр учир холбогдолтой болоод байх нь юу юм. Гэхдээ тэднийг хооронд нь жишиж үзээд зарим нэг дүгнэлт хийж болох байв. Элчин сайдын яамны үүдний манаач Ридель аавын охин бичихдээ, бурхан минь ашгүй хүү минь гэртээ эргэж ирлээ. Тэднийг Францад хийсэн аян дайны дараа нэг юм буцаажээ гэсэн байв. Үүнээс юу олж мэдэх юм бил ээ? Гэтэл хөөр баясгалантай, бодох санах юмгүй ам султай Анита Моор бас эх орондоо очиж ирээд, ач дүү маань Францаас эргэж иржээ. Тэгэхдээ анхны дуудлага очмогц хороондоо эргэж очих үүрэг өгөөд түр чөлөөгөөр тавьсан байна билээ гэсэн өөр нэг зүйл буржээ.

	Рихардад цэргийн атташегийн туслах нууцлан хэлэхдээ Лейпцигт дөчин дивизээс бүрдсэн шинэ арми эмхлэн байгуулж байна гэж ярив.

	Германы элчин сайдад ойр дотно байдаг, шинэ соргог мэдээ их мэдэж байх учиртай сэтгүүлч Зоргегээс шинэ сонин юм олж дуулах сан гэсэн япончууд бага сага юм бас донгосжээ.

	Зорге Германаас дорно зүг Польш руу цэргийн цуваа явж байгаа, Францын аян дайнд оролцсон хорин дивизийг чанартаа зэр зэвсэгтэй чигээр нь орхисон гэдгийг баталсан баримт сэлтийг тунгаан шинжиж, магадлан шалгаж үзсэн нь хамгийн чухал мэдээнийхээ нэгийг Москва руу илгээх боломж олжээ.

	Зөвлөлт Холбоот Улсын эсрэг дайнд маш нууц бэлтгэж байлаа. Гитлер нууц задруулж магадгүй гэж хамгийн ойрын холбоотон Итали, Японд ч мэдэгдэхгүй байхыг хатуу тушаажээ.

	Гитлер арван хоёрдугаар сарын эцсээр баталсан «Барбаросс» төлөвлөгөөнд 1941 оны гуравдугаар сарын 3-нд нэмэлт оруулж, холбоотон Японтой харилцах харилцаанд тусгайлан зориулсан, 24 гэсэн дугаартай удирдамжид гарын үсэг зурав.

	 

	«Гурван гүрний гэрээнд үндэслэсэн хамтын ажиллагааны зорилго бол Японыг шахаж Алс Дорнодод аль болох ойрын хугацаанд идэвхтэй ажиллагаа эхлүүлэхэд оршино. Ингэснээрээ Английн их хүч хумигдаж, Америкийн Нэгдсэн Улсын сонирхол номхон далайд төвлөрөх болно...

	Энэ талаар «Барбаросс» төлөвлөгөөг улс төр, цэргийн онцгой таатай нөхцөл бий болгож байна.

	Цаашид тэмдэглэхэд, дайны ерөнхий зорилго бол Английг аль болох хурдан буулган авч, үүний дүнд Америкийг дайнд оролцохоос хязгаарлаж барих явдал мөн.

	«Барбаросс» төлөвлөгөөний тухай япончуудад мэдэгдэж хэрхэвч болохгүй» 

	 

	гэжээ.

	Гэвч Гитлер хоёр долоо хоногийн дараа өөрийн санал бодлыг нэлээд өөрчлөв. Берлинд Японы гадаад явдлын яамны сайд Мацүокагийн ирэхийг хүлээж байлаа. Түүнд германы бодол санааг дуулгахад илүүдэхгүй. Гэхдээ үүнийг хийхдээ болгоомжтой хандаж, аль байдгаа дэлгэх хэрэггүй. Нэгэнт гарын үсэг зураад баталсан удирдамжийг дахин харахад хүргэсэн зүйл бол гуравдугаар рейхийн тэнгисийн цэргийн хүчний командлагч Деницийн илтгэл байлаа. Дениц фюрерт бичсэн нь:

	 

	«Япон улс аль болох хурдан хөдөлж Сингапурыг авах хэрэгтэй. Одоогийнх шиг таатай нөхцөл дахиад хэзээ ч бий болохгүй. Япон ийм ажиллагаанд бэлтгэж байгаа боловч, японы төлөөлөгчдийн хэлж байгаагаар бол Германы цэрэг Англид буусан үед л тэд үүнийг хэрэгжүүлэх ажээ. Иймээс бид японыг яаралтай хөдөлгөхөд хамаг чармайлтаа тавих хэрэгтэй байна. Сингапур японы гарт орвол Америкийн Нэгдсэн Улс, Англитай холбогдсон зүүн азийн бүх асуудал шийдэгдэнэ.

	Адмирал Номүрагийн мэдэгдлээс үзвэл гадаад явдлын яамны сайд Мацүока оросын асуудлыг шийдэх талаар хүнд байдалд байгаа бөгөөд Берлинд хийх хэлэлцээрийн үеэр энэ талаар лавлаж магадлах бодолтой байгаа ажээ. Нөхцөл байдал ийм байгаагийн улмаас Оросын талаарх манай төлөвлөгөөг Мацүокад мэдэгдэх нь зүйтэй болов уу».

	 

	Энэ бол Мацүокаг Сибириэр дамжин Берлин рүү явж байсан гуравдугаар сард болсон явдал. Японы жанжин штаб германы зэвсэгт хүчийг Англид цөмрөн ормогц Сингапурт цохилт өгөхөөр тооцоолж байлаа.

	Английн эрэгт цөмрөн орохоор германы цэргийн сүр бадруулан бэлтгэл хийж байсныг япон үнэмшжээ. Гэтэл энэ нь том тоглоом байжээ. Германы командлал Англид цөмрөн орохгүй гэдгээ мэдэж байв.

	Гэтэл япон хүлээсээр, цаг хугацаа явсаар байлаа. Удаан ч хүлээх байв. Сингапурт цэргийн мөргөлдөөн гарвал англи, америкийнхны хүчийг Номхон далайд зангидаж, Герман бүх анхаарлаа Оростой хийх дайнд төвлөрүүлж болох сон билээ...

	Берлинд Мацүокагийн ирэхийг хүлээж, даруй Сингапурт довтлох хэрэгтэй гэдгийг итгүүлэхийг горилхийлж байлаа.

	 

	 

	Элчин сайдын яамны дэвсгэрт суудаг Оттын гэрт «Рихард ах» өглөө эрт элчин сайдтай цуг өглөөний цай уудаг нь заншил болж заримдаа тэдэнтэй Хельма нэгдэнэ. Бүр рейхстверийн үед хурандаа Николайтай цуг ажиллаж байсан хашир тагнуулчин Эйген Отт гэртээ япон зарц зардаггүй хүн байжээ. Япон тогооч, угаалгачин, цэцэрлэгчин зэрэг бол заавал кэнпэйтайтай, эсхүл штабын тагнуулын хэлтэстэй сүлбээтэй байх учиртай гэдэгт Эйген Отт ягштал итгэдэг, Рихард Зорге ч тэр үгийг нь яриагүй зөвшөөрдөг байв. Тийм учраас ч элчин сайд гэртээ зөвхөн герман зарцтай байжээ. Заримдаа Отт, Зорге хоёр эрт цайгаа уух болбол өөрснөө чанаад уучихна.

	Рихард Өрнөдөөс түгшүүртэй мэдээлэл авмагц бүлгийнхээ бүх анхаарлыг чухамхүү энэ чиглэлд төвлөрүүлэв. «Одоо яндан дурангаас ганц ч хурам хөндийрч болохгүй» гэж нэгэн зоогийн газар түр зуур уулзахдаа нөхдөдөө хэллээ. Гэтэл хамгийн нарийн ажиглалт ч шинэ үр дүн гаргасангүй. Отт ч бас юу ч мэдээгүй байсан бололтой. Тэгээд бүр өвлийн адаг сарын эцсээр нэг удаа өглөөний цай ууж сууснаа:

	— Мацүока Берлин явах бололтой байна. Биднийг ямар бодолтой байгаагаа хэлж өгнө үү гэж хүслээ. Өчигдөр орой Риббентропоос хариу авсан. Риббентроп японы санаачилгыг уухайн тас дэмжиж байгаа. Япончууд Сингапурыг авах сан гэж мөрөөсөн бидний дэмжлэг авах хүсэлтэй байна. Бидний сонирхол ч бас тийм. Энэ талаар ноён Риббентроп юу гэж над бичсэнийг хараач гэж Отт хэлээд Берлинээс ирсэн сүүлчийн мэдээг Рихардад үзүүлэв.

	 

	«Япон улс Сингапурыг аль болох хурдан авах талаар бололцоотой бүх арга хэмжээ авахыг танаас хүсье. Бусад зүйлийг хамт явуулсан цахилгаан мэдээнээс үзээрэй»

	 

	гэж Риббентроп бичжээ.

	— Энэ асуудал Берлинд үнэхээр гол асуудал болно байх гэж би бодож байна. Тэр уулзалт хэзээ болох юм бэ? гэж Зорге асуув.

	— Нэг их удахгүй дэг. Сарын дараа ч байж магадгүй. Зоргед тэр зуур: Холбоотон хоёр өөр өөрийн төлөвлөгөөний тухай тэнд гарцаагүй ярилцана даа. Мэдээлэл олж авч болох газар гэвэл тэндээс л байна! Тэнд өөрийн хүн байлгалгүй болохгүй гэдэг санаа зурсхийн орж ирэв.

	— Эйген чи Мацүокатай цуг Берлин явахгүй юм уу?

	— Би тэнд юугаа хийх бил ээ! Ерөөс тэгээд энэ тухай надад бодсон санасан юм алга.

	— Тусгүй байна даа... Япон Германы хэлэлцээ олон юмны учрыг тодосгож өгнө.

	Тэгээд Отт шинээр төрсөн санаагаа Зоргетой зөвшин ярилцаж эхлэв. Рихардын гаргаж ирсэн учир шалтгийг элчин сайд зөвшөөрсөн учир нэн даруй хөдлөхөөр шийдэв. Отт Риббентропт илгээх цахилгаан утсаа нарийн бичгийн дарга хүүхэнд хэлж бичүүлэв. Түүндээ гадаад явдлын яамны сайд Ноён Мацүокатай цуг Берлинд очих зөвшөөрөл гуйжээ.

	Гуравдугаар сарын эхээр Отт, Мацүокагийн хамт Берлин орохоор мордов. Сибирь, Москвагаар дамжин урт зам туулах хэрэгтэй боллоо. Энэхүү аяллаас генерал Оттын эргэж ирэхийг Зорге тэсэж ядан хүлээнэ. Гэвч үндсэн мэдээлэгчээ замд явах хоорондуур гараа эвхэн суусангүй. Хурандаа Крейчмертэй Ламайер зоогийн газар ярилцсан нэг удаагийн ярианы дүнд Зорге Төв рүү маш товчхон радио цахилгаан илгээсэн нь:

	 

	«Европт дайн дуусмагц Зөвлөлт Холбоот Улсын эсрэг дайн эхэлнэ гэж Токиод суугаа германы цэргийн атташе мэдэгдлээ».

	 

	Оттыг Германаас эгж ирмэгц нэлээд үнэн зөв мэдээлэл олж авна гэж Зорге бодож байлаа.

	Мацүока Берлин орох замдаа Москвад хэд хоног саатав. Тэр оросуудын санааг мэдэх даалгавар японы танхимаас авсан байв. Москва Рамзайн бүлгийн мэдээлэл аваад японы сайдтай уулзахыг бас хүлээж байлаа. Япон, Германы цэргийн их нягт холбоог бага ч болов зайлуулахын тул бүхнийг хийх хэрэгтэй байв.

	Москвагийн Умардын өртөөн дээр хүндэт харуул жагсаж, японы төлөөлөгчдийг угтахаар Сталин ирэв. Энэ бол санаанд оромгүй хэрэг. Оросууд үнэхээр алс дорнодын хөрштэйгөө сайн харилцаатай байх бодолтой байгаа бололтой... Мацүока инээмсэглэн малилзаж байлаа.

	Мацүокаг тэр өдөр Кремльд урилаа. Эхлээд гадаад явдлын ардын комиссар Молотов түүнтэй хагас цаг ярилцаад Сталины тасалгаа руу явж очив.

	Урт, том ширээний нэг талд япончууд, нөгөө талд оросууд суужээ. Сталин байн байн ширээнээс босож, тасалгаа дотуур тамхи татан холхин, аль болохоор энгийн, чөлөөтэй байдал бий болгохыг хичээж байлаа. Бага ярьж, япон зочны үгийг илүү сонсов.

	Япон улс Орост дайсагнасан бодолгүй, дэлхийн хамгийн өөдгүй юм бол англосаксууд, тэдний колонийн бодлого мөн гэж итгүүлэхийг Мацүока элдвээр оролдов. Тэр ч байтугай Япон улс Хятадад хятадуудтай биш, хятадын хөрөнгөтнийг, капиталист байгууллыг дэмждэг их Британитай тэмцэлдэж байгаа гэж Мацүока ярив...

	Японы бодлогын тухайд гэвэл биднийг капиталист улстай тэмцэл хийж буй ёс суртахууны хувьд коммунист орон, пролетари орон гэж хэлэхэд болно. Энэ үзэл суртлын тэмцэл нэлээд хэмжээгээр эзэлнэ... гэж Мацүока ярилаа.

	Оросууд бас капитализмын эсрэг байдаг болохоор япончуудтай нэг сонирхолтой байх ёстой гэж тэр битүү хэлээд, японы засгийн газрын итгэмжлэгдсэн хүн, ноён Күхүра Фүсонасүкэгинн Москвад Сталинтай уулзаж байсан эртний хэлэлцээрийн талаар сануулав. Энэ бол тун эртний, генерал Танака ерөнхий сайд байх үеийн хэрэг. Японы тал Дорнод Сибирь, Манжуур, Солонгосоос бүрдсэн бэхлэгдээгүй завсрын улс байгуулахыг санал болгосон юм. Шинэ улсад нээлттэй хаалганы бодлого хэрэгжих байжээ... Тэр үед тохиролцож чадаагүй нь харамсалтай. Тохиролцсон бол Япон, Оросын хоорондох мөргөлдөөн арилах сан билээ...

	Үнэхээр хориод оны үес, Алс Дорнодын интервентийг устгасны дараахан, япончууд ийм хэлэлцээр хийхийг оролдож билээ. Күхүра Фүсонасүкэ Америкийн Нэгдсэн Улсад суугаа японы элчин сайд Хироши Сайгогийн хамт Москвад иржээ. Америкчууд бас завсрын улс байгуулах сонирхолтой байв. Тэгтэл алс дорнодын шинэ улсын бүрэлдэхүүнд, японы саналаар бол зөвхөн Дорнод Сибирь, Приморье, Өвөр Байгал орох ёстой болж хувирчээ. Оросууд эхнээс нь санал зөрж, хэлэлцээр ямар ч үр дүнд хүрсэнгүй. Удалгүй Жан Золин алагдаж, япончууд дипломат санаархлаасаа татгалзаж, тивд цөмрөн орох шинэ зам эрэлхийлэх болсон билээ.

	Одоо Мацүокаг үг хэлээ ололцоогүй хэлэлцээрийн талаар дурсахад Сталин энэ яриаг өөр тийш чиглүүлэв.

	— Өнгөрсөн юм яриад яах вэ. Та үл довтлох гэрээ байгуулах манай саналыг юу гэж үзэж байна? гэж гансаа сорох зуур хэлэв.

	Мацүока болсон яриаг засгийн газартаа мэдэгдэх хэрэгтэй гээд Берлинээс буцах замдаа тодорхой хариу өгч чадна байх гэж найдаж байгаагаа илэрхийлэв.

	Мацүока Сталинтай юу ярьснаа Берлинд ерөнхий үгээр ярив. Тэр дотроо ухаантай хүн байлаа...

	Берлинд Гитлер, Риббентроп хоёртой хэлэлцээ хийж байх хооронд Мацүока Токиогоос шинэ заавар авлаа. Засгийн газар Зөвлөлт Оростой үл довтлох гэрээнд гарын үсэг зурах эрх гадаад явдлын яамны сайддаа олгожээ.

	Эйген Отт Токиод дөрөвдүгээр сарын дундуур эгж ирлээ. Рихардад намирсан зөөлөн нэхий дээл авчирч маш сайхан бэлэг өгөв. Ийм сайхан дээл одоо Германаас олно гэдэг яггүй. Отт түүнийг олохоор Оффенбах орж пүүсийн эзэн, хуучин анд Людвиг Крумийн хадгалж байсан хэдэн дээлээс нэгийг авсан ажээ. Анд нөхөртөө ийм бэлэг барих болсондоо сэтгэл туйлын ханамжтай байлаа. Гэвч Зорге үүнээс ондоо чухаг бэлэг хүлээжээ. Тэгээд хоёулхнаа хоцорсон хойно:

	— За Герман маань ямаршуухан байна даа? гэж асуув. Яриа орой болтол үргэлжлэв...

	Хаалгач өвгөн ноён Оттын гэрэлтэй цонх өөд хэд дахин тэвчээр алдангуй харав. Дургүйцсэн юмгүй авч журам гэдэг журам л шүү дээ, бурхан минь хашааны хаалга түгжээд явж амрах цаг болсон сон гэж Ридел аав бодох авч, доктор Зорге элчин сайдын өрөөнд суусаар байлаа.

	Хөшиг татсан цонхны бүдэг гэрэл газар тусаж, цонхны жаазны дөрвөлжин дүрс дахин гарчээ. Цонхны цайвар хөшиг дээр үе үе бүдэг сүүдэр бий болсноо дахин алга болох нь бодвол ноён Зорге дадсан заншлаараа өрөөн дотуур нааш цааш холхиж буй бололтой. Зорге ярьж буй үедээ дандаа тэгж явдаг зантай хүн. Ридел аав үүнийг аль эртний мэдэх билээ.

	Докторын машин ч хашаан дотор байв. Машин дээр ойсон гэрэл тусжээ. Чухам үнэнийг яривал Ридел аав оройтсон зочныг гаргаж өгөх гэж, энэ машины улмаас хашааны хаалган дээр удтал зогсох хэрэгтэй болдог билээ. Гэтэл машин ч гэж дээ, ёстой нүүр халмаар эд! Хонхойж ёнхойн халтар болсон муу оронцог. Ноён Зорге түүнийг хэдэн жилийн урьд худалдан авснаас хойш нэг ч угаагаагүй гэдэгт Ридел аав баттай итгэнэ. Худалдаж авах үед ч их муудсан машин байжээ. Тийм хүндтэй хүн гэх, гэтэл ийм муу машинтай байх гэж дээ! Өвгөн зарцын ойлгодоггүй юм гэвэл энэ байлаа. Өөдгүй муу буудлын эзэн, адгийн муу юу ч үгүй хүн ч атугай загасны зээл рүү сайн машинаар явдаг билээ. Үнэндээ хүчтэй машин, араатан амьтан л гэсэн үг. Хурд гэдэг жигтэйхэн... Гэтэл гадаад үзэмж нь энэ!.. Ноён Зоргегийн хувьд гэвэл өө хэлэх юм байхгүй. Ямагт эелдэг, ялдам хөөр баясгалантай, даруу дөлгөөн, дандаан мэндэлнэ. Тэр янхигар Майзингертэй эгнэх хүн биш. Ирж амжаагүй, мэдвэл зохих юмаа мэдээгүй хэвтэж цацагт хяруул шиг нэг их ярвагар амьтан байдаг юм. Ийм амьтнаас холуурхан явсан нь өлзийтэй гэж Ридель бодно. Элчин сайдын яамныхан түүнээс бүгд айна. Ридель аав нь айна. Айлгүй яах вэ дээ. Майзингер яаж ч мэдэх хүн. Баривчлан авч Герман руу явуулж чадна. Нэгийг нь нөгөөгөөр матуулж дөнгөнө. Ридель аав хэн хаа байсан, хаашаа явсан, ямар машинаар явсныг нь түүнд өдөр болгон илтгэнэ. Одоо яая гэх вэ? Оберштурмбаннфюрер бүгдийг тэгж илтгэдэг болгожээ.

	Ридел аав бусдаас нэг их дор ч үгүй, дээр ч үгүй. Тэгээд эсэсчийн даалгаврыг хашааны хаалган дээр жижүүрлэдэг шигээ, элчин сайдын яамны зочдыг угтан авч, гаргаж өгдөг шигээ ёсчлон шударга нямбай гүйцэтгэдэг байв. Доктор Зорге шөнө дүл болтол ноён Оттын өрөөнд суусан гэдгийг маргааш Майзингерт мэдээлнэ. Элчин сайдын яаманд тийм журам тогтсон болохоор Ридел аав юу ч өөрчилж эс чадна. Гэхдээ Зоргед Ридел аав муу санах юм ер үгүй, харин ч дотроо сайн байдаг билээ...

	Хаалгач өвгөн цонх өөд дахин харж, бодолхийлээд гараа сэгсэрч хаалгаа хаахаар явав. Журам гэдэг журам байх хэрэгтэй. Доктор Зорге хэрэг болбол үүд цохиж, үүргэлж байвал сэрээнэ биз. Тэгэхлээр нь элчин сайдын яамны хашаанаас гаргаж, зохих ёсоор нь үдье. Хашааны хаалга ийнхүү удтал онгорхой байлгаж таарахгүй...

	Эйген Отт Берлинд юу олж мэдсэнээ Зоргед хэдэн цагийн турш ярив.

	Элчин сайд Отт Риббентроп, Гитлер нартай Мацүокагийн уулзсан бүх уулзалт дээр байж, өөрийн чихээр сонссон бүхнээ Рихардад ярив. Энэ бол ер бусын чухал зүйл байлаа.

	Мацүока эхлээд Гитлертэй уулзжээ. Фюрерийн тасалгаа эзэнт гүрний албан өрөөнд ярилцаж, японд одоо Сингапурыг булаан эзлэх хамгийн тохиромжтой цаг болоод байна. Юу гэвэл Орос, Англи, Америк түүнд саад хийж чадахгүй. Ийм сайхан эгзэг мянган жилд нэг удаа таарч болох байх гэж Гитлер хэлжээ.

	Мацүока санал нийлээд, шийдмэг бус хүн хэзээд гуйвдаг, тэдний тавилан тийм буюу. Харин барын зулзага барья гэсэн хүн агуйд нь орох ёстой. Сингапурыг булаан эзлэхгүйгээр Япон улс өмнөд тэнгисийн асуудлыг шийдэж чадахгүй. Сингапур гэдэг нь орчуулах юм бол арслангийн хот гэсэн үг гэж хэлээд үгийнхээ наадамд сэтгэл нь маадайн хөхөрчээ.

	Элчин сайд Отт ярианы сүүлчээр хамгийн чухал бүхнийг нь тэмдэглэж авчээ. Одоо тэгээд тэмдэглэлийн дэвтрийнхээ хуудаснуудыг эргүүлэн эзэнт гүрний албан тасалгаанд, Вильгельмштрасс дахь германы гадаад явдлын яаманд юу ярилцсан бүхнийг сэргээн санаж ярьсанд тагнуулын «Рамзай» бүлгийн удирдагч Рихард Зорге Зөвлөлт Улсад дайсан болж тун болзошгүй хоёр орны төлөөлөгчдийн маш нууц зөвлөгөөний тухай туйлын дэлгэрэнгүй мэдээ олж сонсов.

	Эйген Отт аяллынхаа дүнд фюрер Японыг дайнд орохыг сонирхож байгаа юм байна гэдэг дүгнэлт хийжээ. Тэгэхдээ хэний эсрэг тэр вэ? Фюрер Сингапур, Өмнөд тэнгисийн тухай ярихдаа тувт Оросын тухай ярианд орж байжээ. Япончууд ар галынхаа тухай эмээхийн огт хэрэггүй. Орос хөндлөнгөөс оролцож зүрхлэхгүй хэмээн Мацүокаг Гитлер элдвээр ятгажээ. Хэрэгтэй бол ямар ч баталгаа өгөхөд бэлхэн байна. Орос Японы эсрэг ямар нэг алхам хийвэл Орост Герман нэн даруй халдан довтолно гэж Гитлер хэлжээ. Тийм болохоор японы ар тал аймшиггүй гэж Гитлер үзэж байв. Тэгснээ Гитлер Сингапур луу нэн даруй довтлох хэрэгтэй. Англи улс Ази, Европын алинд ч тэмцэл хийх тэнхэлгүй байгаа гэж ярьжээ. Фюрер японы армид техникийн тусламж үзүүлэхэд бэлхэн байна. Торпед тэрчлэн бөмбөгдөгч «штукас» гэдэг онгоцыг нисэгчидтэй нь өгч болно гэжээ.

	Риббентроп бүр ч илэн далангүй өгүүлэн «Япон улс Оросоос айлгүйгээр урд зүг Сингапурыг булаан авахаар уужуу тайвуу хөдөлж болно. Герман 240 дивиз, түүний дотор танкны хорин дивиз гаргаж чадна. Үндсэн зэвсэгт хүчин дорнод хил дээр байрлаж байгаа. Тэд хэзээ л бол довтолгоонд ороход бэлхэн. Орос Германы хувьд дайсагнасан байр суурь эзлэх юм бол фюрер түүнийг хэдхэн сарын дотор бут цохино» гэжээ.

	Отт энэ хэсгийг тэмдэглэлийнхээ дэвтрээс яг үсэгчлэн уншиж өгөв. Рихард түүнийг нь тогтоож авлаа. Энэ удаад асар их юм тогтоож авах хэрэгтэй болсон ч гэсэн Зоргегийн ой гоц хурц билээ. Зорге тэр бүгдийг цөмийг тогтоожээ.

	Берлинд болсон олон өдрийн ярианд бас онцын ач холбогдолгүй юм шиг мөртөө чухал зүйлс ч байлаа. Жишээ нь: Геринг Риббентроп хоёрын хэн хэн нь Сибирийн төмөр замд найдахын хэрэггүй гэж тус тусдаа Мацуохад хянуур зөвлөснийг Отт анхааралдаа авчээ. Геринг: «Герман японы тээврийн харилцааг Сибирийн төмөр замаас хараат байдлаар авч үзэж болохгүй» гэж хэлжээ. Риббентроп үүнийг мөн тийм маягаар давтан хэлжээ.

	Отт эцэст тэмдэглэлийн дэвтрээ хажуу тийш тавин:

	— Бид ч Оростой тулалдах болох юм биш биз дээ, Ики чи юу гэж бодож байна? гэж асуув.

	— Мэдэх юм алга даа. Тэгдэг юм бол Оростой хийсэн дайн тэнэг мангуугийн дээд үйлдэл болно. Би үүнд итгэж байна.

	— Тэгвэл чи бид хоёр юу хийж болох вэ?

	— Юу? Тийм мангуу тэнэг юм хийхгүй байхыг ятган үнэмшүүлэх хэрэгтэй! гэснээ Зорге босон харайж өрөөн дотуур алхаж эхлэв.

	Эйген Отт тэр орой бас Мацүока Гитлер хоёрын сүүлчийн уулзалтаар юу ярилцсаныг ярив. Тэр хоёр салах үед Мацүока фюрерт:

	— Энд ярилцсан асуудлаар би цаашдаа цахилгаанаар холбоо барихыг хүсэхгүй сэн билээ. Энэ бол осолтой. Бидний нууц задрахаас би болгоомжилж байна. Тиймээс бидэн рүү тусгай элч явуулж байсан нь дээр гэжээ.

	Гитлер хариулахдаа:

	— Герман хүний нууц хадгалж чаддаг чадварт та найдаж болно гэжээ.

	Түүнд нь Мацүока хэлэхдээ:

	— Ноён Гитлер танд би итгэж байна. Гэхдээ даанч Японы тухайд ингэж хэлж би чадахгүй гэжээ.

	Зорге инээмсэглэн:

	— Мацүока бидэнд ердөө л тал зассан үг хэлсэн нь тэр... Чи бид хоёр далайн захад балрах шахсаныг санаж байна уу?.. Япончууд нууцаа хадгалж чаддаг улс. Гэхдээ бид түүнийг илчилж чадна. Тийм биш гэж үү? гэвэл,

	— Дандаа тийм биш. Берлинд дээд зэргийн илэн далангүй байгаа юм шиг бидэнд санагдсан, Мацүока маань нутаг буцах замдаа Москвагаар орж, төвийг сахих тухай гэрээг тэнд байгуулжээ. Риббентроп над юу бичсэнийг үз л дээ. Мацүокагийн ийм хоёр нүүр гаргасанд түүний бие дургүйцэж байна гэж хэлэв.

	Отт «Элчин сайдын шифрээр» гэсэн сийлбэр үсэг бүхий албан хуудсан дээр цохисон цахилгааныг үзүүлэв. Риббентроп төвийг сахих тухай Зөвлөлт Японы гэрээ байгуулагдсан талаар гайхаж байгаагаа Японы Гадаад явдлын яаманд хэлэхийг Оттод даалгажээ. Мацүока Германы талаас ойрын ирээдүйд дайн эхэлж болзошгүй байгаа тэр оронтой ийм гэрээ байгуулсныг Риббентроп ойлгохгүй байгаа ажээ...

	Рихард унтаж байгаа манаачийг сэрээн гэр лүүгээ явахад шөнө орой болсон байлаа.

	Ридел аавын тухайд гэвэл, өглөө нь оберштурмбаннфюрер дээр орж, өглөөнөөс эхэлж элчин сайдын яаманд нүүрс зөөн авчирсан, нуудасчин Эрнст, бичээч хүүхэн Урсулатай үдэд хаашаа ч юм явсан, Эрнст эхлээд бүсгүйг байшингийн буланд хүлээж байгаад цуг явсан... хэмээн ажигласан зүйлсээ мэдээллээ. Ридел аав мэдээллээ дуусах дөхөх үед дуугаа намсган:

	— Ноён Зорге өчигдөр шөнө орой болтол ноён Оттын өрөөнд суусан. Арван нэг арван тавд явсан... гэж хэлэв.

	Майзингер хаалгач өвгөний ямар ч ашиггүй мэдээллийг уйтгартай бичиж аваад энэхүү хичээл зүтгэлтэй атлаа юу ч эс ойлгох, тэнэгдүү өвгөнд зэвүү нь хүрнэ. Майзингер Зоргегийн нэрийг дурсах үед уур нь шатан Ридел өөд муухай харцаар ширтэн, царай нь аажмаар чинэрэн хүрэнтэж унтууцан,

	— Чи аан гэж бай! Тэнэг амьтан! Чи рейхсфюрер Гиммлерийг хүртэл тагнадаг болох нь уу!? Ухаан чинь даанч богино байна... Зоргегийн тухай чи миний чихэнд дахиад нэг ч үг бүү дуулгаарай. Зорге энд би л гэсэн үг. Ойлгов уу?.. гэв.

	Өвгөн цэргийн маягаар цэх болон,

	— Мэдлээ! гэж балмагдангуй хариулав.

	 

	 

	Рихард Зоргед нацистууд Зөвлөлт Оросын эсрэг дайнд бэлтгэж байгааг нотлох үүнээс өөр баталгаа хэрэггүй. Тэр Берлинд болсон нууц хэлэлцээрийн тухай, Зөвлөлт Холбоот Улсын эсрэг дайнд Герман бэлтгэж байгаа тухай Төвд мэдээ явуулав. Нууц түлхүүр бүхий цахилгааныг кэнпэйтайн нууц төлөөлөгчдийг төөрөлдүүлэхийн тулд хэсэг хэсгээр, янз бүрийн газраас дамжууллаа.

	Тавдугаар сарын нэгэнд, бүх тив дэлхийн хувьсгалт тэмцэгчдийн интернационалч эв санааны нэгдлийн өдөр Зорге Төвд илгээх мэдээллээ «Бид өөрийн бүх бодол санаагаар та бүхэнтэй цуг Улаан талбай дээгүүр алхлан өнгөрч байна» гэсэн үгээр эхэлжээ.

	Тэгээд цааш нь Гитлер Зөвлөлт Холбоот Улсын эсрэг аян дайн эхлэхээр эрс шийджээ. Гитлер үүнээ оросуудыг үр тариагаа суулгаад дуусмагц эхлэх бодолтой байна. Ургацыг нь германчууд хураахыг хүсэж байна гэдгийг Рамзай мэдээлжээ. Энэ мэдээллийг Японд суугаа Германы элчин сайд Оттоос олж авсан гэдгээ дурджээ.

	Тэр цахилгаанд бичсэн нь:

	 

	«Гитлер Зөвлөлт Холбоот Улсын европын хэсгийг түүхий эд, үр тарианы баазаа болгон ашиглахаар Зөвлөлтийн эсрэг дайн эхэлж, бут цохихоор хатуу шийджээ. Дайныг эхэлж болзошгүй эгзэгтэй хугацаа нь:

	а) Югославыг бут цохиж дуусмагц,

	б) үр тариа суулгаж дуусмагц,

	в) Герман Туркийн хэлэлцээ дуусмагц.

	Дайн эхлэх шийдвэрийг тавдугаар сард Гитлер гаргана. 

	Рамзай» 

	 

	гэжээ.

	Рихард Зорге Москвад түгшүүрийн дохио дараа дараагаар өгсөөр байлаа.

	Тэр 1941 оны тавдугаар сарын эхээр,

	 

	«Германы хэсэг төлөөлөгч Берлин рүү буцлаа. Тавдугаар сарын эцсээр ЗХУ-тай дайн эхэлнэ гэж тэд үзэж байна» 

	 

	гэж дамжуулав.

	Зорге дайн эхлэхээс сарын өмнө, тавдугаар сарын 19-нд Москвад, радиогоор

	 

	«Зөвлөлт Холбоот Улсын эсрэг 9 арми, 150 дивиз төвлөрүүлэх гэж байна» 

	 

	гэж мэдээлэв.

	1941 оны зургаадугаар сарын нэгэнд,

	«Германчууд жигүүрийн ба тойруу арга ажиллагаагаар тусдаа бүлгүүдийг бүслэн авч, тусгаарлах эрмэлзэлтэй байна» гэжээ.

	Зорге «Барбаросс» төлөвлөгөөнд тусгагдсан, германы дээд командлалын стратегийн дээд зэргийн нууц санааг Төвд илрүүлэн өгсөн боловч, Сталин энэ мэдээг зохих ёсоор үнэлэлгүй, Гитлертэй байгуулсан гэрээнд итгэж байлаа.

	Гэтэл үүнийг коммунист тагнуулчин үл мэдэх учир өгсөн дохио нь байнд хүрч байгаа гэдэгт итгэж, түгшүүрийн харанга дэлдсээр байлаа. Тэр Оросыг гэнэдүүлж чадахгүй гэж бодон баяр хөөртэй байлаа.

	Рихардын гарт хамгийн үнэн зөв мэдээ орж ирсээр байжээ.

	Токиод суугаа элчин сайддаа Риббентропын өгсөн заалтыг Зорге бүр тавдугаар сард олж уншжээ. Үүнд:

	 

	«Хэрэв Герман, Зөвлөлтийн хооронд мөргөлдөөн үүсвэл Японы ямар ч ерөнхий сайд юм уу, гадаад явдлын яамны сайд Японыг төвийг сахисан хэвээр үлдээж чадахгүй» гэсэн Мацүокагийн баталгааг эвийг нь тааруулж байгаад өөрт нь сануулах хэрэгтэй. Тийм мөргөлдөөн үүсвэл Япон зүй ёсоор Германы талд орох ёстой. Төвийг сахих тухай ямар ч гэрээ тэнд тус болохгүй» 

	 

	гэсэн байв.

	Япончууд үнэхээр ч Зөвлөлт Холбоот Улстай байгуулсан үл довтлох тухай гэрээг юман чинээнд бодохгүй байлаа. Квантуны армийн командлагч, генерал Үмэжүгийн хэлсэн угийн агуулгыг Мияги уламжлав. Үмэжү хэлэхдээ:

	 

	«Оростой байгуулсан төвийг сахих тухай гэрээ бол зөвхөн дипломат алхам мөн. Арми цэрэг дайны ажиллагаанд бэлтгэхээ өчүүхэн ч сулруулж үл болно. Оростой хийх дайнд бэлтгэхэд гэрээ ямар ч өөрчлөлт үл оруулах тул тагнах, хорлон сүйтгэх ажлаа лавшруулах нь чухал. Зөвлөлт улсын эсрэг хийх дайнд бэлтгэх явдлыг өргөтгөх хэрэгтэй. Тэр дайн шийдвэрлэх үед Японд ялалт авчирна»

	 

	гэжээ.

	Генерал Үмэжү энэ үгээ Мацүокаг Москвагаас эргэж ирснээс хоёр долоо хоногийн дараа Квантуны армийн офицеруудын зөвлөгөөн дээр хэлжээ.

	Доктор Зорге эдүгээ Токиогоос нэг ч өдөр хөндийрч болохгүй боллоо. Гэтэл Манжуураас лавтай мэдээ авах хэрэгтэй. Зөвлөлт улсын алс дорнодын хил дээр юу болж байгааг мэдэх ёстой байлаа. Тэгээд Рихард Манжуур луу төвийн нацист «Фёлькишер беофахтер» сонины сурвалжлагч, Бельгийн вангийн үеэл дүү Урахыг ятган явуулж дөнгөв. Урах явж ирээд Зоргегийн урьдчилан зөгнөж байсан олон зүйлийг баталж өгчээ.

	Рихард Урах вангийн хийсэн сэтгүүлчийн аяллын тухай генерал Үмэжүтэй Урахын ярилцсан ярианы тухай Оттод ярив. Үүнтэй холбогдуулан элчин сайд Отт Берлинд цахилгаан явуулав.

	 

	«Синьзинд Квантуны армийи командлагч генерал Үмэжүтэй ярилцсан ярианыхаа тухай ван Урах бидэнд мэдэгдлээ. Үмэжү Япон Оросын төвийг сахих тухай гэрээнд баяр хүргэж байгаа хэдий ч гурван этгээдийн гэрээ бол Японы улс төрийн бодлогын хөдөлбөргүй үндэс болж өгөх бөгөөд Герман, Зөвлөлт Оросын хоорондын харилцаа өөрчлөгдмөгц Оростой төвийг сахих харилцаа бас өөрчлөгдөнө гэж онцлон тэмдэглэжээ».

	 

	Герман удахгүй Зөвлөлт Холбоот Улсад довтлох нь гэдгийг одоо Рамзайн бүлгийнхэн маш тодорхой мэдэж байлаа. Гитлер зургаадугаар сарын зургаанд Берхтесгаден дахь ордондоо элчин сайд Ошимаг хүлээн авч ярилцахдаа Орост халдан довтлохоор Герман нэгэнт шийдсэн гэдгээ мэдээлжээ. Японыг бас энэ дайнд оролцоосой билээ гэж Герман хүсэж байгаагаа Гитлер цухуйлгажээ.

	Энэ бол гайхалтай шинэ сонин байлаа. Энэ тухай ерөнхий сайд хунтайж Коноэд нэн даруй мэдээлжээ. Озаки Хозүми урьдын хэвээр ерөнхий сайд дээр орж гарсаар байсан тул мөн тэр өдөр элчин сайд Ошимагийн цахилгаан утасны агуулгыг олж мэдэв. Орой нь Зоргег эрж олоод болсон явдлын тухай сэтгэл хямрангуй ярив. Тэгээд шөнө нь агаарын долгионоор бас нэгэн нууц түлхүүр бүхий цахилгаан дамжлаа.

	Рихард Зорге зургаадугаар сарын арван дөрвөнд ТАСС-ын мэдэгдэл уншив. Герман ЗХУ-д довтлох бодолтой байна гэсэн цуу бол ямар ч үндэсгүй зүйл гэдгийг Зөвлөлт Холбоот Улсын цахилгаан мэдээний агентлаг бүрэн эрхийнхээ дагуу мэдэгдэж байна... гэснийг үзээд Зорге үнэмшсэнгүй. Яахаараа тэр бил ээ?! Тэр олон сарын турш үүнээс шал өөр мэдээг Төвд мэдээлж байсан шүү дээ. Гэхдээ энэ бол дайсанд худал мэдээ тараах гэсэн арга ч байж болох юм... Рихард даян дэлхийд тарсан няцаалтыг дуустал уншлаа: 

	 

	«ЗХУ-д байгаа баримт мэдээнээс үзвэл Герман улс, Зөвлөлт Холбоот Улсын нэгэн адил зөвлөлт-германы гэрээг чандлан сахиж байна. Зөвлөлтийн талын үзэж байгаагаар Герман гэрээг зөрчиж, Зөвлөлт Холбоот Улсад халдан довтлох гэж байна гэсэн цуурхал бол ямар ч үндэсгүй зүйл...».

	 

	Зорге товчоон дээрээ үүдээ түгжээд — Яахаараа тэр бил ээ? Яахаараа тэр бил ээ? гэж үглэн, чамархайгаа өвдтөл базлав. «Герман Зөвлөлт Холбоот Улсын эсрэг довтлох бодолтой байна гэсэн цуу бол ямар ч үндэсгүй зүйл...» гэсэн үг зэвүүг нь хүргэжээ. Надад итгэхгүй байна уу?! гэсэн бодол тархинд харван орж ирэхэд, энэ дэмий бодлыг таягдан хаяв. Тэгэх ёсгүй! Төвийн командлал өөрт нь эргэлзэхгүй байгаа. Тиймгүй сэн бол түүнийг Токиод үлдээхгүй байх сан. Гэтэл ТАСС яахаараа ингэж ард түмнийг тайвшруулж назгайруулсан няцаалт хийв?

	Рихард Зорге энэ асуултад хариулт олсонгүй. Гэвч Рихард ТАСС-ын няцаалт уншсан тэр өдрөө бас нэг, дайны өмнөх сүүлчийн мэдээгээ явуулсан нь:

	 

	«Дайралт 1941 оны зургаадугаар сарын 22-ны үүрээр өргөн фронтоор эхэлнэ. 

	Рамзай».

	 

	Рихард ТАСС-ын няцаалтыг зөвшөөрөхгүй байгаагаа, өөрийн эсэргүүцлээ, өөрийн үнэн зөвийг хамгаалагч коммунист тагнуулчны бүх зоримог занг энэ эрс шийдмэг цахилгаанд шингээжээ. Гэтэл энэ цахилгаан мэдээ ч бас олигтой үйлчлэл үзүүлсэнгүй.

	Зургаадугаар сарын 22 боллоо. Дайн Токиогийн цагаар өглөөний арван цагт эхэлсэн боловч Зөвлөлт Холбоот Улсад Герман халдан довтолсон тухай мэдээ энд өдөр дунд дуулдлаа.

	Рихардын ухаан бодол дээд зэргээр түгшин үймэрч, уруу царайлан дүнсийн явах агаад Европоос ирэх мэдээг хүлээв. Мэдээ байхгүй тул Гитлер Орост халдаж зүрхлээгүй байж юу магад гэсэн горьдлого ч төрөв. Гэтэл үд дунд тэр хий горьдлого сарнин арилав. Ням гараг байсан учир Моорынд олон хүн цугларч бүгд ширээнд сууж байх үед мэдээг дуулгав. Элчин сайд Ошима дайн эхэлснийг Берлинээс мэдээлжээ.

	Дуу шуугүй байдал ам халсан маргаанаар солигдож зочид бие биеэсээ өрсөн маргалдана. Зоргегийн өөдөөс харж суусан Анита Моор бас юм ярьж, чухам юу яриад байгааг нь Зорге эс ухаарна. Эцэст гэрийн эзэгтэйн юу хэлж буйг сая л ухаарав.

	— Фюрер оросуудыг хашраахаар шийдсэн нь маш сайн хэрэг. Бидэнд тэгтлээ их хэрэгтэй байгаа Хар тэнгисийн эргийн тухай, нефтийн тухай Гитлер хэчнээн ч удаа ярьсан бэ дээ. Оросууд бидний хүслийг хүлээж аваагүй болохоор одоо өөрснөө хариулаг. Бид бүгдийг хүчээр авна. Хар тэнгисийн эргийг хачин гоё гэлцэх юм!.. гэв. Архи дарс ууж, сэтгэл хөдөлснөөс царай нь улайжээ.

	Рихард тэсэж чадсангүй, ширээ алгадаад, нам гүм болоход

	— Та нар ч хүн юм даа!.. Та нар Орос гэж юу болохыг мэдэх үү! Биднийг гурил болтол арчих болно. Тэгэх нь ч зөв! гэж ууртай хэлэв.

	Зорге ширээний араас гуйван босож, үүд рүү алхав. Тэр өдөр үнэхээр согтсон бололтой.

	Оройхон Зорге «Империалд» сууж харагдав. Тэр ширээний ард суугаад үл үзэгдэх хүнд хэлрүүн:

	— Энэ дайн намайг алж байна... Алж байна!.. Энэ муусайн гахайнууд уйлах болно...

	Зорге Оттынд хоол идэхээр очив. Тэнд дахиад Оростой хийж байгаа дайны тухай яриа гарав. Зорге бас л тэссэнгүй.

	— Гитлер Орос оронд шүдээ булгална гэж би хэлж байна шүү! Орос бол ирээдүй бүхий цорын ганц орон. Цорын ганц орон. Та нар мэдэхийг хүсэж байвал, би эндхийн юм бүхэнд залхаж гүйцлээ. Орост амьдар гэвэл дуртай зөвшөөрөх сөн... гэж оросуудыг удахгүй буулгаж авна хэмээн ярьж байсан нэг хүнд чанга дуугаар хэлэв.

	Отт ярианд оролцохоос аргагүй болов. Тэр найзынхаа хэтрүү занг сайн мэдэх боловч, энэ удаа хэмээс хэтэрчээ. Гэрт нь ийм яриа болсноос элчин сайдад өөрт нь ч муу юм болж болно. Отт зэмлэнгүй инээмсэглээд

	— Ики, чи өөрийгөө орос болгох гэхээ боль. Царай чинь таарахгүй гэж хэлэв.

	Зорге тас тас хөхөрч

	— Би орост амьдрахыг хүсэж байна гэж үнэнээсээ хэлж байна! Үнэмшихгүй байна уу? Дураараа бол!.. гэв.

	Яриа нэлээд хумигдав. Зоргегийн үгийг цагаа олоогүй тоглоом хийв гэж бодоцгоожээ.

	Рихард Зорге дайн болсон анхны өдрийн шөнө өөрийн нууц бүлгийн нэрийн өмнөөс Төвд радио мэдээ илгээсэн нь:

	 

	«Бид энэ хүнд үед сайныг хүсье. Эндэх ажлаа шургуу биелүүлэх болно».

	
РЕМБРАНДТЫН ЗУРАГ

	Этгээд зантай эзэн орчин үеийн соёл боловсролыг эс хүлээн дагаж, гагцхүү Японы хуучны зүйлсийг шохоорхох учир түүний зоогийн газар цахилгаан гэрэл байхгүй, зөвхөн лаа асаана. Тийм учраас энд неон гэрлийн оронд жинхэнэ галыг, анхаарал бодлоо төвлөрүүлэх боломж эс олгох дагшаа орилоо хөгжмийн оронд хуучин цагийн зоогийн газрын феодалын маягт нам гүмийг дээрд үзэн таашаах амгалан тайвуу, тохь томоотой налгар хүмүүс цугласан байж ч болох байв. Байшингийн нөгөө өнцгийн тусдаа өрөөнд шанз хөгжмийн аялгуунд гэйша нарын дуулах нь хүртэл бүдэг сонстон, энд ноёлох нам гүмд өвөрмөц маягийн дэвсгэр болж өгнө. Этгээд зан нь түүнийг хохироосонгүй, зоогийн газар үй олон хүн ирнэ.

	Орой боллоо. Нээлттэй цонхоор зөөлөн салхи сэвэлзэж, ширээн дээрх цутгамал баг суурьтай лааны дөлийг үл мэдэгхэн үлээнэ. Лааны дөл танхимын гол хэсэг, бүдэгхэн гялталзах сийрс, ширээний ард суугаа хүмүүсийн царай, алсын буланд буй будда бурхны алтан баримлыг гийгүүлнэ.

	Будда харанхуй хүрээгээр хүрээлэгдэж, галын бүдэг туяанд онцгой гоёмсог харагдана. Тэрчлэн дэргэд нь дүүжлээстэй, алтан шаргал, хар өнгө хоёроор хослон зурсан тэнгисийн хадархаг эргийг дүрсэлсэн зураг үзэсгэлэнтэй гоёмсог харагдах бүлгээ.

	— Рембрандт гэж Зорге хэлэв.

	— Үгүй, энэ бол сүүдрийг шүтэж зурсан япон зураг. Алт өдөр өнгө муутай харагддаг атлаа харанхуйд галын гэрэл тусахаар ёстой үзэсгэлэн гоё шижиртэн харагддагийг та анзаарсан уу? гэж Мияги хэлэв.

	— Би анхаарал хандуулах гэсэн гол юмаа гэрэлтүүлж, бусад зүйлийг сүүдэрт хийдэг Рембрандтын аргад дуртай гээд Озаки, — Та бид гол юмаа гэрэлтүүлсэнгүй гэж үү?.. гэлээ.

	Салхины сэрчигнээн лааны дөлийг бөхөлзүүлэхэд Будда гэрэлтэн харагдахаа болив. Озаки алгаа ташвал үсээ өндөрлөн янзалж самнасан залуу япон бүсгүй орж ирээд үүдэнд зогсов.

	Озаки цонх хаахыг түүнээс гуйв. Япон бүсгүйг гарсны дараа Хозүми:

	— Одоо яриандаа оръё гэв.

	Зорге, Озаки, Мияги гурвуул байлаа. Тэд Киотод өөр өөр галт тэргээр ирж нэр цуунд гарсан чулуун цэцэрлэг доторх ордонд уулзжээ. Рихард энд ирэх бүрдээ японы эртний уран бүтээлчдийн урлан бүтээсэн гайхамшгийг хэдэн цагаар бясалган харж суухаас эс буцна. Энэ бол үл давтагдах хосгүй бүтээл бил ээ! Өндөр хэрмэн хананы дотор байх одон бөмбөгийн талбай шиг том талбайг жижигхэн хайргаар жигд хучжээ. Цэцэрлэг дундуур тармуурт өртөлгүй хоцорсон, дөнгөж мэдэгдэх төдий зурвас өвс зурайна. Цэцэрлэгийн гол дунд, цайвар хайрган тэнгис дунд таван том чулуу таван арал адил бүртийх нь сонгодог төгс бүтээл болжээ. Бодис юмсын зохицолдоог гайхалтай сайхан мэдрэх чадвар зураачдад чулуун цэцэрлэгийн энэ дотоод хэмнэл, энэ цорын ганц шийдвэрийг хэлж өгчээ. Энд тэнгис далайд яваа адил бүхнийг умартан эцэс төгсгөлгүй гөлрөн ширтэж болно...

	Чулуун цэцэрлэгт зөвхөн орой уулзахаар болзжээ. Европын дайн эхэлснээс хойш германы сурвалжлагч доктор Зорге оросуудтай илт өдөөнгүй харилцаж, англичуудтай мэндлэхээ больж, францын сурвалжлагч Вукеличтэй ялагдсан үндэсний төлөөлөгчийн хувьд нь их дээрэнгүй ярилцдаг болжээ. Харин гагцхүү япончуудтай хуучин янзаараа энгийн, найрсаг байна. Эдүгээ Вукеличтэй урьдын янзаар Ламайерын зоогийн газар ил сууж таарахгүй байлаа. Рихард нууцаар болзон учрахдаа Нагасакийн гудамж дахь байраа ашиглах болсон авч тэр болгон ашиглаж эс амжина. Тэгээд энэ удаад нөхөдтэйгөө Киотод уулзсан нь дээр гэж үзжээ.

	Япон өөртөө гарч ирсэн ашигтай боломжийг ашиглан Зөвлөлт Холбоот Улсын ар талаас Алс Дорнодод цохилт хийх санаатай байгаа эсэхийг магадлан мэдэх хатуу заалтыг Төвөөс дайн эхэлсэн эхний өдрүүдэд Рихард Зорге авчээ. Үүнийг мэдэх нь онцгой чухал байлаа. Германы засгийн газар Японыг Зөвлөлт Оростой хийж байгаа дайнд татан оролцуулахыг элдвээр хичээж байв. Төв Рамзайн бүлгийг тагнуулынхаа бусад бүх ажлыг орхиж тэрхүү гол асуудлыг магадлан мэдэхэд хүчин чармайлтаа төвлөрүүлэхийг тушаажээ. Зорге энэ талаар бүлгийнхээ гол гишүүдтэй зөвлөлдөхөөр шийджээ. Болсон нөхцөл байдалд Япон төвийг сахих нь зүйтэй гэдгийг хамгаалах бүх нотолгоо үндсийг бусад бүх зүйлийн зэрэгцээ бас бодож боловсруулах, хэлэлцэх хэрэгтэй байлаа.

	Рихард энэ тухай хожим бичихдээ:

	«Япон улс Сибирь рүү цөмрөн орлоо ч гэсэн Зөвлөлт Холбоот Улс Японд халдан довтлох бодолгүй байна. Харин зөвхөн хориглон хамгаалах болно. Оросуудтай дайн хийх нь Японд харалган, эндэгдэл бүхий алхам болох юм. Учир нь японы эзэнт гүрэн дайн хийснээс Дорнод Сибирийн хүнгүй зэлүүд уудам нутгийг л эс тооцдог юм бол улс төр, эдийн засгийн ямар нэг дорвитой хонжоо олж авч чадахгүй. Нөгөө талаас Япон дайнд зууралдвал их Британи, Америкийн Нэгдсэн Улс хоёр уухайн тас баясаж, Японы нефтийн нөөц оросуудтай хийсэн тэмцэлд шавхагдмагц Японд хүчтэй цохилт өгөх эгзгийг алдахгүй. Гитлер ялбал Сибирь, Алс Дорнод тэртэй тэргүй Японд оногдоно. Тэгэхдээ Японд чигчий хуруугаа ч хөдөлгөх хэрэг үл гарна» гэжээ.

	Озаки Рихардын гаргаж ирсэн үндэслэлийг сайшаагаад:

	— Янз бүрийн хүнтэй янз бүрийн үзэл бодлын үүднээс ярилцах хэрэгтэй гэж би бодож байна. Энэ бодлоо дэлгэрүүлж хэлбэл, би хунтайж Коноэтэй ярилцдаг юм гэлээ гэхэд бид Оросын хүчийг дутуу үнэлж байна гэдгийг ятган сэнхрүүлнэ. Харин тэнгисийн цэргийн хүчний штабт бол Номхон далайд мөн тэр Англи, Америкийн Нэгдсэн Улсын зүгээс ямар аюул заналхийлж буйг адмиралуудад урьдчилан болгоомжлуулна. Юу гэвэл эзэн хааны армийг Оростой зууралдмагц Англи Америк хоёр Японтой гарцаагүй дайн хийнэ гэдгийг үнэмшүүлнэ... гэж нэмж хэлэв.

	Тэгээд юуны урьд уулзаж ярилцах улс төр, цэргийн зүтгэлтнүүдийн нэрийг мөн тэр оройдоо товлож авлаа. Үүнд юуны урьд ерөнхий сайд, хунтайж Коноэ, «лхагва гарагийн» уулзалтад оролцогчид буюу Японы «уураг тархины трестийнхэнтэй» уулзах хэрэгтэй болов. Гэнрогийн гишүүн талийгаач Сай-онжигийн ач хүү, хунтайж Кинказүгийн нэр ч бас орлоо. Хунтайж Кинказү Японы Гадаад явдлын яаманд зөвлөгчөөр ажилладаг, дипломатчидын дунд их нэр хүндтэй хүн байв.

	Коноэгийн танхимд засгийн газрын нарийн бичгийн даргаар ажилладаг Казами Акира, бас тус орны үйлдвэрийн том эзэд, тэнгисийн цэргийн хүчний ерөнхий штабын адмиралуудтай холбоо бүхий Өмнөд-Манжуурын төмөр замын захиргааны зарим ажилтан оржээ. Мияги бас онцгой түрэмгий үзэл баримталдаг, Зөвлөлтийн Алс Дорнодод халдан довтлох тал баригч жанжин штабын зарим ажилтны нэрийг нэмж хэлэв.

	— Та нар саяхан намайг хэнтэй уулзсан гэж бодож байна? гэж Мияги бүх асуудал дууссаны дараа хэлээд, — Сан-Францискод буудлын газрын эзэн байсан Катабаяши эгчтэй уулзлаа. Би буудалд нь байсан юм. Одоо Токиод байгаа ажээ. Манай ажилд оролцуулбал яасан юм? гэв.

	— Юун хүн бэ? гэж Зорге болгоомжлон асуулаа. Тэр байгууллагадаа шинэ хүн авахдаа тун дургүй, тэр тусмаа одоо бүрэн бүрэлдэхүүнтэй болсон учир бүр ч дургүй байлаа.

	— Сан-Францискод байхдаа бидэнд тусалж байсан хүн.

	— Хэрэггүй биз дээ. Бидэнд шийдмэг зоримог хүмүүс хангалттай байна гэж Зорге зөвшөөрсөнгүй. Катабаяшийн тухай яриа үүгээр шувтарчээ.

	 

	 

	Берлин Зөвлөлт Холбоот Улсад халдан довтолсныхоо дараагаас эхлэн Японд шахалт үзүүлж эхэллээ. Гитлер англичуудын эсрэг байлдаж буй цэрэг дайны холбоотонтой болж авахыг хүсэн, сүүлийн саруудад японы түрэмгийллийг Сингапур өөд яаралтай хандуулахыг элдвээр хичээж байсан болохоор одоо бодлоо яаралтай өөрчлөх хэрэгтэй болов. Эдүгээ нөхцөл байдал өөрчлөгдсөнөөс Японы цэргийн машиныг өөр зүг Оросын зүг эргүүлэх хэрэгтэй болжээ. Энэ асуудлыг Риббентроп эрхлэн, зорьсон зорилгодоо түргэн хүрэхийн тулд элдвээр оролдож эхлэв. Тэр хорт могойн дүрд тоглон нэг бол хуурч мэхэлж, айлган сүрдүүлж, нэг бол түргэн ялна гэж амлан, үгүй бол ятгаж, уг хэрэг нэгэнт шийдчихсэн юм аятай ум хумгүй яаруулан тэвдүүлнэ.

	Риббентроп Эйген Оттоор дамжуулан ажиллаж байсан учир элчин сайдын ойр дотнын зөвлөгч болсон Зорге ар хударгаар үйлдэж буй олон нууц зүйлийн аман дээр нь сууж авчээ. Зорге зорьсондоо хүрч, түрэмгийлэгч хоёр гүрнийг хуйвалдуулахгүйн тулд яриандаа фашист дипломатчидын үндэслэл, нотолгоог чадмаг няцааж, Япон, Германы хооронд үл итгэлцэх, муудалцахын яс хаяхыг эрмэлзэнэ. Ийнхүү оюун ухааны ширүүн тэмцэл эхлэв. Тэр тухай Зорге хожим ярихдаа:

	 

	«Гагцхүү манай бүлгийн үйл ажиллагааны ачаар Япон Зөвлөлтийн хоорондын эвтэй харилцаа он удаан жил хэвээр байж чадна гэж би ерөөс бодоогүй. Гэвч эвтэй байхад бидний ажиллагаа тус болсон баримт бол мадаггүй хэвээр үлдэнэ. Тийм болохоор тагнуул гэж төлөв нэрлэгддэг тэр хүмүүсээс энэ үзэл суртлын үндэс биднийг ялгаатай болгож байна...» 

	 

	гэжээ.

	Зөвлөлт улсын эсрэг дайн эхэлсэн эхний өдөр Риббентроп Берлинд Японы элчин сайд генерал Ошимаг урьж уулзжээ. Сайд их нялуун эелдгээр:

	«Япон улс Өмнөд тэнгис рүү ахих нь асар их ач холбогдолтой нь мэдээж. Гэхдээ тийм тулалдаанд бэлэн зэлэн болж яг гүйцээгүй байгаа байдлаа харгалзан үзээд, одоохондоо та бүхэн Оросын асуудлыг шийдэн Германд нэгдэж, Зөвлөлт Холбоот Улсын эсрэг хийж буй дайнд хамсаж болох сон билээ. Оросыг түргэн хугацаанд сүйрэн унасны дараагаар Япон ар талаа бататгаж аваад тэр цагт урагшаа туйлын чөлөөтэй ахиж болох юм» гэж мэдэгджээ.

	Ошима энэ тухай Токиод мэдээлж ярианы агуулга Озакид тодорхой болжээ. Тэгээд тэр үгийн далимаар мэт хунтайж Коноэд хэлсэн нь:

	— Ноён Гитлер эдүгээ манай Гадаад явдлын яамны сайдад тэс ондоо юм ярьдаг болжээ. Германчууд бидний ар талыг умард зүгт бат найдвартай гэж итгүүлдэг байлаа. Тэд биднээр агуйнаас барын зулзага бариулах гэж хүсэж байгаа юм биш биз?..

	Түдэлгүй Эйген Отт Берлинээс нууц түлхүүрээр тайлан унших цахилгаан хүлээн авсан нь итгэмжлэгдсэн явцуу хэдэн хүнээс бусад хэнд ч хаана ч задруулж үл болох, урьдын адил маш нууц ажээ.

	 

	«Япон улсыг Зөвлөлт Оросын эсрэг даруй хөдөлгөхийн үүднээс өөрийн засгийн газарт нөлөөлнө гэж элчин сайд Ошима надтай тохиролцлоо. Тийм учраас Японы засгийн газар, тус орны нөлөө бүхий хүмүүст нөлөөлөх чиглэлээр өөрийн зүгээс бололцоотой бүхнийг хийхийг танаас хүсэж байна.

	Хэрэг явдлын түргэн даамжирч буйг харгалзан Япон улс Зөвлөлт Оросын эсрэг цэрэг дайны ажиллагаанд орох тухай эргэлзэж гуйвалтгүй шийдэх хэрэгтэй байна. Оросыг ялагдсаны дараа Оросын эсрэг хөдөлбөл Японы ёс суртахуун, улс төрийн байдлыг ганхуулахаас цаашгүй гэдгийг яриандаа заагтун. 

	Риббентроп» 

	 

	гэжээ.

	Риббентропын цахилгааныг уншиж үзээд Зорге:

	— Эд ер юу хийж байна! Нэг ингэ гээд л, нэг болиод л! Эд ер юу бодож байна аа? Нэг Сингапур, нэг Благовешенск гээд л! Манай яаманд ер нь баримтлах чиг шугам гэж байна уу?! гэж дуу алдав.

	Зорге Германы Гадаад явдлын яамны тууштай бус байдалд эгдүүцэж, юуны урьд Берлиний байр төрх зөв зохистой биш байна гэсэн эргэлзээг Оттод төрүүлэхийг хичээв. Гэхдээ хэрэг явдал Зоргед ашиггүй байдлаар газар авч байлаа. Япон улс Зөвлөлтийн эсрэг дайнд туйлын тодорхой бэлтгэж байв. Дайнд орохын дохио нь Москвагийн уналт болох учиртай байв. Зорге Төвд радиогоор мэдээлэхдээ: «Москваг эзлэгдвэл Япон дайнд орох гэж байна...» гэжээ.

	Нэг удаа Отт Мацүокатай ярилцахаар яваад сэтгэл нь их хөдлөнгүй ирж, Рихардыг өрөөндөө урив.

	— Мацүока юу гэж хэлснийг чи мэдэж байна уу? хэмээн Эйген Отт сэтгэл хангалуун хоёр алгаа үрээд «Энэ мөргөлдөөнд Япон улс удтал төвийг сахисан байдалд байж чадахгүй» гэсэн шүү. Яг ингэж хэлсэн. Бид хоёрын ярилцаж байх үеэр Ошимагийн цахилгааныг сайдад авчирч өгсөн. Түүндээ Риббентроп, Оросууд Алс Дорнодоос цэргээ татаж байгааг урьдчилан анхааруулсан байна. Мацүока тэр цахилгааныг надад өөрөө уншиж өгсөн гэв.

	— Чи тэгээд иймэрхүү тэнэг юманд итгэж байна гэж үү?!

	— Бүрэн итгээгүй. Гэхдээ тэр бүхэн ямар хамаатай юм бэ! Хамгийн гол нь Японыг байлдуулах хэрэгтэй... Ингэхэд байна аа, Оросын элчин Сайд Сметанин байдлыг туршиж үзэхээр Мацүока дээр хүрч иржээ. Түүнд Мацүока юу гэж хариулсан гэж санана? Япон-Зөвлөлтийн төвийг сахих тухай гэрээг Москва, Берлиний хоорондын харилцаа өөр байсан үед байгуулсан... Японы улс төрийн бодлогын үндэс нь гурван этгээдийн гэрээ болж өгөх учраас Зөвлөлт-Японы гэрээ хүчингүй болж магадгүй гэж хэлсэн байна. Энэ юу гэсэн үг болохыг Ики, чи төсөөлж байна уу? Би Риббентропт нэн даруй мэдээлнэ... гэв.

	Элчин сайд Отт Берлин рүү явуулсан цахилгаандаа:

	 

	«Япон улс ЗХУ-тай харилцах харилцаандаа гарч болох элдэв тохиолдолд Германтай хүчээ нэгтгэн коммунизмын хортой тэмцэхэд бэлтгэж байгааг би танд сэтгэл ханамжтай мэдэгдье. Япон Дорнод Сибирийн байдлыг сайтар ажиглаж, тэндэх коммунист дэглэмийг устгах шийдвэр төгс байна»

	 

	гэжээ.

	Дараа нь дахиад нэг мэдээлэл, тэгэхдээ энэ удаа Берлинээс Токиод иржээ. Риббентроп Токиод суугаа элчин сайддаа мэдээлэхдээ:

	 

	«Японы цэргийн атташе хурандаа Ямада эзэнт гүрний сөрөг тагнуулын газрын дарга генерал Лахузентэй уулзаж, Зөвлөлт Холбоот Улсын эсрэг, Алс Дорнодод, юуны урьд Байгал нуурын хавь нутгуудад хорлон сүйтгэх ажил хийхэд японы жанжин штаб бэлхэн байна гэж мэдэгдэв»

	 

	гэжээ.

	Нууц ажиллагчдын сэтгэл түгшүүртэй болов. Цэргийн хуйвалдаан тодорхой хэлбэрээ олж эхэллээ. Үүнийг Мияги баталж өгөв. Цахарт байгаа цэргийн командлагч генерал Амакамид Оростой хийх дайнд бэлтгэх заалт өгчээ. Түүний зорилт бол Ар Монголын нутгаар дамжин Улаанбаатар, Байгал нуурын тийш хөдлөх явдал мөн гэдгийг Мияги нэгэн штабын нууц түлхүүр баригч бичээчээр уламжлан магадлан мэдэж авчээ... Тэгээд Цэргийн яамны сайд Тожио: «Чавга болж гүйцсэн болохоор бидний хөлд өөрөө унаж ирнэ...» гэсэн далд утгатай үг хэлсэн байна.

	Эдүгээ шөнө бүр, заримдаа өдөр дунд Макс Клаузен долгионоор мэдээ гаргаж нууц цахилгаан дамжуулдаг боллоо. Мэдээнүүд сэтгэл тайтгаруулам биш байдаг байлаа. Тэгтэл харанхуйн дунд хурц гэрэл зурсхийхийн адил гэнэт горьдлого төрсөн нь Японы засгийн газрынхны хүрээн дэх эргэлзээ даамжирч онц яарахын хэрэг байна уу даа, үгүй юу? гэх болов гэж Озаки хэлэв.

	Зорге өглөө бүр сэрэхдээ Японы цэрэг гэнэт өнөө өглөө Орос руу довтолчихсон байвал яана аа? гэсэн бодол төрнө. Тэгтэл Озакигаас яаралтай уулзах хэрэгтэй байна гэсэн дохио ирэв. Озаки Рихард руу Нагасакийн гудамжнаа хүрч ирлээ. Эхлээд такси дотроо хаягаа санаж ядсан мэт саатсанаа бүгд амгалан тайван гэсэн сайны дохио болох сэрүүвчин дэх баглаа цэцгийг олж харав. Рихард өөрийн итгэдэггүй байсан ажилтан Омаха бүсгүйг урьдчилан явуулаад Хозүмитай хоёулхнаа үлдлээ.

	Озаки цэргийн зохицуулах зөвлөл долоо хоногийн турш өдөр болгон хуралдаж энэ бүх зөвлөгөөн долоодугаар сарын хоёронд болсон эзэн хааны Нууц зөвлөлийн хуралдаанаар шувтарлаа гэж яриагаа эхлэв. Хуралдаанд хунтайж Коноэ, цэргийн яамны сайд Тожио, жанжин штабын дарга Сүгияма, тэнгисийн флотоос адмирал Нагано болон бусад олон хүн суулцжээ. Эзэн хаан, хэдийгээр айхтар халуун төөнөж байсан ч гэсэн, хотоос гадагш орших ордноосоо зориуд хүрч иржээ. Энэ бол эзэн хааны ордонд өглөөний арван цагт эхэлсэн чанартаа нууц бага хурал болов.

	Озаки товчхон ярьж, олж мэдсэн зүйлээсээ голыг нь дурдав. Эзэн хааны ордонд гаргасан шийдвэрийг цээжээрээ тоочлоо.

	«Япон улс Аугаа их Азид харилцан цэцэглэл бадралын хүрээ тогтоох зарчимдаа үнэнч хэвээр байна...»

	«Герман-Зөвлөлтийн дайныг бидний үзэх үзэл Ром-Берлин-Токиогийн тэнхлэгийн үзэл санаагаар тодорхойлогдож байгаа ч гэсэн бид нэгэн хэсэг хугацаанд өөрсдийн санаачилгын үүднээс энэ дайнд оролцохгүй байх болно. Гэхдээ Зөвлөлт улсын эсрэг дайнд нууцаар зэвсэглэх арга хэмжээ авна. Тэр завсар маш хянуур, хашир байдлаар дипломат хэлэлцээ хийж байх болно. Герман-Зөвлөлтийн дайн Японд таатай байдлаар эргэх юм бол Япон улс умардын асуудлыг шийдвэрлэхийн үүднээс зэвсэг хэрэглэнэ...»

	«Германы санал болгож байгаачлан Оросын эсрэг дорно зүгээс эрс шийдэмгий нэн даруй хөдлөхөөс одоохондоо булзаарах нь зүйтэй гэж Нууц зөвлөл үзэж байна...»

	Нууц Зөвлөл дээр Номонхааны тухай дурссан гэдгийг хэлснээр Озаки мэдээллээ дуусгав. Юу гэвэл Халхын голд ялагдсан нь цэргийн эрхтнүүдийг оросуудтай ихээхэн хянуур болгоомжтой хандах болгожээ. Үүний хамт армийг сэлбэхийн тулд нэг сая бэлтгэл цэрэг нууцаар дайчлахаар шийдвэрлэжээ.

	Олж авсан мэдээгээ Төвд нэн даруй дамжуулах хэрэгтэй байсан учир Зорге яаравчлав. Япон хүлгэлзэж, нэн даруй довтлох гэж зэхээгүй байна. Зөвлөлт-Германы фронт дээрх тулалдаан хэрхэн шувтрахаас олон зүйл шалтгаалах болно гэдэг дүгнэлтийг тэд хийв.

	Эзэн хааны суулцсан Нууц зөвлөлийн хуралдааны тухай Зорге элчин сайдын яаманд тодорхой болохоос аль түрүүн олж мэдсэн байлаа. Элчин сайд хуучин мэдээллээ үндэс болгон Берлинд бичихдээ: «Японыг дайнд аль болох ойрын хугацаанд оруулахын тулд бүх хүчин чармайлтаа тавьж байна. Энэ тун удахгүй болно гэдгийг цэрэг дайны бэлтгэл харуулж байна» гэжээ.

	Түдэлгүй элчин сайдын яамныхан бас зарим нэг сэхээ авчээ.

	Отт Берлинд мэдээлэхдээ:

	 

	«Сүүлийн өдрүүдийн турш Японы танхимд штабын даргын оролцоотойгоор олон удаагийн зөвлөгөөн боллоо. Гэхдээ Орос-Германы дайнд оролцох талаар тодорхой шийдвэр гараагүй байна. Орост халдан довтлох эрчимтэй бэлтгэл эхэлсэн гэдгийг армиас ирсэн мэдээ баталж буй авч, Орос Алс Дорнодод эрс сулран доройтохгүй бол уг бэлтгэл дор хаяад зургаан долоо хоног үргэлжилнэ. Ултай мэдэгдсэн нууц мэдээний ёсоор бол Хятад дахь цэрэг дайны байдлыг дордуулахуйц тийм зүйл юу ч хийхгүй байх нь зүйтэй гэж ерөнхий сайд Коноэ, танхимын олонх гишүүн үзэж байгаа ажээ. Энэ бүхэн нь Умар зүг Японы хийх ажиллагаанд саад болж болзошгүй юм»

	 

	гэжээ.

	Берлинд явуулах тэр цахилгааныг хянан засварлаж өгөөч гэж Оттын гуйхад Рихард дуртайяа зөвшөөрөв. Оттын энэ мэдээлэл Зоргед байсан мэдээг баталж өглөө.

	Зорге элчин сайдад цахилгаан утасных нь эхийг засварлаад эгүүлж өгөхдөө:

	— Хөөрөн баясах арай эртдэж байна гэж чамд хэлж байгаагүй бил үү. Хөөрөн хөвсөрч, өнөө маргаашийн дайнд орно гэж амлах нэг хэрэг, жинхэнэ ажил хэрэгт орно гэдэг тэс ондоо хэрэг. Энд шийдвэрлэх гол үг цэргийнхэнд байгаа шүү дээ. Тэдэнд учир байдал мэдэгдэж байдаг биз ээ. Зургаан долоо хоног болохоос цааш Алс Дорнодод дайн эхлэхгүй гэдэгт бид эвлэрэх ёстой... гэж хэлэв.

	Хоёр хоногийн дараа гэхэд тэр мэдээ хэдийн Москвад хүрсэн байлаа.

	Гэхдээ Зөвлөлтийн Алс Дорнодын хил дээрх түгшүүртэй байдал намжсан зүйлгүй байлаа. Японы цэргийн эрхтнүүд Зөвлөлт Оростой хийх дайнд бэлтгэсээр байгаа тухай мэдээлэл Рамзайд янз бүрийн шугамаар орж ирсээр байв.

	Хурандаа Крейчмер Берлинд явуулах илтгэлээ бэлтгээд Элчин сайд Оттод өгөхөөс урьд Рихард Зоргед үзүүлэв. Хуурай замын цэргийн жанжин штабын дарга, хурандаа генерал Гальдерт цэргийн атташе илтгэхдээ:

	 

	«Японы армид бэлтгэл цэрэг татах ажил их удаашралтай, нууцаар эхэлснээ эдүгээ өргөн далайцтай болж, нууц далдлахын нөхцөлгүй болж байна. Наймдугаар сарын дунд хүртэл 25-аас 45 насны 900 мянган орчим хүнийг цэрэгт татсан байх ёстой. Орос хэл мэддэг хүмүүсийг цэрэгт татахад онцгой анхаарал тавьж байна. Эхний ээлжийн цэрэг татлага шувтарсны дараа армид дахиад таван зуун мянган цэрэг татах бололтой.

	Цэрэгт татагдсан бэлтгэл эрчүүдийг долоодугаар сарын 10-наас эхлэн Тянжин, Шанхайд явуулж эхэллээ. Итгэж болох мэдээнээс үзвэл, Зөвлөлт Холбоот Улсын эсрэг хийх цэрэг дайны ажиллагаанд оролцуулахын тулд Умард хятадад байгаа Японы ангиудыг гаргах гэж байгаа бололтой.

	Зөвлөлт Холбоот Улсын эсрэг цэрэг яаралтай бэлтгэх «Кан Токү-эн» гэдэг шуурхай төлөвлөгөөний тухайд гэвэл одоогоор тодорхой юм алга. Япончууд Владивостокийн хавиар, түүнээс жаахан хойгуур халдан довтлохоор хязгаарлах бололтой. Үүний хамт Манжуур Читийн төмөр замын дагуу Байгал нуурын чиглэлээр, Хаалганы хавиас Ар монголоор дамжин шулуухан умар зүг довтолгоо хийх болно.

	Хөдлөх цаг нь одоохондоо тодорхойгүй байна. Цэрэг жигдрүүлэх ажил наймдугаар сарын дунд үе хүртэл үргэлжлэх болов уу гэж үзэж болно. Германы цэрэг Москваг авмагц Япон хөдөлнө гэж генерал Окомото олон удаа хэлсэн» 

	 

	гэжээ.

	Зорге Крейчмерт хэлэхдээ:

	— Хэрэв би та байсан сан бол «Кан Токү-эний» агуулгыг тодорхой бичих сэн. Түүнийг хэрхэн хэрэгжүүлэн биелүүлж байгааг Берлинд мэдэж байгаа нь юу л бол доо. Жишээ нь гэхэд Квантуны бүлэглэлд тус тусдаа бие даасан фронт байгуулагдаж байна. Түүнийг генерал Гальдер юуны өмнө мэдэх учиртай гэв.

	— Таны хэлдэг зөв, доктор Зорге нээрэн фронт бүрийн зорилтыг харуулах хэрэгтэй. Тэд их сонин бодож боловсруулсан байгаа юм. Хар л даа.

	Хурандаа Крейчмер Зөвлөлт Холбоот Улсын, Алс Дорнод нутгийн штабын газрын зургийг гаргаж ирэв.

	Зөвлөлт Холбоот Улстай хийх дайны байнгын төлөвлөгөө ОЦҮ-гийн нэгэн адил «Кан Токү-эн» төлөвлөгөөний тухай Рихард зэгсэн дэлгэрэнгүй мэдээлэл олж авч амжив. «Кан Токү-эн» төлөвлөгөөний шинэ хувилбар зохиогч нь Японы жанжин штабын дэслэгч генерал Томинага байлаа. Түүнд одоо болж байгаа Зөвлөлт-Германы дайныг харгалзан үзэх замаар Зөвлөлт Холбоот Улсад халдан довтлох бүх талыг хамарсан төлөвлөгөө яаралтай зохиох даалгавар өгчээ. Бэлтгэл цэрэг дайчилсан, Квантуны арми дайны өмнөх үеийн орон тоонд шилжсэн энэ бүхэн нь «Кан Токү-эн» төлөвлөгөөний нэг хэсэг байв. Рихардад зарим армийн хийх цохилтын чиглэл тодорхой бус байлаа. Гэтэл одоо Крейчмер японы жанжин штабын стратегийн нууцыг дэлгэн харуулав.

	Эзэн хааны баталсан «Кан Токү-эн» төлөвлөгөө жанжин штабын шуурхай хэлтэст хадгалагдаж байв. Түүнийг биелүүлэхийн үүднээс манжуурын хил дээр японы цэрэг бөөгнөрчээ. Энэ бүхэн нь Зөвлөлт Холбоот Улсын эсрэг чиглэжээ.

	Гэтэл төлөвлөгөө өөрийн бүлгийнхний цуглуулсан салангид мэдээнээс үндэслэн Рихард Зоргегийн ерөнхийд нь мэдэж байснаас хавьгүй их аюултай болох нь мэдэгдэв. Японы армийн жанжин штабын дарга дуртай цагтаа энэ төлөвлөгөөг нууцын шүүгээнээс гаргаж, эзэн хааны сая сая хүнтэй армийн цэрэг, стратегийн хөтөлбөр Кондо болгон хувиргахад бэлхэн байлаа...

	«Кан Токү-эн» төлөвлөгөөнд дараах зүйлийг тусгажээ.

	 

	«Дайсны өөдөөс гэнэтийн довтолгоо хийхийн тул гучин явган цэргийн дивизээс бүрдсэн эзэнт улсын гол зэвсэгт хүчнийг Дорнод Манжуурт төвлөрүүлэх...

	3, 5, 20 дугаар армиас бүрдсэн нэгдүгээр фронт Ворошиловын чиглэлд гол цохилт өгнө.

	4, 8 дугаар армиас бүрдсэн хоёрдугаар фронт Свободный, Куйбышевкийн чиглэлд цохилт өгнө.

	Баруун чиглэлээр 6 дугаар арми өөртөө дайсны анхаарлыг татах үйл ажиллагаа явуулна.

	 

	Байлдааны ажиллагааны үе шатууд:

	 

	Нэгдүгээр үе.

	Хоёрдугаар фронтын 4 дүгээр арми зөвлөлтийн нутаг дэвсгэрийг ил цагаан буудаж, Сүньү-Хэйхэгийн хэсэгт дайралтад орох бэлтгэл хийж байгаа дүр үзүүлнэ.

	6 дугаар арми Хайлаарын дэргэдэх байрлалыг барина.

	Энэ үед Нэгдүгээр фронтын бүх арми Приморье руу шийдвэртэй давшилтад шилжинэ.

	Байлдааны ажиллагааны эхний үе шат Ворошилов, Владивосток, бүх Приморьег авснаар төгсөнө. Япон, Манж-гогийн аюулгүй байдал агаар, ус, хуурай газраас хангагдах болно.

	 

	Хоёрдугаар үе.

	Эхний үе шат амжилттай болмогц нэгдүгээр фронт Амар мөрнийг гаталж, Благовешенск, Куйбышевка, Свободныйг эзэлж, Сибирийн төмөр замыг тасална. Нэг арми хаалтад үлдэж, гол хүч Хабаровскийг дайрна. Энд нэг ба хоёрдугаар фронтын цэрэг Улаан Армийн ангиудыг хумьж, бүслэн устгаж, Хабаровскийг эзэлнэ.

	 

	Гуравдугаар үе.

	Хоёрдугаар фронтын бүх арми баруун тийш эргэнэ. Зургаадугаар арми хоёрдугаар фронтын цэрэгтэй хамтран Хайлаараас Сибирийн төмөр замын дагуу баруун тийш дайралт эхэлнэ. Манжуур-Гурван голын өртөөний орчмоор хил нэвтэрнэ. Читаг эзэлнэ.

	Мөн энэ үе шатанд Баянтүмэнг дайран Читийн чиглэлд давших болно. Чуулалт хаалганаас мотомеханикжуулсан ангиуд Улаанбаатар луу хөдөлнө.

	 

	Дөрөвдүгээр үе.

	Өвөр Байгалыг авна.

	 

	Тэнгисийн цэргийн флотын үйл ажиллагаа:

	Эзэнт улсын тэнгисийн цэргийн флот дараах гурван зорилтыг хэрэгжүүлнэ. Үүнд, Камчатка дахь Петропавловск, Хойд Сахалинд десант буулгах, дайсны Номхон далайн флотод цохилт өгөх. Владивостокийг далайгаас тусгаарлаж, Цүсимийн хоолойг хамгаалах»

	 

	Стратегийн «Кан Токү-эн» төлөвлөгөөнд орсон, бактериологийн зэвсэг хэрэглэх 731 дүгээр багийн ажиллагааг тусгайд нь төлөвлөжээ. Японы эзэнт улсын нууцын нууцыг маш нууц «Кан Токү-эн» төлөвлөгөөнд ч тодорхой бичсэнгүй. Бактериологийн дайнд хүчтэй бэлтгэх заалтыг жанжин штаб өгчээ. Генерал Үмэжү стратегийн төлөвлөгөөний хөгжилд нэмэр болгож, бактериологийн бодис өргөн бэлтгэхийг тушаав. Профессор Широ гурав, дөрвөн сарын хугацаанд дээд тал нь жаран килограмм тахлын бүүргэнэ гаргаж авч байсныг одоо хоёр зуун килограммд хүргэж болно гэж амлажээ. Бактериологийн шингэн бэлтгэх хэмжээг бас нэмэгдүүлж болно. Гагцхүү отрядын үйлдвэрлэлийн хүчин чадлыг өргөтгөх хэрэгтэй.

	— Профессор, та Герман, Зөвлөлт оросын дайн эхэлснийг харгалзан үүнийг хийх нь онцгой чухал гэдгийг ойлгоорой... гэж Квантуны армийн командлагч хэлжээ.

	— Ноён командлагч аа, танд батлан илэрхийлье! Дайн эхэлмэгц, бид дайсны толгой дээрээс, асар их хэмжээний үхлийн нян буулгах болно! Бид бэлтгэх болно гэж Широ дуу алдан хэлжээ....

	Үмэжү бактериологийн төвийн дөрвөн шинэ салбар байгуулж, 731 дүгээр отрядын орон тоог бас дахин мянган хүнээр нэмэх тушаал гаргалаа...

	Зөвлөлтийн Алс Дорнодод тахлын аюул тулгарлаа. Энэ нь хүмүүсийг устгаад, материал баялгийг хэвээр үлдээх учиртай байлаа. Энэ бол «Кан Токү-эн» стратегийн төлөвлөгөөний нэг хэсэг нь байлаа.

	Гэхдээ эдгээр төлөвлөгөө хэчнээн харгис хэрцгий, овжин сүрхий болсон ч гэсэн одоохондоо төлөвлөгөө хэвээр байлаа. Рамзай цөмийг мэдэж бас амжаагүй байв. Иймээс японы дайнчдын төлөвлөгөөг хэрэгжүүлэхгүй байлгахын тул хэрэгтэй бүхнийг хийх зорилтыг өөрийн хүмүүсийн өмнө тавилаа. Герман-зөвлөлтийн фронт дээрх зөвлөлтийн ард түмний зориг баатарлаг тэмцэл японы түрэмгийлэгчдийн хар санаа, тооцоог тасалж байна гэдгийг Зорге хэрэг явдал даамжрахын хэрээр улам бүр лавтай мэдэх болов.

	Европын дайны ажиллагаа ямаршуу байгааг битүүхэн туршихаар наймдугаар сард элчин сайд Отт дээр цэргийн яамны сайд Тожио айлчлан ирлээ. Эргэлдсэн том нүдтэй, халзан генерал элчин сайдад энгийн хувцастай бараалхсан нь капиталаа эргэлтэд оруулахаас өмнө түнш нар маань дампуурчихгүй байгаа гэдгийг магадлан мэдэхийг улайран хүсэж буй хашир худалдаачинтай төстэй ажээ.

	Рихард хэлмэрчлэв. Фронт дээр ажил үйлс туйлын бүтэмжтэй байгаа. Москвагийн хувь заяа урьдчилан шийдэгдсэн... гэж генерал Тожиод үнэмшүүлэх гэж улайран зүтгэж буй Оттын үгийг Зорге ярианы үеэр яг таг орчуулж өглөө. Зоргегийн үг аялгуунд итгэл төгс бус өнгө байсныг генерал анзаарсан юм уу, аль эсвэл амжилтаа хэмээс хэт магтан дэвэргэхэд Зорге орчуулгаараа бас багагүй дөхөм үзүүлсэн сэлт нь Тожиог нэг л хаширлан хянуурлах болгож, Гитлерийн дэлхийг эзлэх дайн нь нэг л бүтэхгүй дэг дээ! гэж бодогджээ. Тожио генерал Оттын үгэнд итгэсэнгүй бололтой, сэтгэл гонсгор буцав. Тэгээд түдэлгүй цэргийн яамны сайд Берлинд бүх учир байдлыг яг мэдэх хүнээс нь шууд ул үндэстэй олж мэдэхийг Ошимад даалгав.

	Ошима тун их удалгүй хариу ирүүлжээ. Японы элчин сайд Берлинээс радиогоор мэдээлэхдээ:

	«Орос дахь Германы цэргийн довтолгооны хурд удааширсан нь наймдугаар сарын эхээр над тодорхой боллоо. Довтолгооны товлосон хугацаа бүтэхгүй байна. Москва, Ленинградыг товлосон хугацаандаа эзлэн авч чадсангүй. Би таны даалгавраар ноён сайд фон Риббентропт хандаж, юу болж байгааг тайлбарлаж өгнө үү гэж гуйсан юм. Уг ярианд Германы зэвсэгт хүчний дээд командлалын штабын дарга ноён фельдмаршал Кейтелийг урьж оролцууллаа. Ноён фельдмаршал тайлбарлахдаа, довтолгооны хурд удааширсан нь харилцаа холбоо их сунаж, ар тал тэргүүний ангиудаас хоцорсноос болж байна. Төлөвлөгөө, тулалдааны жинхэнэ өрнөл хоёрын хоорондын зөрүү гурван долоо хоног болж байгаа нь ийм том кампанид онцын ач холбогдолгүй гэлээ» гэжээ.

	Нийт улс орны адилаар манай Алс Дорнодын хувь заяаг эдүгээ зөвлөлт-германы фронт дээр, Москвагийн дэргэдэх тулалдааны талбарт шийдвэрлэж байна гэдгийг Зорге ойлгож байв. Бүх юм Зөвлөлтийн цэргийн тэвчээр хатуужлаас, нацист араатнуудыг зогсоон, тэднийг Зөвлөлт Оросын нутгийн гүн рүү нэвтрүүлэхгүй байх гэдэг энэ бараг боломжгүй зүйлийг хийж гүйцэтгэх чадвараас шалтгаалж байлаа. Түүний хамт зөвлөлтийн цэргийн командлал Алс Дорнодоос цэргийнхээ нэг хэсгийг татаж, өрнө зүг аваачиж чадах эсэхээс Москвагийн хувь заяа шалтгаална гэдгийг Зорге бас ойлгож байв. Гэтэл ингэхийн тулд энэ жил Япон Оростой дайн эхлэх гэсэн бодолтой байна уу, үгүй юу гэдгийг Зөвлөлт Холбоог Улс мэдэх ёстой билээ.

	Японы дайнчдын бодол есдүгээр сарын эхээр тодров. Рихард эхлээд уулзах хэрэгтэй байна гэсэн дохиог Озакигаас хүлээж аваад өдрийн цагаар «Империал» зоогийн газар уулзлаа. Рихардыг хаалгаар орж ирэхэд Озаки нэгэнт ширээний ард сууж байв. Гадаа бүгчим халуун байсан ч гэсэн зузаан хана зоогийн газрын сэрүүнийг барьж чаджээ. Улбар шар хөшиг татсан жижиг дугуй цонх гэрлийг хомсхон оруулах учир тасалгаанд сэрүү татсан таатай бүдэг гэрэлтэй байх бүлгээ.

	Англи архи хольсон жимсний сэнгэнэсэн хүйтэн шүүс ууж, аар саар хэрэгтэй хэрэггүй яриа дэлгэснээр, яагаад ч юм японы эртний яруу найрагчдын тухай дурсаад, Озаки Хитомарагийн уянгын шүлгээс цээжээр уншсан нь:

	 

	Агч модны улаан навчис хийсээд

	Хашийн мөчрөөс зардас өмнө минь буулаа.

	Үүнийг хармагц би

	Энхрий чамтайгаа өнгөрүүлсэн өдрүүдээ

	Эрхгүй эргэн санаж дурслаа!..

	 

	Рихард тамхиа асаахаар галаа өгөөч хэмээн асаагуур луу тонгойвол Озаки шүлгээ уншсаар байгаа мэт шивнэн

	— Эзэн хааны суулцсан Нууц зөвлөлийн хуралдаан түрэмгийлэн эзлэх бодлогын чиглэлийг тодорхойлов. Сонсож бай... гээд Нууц зөвлөлийн шийдвэрээс хэсэглэн эш татаж эхлэв. Озаки тэмдэглэлийн дэвтэр үл хэрэглэв. Энэ бол тагнуулчин хүний хосгүй сайхан чанар бил ээ!

	— «Япон урд зүг давших бодлогоо хэвээр явуулж байна». Энэ бол нэгдүгээрт гэснээ Озаки Хозүми хэдэн шүлэг чангаар уншаад шүлгийн өргөлттэй үеийг цохин тааруулах адил гараа хөдөлгөн цааш залгаж, — Хоёрдугаарт «хэрэв аравдугаар сарын сүүлчийн хагас гэхэд бидний шаардлагыг Америкийн Нэгдсэн Улс хангах найдвар тасарвал бид Америк, Англи, Голландын эсрэг дайтахад бэлэн байх ёстой». Гуравдугаарт: «Үүнтэй уялдан «ОЦҮ», «Кан Токү-эн» төлөвлөгөөнүүд хойшлогдож байна». Миний ярих юм дууслаа. Өмнөд тэнгисийн чиглэлээр флот удахгүй хөдлөх гэж байгааг Мияги хэлж байна билээ. Би өчигдөр түүнтэй уулзалдсан гэв.

	Зорге янжуураа татаж дуусаад салах ёс гүйцэтгээд гарч одов. Уг мэдээлэл цэргийн эрхтнүүд, засгийн газрын хүрээнийхнээс орж ирсэн урьдын мэдээллүүдтэй зөрсөн учир ахин дахин нягтлан шалгаж үзэх хэрэгтэй боллоо. Рихард танхим дундуур яаралгүй явж гараад, автомашины зогсоолын ойролцоох орцын хаалгачаас машиныхаа түлхүүрийг авч хуучин «опельдоо» суугаад элчин сайдын яам руу явлаа.

	Зорге элчин сайдын албан тасалгаанд урьдчилан дуулгалгүйгээр шулуухан ороод

	— Чи сонин юм дуулав уу? Японы флот чиглэлээ өөрчилж, Камчаткад десант буулгахаа больжээ гэж Оттод хэлэв.

	Элчин сайд Отт тэр бүгдийг мэдэж байлаа.

	— Энэ удаад чи надаас түрүүлж чадсангүй. Берлинд явуулахаар миний юу бичсэнийг үз л дээ хэмээн инээмсэглэв.

	Эйген Отт фон Риббентропт илтгэхдээ:

	 

	«Хунтайж Коноэгийн танхим Зөвлөлт Холбоот Улсын эсрэг чиглэсэн цэрэг дайчилгаа өргөн зохиохоор шийджээ. Үүний хамт ерөнхий сайд Коноэ танхимынхаа дотор эрүүл бодлоготон гэгчийг үлэмж хүчтэй болгож, юуны өмнө Өмнөд тэнгисийн асуудлыг шийдэх гэсэн тэнгисийн цэргийн флотын санал бодол руу хэлбийж байна. Энэ нь умар зүг хөдлөхөд их бэрхшээл бий болгож байна. Армийн командлал ч гэсэн Зөвлөлт Холбоот Улстай нэн даруй холбоогоо таслах хүсэлгүй байна. Хятадад дайн хийж, тэнд хүч сульдсан японы арми Зөвлөлт Оросын эсрэг өвлийн аян дайн хийж барахгүй гэсэн шалтаг зааж байна. Германых шиг ийм айхавтар хүчтэй армийн эсэргүүцлийг оросууд тэвчээр хатуужилтай эсэргүүцэн тэсэж буйг харгалзан үзээд германы армийг өвөл болохоос наана Орост шийдвэрлэх амжилт олж чадна гэдэгт японы жанжин штаб эргэлзэж байна.

	Квантуны армийн ой тойнд одоо болтол хоногшин үлдсэн 1939 оны Номон хааны явдлын тухай зүрхэнд нь шар ус хураасан хүнд дурсамж Жанжин штабын бодолд нөлөөлж байна.

	Зөвлөлт Холбоот Улс Украины фронтоо бут цохиуллаа ч Иранд2 сөрөг давшилт хийхийн үүднээс Кавказын фронт дээр цэргээ буулгах чадвартай байсан нь Оросын армийн хүчин чадлыг дөвийлгөж үзэх үзлийг батжуулав.

	Хэрэв Орост дайны нөхцөл байдал эс өөрчлөгдөн, Орос өрнө зүгт ялагдал эс хүлээх ахул Зөвлөлт Холбоот Улсын эсрэг хөдлөхөө нэгэн хэсэгтээ хойшлуулах шийдвэрийг эзэн хааны штаб сүүлийн үед гаргасныг би баттай эх сурвалжаас олж мэдлээ» 

	 

	гэсэн байв.

	Элчин сайд энэ цахилгаанаа маш чухал ач холбогдолтойд үзсэн учир цэргийн атташег бас түүнд гарын үсгээ зурна уу гэж гуйв. Рихард ч гэсэн ийм мэдээг удаашруулж болохгүй байлаа.

	Зоргег Нагасаки гудамжинд гэртээ ирж ажилдаа орох үед үдэш болж байв. Ширээн дээрх улаан шар луун хээтэй бүрхүүл бүхий чийдэнгээ юуны урьд асаагаад цонхонд ойртуулан тавьсан нь яаралтай холбоо барих хэрэгтэй байна гэсний дохио юм. Энэ бол Клаузен машинтай ойр хавиар гарч болзошгүй гэснийх билээ. Макс буцах үедээ төлөв Рихардын байшингийн гадуур өнгөрдөг байжээ.

	Зорге номын тавиур дээрээс Германы талаарх тоо бүртгэлийн лавлах «Ярбух, 1935 он» гэсэн яггүй ноорч салбарсан ном аваад хуанли руу харвал өнөөдөр 1941 оны есдүгээр сарын 14 байх агаад тэгээд номынхоо хуудсыг эргүүлэн хэрэгтэй хуудсыг олов. Хуучин лавлах Зоргед үнэнч, шударгаар хүчин зүтгэсээр байна. Энэ бол нууц нэвтрүүлэг хийх бүрд өвөрмөц түлхүүр байсан учраас илрүүлж олж болохгүй, тэгээд нэвтрүүлэх бүрд шинэ, мадаггүй түлхүүр болж өгнө. Мөн яг ийм лавлах холбоочин Клаузен, Бранко, Вукелич нарт байсны дээр мэдээж бас Хабаровск, Владивостокт суугаа нууц түлхүүр тайлж уншигчдад ч байлаа. Хуанлийн өдөртэй нийцэх хуудасны тоог л заах хэрэгтэй. Нууц түлхүүрийн цаашдын нь бичлэг тийм их төвөггүй, тэр дундаа Рихард сүүлийн саруудад агаарын долгионоор урт цахилгаан явуулаагүй билээ. Одоо бөөн чухал мэдээллийг хэдхэн мөрөөр илэрхийлэх хэрэгтэй байлаа. Хуудас цаасан дээр таван оронтой бүлэг тоо гарч ирлээ. Зорге чухал мэдээллээ нууцлан бичиж авав.

	 

	«Японы засгийн газар Зөвлөлт Холбоот Улсын эсрэг халдахгүй гэж шийджээ. Гэхдээ зэвсэгт хүчнээ Манжуурт байлгасаар байх болно. Орос ялагдвал байлдааны ажиллагаа хойтон хавар эхэлж болзошгүй. Рамзай» 

	 

	гэжээ.

	Зорге утасдахыг хүлээлгүй, өөрөө Макс Клаузен руу очив, Урьдчилан автомат утсаар утасдав. Макс гэртээ, бүх юм хэвийн байдалтай амгалан байлаа. Генерал Оттын дэлгэрэнгүй цахилгааныг Элчин сайдын яамны нууц түлхүүрчин нууц түлхүүрээр Берлинд дамжуулан, гадаад явдлын яамны сайд фон Риббентропт гардуулахаас өмнө Рамзайн радио цахилгаан амжаад нэвтэрчихсэн байв.

	Рихард нэвтрүүлгийн дараа Нагасакийн гудамжинд сайхан зантай буцаж ирлээ. Тэр голландын уран зураачийн талаар Озакийн хэлсэн үгийг санав. Рембрандт... японы сүүдэр... Өнөөдөр найз нөхөд сайн ажиллаж, нууц үйл явдлын дундаас бас голыг нь олж гэрэлтүүлжээ...

	
РИХАРД ЗОРГЕГИЙН СҮҮЛЧИЙН МЭДЭЭЛЭЛ

	Рамзай сүүлийн үед гадна өнгөндөө уужуу тайвуу байсан ч хашир туршлагатай тагнуулчны ухамсарт зөнгөөрөө аюул даамжирсаар буйг улам бүр илт мэдрэх болов.

	Хурандаа Осака нууц байдалд ажиллагсдыг эрж олохоор үр ашиггүй оролдож бүр цөхрөнгөө бараад, өөрийгөө ялагдсанд тооцдогийн даваан дээр байтал гэнэт санаандгүй тохиолдол гонсойж гутарсан сэтгэлийг нь сэргэхэд туслав.

	Битүү сэрдэгдэж буй хүмүүсийн дансыг олон сарын турш уйгагүй шүүж үзсэний дүнд тэр дансанд хэдхэн хүн үлдсэний дотор Токиод суугаа Германы элчин сайдын туслах Рихард Зорге, ерөнхий сайдын зөвлөх, бас Өмнөд Манжуурын төмөр замын захиргаанд том тушаалтай Озаки Хозүми нар байв. Жагсаалтад Токиод байгаа Францын цахилгаан мэдээний Гавас агентлагийн эрх баригч Бранко Вукелич, бас хэд хэдэн нэртэй, хүндтэй хүн байлаа. Гэхдээ доктор Зорге, Озаки юм уу, эсвэл саяхан таалал төгссөн эзэн хааны зөвлөх Сай-онжийн ач, хунтайж Кинказү нарын хэнийг нь ч сэжиглэх аргагүй байлаа... Энэ бүхнээс бүр толгой эргэж гүйцээд байлаа!

	Хурандаа өөрийн бодол саналын тухай бүх Японы цэргийн сөрөг тагнуулын газрын дарга генерал Накамүрад илтгэв. Генерал Накамүра бас Осакатай санал нийлж, данс шүүх дэмий ажлаа зогсоохыг захирамжлаад байжээ. Тэгтэл японы нууц цагдаагийн газрын (токкокогийн) нэг ажилтан өөрт нь Катабаяши Томо гэгчийг зүүнийхэнтэй сүлбээтэй гэж үзээд хяналтдаа аваад байна гэж хурандаад илтгэжээ. Тэр авгай Токиогийн залуу эзэгтэй нарыг үйл үлгэрт сургах сургуулийн эзэн ажээ. Урьдчилсан мэдүүлэгтээ танил хүмүүсийнхээ нэрсийн дотор бүр Сан-Францискод байхаас таних уран зураач Миягийн нэрийг оруулжээ. Тэнд, буудалд нь зүүний үзэлтэй япончууд суудаг байсны нэг нь Мияги байв.

	Түшмэл тэр тухай илтгэхдээ алба гэдэг алба болсон хойно яах вэ гэж ер тоомжиргүй байв. Гэтэл Хурандаа Осака гэнэт сэрдхийн: энэ чинь нөгөөх дансанд яваа Мияги биш байгаа? гэж бодов.

	Осака хавтас нээвэл, «Мияги Иотокү, уран зураач, жанжин штабын офицеруудтай уулзалддаг...» гэж байлаа.

	Юутай ч гэсэн оёдолчин Катабаяши Томог баривчлав. Тэр авгай урьд, үнэхээр Сан-Францискод сууж байснаа, хөлсний буудалтай байснаа, дараа нь нөхрийн хамт Японд буцаж ирснээ нуусангүй. Буудалд нь байсан нэг ч хүнтэй холбоо барьдаггүй ажээ. Харин Мияги бол санамсаргүй дайралдсан цорын ганц хүн байлаа.

	Хурандаа баривчлагдсан Катабаяшийг авчруулж, өөрөө байцаагаад, уран зураач Мияги, түүнтэй уулзаж учирдаг бусад бүх хүмүүсийг далдуур ажиглах үүрэг өглөө.

	Энэ бол Японы тагнуулын газар Японд байсан гадаадынхныг ажиглах талаар ажлаа идэвхжүүлж байсан яг тэр үе байлаа. Том хэрэг явдал ойртож эзэнт гүрэн дайнд бэлтгэн, цэргийн эрхтнүүд болзошгүй цохилтоос ар талаа баталгаатай болгож авахыг хичээнэ. Гадаадынхныг урьдчилан сэргийлэх журмаар баривчилж эхлэв. Хяналтад орсон гадаадынхны дотор доктор Зорге, Вукелич түүнтэй байнга уулздаг английн сурвалжлагч Жемс Кокс оржээ. Доктор Зоргег ажих ажлыг цагдаагийн газрын нууц ажилтан нөгөө Хиранод даалгасан ажээ. Хирано өнгөрсөн жилүүдэд «хүний зэрэгт хүрч», туршлагатай мэдээлэгч болсон бөгөөд Рихард Зоргетой хувь заяаны эрхээр ийнхүү учирчээ.

	Токкокогийн мэдээлэгч эхлээд Зоргег хаа хаа байдгийг магадлан тогтоожээ. Үүнд өглөө маш эрт босож Элчин сайдын яам руу очоод бүхэл өдөржингөө тэнд байгаад орой нь «Империалд» очоод тэндээсээ Гинза дахь «Рейнгольд» хэмээх бяцхан зоогийн газар луу очно. Заримдаа «Фледер маусаар» түр ороод гарна. «Империалд» л гол төлөв удаан сууна. Ямагт ганцхан суудалд хананы дэргэдэх түшлэгтэй хүнхэр сандалд сууж хэн нэг хүнтэй ярилцах буюу зүгээр үүрэглэнэ.

	Нууц туршуулын мэдээлэл ач холбогдолгүй байсан хэдий ч цагдаагийн газар кэнпэйтайд илтгэсээр байв. Осака Зоргегийн суудаг хананд микрофон тавьж, яриаг нь бичиж авах шийдвэр гаргав.

	Гадаа гудамжаар зүгээр дагаж, утсаар ярилцахыг чагнах нь үр дүн өгөхгүй учир Нагасаки гудамж дахь гэрт нь Хирано нэвтрэхээр шийдэв. Өдрийн цагаар тэднийд хэн ч эс байх учир орж ядаад байх бэрхшээл байсангүй. Зоргегийнд хэн хэн ирдэг, тэнд юу хийдэг, юун тухай ярилцдагийг мэдэхийн тулд Хирано эхлээд сэрүүвч дор, дараа нь байшин дор байрлажээ. Хирано гурван бүтэн хоног өдөржин шөнөжин сэрүүвчин дороос нь гаралгүй суусан авч юу ч олж мэдэж чадсангүй. Зоргегийнхаар зочид ер ирсэнгүй, нэгэн залуу бүсгүй хоёр удаа ирж орон гэрийг нь цэвэрлэж янзалчхаад яваад өгчээ.

	Хирано гурав дахь хоног дээрээ гэрт орж бүх юмыг үзсэн боловч сэжигтэй юу ч олдсонгүй... «Империалд» хийсэн соронзон бичлэг ч бас юм өгсөнгүй. Зорге найз нөхөдтэйгөө ямар нэг нууц мэдээллийн сэжиг ч үгүй дэмий юм ярьжээ.

	Аравдугаар сар гарч, зүс бороо шивэрнэ.

	Сүүлийн үед Рихардын бие байн байн базаахгүй болж орноосоо өөрийгөө албадан хүчээр босгоно. Шөнө болохоор хар даран зүүдэлж үйл тамаа эдэлж, голдуу Вердений дэргэд төмөр утсан торон дээр тэгнээстэй, сүүлчийн хүч тэнхлээ баран сульдаж байгаагаар зүүдлэн тарчилна. Бас эмнэлэгт хэвтэж, нэг хүн толгой дээр нь тонгойн улам ойртоход,

	— Сувилагч аа! гэж хашхираад, нүдээ нээв.

	Ийнхүү сэрж хар дарсан зүүд арилав. Зорге Нагасаки гудамж дахь гэртээ модон орон дээрээ хэвтэж байв. Хана дагуу нь ном, эртний бичмэл эх, он жил дараалан цуглуулж байгаа дорно дахины баримлууд ярайна. Энэ бол дорно дахиныг судлаач эрдэмтэн хүний өрөө байлаа.

	Нүүрэн дээр нь үнэнч бүсгүй Мичико нь бөхийж байв. Ялдам улаан шаргал шиватих цэцэг хатгамаллан урласан гоёлын дээл өмсөж, хурц өнгийн өргөн бүс бүсэлжээ. Мичико өөрт нь зориулж ингэж гоё хувцасласныг Зорге мэдэж байлаа. Бүсгүйн өөдөөс харан инээснээ, түүнийг яагаад энд байгаа юм бол? Яасан их үймэрсэн царайтай байдаг бил ээ? гэж бодов.

	— Ики сан, та нойрон дундаа юм хэлж ёолоод байлаа. Ики-сан таны бие базаахгүй байна уу даа? Би цай чаначихлаа. Та уугаач! гэж Мичико шивнэв.

	Рихардын толгой айхтар өвдөж байлаа. Дахиад ханиад хүрсэн бололтой. Тамхи өөдөө сарвайв. Мичико ширээний асаагуур авч, асаагаад Зоргед барив.

	— Аригато, Мичико!.. Баярлалаа! гээд Рихард нялуундуу утааг дотогш гүнзгий сорон том ноосон алчуурыг хойш яраад модон орон дээрээс хөлөө буулгав.

	Мичико пийшин галласан учир нүүрс цогшин улайж өрөөнд халуу дүүгнэ. Гэсэн ч Зоргегийн бие арзайж унтлагын хувцсан дээгүүрээ халаад нөмрөв.

	Мичико энд байгаа нь ямар сайн бэ... Гэхдээ миний үгийг яагаад зөрөв?

	Иший Ханако одоо ээжийндээ сууж буй учир Рихардынд тоотой ирнэ. Мичико ихэнх цагаа Гинза дахь хэвлэлийн төвд өнгөрүүлнэ. Ишийг цагдаагийн газар дуудсанаас хойш тэгж байх нь дээр гэж Зорге шийджээ. Цагдаагийн газрын байцаагч ноён Мацүнаги тэр «сагсгартай» уулзаж учирч болохгүй гэж бүсгүйд маш хатуу анхааруулжээ. Мацүнаги европ хүн бүрийг тэгж нэрлэх ба цагаан арьстан болохоор нь бас тэднийг «харанхуйд ургасан доёгор иш» гэж ч нэрлэнэ. Байцаагч Ишийгээс Зоргег юу хийдэг, хаа байдаг, хэнтэй уулздагийг асууж лавлан, бичмэл эхээс нь авчирч өгөхийг гуйв. Мичико тэр бүх асуултад нь юу ч мэдэхгүй гэж хариулжээ. Цагдаагийн газар болсон энэ ярианы тухай үг цухуйлгаж болохгүй гэж Мичикод урьдчилан анхааруулав.

	Ноён Зоргегийнд алба хаадаг болохоор яах хэрэг билээ гэж Иший зүрхшээн асуувал цагдаагийн газрын байцаагч хариу юу ч хэлсэнгүй, зөвхөн «таны албыг бид мэднэ...» гэж амандаа бувтнажээ.

	Мичико тэр бүхнийг тэр оройдоо Ики-санд ярилгүй яах вэ дээ. Зорге Мичикогийн яриаг царай барайлган сонсож улам бүр зэвүү нь хүрэв. Тэгээд уур хилэнгийн дүр болсон Аминдаваа сүмийн эртний япон бурхантай адил болж, хөмсгөө атируулж, нүд нь гялалзан, хөмхийгөө зуужээ.

	— За яах вэ!.. Тэд чамайг надтай уулзахыг хориглож байгаа юм бол би бас тэдэнд тийм хариу өгнө! Германд ганц ч япон хүн герман хүүхэнтэй уулзаж болохгүй болгоно. Элчин сайд Ошима Хирошийг ч гэсэн тэгнэ!.. Тэгж байна гэж тэдэнд хэл. Ойлгов уу!

	— Ики-сан, ойлголоо. Гэхдээ намайг энд ажиллахыг хоригловол энэ ямар ач холбогдолтой юм…

	Зорге доголсхийн номын тавиурт тээглэн өрөөн дотуур нааш цааш холхин янжуур дараа дараалан асааж, эцэс төгсгөлгүй татна.

	Рихард яльгүй тайвшраад

	— Мичико, чи эндээс явсан нь дээр бололтой. Ингэхэд би тэр үед мотоциклтойгоо осолдоод үхчихсэн бол чи юу хийх байсан бэ?.. Тийм юм болж болох шүү дээ гэв.

	Рихард сүүлийн үес ийм яриа нэг бус удаа үүсгэх болжээ. Зорге болж магадгүй юманд Ишийг бэлдүүлэхийг хүсжээ. Энэ бүсгүйн хувь заяа нь өөрт нь хамаагүй биш байсан учраас түүнийг аюул ослоос хаацайлах талаар олон юм бодов.

	Тэгээд бодлого болон:

	— Мичико, чи хүнтэй суух юм биш үү... гэвэл Мичико өөрийгөө хамгаалах аятай гараа өөд нь сарвайсхийлгээд

	— Үгүй, үгүй!.. Ики-сан та битгий тэгж яриач дээ. Тэгсэнд орох нь ээ Михарад очсон минь дээр... гэснээ нүдэнд нь нулимс гүйлгэнэв.

	Михара гэдэг бол сэтгэлтэй хүндээ хаягдсан бүсгүйчүүл тогоо руу нь үсэрч үхдэг галт уул билээ. Амнаас нь энэ үг санаандгүй гарсандаа бантаад таг дуугүй боллоо.

	— Мичико, энд чинь Михара ямар хамаатай бил ээ?.. Мияшима арал руу явсан нь дээр. Чи энэ арлыг сонсоо биз дээ. Тэнд үхэх, төрөхийг мэдэхгүй, дан ганц аз жаргал бялхаж байдаг гэж ярилцдаг. Тэнд шувуу, буг, ер нь ганц ч амьд амьтан төрөх, үхэх гэж байхгүй... Цуурс модны сүүдэрт орших сүмийн лам нар энэ талаар санаа тавьдаг ажээ... Үлгэрийн амьдрал. Тийш явцгаая! гэж Рихард шидэт Мияшима арлын тухай ярьж, Ханаког ядаж инээлгэхийг оролдов. Инээлгэж чадсангүй. Тэр дахин яриа үүсгэв. Би чиний аз жаргалыг бодож байна... Мияшимад очих дургүй байгаа бол Шанхайд оч. Тэр тусмаа би эндээс нэг хүнийг тийш нь ажлаар явуулах хэрэг байна. Би ч бас хойноос чинь очиж чамд хот үзүүлж, хоёул усаар зугаална хэмээн бүсгүйг ятгав.

	— Гэтэл надад паспорт байхгүй шүү дээ. Хэн намайг Шанхайд оруулах юм?.. Тэгээд... тэгээд би бас эндээс явах дур алга. Ики-сан та Шанхай руу очихгүй. Шанхай бас аз жаргалын Мияшима арал шиг үлгэр... гэж Иший татгалзав.

	— Гэлээ гэхдээ чи энд үлдэж болохгүй гэдгийг ойлго л доо... гэв.

	Энэ яриа хоёр сарын урьд, наймдугаар сард болж, түүнээс хойш Нагасакийн гудамжаар өдрийн од шиг тоотой ирэх болжээ. Гэтэл өнөөдөр яагаад хүрч ирэв?

	— Ямар нэг юм болоо юу, Мичико? гэж асуув.

	— Мэдэхгүй, Ики-сан. Гэхдээ тэр бүхэн огт дэмий юм ч байж мэднэ. Сэтгэл нэг л хачин түгшээд байна... Өчигдөр дахиад цагдаагийн газар дуудлаа. Би тэгээд өөрт тань ярихаар ирлээ... Энд нэг хүн байсан байна, хар даа хэмээн Зоргегийн дээд талын тавиураас ном авахдаа хэрэглэдэг модон шатыг заан хэлэв. Юу гэвэл түүний гишгүүр дээр хаймар ултай гутлын бүдэгхэн мөр гарсан харагдана. Зорге тийм ултай гутал ер өмсдөггүй билээ...

	Ийм мөрийг бас хашаан дотор сэрүүвч хавиар харснаа Мичико хэлэв. Ики-санаар тэр хүн яах гэж байгаа хэрэг вэ?

	Рихард Ишийн айсан сэтгэлийг тайтгаруулахын тулд: цахилгааны мэргэжилтэн ирээ байлгүй дээ, өнгөрсөн долоо хоногт ирсэн шиг санагдана, шал дэмий юманд сэтгэлээ юунд зовоодог юм. Тэр хүн л чийдэнгийн утсанд хүрэх гэж шат тавиа биз дээ гэв. Гэтэл Ишийг баасан гарагт ирж өрөө тасалгаа цэвэрлэх үед тэр мөр байгаагүйг мэдэх билээ... Гэхдээ Зоргетой зөрсөнгүй, түүний үгэнд үнэмшсэн дүр үзүүлэв. Ики-саны сэтгэлийг зовоохын хэрэг юу бил ээ? Түүнд энэнээс цаана сэтгэлийг нь зовоож буй юм зөндөө. Ики-сан юу хийхээ өөрөө мэднэ. Иймээс түүнийг гагцхүү урьдчилан сануулах нь зүй гэж боджээ.

	Байдал үнэхээр түгшүүртэй байлаа. Түүнийг эргэн тойрон цагариг хүрээлэн хумьсаар буйг Зорге мэдэрч байлаа. Гэхдээ өнөөдөр л юу ч битгий тохиолдоосой билээ гэж ганцхан юмны тухай бодно. Өнөөдөр бол тагнуулчны олон жилийн ажлын үр дүнг гаргаж байгаа шийдвэрлэх өдөр. Өнөө орой Москва руу дамжуулах энэ жил Квантуны арми Зөвлөлтийн Алс Дорнодод халдан довтлохгүй. Японы түрэмгийлэл өмнөд тэнгисийн зүг тэмүүлж байна гэсэн энэ хэдхэн мөр мэдээлэл эрс дүгнэлтийг нь бүрмөсөн баталж өгнө. Япон хоёр фронт дээр байлдаж барахгүй нь мэдээж. Оросын тэвчээр хатуужил Японы милитаристуудын аагийг дарж өгөв. Энэ тухай өнөөдөр Москвад мэдээлэх хэрэгтэй. Чухамхүү өнөөдөр, одоо өдөр бүр, мөч болгон үнэтэй чухаг. Берлиний радио германы армийн ялалтын тухай хахаж цацан хашхична. Сибирийн цэрэг Москвад туслахаар очиж юуны магад. Дайсантай илээр, нуугдалгүй үзэлцэхийн тулд одоо тэнд, Москвагийн дэргэд очих сон гэж Рихард ихэд хүснэ. Рихардыг Японоос татаж авахаар аль хэдийн амласан билээ. Одоо цаг нь болсон, Зорге өөрийн ажил төрлийг хийж дуусгасан гэж үзнэ. Өнөөдөр түүний дамжуулах мэдээ бол үнэнийг хэлэхэд үүнийг мэдэх гэж энд аюул осолтой, хэцүү бэрх олон жилийг өнгөрүүлсэн тэр зүйл билээ. Мэдээлэлд бас өөрийн бүлгийг татаж авах талаар дурсана. Гол зүйл хийгдсэн.

	Рихард өглөөний цай хоол идэхээс татгалзаж ердөө ганцхан аяга аагтай цай уусанд Ишийн урам хугарав. Рихард сүүлд элчин сайдын яаманд хоол иднэ гэжээ. Орой «Рейнгольд» зоогийн газар уулзахаар тохиролцов. Рихард ажилдаа дарагдан үймэрсээр төрсөн өдөр, танилцсаныхаа ойг ч тэмдэглэж чадсангүй... Тэр хоёр танилцсанаас хойш зургаан жил болжээ. Одоо маш яаралтай ажил гараад байгаа учир Мичико энэ удаа уучилна биз...

	— Сэрүүвчин дээрх хорчийн муудсан цэцгийг цэвэрлэчхээрэй. Шинэ цэцгийн ч хэрэггүй шүү. Гудамж талд дүүжлээстэй буй ваар нь хоосон байг... гэж Зорге Ишийд захив.

	Рихард Зорге үүнийг нөхдөө урьдчилан болгоомжлохын үүднээс хийв. Энэ бол гэртээ «хөл хорьсныг» зарлаж буй хэрэг байлаа...

	Иший гарч үүдний өрөөнд шаахайгаа өмсөн улмаар хаалга хаагдаж модон шаахайных нь ул цонхны цаана тор торхийн одох нь дуулдав. Рихард ажилдаа орлоо. Озакийн сүүлчийн мэдээг нууц түлхүүрдэн дамжуулах хэрэгтэй байлаа.

	Озаки бас саяхан ерөнхий сайдын харшид болсон хуралдааны тухай мэдээлэв. Тэд ням гарагт туйлын нууцаар цуглан, хунтайж Коноэ бүх зарц нарыг урьдаас тараах захирамж өгчээ. Тийм учраас Озаки Хозүми өөрийн биеэр цай зөөх хэрэгтэй болж, тиймээс ч өрөөнөөс хэд дахин гарчээ.

	Зөвлөгөөн дээр тэнгисийн цэргийн яамны сайд адмирал Нагано хэлэхдээ:

	— Бид салаа замын уулзвар дээр зогсож байгаа болохоор асуудлыг энх тайвны талд юм уу, эсвэл дайны талд шийдвэрлэх ёстой гэжээ.

	Бүгд дайны талд саналаа гаргацгаав. Ганцхан Коноэ яльгүй эргэлзэв.

	— Би Хятадад хийж буй дайны төлөөнөөс маш том хариуцлага хүлээж байгаа хүн. Энэ дайн дөрвөн жилийн нүүр үзсэн хэр нь ямар ч үр дүн өгсөн юм алга байна. Тийм болохоор би дахиад том дайн хийхээр зүрхлэхэд бэрх байна... гэж үгээ зөөн алгуурхан дуугарав.

	Цэргийн яамны сайд генерал Тожио ерөнхий сайдтай эрс зөрж, дор хаяхад армийн дайчин үзэл санааг дэмжихэд дайн хэрэгтэй гэв. Тэгээд хэн нэг хүний энэ зууны эхээр Орост халдан довтлохын өмнөхөн хэлсэн: «Буудаад л эхлэгтүн. Тэгвэл буун дуунаар үндэстэн нэгдэнэ...» гэсэн үгийг цэргийн яамны сайд сануулав. Яриа хурц ширүүн болсон боловч, Коноэгийн танхимыг огцроход хүртэл хурцадсангүй. Таван сайдын зөвлөгөөн дээр Япон өмнө зүг давшина. Оросын хувьд дайсагнасан авч төвийг сахих үзэл баримтална гэж шийдэв.

	Озаки уг нь цаашдын сониныг маргааш нь мэдээлнэ гэж амласан атлаа өчигдөр яагаад ч юм болзсон уулзалтад хүрч ирсэнгүй.

	Зорге цахилгаан төлөвлөж, түүндээ бий болсон улс төрийн нөхцөл байдлыг тодорхойллоо. Түүний түргэн татлах харандааны үзүүр дороос тоо мөр мөрөөр цувран урсана. Тэр бүлэг тоогоор өгүүлэхдээ,

	 

	«Зөвлөлт Холбоот Улсын эсрэг хөдлөхөөр бэлтгэж байсан эхний долоо хоногуудын турш Квантуны армийн командлал Сибирийн төмөр замаар цэргийн холбоо тогтоохын үүднээс гурван мянган туршлагатай төмөр замчныг татах захирамж өгч орос хэл мэддэг бүх орчуулагчдыг дайчилсан юм. Гэтэл одоо түүнээ өөрчлөв» 

	 

	гэжээ.

	Зорге мэдээллээ:

	 

	«Энэ бүхэн бол энэ жил дайн хийхгүй гэсэн үг болно» 

	 

	гэсэн үгээр төгсгөв.

	Цахилгаан урьдынхаас нэлээд урт болсон ч гэсэн Зорге бодож бодож:

	 

	«Японд бид гүйцэтгэх үүргээ нэгэнт гүйцэтгэлээ. Япон Зөвлөлтийн хооронд дайн гарсангүй. Биднийг Москва руу эгүүлэн татах буюу Герман руу явуулна уу. Би эх орон Зөвлөлт Холбоот Улсынхаа төлөө жагсаалын цэргээр байлддаг юм уу, фашист Германд тагнуулын ажиллагаа үргэлжлүүлэхийг хүсэж байна. Заалт ирэхийг хүлээж байна. 

	Рамзай»

	 

	гэж нэмж бичив.

	Зоргег сүүлчийн мэдээллээ бичихийн урьд өдөр хунтайж Коноэгийн Токиогийн ойролцоох Огикүба дахь хувийн харшид ширүүн үйл явдал болжээ. Цэргийн яамны сайд Тожио яаралтай зөвлөгөөн хийхийг шаардав. Түүнийг өглөө эрт томилжээ. Рамзайн бүлгийн илэрснийг засгийн газарт өөр мэдсэн хүнгүй, хунтайж Коноэ өөрийн итгэлт зөвлөх Озаки Хозүмийн баригдсаныг ч мэдээгүй байв. Одоохондоо энэ тухай тамга хадгалагч лорд Кидо, түүний нэгэн санаатан Тожио хоёроос өөр хүн мэдээгүй байлаа. Цэргийн яамны сайд цаг алдалгүй хөдөлж, гэнэтийн цохилтоор танхимыг унагаж, өөрөө засгийн эрхэнд гарахаар шийджээ.

	Тэр холоос эхлэв.

	Сүүлчийн хуралдаан дээр шийдээгүй орхисон асуудалд эргэж орвол зүгээр байна. Нэгэнт байлдан олсон юмаа алдаж болохгүй. Бид Оросын талаар ч, Америкийн Нэгдсэн Улсын талаар ч баримталсан бодлоосоо няцах ёсгүй. Бид юутай ч гэсэн Хятадын дайныг үргэлжлүүлэх ёстой. Ийм нөхцөл байдлын дунд хунтайж Коноэ танхимын толгойд үлдэх гэж хэтэрхий идэвхгүй санаатай байна... Арми захирагдахаа байж, эзэнт улсад үймээн самуун дэгдэх вий гэж болгоомжлох сэтгэл төрж байна. Бид амь дүйсэн юманд зориглох эрхгүй...

	Тожиогийн санамсаргүй эрс хурц үг хүн бүхний дургүйг хүргэв. Цэргийн яамны сайд үймээн самуунаар сүрдүүлж танхимыг огцрохыг шаардлаа. Гэтэл хунтайж Коноэ ерөөс хэн нэг хүнд засгийн эрх өгөхийг бодсонгүй. Хурц ширүүн маргаан дэгдэв. Тэгмэгц Тожио хамгийн гол цохилтоо хийж, сөрөх тагнуулын газар оросуудын тагнуулын том байгууллагыг илрүүлсэн тухай, тэр байгууллагын гишүүд японы хамгийн дээд давхаргад шургалсан тухай ярилаа. Баригдсан хүмүүсийн дунд ерөнхий сайдын дотнын зөвлөх Озаки Хозүми орсныг дурдлаа.

	Тамга хадгалагч лорд Кидо цэргийн яамны сайдын хэлснийг батлав.

	— Тэгвэл... тэгвэл би огцрох ёстой... Улс төрийн тавцангаас зайлсан минь дээр. Би ерөөс лам болохоор эртээс бодсон юм... гэж хунтайж Коноэ балмагдан дуугарав.

	Хуралдаан тасарлаа. Тамга хадгалагч лорд энэ тухай эзэн хаанд мэдэгдэхээр ордны зүг явав. Одоо шийдмэг хөдлөх хэрэгтэй. Үдэш Кидо хунтайж Коноэд утасдаж, хааны тааллаар шинэ танхимыг генерал Тожио эмхлэн байгуулах болсныг мэдэгдэв.

	Гэнрогийн сүүлчийн гишүүнийг нас барснаас хойш Кидо эзэн хааны зарлиг гаргуулж амжив. Үүний дагуу жүшиний зөвлөл буюу Японы хуучин ерөнхий сайд нарын зөвлөл засгийн газрын бүрэлдэхүүнд саналаа өгдөг байв. Гэхдээ энд тамга хадгалагч лорд зонхилох үүрэг гүйцэтгэдэг ажээ.

	Генерал Тожио шинэ танхим эмхлэн байгуулах эзэн хааны зарлиг хүлээн авчээ. Тэр эзэн хааны тамгатай энэ дугтуйг тэсэж ядан хүлээж байжээ. Бичгийг ордны сайд Мацүдайра авчирлаа. Тожио зарлигийг зогсоогоор уншив.

	— Эрхэм дээдэст хүчин зүтгэхэд бэлэн байгааг минь дамжуулна уу. Тэнгэрийн таалалд нийцэж, замаа заалгахаас өөр юм надад алга гэж тэр ордны сайдад хэллээ.

	Тожио Мэйжийн сүмд очиж, тэндээс Ясүкүнийн сүмд очиж өвөг дээдэстээ өөрийн тушаал дэвшсэнийг мэдэгдэв.

	Тожио оройноос эхлэн шөнөжин ирээдүйн танхимын гишүүдтэй хэлэлцээ хийв. Хэрэг явдал тун хойшлуулшгүй байсан учир зарим хүнийг Кабүки театрт юм үзэж байхад нь дуудах, заримыг нь галт тэрэг хөдлөхийн өмнөхөн урьтаж өртөөн дээрээс буцааж авчрахад хүрчээ.

	Ноён Тогог шөнө дунд орноос нь босгожээ. Тожио гадаад явдлын яамны сайд болохыг Тогод санал болгоод, нэлээд ул суурьтай бодлого явуулахаа амлаж, Америкийн Нэгдсэн Улстай хийж байгаа хэлэлцээг таслах бодолгүй байгаагаа батлан илэрхийлэв.

	— Гол нь энх тайвныг хангах явдал гэж Тожио давтан хэлэв.

	Ноён Того гадаад явдлын яамны сайд болохыг зөвшөөрлөө.

	Өглөө гэхэд танхим эмхлэн байгуулагдав. Жүшиний зөвлөл маркиз Кидогийн санаа тавьснаар нэр дэвшигчдийг сайшаав. Эзэн хааны зөвшөөрөл авах л үлджээ.

	 

	 

	Зоргег ширээний араас босоход өглөөний долоон цаг орчим болж байлаа. Толгой нь өвдөж, хамаг бие нь шархирна. Ханиад хүрч байгаа нь мэдээж байв. Яасан үйлтэй, цагаа олоогүй өвчин гэгч вэ! Рихард цагаа хайнгад харав. Отт өглөөний хоол цуг идэхээр хүлээж буй учир түргэлж эхлэв.

	Тэгээд гараашнаас ямбий «опель» машинаа гаргаад элчин сайдын яам өөд хөдлөв. Тэгснээ замдаа Хибия цэцэрлэг тийш эргэж «Империалын» өөдөөс харсан цэцгийн дэлгүүрээс Хельма хатагтайд зориулан багц шиватих цэцэг аваад, найман цагийн алдад элчин сайдын яаманд очлоо.

	Оттын өрөөтэй залгасан сэрүүвчээр өнгөрөв. Ширээ бэлэн засчихсан авч элчин сайд өөрөө алга байлаа. Зорге цэцгээ Хельмагийн аяга тавгийн хажууханд тавиад нууц түлхүүрт бичгийн өрөө рүү очив.

	Германы Элчин сайдын яамны нандинаас нандин нууц тэр өрөөнд элчин сайд Отт, цэргийн атташе Крейчмер, эзэн хааны аюулаас хамгаалах газрын онцгой эрхт төлөөлөгч Майзенгер, бас... Рихард Зорге дөрвүүл чөлөөтэй орж болдог билээ. Рихард нууц түлхүүрт бичгийн өрөөнд орохоосоо урьд утасдсан ч үгүй хармаанаасаа бөөн түлхүүр гаргаж ирээд өөртөө хэрэгтэй адармаатай түлхүүр гаргаж цоожны нүх рүү шургуулан хаалгыг онгойлгож ороод хуучин царс модоор өнгөлсөн хүнд хаалгыг сайн татан хаав. Зорге хаалга сайн хаагдсан эсэхийг хэзээ ямагт шалгадаг билээ... Отт тэгж байгтун гэж зөвлөсөн ажээ.

	Ган төмөр тороор торлосон цонхноос зайдуу нууц түлхүүрийн машин байдаг байлаа. Эрт байсан боловч машины ард Эрнст сууж байв. Зорге түүнтэй мэнд усаа мэдэлцэв.

	— Сайн, сайн байна уу, ноён Зорге! гэж Эрнст баяртай хариулав.

	Рихард нууц түлхүүрийн бичээчийн мөрөн дээгүүр хайнгад харвал, яг өөрт нь хэрэгтэй сүүлчийн хэрэг явдлын тухай цахилгаан нүдэнд нь тусав. Түүнд:

	 

	«Яаралтай. 

	Нууц. 

	Элчин сайдын түлхүүрээр. 

	Гагцхүү төмөр шүүгээнд хадгалагтун. 1941 оны аравдугаар сарын 15. Одоо хэр байлдааны чадварын хувьд хүчтэй байсаар байгаа Зөвлөлтийн Алс Дорнодын армийн эсрэг япончуудыг, коммунист дэглэм унадаггүй юм бол ирэх хавраас наана хөдөлнө гэж хүлээж болохгүй. Германтай хийсэн тэмцэлд Зөвлөлт улсын харуулсан шургуу тэвчээр нь Япон найм юм уу есдүгээр сард халдан довтолсон ч гэсэн энэ жил Сибириэр зам гаргаж чадахгүй гэж бодоход хүргэж байна» 

	 

	гэжээ.

	— Үүнийг би аль хэдийн мэдсэн юм! Харин өөр шинэ юм алга уу? гэж Зорге асуув.

	— Алга, одоогоор юу ч алга, ноён Зорге. Жаахан азнаад авчирч ч магадгүй... гэв.

	Зоргег дахин дээшээ сэрүүвч рүү ороход элчин сайд Отт, түүний гэргий Хельма хатагтай хоёр ширээнд суучихсан байлаа.

	Хельма гараа үнсүүлэхээр өгөнгөө:

	— Өнөөдөр юу боллоо гэж цэцэг бариа вэ? Ямар үйл явдал болоо вэ? гэж асуув.

	Зорге Отт хатагтайн урд толгой мэхийн гарыг нь том алган дотроо ердийнхөөс яльгүй удаан барив.

	— Ямар үйл явдал гэнэ үү? гэж эргүүлэн асууснаа, — Та бидэнтэй цуг хоол идэхээр заларч ирсэнд... гэхэд хатагтай

	— Би бараг өдөр болгон цуг хоол иддэг шүү дээ гэв.

	— Тэгээд тэр бүрийн тоолонгоор бидэнд тэр чинь чухал үйл явдал болдог юм... Тийм биш гэж үү, Эйген? гэсэнд

	— Тэгэлгүй яах вэ, тэгэлгүй яах вэ! гэж элчин сайд дооглонгуй батлав.

	Тийнхүү гурвуул цуг хооллов. Ширээн дээр дөрөв дэх аяга таваг буй нь хурандаа Крейчмерт зориулжээ.

	Бүр өнгөрдөг хавар Берлинээс ирүүлсэн элчин сайдын зөвлөх, Тэо Кордтын тухай ярилцав. Тэр бол хаа зайгүй бусдын хэрэгт хошуу дүрж байдаг ёозгүй этгээд байлаа. Иймээс элчин сайд түүнд дургүй билээ.

	— Намайг тандуулж байхаар түүнийг ирүүлсэн нь бүр яриа байхгүй. Тэр этгээд намайг явсан газар бүр сүүдэр шиг дагадаг юм... хэмээн Отт зэвүүцэнгүй хэлэв.

	— Намайг бас Германы элчин сайдын биеийг хамгаалж байгаарай гэж гуйсныг чамд хэлчихье. Эйген чи үүнийг мэдэх үү... хэмээн Зорге хөхрөв.

	— Ики чи бол ч өөр хэрэг л дээ, Чамайг өөр хэн ч биш, чухамдаа чамайг миний «бие хамгаалагч болбол их баярлах сан!» гэж элчин сайд дуу алдав.

	Крейчмер өглөөний хоолноос хождож, кофе ууж байх үед сэрүүвчинд орж ирлээ.

	— Хожимдсонд уучлаарай. Гэхдээ хотод нэг үл ойлгогдох юм болоод байна. Хунтайж Коноэг огцорлоо гэж ярилцах юм хэмээн Крейчмер хүнгэнэн дуугарав. Отт гайхан, хөмсгөө өргөж,

	— Яагаад тэр бил ээ? гэв.

	Крейчмер түгдчин, Хельма, хатагтай өөд хяламхийхэд Хельма учрыг мэдэж,

	— Ноёд оо, би явъя. Та бүхэн ажилдаа оров бололтой... Цэцэг барьсанд баярлалаа, Ики гэж хэлэв.

	Хельма Крейчмерийн зүг ууртай хялсхийн харснаа гарч одов.

	Эрэгтэйчүүдийг өглөөний хоолны дараа элчин сайдын өрөөнд орсон хойно цэргийн атташе

	— Тожио ба түүний бүлгийнхэн өмнө зүг цэрэг дайны ажиллагаагаа нэн даруй эхлэхийг шаардаж байна гэж хэлэв.

	— Коноэ чинь бас «Дранг нах Зюйд»-ийн төлөө, Сингапурын өвчин туссан хүн шүү дээ. Тэр чинь огцрохын шалтаг биш ээ. Оросоос болсон юм биш биз? гэж Зорге санал зөрөв.

	Рихард Зорге чухамдаа өөрийгөө Коноэгийн танхим унахын гэм буруутан болж байгаа гэдгийг таамагласан ч үгүй.

	Кэнпэйтай эд мөрийн ямар ч баримт эс олсон ч гэсэн хэд хоногийн урьд уран зураач Миягийг баривчилж Цүкияан районы цагдаагийн хэсэгт аваачжээ. Мияги бүр эхний байцаалтын үеэр цонхоор үсэрсэн боловч ийнхүү амиа хорлон үхэх гэсэн нь бүтсэнгүй, өтгөн саглагар модны мөчир дээр унаад зугтаах гэсэн авч цагдаа нар дахин барьж авчээ. Миягийн гэрийг нэгжих үед Манжуурын төмөр замын тухай, бензин, нүүрс, ган болдын нөөцийн тухай нэгэн хачин бичиг олджээ. Уг материалын нэг хэсгийг англиар бичсэн байв.

	Английн Рейтер агентлагийн сурвалжлагч Жемс Коксыг бас баривчлав. Тэр хүн бас цонхоор үсрэн амиа хорложээ.

	Шал дэмий юмнаас цонхоор үсэрцгээдэггүй нь лав гэж хурандаа Осака боджээ.

	Японы сөрөг тагнуулын газар хаширлаж эхлэв.

	Гурав хоногийн дараа Японы ерөнхий сайдын зөвлөх, нарийн бичгийн дарга Озаки Хозүми баривчлагдав.

	Озакийг баривчилсан нь засгийн газрынхны дунд бөмбөг тэсрэхийн адил сэтгэгдэл төрүүлжээ. Хунтайж Коноэгийн зөвлөх, хувийн нарийн бичгийн дарга нь Зөвлөлтийн тагнуул байжээ!.. Улс төрийн аймшигт том хэл ам оволзож эхлэв. Генерал Тожио өөртөө ашигтай эгзэг гарсныг ашиглахаа умартсангүй, шийдвэр муутай ерөнхий сайдыг түлхэн унагав. Хунтайж Коноэ бүх танхимынхаа хамтаар огцров.

	Хоёр жилийн өмнө мөн улс орныг донсолгосон үйл явдал болж, засгийн газрын танхим унасан нь Халхын голд японы арми ялагдал хүлээж, зөвлөлт-германы хооронд гэнэт гэрээ байгуулагдаж давхар хохирол хүлээсэнтэй холбоотой байсан бол одоо Зоргегийн бүлгийн гишүүд баригдсаны үр дүнд болжээ. Энэ нь бас цэрэг дайны юм уу, эсвэл дипломатын ялагдалтай адил ач холбогдолтой байлаа...

	Тэр ч байтугай, Нууц зөвлөлийн гишүүд Японы улс төрийн ахмад зүтгэлтнүүд ч болсон бүх хэрэг явдлын тухай бүгдийг тэр болгон олж мэдэж чадсангүй. Шинэ ерөнхий сайд Тожио уг мэдээг жүшиний хамгийн ахмад гишүүд буюу бүх хуучин ерөнхий сайд нарт хязгаартай сонсгохыг эзэн хааны хиа Хонжио Шигерүд хүсжээ. Тэр ч байтугай Коноэгийн танхим огцорсон шалтгаан зэрэг зарим нууцыг тэдэнд илтгэж дуулгасны хэрэггүй гэв. Хонжио тэгээд арван жил цэргийн албаар холбогдсон ерөнхий сайдынхаа гуйлтыг биелүүлэв.

	Эзэн хааны хиа Мандаж буй нарны орны ордны заншлыг зөрчиж өөртөө асар их хариуцлага хүлээсэн ч гэсэн тэр бүх зүйл тэдний нууц чигээр үлдлээ. Зөвлөлийн гишүүд үймэн бужигнаж бүх нууц баримт бичгийг толилуулахыг шаардан, Коноэгийн огцорсон тухайд гайхан мэл хөхрөвч юу ч хийж эс чадацгаав. Тэгээд цөхрөнгөө барахдаа эзэн хаанд гомдол гаргав. Гэвч хиа, дэслэгч генерал Хонжио тэнгэрийн хүүтэй урьдаас ярьж амжжээ. Эзэн хаан жүшин нарын гомдлыг дуугүй сонссон авч тэдэнд юу ч хариулсангүй.

	Хунтайж Коноэгийн тухайд гэвэл түүнийг тэр даруй өвчилж эмнэлэгт хэвтэгтүн гэж зөвлөжээ. Энэ бол нууцгай баривчилгаа байсан агаад онцгой чухал хэргийн мөрдөн байцаагч түүний хэвтсэн тасагт ирж Озаки, Зорге нарын хэргээр байцаажээ.

	Тэгэхдээ энэ бүхэн нэлээд хэд хоногийн дараа болсон юм. Элчин сайд Оттын өрөөнд яриа үргэлжилсээр байв.

	Цэргийн атташе Крейчмер нэг шинэ сонин дуулгав. Зөвлөлт-германы фронт дээр Сибирийн ангиуд бий болсон гэнэ гэж жанжин штабын тагнуулын хэлтсийн хурандаа Мацамүра хэлсэн. Энэ тухай элчин сайд Ошима цахилгаанаар мэдэгджээ. Өөр мэдээнээс үзвэл зөвлөлтийн дивизүүд алс дорнодоос хөдлөн Сибирийн төмөр замаар Москвагийн зүг цувж байгаа ажээ. Мөн ийм мэдээ Германы жанжин штабаас орж иржээ.

	Бас тэр Мацамүра Крейчмерт ярьсан нь: японы тагнуулын мэдээгээр орос-германы дайны өмнө Алс Дорнодод зөвлөлтийн гучин дивиз, хоёр мянга таван зуун нисэх онгоц, мөн тийм хэмжээний танк байжээ. Одоо тэнд явган цэргийн хорин гурван дивиз, мянган танк, мянган нисэх онгоц үлджээ! Оросууд зөвлөлт—германы фронт руу цэргээ татсаар байна.

	— Одоо оросуудад юу ч тус болохгүй. Хараач, энэ тухай америкийн генералууд хэлж байна гэж Крейчмер итгэл төгс хэлээд «Нью-Йорк таймс» сонины сүүлчийн дугаарт нийтлэгдсэн өгүүллийг заав. Өгүүллийг улаан харандаагаар зурж тэмдэглэжээ. Цэргийн яамны нэгэн дээгүүр тушаалын хүн бичсэн нь:

	 

	«Тун удахгүй бүрэн сүйрэх оросуудыг аврах тийм ид шид библийн үеэс хойш гараагүй...»

	 

	Зорге дотроо бодож үзвэл, Японы түрэмгийллийн чиг өөрчлөгдсөн тухай анхны мэдээ явуулснаас хойш бүтэн сар өнгөрсөн байв. Тэгээд чангаар

	— Тэгж таарахгүй. Крейчмер! Оросууд Сибириэс цэргээ тийм түргэн буулгаж үнэндээ чадахгүй. Тэгвэл Сибирийн ган замаа түгжиж орхино. Сибирийн төмөр зам бол тийм буухиа түргэн зөөхөд зориулагдсан зам биш, зөвхөн ганц дивизийг фронт руу аваачихад л хамгийн багадаа бүтэн долоо хоног хэрэгтэй болно гэж хэлэв.

	— Таны хэлснийг зөвшөөрч байна. Гэхдээ баримт баримтаараа үлдэнэ хэмээн Крейчмер зөрөн зүтгээд Оросууд японы жанжин штабт сууж байгаа юм шиг хамаг юм тэднийхээр болж, дорнодоос тэдэнд аюул заналхийлэхгүй байгааг гоц сайн мэдэж байна гэв.

	— Тэр ч харин болзошгүй шүү хэмээн Зорге цэргийн атташегийн хэлснийг зөвшөөрөөд, — Оросуудын тагнуул муугүй... Ингэхэд байна аа, энэ бол тэр хүний мэдэх ажил хэмээн үүдээр орж ирэн, тэр даруй элчин сайдын өрөө дүүрэх шиг болсон том биет Майзингер өөд дохив... Тэгснээ тоглоом тохуугаар яриагаа үргэлжлүүлэн, оросын нууц төлөөлөгчид японы жанжин штабт шургалсан гэдгийг Йозеф чи дуулаагүй биз... чи ч юугаа харж байдаг юм бэ? гэв.

	— Би Кэнпэйтайд ажиллаж байсан сан бол тийм юм болохгүй сан. Покерт хожигдсондоо бүр хор чинь буцлаад байгааг би сайн мэдэж байна... Тэгсэн дорхноо зүгээр, чи хэзээ хариу авахаа хэлчих?.. хэмээн эсэсийн хүн хариу хэлэв.

	Гэтэл доктор Зорге төв байдлаар ярьж эхлэн

	— Япончууд зөвлөлтийн Алс Дорнод руу одоо довтлохгүй гэж Эйген чи Берлин рүү арай эрт мэдээлж байгаа юм биш биз? Би өнөөдөр нууц түлхүүрт цахилгааныг чинь уншсан гэхэд

	— Үгүй шүү харин. Японыг манай талд татах гэсэн найдвар биелсэнгүй гэж Отт хариулав.

	— Япончууд Берлинийнхний бодсоноос их алсын хараатай улс байж шүү гэж Зорге хэлэв.

	— Өөрөөр хэлбэл? гэж Крейчмер асуув.

	— Номонхааны буюу оросуудын нэрлэдгээр Халхын голын явдал зөвлөлтийн цэргийн шургуу тэвчээртэйг харууллаа. Одоогийн дайн ч гэсэн тэр дээ. Үйл явдлыг үнэлэхдээ үнэн мөнөөр хандах хэрэгтэй. Миний бодоход япончууд тэгж хандсан бололтой. Тэд Зөвлөлтийн гучин дивизийн эсрэг Квантуны армийн арван долоон дивизтэйгээр нүдэн балай дүүрсэн хэрэг, дүнхийсэн толгой гээд умар зүг улаан халз дайрахыг хүсэхгүй байна.

	— Тийм ээ, гэхдээ японы дивиз чинь түүнээс хоёр дахин их хүчтэй. Тэгэхлээр гучин дөрвөн дивиз гэсэн үг гэж Крейчмер тодруулав.

	— Тийм нь тийм хэмээн Зорге зөрсөн хэвээр яриагаа үргэлжлүүлэн, — Тэр тоо чинь дайны эхэн үед байсан юм. Одоо бол Зөвлөлтийн хил дээр Квантуны сая хүнтэй арми байж байна. Гэхдээ япон Өмнөд тэнгис, умард гэсэн хоёр фронт дээр байлдахгүй байх гэж бодож байна. Харин хүч хаахна сул байгаа газар л байлдана. Сүүлчийн мэдээг үз л дээ... гээд тэмдэглэлийн дэвтрээс нэг хуудас гаргаж ирэн хэдэн тоо уншив.

	— Та ийм тоо хаанаас олоод авчихдаг байна даа! гэж Крейчмер асуув.

	— Хамгийн лавтай эх сурвалж болох жанжин Штабын шуурхай хэлтсийн хурандаа Сүгиямагаас

	— Наадхаа надад өгөөч...

	— Ав, ав. Би эдгээр тоог сурвалжилгадаа нийтлэхгүй. Нийтэлбэл намайг цэргийн нууц задалсан хэрэгт дор нь хөөнө. Авагтун хэмээн Рихард нөгөө хуудсаа Крейчмерт хааш хэрэг өгөөд, — Уучлаарай, ноёд оо, би явалгүй горьгүй. Эйген, би өвчин үгдэрчихгүй бол сүүлд ирнэ гэв.

	Рихард чухам юу ч болсон Вукеличтэй уулзах хэрэгтэй байлаа. Одоо хаана байж болох бил ээ байз? Агентлаг дээрээ юу? Гэртээ юү? Утас авч утасдвал харилцуурт дуу нь гарав. Шинэ сонин юу байна даа? гэж асууснаа яаралтай уулзах хэрэгтэй байна гэсэн томьёолсон нууц үгээ дунд нь хавчуулав. Тэгээд хэвлэлийн төвд очихоор тохиролцов.

	Вукелич хүлээж байснаа шатан дээр яг мөргөлдөж, мэндлээд зөрөв. Нууц түлхүүрт бичлэг бүхий хуудсаа Бранкогийн гарт атгуулав.

	— Маш яаралтай. Заавал өнөөдөр шүү. Максыг маш болгоомжтой бай гэж хэлээрэй. Манайхаар очоод хэрэггүй. Мөрдөөд байх шиг, хар авлаа... гэж Рихард шивнэн хэлэв.

	Макс Клаузен үдээс хойш тэнгисийн хөвөөн дээрээс ирэв. Машинаа конторын урд мотор талыг нь хаалга руу харуулан тавьсан нь даалгавар биелсэн гэдгийн тэмдэг ажээ. Тэгээд худалдаа наймааныхаа ажилд оров.

	Рихард тэр өдрийн оройг «Рейнгольд» зоогийн газар Кетель аавынд Ишийтэй хоёул сууж өнгөрөөв. Зорге дуу шуугүй, их уйтгарлан залуу бүсгүй өөд гөлрөн ширтэж, бодлогод дарагдана.

	— Ики-сан, та намайг юунд хараад байгаа юм бэ? Би муухай харагдаад байна уу? гэхэд

	— Үгүй дээ, Мичико... Би чамайг өнөөдөр Агнесс гэж дуудамз... Бид хоёр өчигдөрхөн танилцсан шиг санагдах юм. Санаж байна уу? Тээр тэр ширээний дэргэд... Харин одоо бид үүнээс хойш уулзалдаж болохгүй... Токиогоос явсан чинь дээр... гэв.

	— Би хаашаа ч явахгүй гэж хэлсэн шүү дээ, Ики-сан... Би таны л амьсгалж буй тэр агаараар амьсгалж, таны явсан газраар явж, харсан тэнгэрийг чинь харж явах дуртай байна. Яагаад... гэснээ үгээ гүйцээж чадалгүй Иший буруу харан нулимсаа нуув.

	— Мичико хоёул өнөөдөр уйтгартай юм ярилцахаа больё...

	Зорге биеэ барин зугаа хөөртэй болох шиг болов. Гэтэл Озаки өнөөдөр яагаад болзоондоо уулзахаар ирсэнгүй вэ? гэдэг бодол толгойноос нь эс гарна.

	Цагийн дараа хоёул зоогийн газраас гарч Зорге такси дуудав. Хоёул гудамжинд саллаа. Рихард Ишийг машинд суухад нь тусалж гарыг нь эелдгээр үнсээд холдон буй машины араас харан гудамжны гол дунд гэрэл дор удтал зогсоход өргөн цээж нь сүр бараатай харагдаж туг үс нь тогтож өгөхгүй хийсэн байлаа. Зорге Ишийн сэтгэлд ийм янзаар тогтож үлджээ. Бороо шивэрнэ. Энэ бол тэр хоёрын эцсийн уулзалт байжээ. Иший Ханако түүнээс хойш Рихардын барааг дахин хэзээ ч харсангүй.

	Зорге гэртээ харихын өмнө Клаузений конторын дэргэдүүр гарав. Машиныг мотор талаар үүд рүү харуулан зогсоожээ. Ингэхийг бодоход бүх юм ёсоороо, нууц түлхүүрт бичиг агаарын долгионоор дамжжээ.

	Зорге ханиад томуугаа эдгээж хүч хүрэлгүй хэвтэрт оров. «Хөл хорьсон» ч гэсэн нэг хоногийн дараа Клаузен ямар ч атугай хүрч ирэв. Өвчтөнийг эргэхэд сэрдлэг төрөхгүй биз ээ гэж шийджээ. Озаки, Мияги хоёр яагаад болзоондоо ирж уулзсангүй вэ? гэдгийг хоёул янз янзаар бодож хэлэлцэв. Танхим огцорсноос болоод Озакид үй түмэн ажил гарсан байх гэж Рихард хэлэв.

	— Тэгвэл Мияги яачхав? гэж Клаузен асуув.

	Хариу дуугарсангүй. Тагнуулчдын сэтгэлээс түгшүүр үл сална. Клаузен усан цэрэг байснаа дурсан санав. Хорин таван онд хөнгөн хөлөг жолоодон Бременээс Мурманскт очиж билээ. Зөвлөлтийн нутагт анх удаа хөл гишгэсэн нь тэр...

	Рихард:

	— Чи мэдээгээ дамжуулчихаа шив дээ гэж Клаузений юу ярьж байгааг дуулаагүй бололтой асуув.

	— Дамжуулсан. Гэхдээ бүгдийг биш. Дайн болохгүй гэдгээр дуусгавар болгосон. Цаг багтсангүй. Манай бүлгийг татаж аваач гэдэг тухай маргааш дамжуулна. Одоо чемоданаа баглаж болно гэв.

	Гэтэл маргааш нь Клаузенг баривчлав. Түүний гэргий Аннаг, бас Бранко Вукелич болон өөр олон хүнийг баривчлав. Баригдагсдын дотор Америкийн «Нью-Йорк геральд трибюн» сонины сурвалжлагч Жозеф Ньюмен, Британийн эдийн засагч ноён Жорж Сэнс нар орсон нь бодвол Вукеличийн бүлгийнхэн байсан бололтой.

	Шүүх яамны сайд Ивамүра Гадаад явдлын яамны ажилтан хунтайж Кинказүг баривчлах хуудсанд гарын үсэг зурав. Шүүх яамны сайдын захирамжаар Японы ерөнхий сайд байсан Инүкаигийн хүүг баривчлав. Гэхдээ сайд Ивамүра Германы элчин сайдын яамны ажилтан Рихард Зоргег баривчилж зүрхлэхгүй байсаар байлаа. Өөр ихээхэн том албаны хүний гарын үсэг шаардагдаж байв. Иймд Зоргег баривчлах тухай хуудсанд шинэ ерөнхий сайд Тожио өөрөө гарын үсэг зурлаа.

	Японы ерөнхий сайд байсан хунтайж Коноэ, тэрчлэн Германы элчин сайд Эйген Отт нарын байр төрх ч сэжиг төрүүлэв. Тэд зөвлөлтийн тагнуулын нууц төлөөлөгчид биш байгаа даа? Гэвч тийм асуудлыг шийдэх нь Шүүх яамны сайд Ивамүрагийн эрх мэдлээс хэтэрсэн асуудал билээ...

	Эмч Ясүдаг сүүлд бас нэмж баривчлав. Баривчлагсдын дотор есөн улс үндэстний иргэд оржээ. Олон улсын чанартай өргөн том байгууллага илэрсэн болж таарав.

	Зоргег баривчлахаар кэнпэйтайн нууц төлөөлөгчдийг өглөө эрт ирэхэд тэдэнтэй хамт улсын прокурор Ешикава Мицүсада ирсэн нь төгсгөлийн ажиллагааны удирдагч нь байжээ. Тэр хүн Зөвлөлтийн тагнуулчийн өрөөнд ухасхийн ормогц тэр бол эрдэмтэн хүний өрөө байсанд юуны урьд гайхав. Прокурор урьд өмнө хэний ч өрөөнд ийм олон ном судар байхыг олж үзээгүй билээ. Ширээн дээр Японы эртний яруу найрагч Ранраны шүлгийн боть дэлгээстэй байв. Ёшикава эртний гурван мөрт байхыг уншив.

	 

	Харанхуйд намрын бороо шаагьж,

	Хажуугийн айлд шүхэр сэрчигнээд явчихлаа.

	Харин манайх дээр орсонгүй...

	 

	Ранраны ботийн дэргэд Германы жил тутмын «Ярбух, 1935» гэсэн тоо бүртгэлийн лавлах зузаан ном тавиастай байна.

	Туйлын нягтлан нэгжсэн авч Зоргегийн хэргийг гэрчлэх юу ч олдсонгүй.

	Мөрдөн байцаагч Ёшикава баривчлагдсан бусад хүний гэр орныг нэгжих ажлыг бас удирджээ. Тэгээд Германы худалдаачин Макс Клаузенийхээс хана доторлосон нимгэн банзны араас богино долгионы дамжуулагч, Францын сэтгүүлч Вукеличийнхээс нууц баримт бичгийн зураг бүхий гэрэл зургийн нарийн хальс олсон атал доктор Зоргегийнхоос юу ч олсонгүй. Харин бүр сүүлд Ешикава Рихард Зоргегийнд байсан шиг герман лавлах Клаузен, Вукеличийнд байсныг анзаарчээ. Тэр лавлах юу байж болох вэ? Нууц түлхүүр байж болзошгүй юу?

	Олон жилийн турш Японоос агаарын долгионоор гадагшаа гарч байсан нууц нэвтрүүлгийн түлхүүр ийнхүү олджээ.

	Рихард Зоргег баривчилсан тухай мэдээ Германы элчин сайдын яамныхыг хирдхийлгэн цочирдуулав. Өндөр биедээ нийцэмгүй төлөв намуухан жигд дуугаар ярьдаг генерал Отт энэ удаа албан тасалгаандаа ердөө л тачигнаж байв. Нүүр нь чинэрэн хүрэнтжээ.

	— Эд биднийг Японтой муудалцуулах гэж байна! Тэгэх хүсэлтэй юм бол өөр арга сонгож авдаг юм байгаа биз... Бид хэрхэвч тэвчихгүй! Би Берлин Токиотой дипломат харилцаа таслуулна... Бид үүнийг л хүлээж байна!.. Зоргег Зөвлөлтийн нууц тагнуул гэж зэмлэнэ гэдэг бол байж болшгүй, үзэгдэж дуулдаагүй шившгийн хэрэг! Тэд өнөөдөр Зоргег баривчилж байгаа юм чинь маргааш намайг баривчилна гэсэн үг. Энэ бол улсыг маань доромжилсон хэрэг... Майзингер чи одоохон кэмпэйтай руу явж генерал Накамүратай уулзаж Зоргег сулла гэж шаардагтун. Тэнэгтэхээ больцгоог. Тэдний ажил цул тагнуул туршуул!.. гэж хашхичив.

	Хурандаа Майзингер хүнд нударгаа ташаандаа тулан бух шиг лухайн зогсож

	— Японы бүх сөрөг тагнуулын газрыг бут ниргэхэд би бэлхэн байна, нөхөр элчин сайд аа. Энэ бол эсэсч хүний нэр төрийн хэрэг! Би эцсээ хүртэл Зоргегийн түнш байх болно гэхэд,

	— Яриагүй, зүйтэй. Өөрийнхөө болон миний нэрийн өмнөөс ажиллагтун! Би одоо гадаад явдлын яам руу явлаа. Би тэдэнд юу гэж хэлэхээ мэднэ ээ гайгүй! Берлин рүү явуулах туйлын хатуу үгтэй цахилгаан утас бэлтгэ. Энэ чинь ер нь юу болж байгаа нь энэ вэ? Фюрерт сонсгох хэрэгтэй...» гэв

	Японы гадаад явдлын яаманд германы элчин сайдыг шинэ сайд, ноён Того хүлээж авав. Того эелдэг ялдам, хянуур хашир байсан авч генерал Оттын шаардлагыг хүлээж авахаас татгалзаж, хөдөлсөнгүй.

	Того өгүүлрүүн:

	— Ноён элчин сайд, би таны хамт адилхан харамсаж байна.

	Гэхдээ энэ бол маш ноцтой... Зоргег баривчлах тухай захирамжид шинэ ерөнхий сайд, генерал Тожио гарын үсэг зурсан. Энэ бол ерөнхий сайд шинэ өндөр тушаалдаа ороод гарын үсэг зурсан анхных нь бичиг ч байж болзошгүй. Рихард Зорге Зөвлөлт Оросын тусын тулд тагнуул хийж байсан хэрэгт татагдаж буй нь хөдөлбөргүй нотлогдсон хэрэг... Миний батлан хэлж байгааг үнэмшигтүн, ноён элчин сайд... гэж Того өгүүлэв.

	— Та нар цөмөөрөө солиорч гүйцжээ! хэмээн Отт дипломат ёсыг алдан дуу алдав.

	— Ноён элчин сайд, ийм эрээгүй үг хэлэхийг бодоход таны сэтгэл дэндүү хямарсан бололтой... Би таны наад үгийг дуртайяа уучилна гэж хэлээд Того шүдэн завсраараа сийгүүлэн амьсгалаад суудлаасаа босов. Сайд үүгээрээ бараалхал дууссаныг ойлгуулав.

	Оттын чадах цорын ганц зүйл гэвэл Сүгамогийн шоронд Зоргетой уулзах зөвшөөрөл олж авах явдал байв. Того энэ тухай цагдаагийн газрын эрх баригчидтай тохиролцож өгөхөөр амлажээ. Хошууч генерал Эйген Огт өөрийг нь Нагоя дахь японы цэргийн хуарангаас татаж гарган энэ зэрэгт хүргэсэн дотно анд Зоргегоо Зөвлөлтийн тагнуулчаар ажиллаж байсан гэдэгт өчүүхэн ч итгэхгүй байв. Тэгж хэрхэвч таарахгүй! Отт өөрөө тагнуулын албаны хуучин цэрэг тул хүмүүсийг хэн болохыг шинжин мэдэж чадах билээ. Отт Рихардыг бүтэн арван жилийн турш мэдэх агаад японд суугаа германы элчин сайдын тушаалд томилогдсон нь ямар нэг хэмжээгээр чухамхүү түүний ач билээ.

	Өөрийнх нь ухаан санаанд эс багтах энэ түүхийн улмаас албан тушаалаас огцорсноос хойш, хожим олон жилийн дараа ч генерал Отт огт итгэхгүй байсаар байжээ.

	— Зорге Зөвлөлтийн тагнуул байх гэж үү? Та нар бүр солиорч гүйцжээ! Тийм байж хэрхэвч таарахгүй. Би түүнийг арван хуруу шигээ сайн мэднэ гэж Отт дуу алджээ.

	
ПЁРЛ ХАРБОР - ТОКИО - ВАШИНГТОН

	Цэргийнхэн засгийн эрхэнд орлоо...

	Шинэ ерөнхий сайд генерал Тожио эзэн хаанд бараалхаж гүнээ хүндэтгэлтэй мэхийн ёслоод, танхимын бүрэлдэхүүнд орсон хүмүүсийн нэрсийн жагсаалтыг өмнө нь тавив. Тамга хадгалагч лорд Кидо жавхлантайяа бичгийг өргөн авч, тэнгэрийн хүүд барив. Хааны тасалгаанд нигүүлсэнгүй чимээ аниргүй ажээ. Эзэн хаан хуйлаастай бичгийг тэнийлгэн, сайд нарын нэрийг уншаад, сайшааж толгой дохилоо. Танхимын бүрэлдэхүүнийг батлах ёслолын ажиллагаа дууслаа. Ингээд засгийн эрх цэргийнхний гарт шилжжээ. Удтал зүтгэж санасандаа хүрсэн тагнуулч, хорлон сүйтгэгчид японы эзэнт улсын бодлогыг явуулах боллоо.

	Квантуны армийн ерөнхий цагдаа байсан Тожио Хидэкиг улсын дээд зиндааны шинин болгож, мөн тэр өдөр түүнд генералын бүрэн цол олголоо. Цэрэг, иргэний хэргийг гартаа төвлөрүүлж байх үүднээс Тожио цэргийн ба дотоод явдлын яамны сайдын тушаалыг өөртөө үлдээв.

	Тэнгисийн цэргийн флотын сайдаар Хятадад алдар нэрээ мандуулсан адмирал Шимада боллоо. Тэр дөнгөж сарын өмнө Токиод буцаж ирсэн бөгөөд түүний энэ ирэлт нь эзэнт улсын тэнгисийн цэргийн флотын хүчирхэг сүрийг гайхуулсан явууллага болж хувирав. Түүнийг элдвээр өргөн магтаж, адмиралын гавьяаг алдаршуулан, сонинууд бичсэн нь:

	 

	«Хятадын фронтод флотын командлагч байсан, алдар суут адмирал Шимада Токиод сүр жавхлантай буцаж ирлээ. Төмөр замын өртөөн дээр эзэн хааны хиа ирж, хааны мэндчилгээг түүнд дамжуулав. Генерал Хонжио хааны даалгавраар адмирал Шимадаг угтахаар иржээ.

	Адмирал Шимада эзэн хааны ордны сайдын ирүүлсэн сүйх тэргэнд сууж, морьт торгон цэрэг дагуулсаар хаанд бараалхахаар одлоо. Адмирал эзэн хааны хүндэт зочин лугаа адилаар гол дааман хаалгаар орж ордны зүг явав.

	Адмирал Шимада хаанд ойртон очиж, алба хаасан бүтэн хагас жилийн хугацаанд болсон байлдааны талаар, хятадын эргийн хориглолт бэхлэлтийн тухай, нисэх онгоц зөөгч хөлөг онгоцноос нисэж, Хятадын дотоод районыг бөмбөгдөгч зоригт шонхруудын тухай тодорхой илтгэлээ.

	Хаантан илтгэлийг анхааралтай сонсож, гавьяаг нь үнэлж, эзэн хааны талархлын жуух бичгээр адмирал Шимадаг нигүүлсэн шагналаа».

	 

	Эзэн хаанд үнэлэгдсэн Шимада одоо тэнгисийн цэргийн флотын яамны сайд болжээ. Түүнийг томилоход тамга хадгалагч маркиз Кидогийн зүтгэл оролцсон нь мэдээж. Маркиз эрс шийдмэг үзлийн талын хүн бөгөөд цэргийнхэнтэй санаа нийлж, тэдний талд ашигтай шийдвэр гаргахыг эзэн хаанд хэлдэг байлаа.

	Цэргийнхэн сайд болсноос гадна төрийн бүх гол албан тушаалыг эзэлжээ. Квантуны армийн командлагч байсан Хонжио эзэн хааны хиа, генерал Доихара эзэн хааны цэргийн ерөнхий зөвлөх, хуучин тагнуулч, адмирал Ямамото эзэнт улсын нэгдсэн флотын командлагч, генерал Сүзүки цэргийн эдийн засгийн төлөвлөлт эрхэлдэг төлөвлөгөөний газрын даргын ажил хийж байлаа. Тэр урьд өмнө жанжин штабын тагнуулын хэлтсийг толгойлж байжээ. Маркиз Кидо эзэн хааны тэргүүн зөвлөхийн чухал тушаал эзэлж амжжээ. Төрийг удирдах хэрэгт биедээ ямар нэг ёс суртахууны хариуцлага үл хүлээсэн тэр «Токиогийн Макиавелли» гэсэн хочтой болжээ.

	Ганцхан гадаад явдлын яамны сайд гэнэн либерализмыг баримтлагч, ноён Того японы дайны бодлогын дунд цагаан хэрээ болон оржээ. Тэр цэргийнхний жинхэнэ санаа бодлыг нуухад маш сайн хаалт болж байлаа. Гэхдээ гадаад явдлын яамны зөвлөхөөр Шираторийг тавьснаар түүний нөлөө, гүйцэтгэх үүрэг хязгаарлагдмал болсноос гадна дипломат ажилтны дунд цэвэрлэгээ хийжээ. Европ болон бусад газраас хорь гаруй найдвар муутай элчин сайд, зөвлөхүүдийг дуудан авчирсны дотор Того ч өөрөө Москвагаас дуудагдсан байжээ.

	Дашрамд хэлэхэд, Токиод үйл явдал боловсорч, гүйцэхийн өмнөхөн фашистын германы маягаар «Хаант төрдөө туслах нийгэмлэг» гэсэн нэртэй бүх үндэсний намыг байгуулжээ. Намыг үүсгэн байгуулагчийн нэг нь нөгөө маркиз Кидо байлаа. Иймд одоо ажилдаа орж болох байв. Хамгийн гол нь дайн эхлэх эгзэгтэй үеийг алдаж болохгүй.

	Тожио ерөнхий сайд болсон цагаас хойш ердөө тав хонож байлаа. Ясүкүни дуганд эзэн хааныхаа төлөө дайнд амь үрэгдэгсдийн хойдхийг уншихаар хурал хурах гэж байлаа. Тожио энэ хугацаанд Кидотой уулзах гээд ажлын боломж олдсонгүйд утасдаж,

	— Кидо-сан, та Ясүкүни дуганд нэгэн мөчийн өмнө ирнэ үү... гэж хүслээ.

	Шиватихийн цэцэглэх цаг болжээ. Нарны илч бага зэрэг буурчээ. Дуганы гадаа өнгө өнгийн кимоно өмссөн эмэгтэйчүүд үймэлдэх боловч дуган дотор хүн амьтангүй, бүдэг харанхуй ажээ.

	— Кидо-сан, одоо эхэлье. Бидэнд мишээж буй хувь заяаг цаашид туршаад юу хийх вэ. Америктай хийж байгаа хэлэлцээр ямар ч үр дүнгүй байна гэж ерөнхий сайд хэллээ.

	— Би эзэн хаантай ярьж амжсан. Хаантан одоо бамбарыг үүрнээс нь гаргах цаг болсон гэдгийг зөвшөөрч байна лээ... Би дайны тухай зарлиг урьдаас бэлтгэх нь зүйтэй гэж саналаа хэлсэн. Гэхдээ одоохондоо хэлэлцээр үргэлжилж байг. Та Америкт элчин сайд Курүсүг Номүрад туслалцуулахаар явуулахгүй юм уу гэж Кидо хариу хэлэв.

	— Би санал нийлж байна... Гэхдээ флот «Ямато» ажиллагаанд бэлтгэж эхлэг. Одоо Нууц зөвлөлийн шийдвэрийг юу ч өөрчилж чадахгүй...

	Дуганд хүмүүс улам бүр дүүрсээр байлаа. Нэгэн лам харанга дэлдэж, хурал эхлэхийг мэдэгдэв. Ерөнхий сайд, тамга хадгалагч лорд хоёр өөрсдийн байранд очиж, сүүлчийн дайнд амь үрэгдэгсдийн сүнсэнд залбирч эхэллээ.

	Тожиогийн дурдсан Нууц зөвлөлийн хуралдаан есдүгээр сард болж Оростой дайн эхлэхгүй, анхаарлаа Өмнөд тэнгист хандуулах шийдвэр гаргасан юм.

	«Бүх дипломат боломжийг ашиглан Англи, Америкийн Нэгдсэн Улсад японы шаардлагыг тулган хүлээлгэх нь чухал гэж Нууц зөвлөлийн гишүүн үзэж байна. Хэрэв арав дугаар сарын шувтаргаар дипломат хэлэлцээр амжилт өгөхгүй бол Америк, Их британи, Нидерландын эсрэг дайны ажиллагаа эхлэх хэрэгтэй» гэж нууц протоколд өгүүлжээ.

	Хэлэлцээр сунжирч, эцэс төгсгөл нь харагдалгүй байлаа. Америкчууд өөрийнхөөрөө зүтгэж, японы цэргийг францын Энэтхэг хятад, тивийн Хятадаас гаргахыг шаардсаар байв. Хунтайж Коноэ өөрөө Америкийн Нэгдсэн Улсад очиж, Рузвельттэй уулзах бодолтой байлаа. Коноэ өнгөн дээрээ цэргээ гаргахыг зөвшөөрөх нь зүйтэй гэж үзэж байв. Шийдвэр гаргана гэдэг бол түүнийг хэрэгжүүлнэ гэсэн хэрэг хараахан биш. Байдал цаашдаа тодорхой болно. Цэргээ гаргахыг хэдэн жилээр ч сунжруулж болно... Гэтэл цэргийн яамны сайд Тожио өөр бодолтой байлаа. Америкчууд хэлэлцээр сунжруулахад хүргэсэн бүхнийг хийж байна. Тэр хугацаанд нь өөрсдөө юм бодох хэрэгтэй. Залилагдсанаас залилсан нь дээр. Гэнэтийн дайралтаар дайн эхлэх хэрэгтэй гэж Тожио үзэж байлаа.

	Тожио, хунтайж Коноэ хоёрын харилцаа хурцдаж, бүр мэндийн зөрөөгүй болжээ. Гэтэл одоо бүх юм өөр болж, Тожио найрамдал буюу дайныг өөрөө шийдэж чадах болжээ. Тэр дайныг эрхэмлэж байлаа. Рузвельттэй уулзахаар далайн чанадад очих өчүүхэн ч хүсэл түүнд байсангүй. Берлинд элчин сайд байсан Күрүсү Вашингтон явбал явна биз. Япон улс хэлэлцээр байгуулах сонирхолтой байгаа сэтгэгдэл төрүүлэх хэрэгтэй. Тэр хугацаанд...

	Ерөнхий сайд Тожио «Ямато» төлөвлөгөөний талаар ярилцахаар адмирал Шимадаг харшдаа урив. «Ямато» Төлөвлөгөө бол Гавайн аралд байсан америкийн тэнгисийн цэргийн бааз Пёрл Харборыг довтлох төлөвлөгөө байлаа. Түүнийг жанжин штабын даргын хувийн нууцын шүүгээнд хадгалж засгийн газрын танхимын гишүүдэд ч мэдэгдэхгүй, маш нууцгай байлгаж байлаа. Төлөвлөгөө зохиосон хүн бол одоо эзэнт улсын нэгдсэн флотын Командлагч болсон адмирал Ямамото ажээ. Одоо түүнээс өөр хэн Номхон далай дахь америкийн тэнгисийн цэргийн баазад цохилт өгөх вэ дээ...

	Ямамото покер тоглохдоо гарамгай, хөзрийн ширээний ард жинхэнэ зан чанар нь тодордог хүн гэж алдаршжээ. Ямамото хор шартай, туйлбартай, чадварлаг тоглоно. Баруун гартаа үлдсэн гурван хуруугаар илбэчин лугаа адил хөзөр хольж, таслаад, тун дунд зэргийн модтой байж байгаад банк хураачихна.

	Америкийн тагнуулчид Ямамотог эртээс ажиглаж, өөртөө зарим нэг дүгнэлт хийжээ. Ямамотогийн нэр дээр хөтөлсөн материалд «Шийдмэг, зоригтой, юманд махруу, хор шартай, түрэмгий хүн...» гэж бичжээ.

	Адмирал бүх л насаа цэргийн флотод зориулжээ. Ямамото хорь хүрээгүй байхдаа орос-японы дайны үед Цүсимийн тулалдаанд оролцож явжээ. Тэр дэслэгч цолтойгоор «Микаса марү» гэдэг жанжны хөлөг онгоц дээр алба хааж байгаад далайн тулалдаанд хуруунаасаа салжээ. Ясархаг биетэй, өтгөн урт хөмсөгтэй энэ хүн одоо нэлээд нас ахиж, тоомжиргүй инээмсэглэн байна. Болох гэж буй дайны талаар Ямамото өөрийн гэсэн үзэл бодолтой байлаа. Америкчууд жилийн өмнө флотынхоо ихэнх хэсгийг Гавайн аралд авчирч, Японд байнга заналхийлэх болов. Иймд, түүний бодлоор бол, юуны өмнө Өмнөд тэнгисийн зүг хөдлөхөөс өмнө энэ аюулаас ангижрах хэрэгтэй байлаа. Адмирал нэгдсэн флотын командлалыг авмагц, юуны өмнө Пёрл Харборын талаар бодох болов. Энэ ажиллагаа хэтэрхий зоримог боловч, зохих хэмжээний бэлтгэл хийсэн үед амжилт олох боломжтой. Үүнийг зориглон хийх хэрэгтэй. Америкийн Номхон далайн флот бут ниргэгдсэнээр Өмнөд тэнгисийн зам нээгдэх болно.

	Адмирал өөрийн төлөвлөгөөг цөөхөн хэдэн хүнд танилцуулаад тэнгисийн цэргийн нисэгчдийг сургуулилж эхлэв. Энэ зорилгод зайдуу ганцаар орших Шикокү арлыг сонгон авчээ. Энэ арал хэлбэр байдлаараа америкийн тэнгисийн цэргийн хүчний бааз байрласан Оакү аралтай тун төстэй ажээ. Адмирал энэ арал дээр яг америкийн баазынх шиг боомтын барилга байгууламж барихыг тушаагаад, Шикокү арлыг сургалтын буудлагын талбай болгон хувиргав. Адмирал Ямамотогийн далд санаа японы тэнгисийн цэргийн нисэх хүчинд нэлээд гарз учруулж, сургууль хийсэн хоёр жилийн дотор гурван зуугаад нисэх онгоцоо алдав. Гэвч энэ байдал шийдэмгий адмиралын зоригийг мохоосонгүй. Цагаа болоход үнээ нөхөх болно! Ямамото дасгал сургуулийг цаг уурын хамгийн тохиромжгүй нөхцөлд, шуургатай, манан будантайд, жилийн аль ч улиралд явуулахыг шаардаж байлаа.

	Харин гүехэн усанд найдвартай ажилладаг торпед байхгүй явдал адмиралын сэтгэлийг үнэхээр гонсойлгож байлаа. Байгаа торпед хамгийн багаар бодоход хорин таван метрийн гүнд тэсэрч чадах ажээ. Пёрл Харборын зогсоолын усны түвшин хамгийн гүн газартаа арван таван метрээс үл хэтэрнэ. Торпедыг гүехэн усанд туршихад лаг шавар оргилуулан босгож, ёроолд нь шигддэг байв. Тэслэх, тохируулах системийг өөрчлөн шинэчлэх хэрэгтэй. Энэ талаар удаан нухаж, хохирол хүлээсэн боловч горьдлого төрүүлсэн үр дүн ер гарсангүй. Тэгтэл Пёрл Харборд довтлох «Икс» өдрөөс хэдхэн долоо хоногийн өмнө гайхалтай хялбар арга олдов. Нэг хүн модон тохируулга хэрэглэх санал гаргасан нь санамсаргүй үр дүн өгчээ.

	Наймдугаар сард тэнгисийн цэргийн ерөнхий штабын дарга, хурандаа Наганод төлөвлөгөөг танилцууллаа. Нагано нэгдсэн флот командлагчийн зурвас бичгийн дээрээс бөхийж, дуугүй уншив. Иллэг хийх мэт хурууныхаа үзүүрээр духаа байнга арчина. Хурмын төдий уншихаа болиод ийм юм яаж бодож олов оо гэж асуух мэт хавдсан зовхитой нүдээр командлагчийг хяламхийн харснаа дахин уншиж эхлэв

	— Ямамото сан, би танд юу хэлэх вэ? Та манай эртний үндэс угсааг сайн залгамжлах хүн! Үүнийг суу билгээр зохиожээ гэхэд хэтрүүлсэн болохгүй! Баяр хүргэе! Гэхдээ юуны өмнө энэ төлөвлөгөөг хаанд толилуулахаас өмнө ямар ч гэсэн штабын сургуулиар дахин шалгах нь зүйтэй... гэж Нагано бичгийг уншиж дуусаад хэлэв.

	Занхгар том эрүүтэй, өтгөн хөмсөгтэй энэ хүн хянуур, тайван ажээ.

	Штабын сургуулийг есдүгээр сард хийв. Пёрл Харборын довтолгоог тэнгисийн академийн том загвар дээр явуулав. Штабын сургуульд оролцогсод америкийн баазад довтлох нь довтолгоонд оролцсон бүх хөлөг онгоцны гуравны нэгийг алдаж магадгүй гэсэн дүгнэлт хийлээ. Ийм дүгнэлт бүр итгэл төгс байсан адмирал Наганог хүртэл эргэлзэлд оруулав. Энэ ажиллагаа явуулахаас татгалзвал яасан юм? Ийм юманд зүрхлээд хэрэг байна уу? гэж тэнгисийн ерөнхий штаб тээнэгэлзэж эхэллээ. Тэнгисийн цэргийн зөвлөлийн хуралдаан их ширүүн болж, харилцан бие биеийг доромжилж зөрөв. Ямамото уурлаж, төлөвлөгөөг зөвшөөрөхгүй бол огцорно гэж сүрдүүлэв. Адмиралын хамт флотын штабын офицерууд бас огцрох байлаа.

	Тэгмэгц «Ямато» төлөвлөгөөг генерал Тожиод үзүүлж, армийн саналыг сонсохоор шийджээ. Тожиогийн санаанд ёстой нэг нийлжээ! Пёрл Харборт цохилт өгөхийн зэрэгцээ өмнө зүг хөдөлж эхэлнэ. Үүний дараа эзэн хааны замын умардын хувилбар буюу Оросын зүг эргэж болно...

	Тэнгисийн цэргийн ерөнхий штаб 1941 оны арван нэгдүгээр сарын гурванд «Ямато» төлөвлөгөөг батлав. Адмирал Ямамото эзэн хааны дээд шийдвэрийг хүлээлгүй флотын онгоцнуудад тушаал өгсөн нь:

	 

	«Жанжны хөлөг онгоц «Ногато марү», Хироситын булан.

	1941 оны арван нэгдүгээр сарын 7.

	Нэгдсэн флотын командлагч Ямамото Исорокүгээс тушаах нь:

	Бүх хөлөг онгоц байлдааны бэлтгэлийг энэ оны арван нэгдүгээр сарын 20-ны дотор хангаж дуусга. Нэг ба хоёрдугаар флотын хөлөг онгоцнууд дурдсан хугацаанд Курилийн олтиргийн Хитокапүгийн буланд төвлөрсөн бай.

	Туйлын хянуур болгоомжтой ажиллаж энэ ажиллагааг нууц байлга.

	Ямамото»

	 

	Энэ ажиллагааг халхлах зорилгоор мөн тэр өдөр Ёкохамагаас цорын ганц зорчигч суулгасан «Тачичү марү» гэдэг мина зөөгч хөлөг онгоц Америкийн Нэгдсэн Улсыг чиглэн гарав. Энэ нь дипломат ажилд туршлагатай, онцгой даалгавраар яваа элч, ноён Күрүсү ажээ. Жилийн өмнө Күрүсү японы засгийн газрыг төлөөлөн Берлинд германтай цэргийн холбоо байгуулах гэрээнд гарын үсэг зуржээ. Тэр англи хэл төгс сайн мэдэх бөгөөд америк эхнэртэй хүн байлаа. Түүнийг Өрнөдийнхөн америкийн талыг баримталсан дипломат гэж үздэг байлаа. Күрүсү Америкт очихоор явахдаа эзэн хааны флот байлдааны даалгавар биелүүлэхээр Курилийн олтиргийн дэргэд төвлөрөх тушаал хэдийн аваад байсныг ер мэдсэнгүй.

	Үүнээс өмнө, гадаад яамны сайд агсан Номүра Вашингтонд хагас жил хэлэлцээр хийж байлаа. Хэлэлцээр сунжрах тутам Номүра өөрийгөө золиосонд байгааг ойлгож, эцэс сүүлдээ хоёрдмол байдалдаа тэсэж чадалгүй Токиод огцрохыг хүссэн нууц мэдээ явуулжээ. Тэр бээр бичсэн нь:

	 

	«Би ийм манж бодлого явуулж, бусад ард түмнийг хууран мэхлэхийг хүсэхгүй байна. Намайг тулалдааны талбараас зугтах гэж байна гэж битгий бодоорой. Харин үнэнч шударга хүний хувиар ингэх нь миний хувьд нээлттэй цорын ганц зам мөн гэж үзнэм. Япондоо буцах зөвшөөрөл өгөхийг хүсье. Хэрэв таны нэр төрийг хөндсөн гэж үзвэл уучлан хэлтрүүлэхийг гүнээ хүсье. Таны нигүүлсэнгүй сэтгэлийг хүсэж, өвдөг сөхрөн мөргөе».

	 

	Того энэ цахилгаан утсыг Тожиод үзүүлэв.

	— Тэгвэл тэр харакири үйлдэн үхвэл таарна. Тэгсэн нь дээр гэж хэлээд хөмхийгөө зуун Күрүсү туслахаар гарсан гэдгийг дуулга. Цаашид яахыг би өөрөө зааварлана гэв.

	Тэр цаас авч бичсэн нь:

	 

	«Хурц улаан! 

	Элчин сайд Номүрад. 

	Күрүсү танд туслахаар мина зөөгч хурдан хөлөг онгоцоор Токиогоос гарсан. Та тэндээ бай. Элчийг Вашингтонд очмогц Рузвельттэй уулзуулах арга хэмжээ ав. Күрүсүгийн үйл ажиллагааг нууцлан хадгал».

	 

	Ерөнхий сайд Тожио цахилгааныг дахин уншиж үзээд Того гэж гарын үсэг тавилаа.

	Үүнээс хойш нэлээд яаралтай, хариуцлагатай бичгийг «Хурц улаан» буюу «Тун чухал» гэсэн тийзтэй явуулах боллоо.

	Күрүсүг далай гатлан явж байх хооронд нэр дээр нь элчин сайдын нууц түлхүүртэй, «Хурц улаан!» гэсэн тийз бүхий нэмэлт заавар өдрөөс өдөрт Вашингтонд ирж байлаа.

	Күрүсү 1941 оны арван нэгдүгээр сарын арван зургаанд Вашингтонд ирж, маргааш нь Цагаан ордонд Рузвельт, төрийн нарийн бичгийн дарга Хелл хоёртой уулзав.

	Яриа тун ялдамхан байдалтай болов. Күрүсү шинэ санал дэвшүүлэв. Энэ нь Зүүн өмнөд Азид одоогийн байдлыг хэвээр хадгалж, хоёр тал энд ямарваа нэг ажил явууллага үйлдэхгүй, Өмнөд тэнгис, Номхон далайд өөрийн нөлөөллийн бүсийг өргөтгөхгүй байх гэсэн үүрэг авах нь зүйтэй. Тэгсний дараа Япон улс хятадын засгийн газартай найрамдал байгуулж, цэргээ Энэтхэг-хятадаас гаргах болно... гэв. Рузвельт энэ шинэ саналыг анхаарч үзэхээр амлав.

	Япончуудыг Цагаан ордноос явсан хойно Рузвельт төрийн нарийн бичгийн даргаасаа

	— Юу хийх вэ? гэж асуув.

	Карделл Хелл зөөлөн сандлаас биеэ дааж ядан босож хөлийнхөө чилээг гаргаж, тасалгаа дотуур алхан

	— Япон улс бүх банкаар тоглохоор шийдсэн нь гарцаагүй... Харин хаана цохилт өгөхөөр зэхэж байгаа нь тодорхойгүй байна. Филиппинд үү, голландын Энэтхэгт үү, Сингапурт уу?.. Цэргээ хаях шалтаг эрж, цаг идэж байна. Япон улс дайн хийх гэж байгаа нь ив илхэн байна... гэж хэлэв.

	— Биднийг мэхэлж чадахгүй гэдэгт найдаж байна. Тэд өөрсдөө тавьсан зангандаа орох болно гэж Рузвельт хэлэв.

	— Барыг уурлуулбал уурлаж ухаан алддаг гэж Хелл японы зүйр үгээр хариу хэлэв.

	— Энэ үнэн байдаг бол... Гэхдээ бид эхэлж хөдөлж болохгүй. Ёс суртахууны давуу тал манай талд байх ёстой гэж Рузвельт санал зөрөв.

	Японы засгийн эрхэнд Тожио гарсныг Вашингтонд мэдмэгц, Рузвельт засгийн газрын хуралдааныг хойшлуулж, хунтайж Коноэгийн огцорсонтой холбогдож гарсан асуудлаар явцуу хүрээнд хоёр цаг зөвлөлдөв. Ерөнхийлөгч зөвлөгөөнд хэдхэн хүн урьжээ. Юуны өмнө Рузвельтийн нууц зөвлөх Гарри Гопкинс байлцлаа. Тэр ямар ч албан тушаалгүй мөртөө их бага аливаа нэг зөвлөгөөнийг алгасахгүй оролцдог байв. Штабын дарга генерал Маршалл, адмирал Старк, цэргийн яамны сайд Кокс, тэнгисийн цэргийн флотын яамны сайд Стимсон нар байлаа. Ерөнхийлөгчийн баруун гар, төрийн нарийн бичгийн дарга Хелл байлцсан нь бас гарцаагүй.

	Японы шинэ засгийн газар америкийн эсрэг чиглэсэн, урьд урьдынхаас улам их үндсэрхсэн бодлого явуулах болно гэсэн дүгнэлт цөм хийв. Япон улс юуны өмнө Орост довтолно. Гэхдээ түүний цохилт их Британи, Америкийн Нэгдсэн Улсад буухгүй гэхийн аргагүй гэж үзлээ. Тэгмэгц Рузвельт ийм санаа хэлсэн нь:

	— Ноёд оо, бидний өмнө төвөгтэй асуудал тулгараад байна. Япон улсыг буруутан болгохоор, түүгээр муу юм эхэлж үйлдүүлэхээр дипломат ажлыг явуулах хэрэгтэй.

	Япончууд эхэлж хөдлөг. Тэгмэгц Америкийн Нэгдсэн Улс өөрийн хүчирхэг зэвсгийн сүр хүчийг арлын эзэнт улсад үзүүлэх болно гэж цөм ерөнхийлөгчтэй санал нийлэв. Тэр үед ёс суртахууны давуу тал Америкийн талд үлдэх бөгөөд конгресс дайн зарлахыг дэмжих нь эргэлзээгүй. Эс тэгвэл конгрессоор дайтах зөвшөөрөл гаргуулахад бэрх.

	Олон нийтийн санал засгийн газрын талд байх болно. Харин Цагаан ордонд болсон зөвлөгөөн дээр төрсөн энэ далд санаа цагаас өмнө задарчихгүй байгаасай. Энэ ч бас атомын бөмбөгний нэгэн адил гүн «улаан шаргал нууц» байлаа. Шинэ зэвсгийн талаарх нууц бичгийг гагцхүү улаан шаргал цаасан дээр хөтөлж байв. Энэ нь ерөнхийлөгчид толилуулахаар оруулсан олон бичгийн дундаас дор нь таних зорилготой байжээ.

	Одоо Рузвельт төрийн нарийн бичгийн даргатай ярилцаж байхдаа сэтгэлийг нь хөдөлгөсөн сэдэвтээ дахин орлоо.

	— Түүхчдийн тооцоолсноор өнгөрсөн хоёр зуун жилд дэлхий дээр зуун хорь орчим дайн гарсны дөнгөж арвыг нь албан ёсоор зарлаж гарчээ. Япончууд итгэл эвдсэн уламжлалаас гажихгүй. Тэд хэзээ ч гэнэт довтолж мэднэ. Яах вэ? Японыг эхэлж гар хөдөлгөх, тэгэхдээ өөрсдөдөө онцын аюулгүй байхаар арга зохиоход асуудал оршино... Энэ бол хүнд асуудал гэж ерөнхийлөгч хэлэв.

	— Барыг уурлуулах нь зүйтэй. Би өнөөдөр шинээр барьж авсан радио мэдээ хүлээн авлаа гэж Карделл Хелл хэлэв.

	Төрийн нарийн бичгийн дарга жанжин штабын криптографын газраас ирүүлсэн японы нууц цахилгаан мэдээг ерөнхийлөгчид үзүүлэв. Токио хилийн чанадах элчин сайд нартаа сануулж бичсэн нь:

	 

	«Онцгой нөхцөлд, өөрөөр хэлбэл манай хоёр орны дипломат харилцаа тасрах юм уу, олон улсын холбооны систем зөрчигдвөл Токиогоос дамжуулдаг өдөр тутмын цаг уурын радио мэдээнд дараах нууц анхааруулга оруулах болно.

	1. Япон-америкийн харилцаа аюултай болбол «зүүн зүгээс салхитай, бороотой».

	2. Япон-зөвлөлтийн харилцаа эвдэрвэл «хойноос салхитай, үүлтэй».

	3. Япон-английн харилцаа тасарвал «баруунаас салхитай, цэлмэг».

	 

	— Энэ бол дайны ажиллагаа эхлэх тухай дохио байхаас зайлахгүй гэж Хелл нэмж хэлэв.

	Хагас жилийн өмнө америкийн криптографынхан удаан нухсаны эцэст японы радио мэдээг тайлдаг болжээ. Криптографынхан японы долоон зуу гаруй радио нууц мэдээг тайлжээ. Одоо Америкийн Нэгдсэн Улсын төрийн департамент, цэргийнхэн японы дипломатуудын Токиотой хийж байгаа нууц радио яриаг тогтмол мэдэж байх болжээ.

	— За яах вэ, хэрэг явдал даамжирч байхад, тэднийг занганд ороход нь саад болоод яах вэ... Бейнбриж Айлендээр өөр сонин юу байна? гэж Рузвельт асуув.

	Вашингтоны Бейнбриж Айлендэд радио долгион барих төв станц байдаг байлаа.

	— Арван нэгдүгээр сарын хорин таван гэсэн нөгөө л сар өдөр давтагдсаар байна... Эхлээд Номүрад ирсэн зааварт энэ хугацаанд багтааж хэлэлцээрт амжилт ол гэж байсан. Одоо Ханойгоос нэлээд тодорхой дамжуулах боллоо.

	Карделл Хелл хавтсаа ухаж Ханойгоос японы элчин сайдын мэдээлсэн радио мэдээний хуулбарыг гаргаж ирэв.

	 

	«Бид Америкийн Нэгдсэн Улсын хариуг арван нэгдүгээр сарын 25-наас оройтохгүй авсан байх ёстой гэж цэргийнхэн бидэнд мэдэгдэв. Хэрэв энэ үнэн бол танхим нэг хоёр хоногийн дотор дайн ба энхийг шийдэх гэж буй нь эргэлзээгүй боллоо. АНУ-тай хийж байгаа хэлэлцээр амжилтгүй болбол манай цэрэг тэр өдөртөө дайнд орно» 

	 

	гэж тэр Токиод мэдээлжээ.

	Рузвельт ширээний хуанлийг эргүүлж үзээд

	— Дайн даваа гарагт эхэлж болзошгүй. Манай баримталж буй байр суурь хэвээр гэдэгт Токиогийн эргэлзэл төрөхөөргүй хариу бэлтгэ гэж хэлэв.

	Арван нэгдүгээр сарын 26-нд Америкийн Нэгдсэн Улсын төрийн нарийн бичгийн дарга Карделл Хелл японы төлөөлөгчдийг урьж, хариу нот гардуулав. Энэ нь бараг тулган шаардсан бичиг болжээ. Америкийн засгийн газар японы цэргийг Хятадаас гаргаж, Чан Кайшийн гоминданы засгийн газрыг хүлээн зөвшөөрч, Энэтхэг-хятадыг эзлэхээс татгалзахыг шаарджээ. Гагцхүү ингэсний үндсэн дээр үл довтлолцох гэрээ байгуулж болно.

	Хеллийн хариуг тулган шаардсан бичиг гэж Токио үзлээ. Америкчууд Мүгдэний будилаанаас өмнөх тэр байдлыг Ази тивд сэргээн тогтоохыг шаардаж байв.

	Хоёр тал хэлэлцээг үргэлжлүүлэх сонирхол байсангүй. Маргаантай асуудлыг хүчээр шийдвэрлэхээр шийдэв. Токиод америкийн хариу ирэхээс бүр дөрөв хоногийн өмнө адмирал Нагано нэгдсэн флотод Курилийн олтиргийг орхиж Аляск, Гавайн арлын хоорондох их далайн зам дээр төвлөрсөн байх тушаал өгчээ. Хойд өргөргийг 40°, баруун уртрагийн 170°-ын районд очсон бай гэж Нагано солбилцлыг зааж өгчээ. Заасан газарт арван хоёрдугаар сарын гурванд очиж, шатахуунаа цэнэглэсэн байх байлаа.

	Флот Гавайн арал хүртэл тавин мянган далайн миль замыг туулах ёстой байв. Америкийн тагнуулын алба японы цэргийн олон онгоцыг хараанаас алджээ. Нэгэн зэрэг бараг илээр японы боомтуудаас өмнө зүгт десантын цэрэг суулгасан тээврийн олон хөлөг онгоц гарлаа.

	Япон улс байлдааны үндсэн ажиллагааг Өмнөд тэнгисийн районд хийхээр санаархаж байгаа нь Америкийн Нэгдсэн Улсын цэргийн командлалд илэрхий байв.

	Японы гадаад явдлын яамны америкийн асуудал эрхэлсэн хэлтсийн дарга Номхон далайн усан доогуурх шугамаар Вашингтон руу утасдав. Нууцалсан ярианы утга бас л америкийн криптографынханд тодорхой болжээ.

	Элч Күрүсү харилцуурыг авав.

	— Би таныг ийнхүү байнга сандаргах болсонд уучлаарай гэсэн дуу Токиогоос сонстов. Энэ нь, «хэлэлцээний явц ямаршуухан байсан?» гэсэн үг байлаа.

	— Та цахилгаан мэдээ аваагүй гэж үү? гэж Күрүсү асуугаад, — Өчигдөр хатагтай Үмэкүгийн хэлснээс өөр сонин юм алга. (Хатагтай Үмэкү гэж төрийн нарийн бичгийн дарга Хеллийг хэлжээ). — Та нарын ажил ямар байна? Хүүхэд төрсөн үү? (Хямрал ойртож байна уу?) гэж асуув.

	— Төрөх нь гарцаагүй гэж Токиогоос хариулав.

	— Аль чиглэлд... гэж Күрүсү сэтгэл хөдөлсөнд мартан асуучхаад, тэр дороо залруулж, — Хүү төрөх нь үү, хүүхэн төрөх нь үү? (Хямрал өмнө зүгт болох нь уу, хойд зүгт болох нь уу?) Бид хүүхэд төрөх гэж байгаад сэтгэл их хөдөлж байна. Токүгава хамгаас илүү догдолж байна. Тийм биз дээ? (Токүгава гэж японы армийг хэлжээ). Хатагтай Кимоко өнөөдөр гурав хоногоор хөдөө явсан. Лхагва гарагт эргэж ирнэ. (Ерөнхийлөгч Вашингтоноос гурав хоногоор явсан) гэв.

	Ерөнхийлөгч хэлэлцээрт санаа зовоогүй дүр үзүүлж, өөрийн эдлэн Гайд-паркт амрахаар оджээ.

	Токиогоос Вашингтонд байгаа элч Күрүсүд шинэ шинэ заавар ирсээр, криптографынхан түүнийг хичээнгүйлэн тайлсаар байлаа...

	 

	«Хурц улаан. 

	Улсын нууц. 

	АНУ-ын шинэ саналын агуулга бидэнд туйлаас хүлээн авч болшгүй зүйл мөн. Одоо цагт бид эзэнт улсын үнэн санааг задруулахгүй байх талаар голлон анхаарах нь чухал. Японы гол гол байгууллагууд лавлан асууж хариу хүлээж байна гэж та төрийн департаментад мэдэгдэх хэрэгтэй. Хэлэлцээг аль байдаг үнэн сэтгэлээсээ үргэлжлүүл...»

	 

	Дараа нь ирсэн цахилгаан утсанд бичсэн нь:

	 

	«Хоёр гурав хоногийн дараа америкийн нотын талаар эзэн хааны засгийн газрын шийдвэр гармагц цаашид хэлэлцээг зогсоохоос аргагүй байдал бий болно. Одоохондоо та нар хэлэлцээр зогсоно гэсэн ойлголтыг Америкийн Нэгдсэн Улсад өгөхгүй байхыг бид хүснэм».

	 

	Эзэн хааны оролцоотойгоор арван хоёрдугаар сарын нэгэнд хийхээр товлосон танхимын хуралдааныг энд хэлжээ. Эзэн хаан энэ удаа генерал хувцсаа өмсөж, ширээндээ заларчээ. Ерөнхий сайд генерал Тожио хуралдааныг удирдав. Америкийн нот бол Ямато орныг өдсөн хэрэг. Ийм байдлаар зөвхөн ялагдагсадтай ярилцдаг билээ. Америк Японыг тивээс зайлахыг шаардаж байна. Хэлэлцээр хагас жил сунжирч ямар ч үр дүнд хүрсэнгүй. Эзэнт улсын хувь заяаг зэвсгийн хүчээр шийдэхээс өөр замгүй гэж тэр хэлэв.

	Флот байлдаанд бэлхэн, дохио хүлээж байгааг адмирал Нагано хаанд айлтгав. Нэг хүн хэзээ, хаана, ямар хүчээр довтлох гэж байгааг асуутал Тожио хөндлөнгөөс оролцож, энэ бол цэргийн нууц гэлээ. Танхимын гишүүдээс хоёрхон хүн л Пёрл Харборын тухай мэдэж байлаа. Энэ ерөнхий сайд Тожио, тэнгисийн цэргийн флотын яамны сайд Шимада хоёр ажээ.

	Сангийн яамны сайд Өмнөд тэнгисийн байлдан эзлэх орнуудад зориулж улсын банк мөнгө хэвлэн гаргасныг мэдэгдэв. Филиппинд зориулж песо, голландын Энэтхэгт зориулж гулден, Их Британийн Малайд зориулж доллар үйлдвэрлэжээ. Тус бүр нэг иентэй тэнцэх ажээ.

	Эзэнт улс дайнд бэлэн болжээ. Танхим шийдвэрлэсэн нь: «Америктай хийх гэсэн хэлэлцээр манай үндэсний бодлоготой зөрчилдөж дампуурлаа. Япон улс Америкийн нэгдсэн улс, Англи, Голландад дайн зарлаж байна»

	Хэзээ дайн зарлахыг жанжин штаб шийднэ. Байлдааны ажиллагаа эхэлмэгц нэгэн зэрэг юм уу, эсвэл хожуу зарлана. Харин урьтаж зарлаж хэрхэвч болохгүй. Дайн эхлэх «Икс» өдрийг үйл явдал өрнөх тэр өргөргийн орон нутгийн цагаар арван хоёрдугаар сарын долоонд товлов. Энэ нь Японд 1911 оны арван хоёрдугаар сарын наймны үүр цайж байх үе ажээ.

	Эзэн хаан танхимын шийдвэрийг батлахыг зөвшөөрөөд

	— Бид дайны босго алхлаа... гэж айлдав.

	Японы олон хөлөг онгоц Гавайн аралд дөхсөөр байлаа.

	Маргааш нь Вашингтон руу нууц радио цахилгаан явлаа. Цахилгаан утсыг ерөнхий сайд Тожио бичиж, Тогогийн нэрийг тавьжээ.

	 

	«Энэ цахилгаан утасны агуулгыг Америкийн Нэгдсэн Улсад мэдэгдчихгүйн тул туйлын сэрэмжтэй байгтун. Нэн даруй дараах арга хэмжээ ав: Нууц түлхүүрийн бүх машиныг устга, «О-а», «Л-б» хоёроос бусад цахилгаан утасны нууц түлхүүрийг шатаа. Бүх нууц бичиг баримт, энэхүү цахилгаан утсыг тайлсан ноорог цаасыг шатаа. Манай зааврыг биелүүлсэн даруй «Харүна» гэсэн ганц үгээр хариу мэдэгд.

	Энэ бүхэн туйлдаа хүрсэн нөхцөл байдалд бэлтгэхтэй холбоотой бөгөөд зөвхөн ганцхан таныг мэдэг гэж дамжуулав. Тайван байдлаа хадгал. 

	Того»

	 

	Америкийн Нэгдсэн Улсын ерөнхийлөгчийг Вашингтонд буцаж ирмэгц Карделл Хелл энэ цахилгаан утасны тухай, мөн түүнчлэн японы арлаас урагш хятадын эргийн дагууд цэрэг ачсан тээврийн олон хөлөг онгоц байгааг мэдэгдэв.

	Рузвельт нууц түлхүүр устгах шийдвэр хэрэгжиж байгаа эсэхийг мэдэхийг хүсэв. Удалгүй, японы элчин сайдын яамны хашаан дотор бичиг баримт шатааж байгааг түүнд айлтгав... Яагаад японы цэрэг Алс Дорнодод тасралтгүй цувах болсныг төрийн департамент асуусанд, элч Күрүсү Токиогоос ирсэн мэдээг эш татаж, энэ бол хятадын цэргээс болгоомжлон авч байгаа арга хэмжээ гэлээ...

	Арван хоёрдугаар сарын таванд японы радио станц цаг уурын мэдээ дамжуулахдаа «Баруун зүгээс салхитай, цэлмэг... Зүүн зүгээс салхитай, бороотой...» гэсэн нууц үг дамжуулав. Энэ бол Англи, Америкийн Нэгдсэн Улстай дипломат харилцаагаа таслах гэсэн дохио байлаа.

	Бий болсон байдлыг Америкийн Нэгдсэн Улсын цэргийн дээд зөвлөлийн хуралдаанаар авч хэлэлцлээ. Тэнгисийн жанжин штабын дарга Старк америкийн флотын стратегийн зорилтыг тайлбарлаж хэлэхдээ дайны ажиллагаа эхэлмэгц Пёрл Харборт байрлаж байгаа Номхон далайн флотын хөлөг онгоцнууд Маршаллын арлууд руу гарч, Өмнөд тэнгисийн районд японы десантын цэргийг далайн тулалдаанаар дор нь устгана гэв. Энэ зорилгоор Номхон далайн уснаа америкийн флотын зонхилох хувь байрлаж байгаа бөгөөд энэ нь америкийн тэнгисийн хүчин алс дорнодын дайсандаа бэлтгэсэн занга билээ гэв.

	Япончууд Өмнөд тэнгист дайн эхлэх мөчийг Вашингтонд тэсэж ядан хүлээж байлаа.

	Жанжин штабын дарга Маршалл цэрэгтээ дараах удирдамж өгөв: 

	 

	«Японтой хийж байгаа манай хэлэлцээр үнэн хэрэг дээрээ зогссон. Япон улс уг хэлэлцээрийг үргэлжлүүлнэ гэсэн найдвар алга... Дайн зайлшгүй гарахад хүрвэл... Давтан хэлье. Дайн зайлшгүй гарахад хүрвэл, Америкийн Нэгдсэн Улс анхны алхмыг Японоор хийлгэх бодолтой байна...»

	 

	Маршаллын удирдамжийг адмирал Старк хүч нэмэгдүүлэв. Тэр номхон далайн флотын жанжинд радиогоор мэдэгдсэн нь:

	 

	«Энэ илгээлтийг дайн эхлэх тухай анхааруулга хэмээн үзэгтүн. Японы зүгээс ойрын өдрүүдэд түрэмгийлэл үйлдэх болно... Дайн эхэлмэгц манай флот Маршаллын арал руу гарна. Японыг довтлохоос өмнө ямар нэгэн давших ажиллагаа үйлдэж болохгүй».

	 

	Элч Күрүсү арван хоёрдугаар сарын зургааны бямба гарагт Токиогоос сүүлчийн нууц мэдээ хүлээн авлаа.

	 

	«Хэдийгээр энэ тухай танд хэлэх хэрэггүй ч гэсэн бидний дамжуулсан меморандумыг машид нууц байлгах хэрэгтэй гэдгийг сануулж хэлье. Тайлж уншихдаа нууц түлхүүрийн машинч хүүхний туслалцаа авсны хэрэггүй. Манай хариуг маргааш Вашингтоны цагаар өдрийн нэг цагт америкийн засгийн газарт, болбол төрийн нарийн бичгийн даргад биечлэн гардуулан өгөгтүн.

	Нотын сүүлийн арван дөрөвдүгээр бүлгийг тайлмагц, үлдсэн түлхүүрийн машиныг яаравчлан устга».

	 

	Тэгээд нотыг хэсэг хэсгээр нь дамжуулах болов. Арван гурван цахилгаан мэдээ ирлээ. Шөнө дунд тэднийг тайлж дуусав. Элчин сайдын яамны нарийн бичгийн дарга өөрөө машинаар бичиж, туршлагагүй тул олон алдаа хийж дахин шинээр бичих явдал тохиолдож байв.

	Сүүлчийн бүлэг сураг чимээгүй. Меморандумын төгсгөлийг хүлээж байх хооронд түлхүүрийн машиныг эвдлэх ажилд оров. Арван дөрөвдүгээр бүлгийг өглөөгүүр хүлээн авав. Нот гардуулах хугацаа ойртсоор байв. Күрүсү төрийн департамент руу утасдаж, уулзалтыг өдрийн хоёр цагт болгож өгөхийг хүслээ. Хоёр элчин үүдний өрөөнд тэсэж ядан холхиж байв. Тэгж байтал элчин сайдын яамны нарийн бичгийн дарга түлхүүрийн машины өрөөнөөс гүйн гарч, Күрүсүд нотын бэлэн эхийг өглөө. Вашингтоны цагаар өдрийн нэг цаг хорин минут болж байлаа.

	Америкийн криптографынхан Токиогийн цахилгааныг япончуудаас хурдан тайлж амжжээ. Бүр урьд орой нь японы меморандумын арван гурван бүлэг Карделл Хеллийн ширээн дээр хэвтэж байв. Тэр тэдгээрийг уншиж үзээд Рузвельтийн тасалгаа руу алхлаа.

	— Бас нэг алхам хийе гэж ерөнхийлөгч хэлээд, — Эзэн хаанд явуулах миний илгээмжийг бэлд. Элчин сайд Грю нэн даруй хаанд аваачиж гардуулна... Миний илгээмжийн тухай сэтгүүлчдэд мэдэгд. Маргааш энэ тухай улс орон даяар мэдсэн байг гэв.

	Нотын төгсгөлийн хэсэг Токиогоос өглөөний найман цагт ирсэн бөгөөд нэг цагийн дараа ес гэхэд бүрэн тайлсан бичиг төрийн департаментад байж байлаа. Түүнийг америкийн тагнуулын газрын дарга, генерал Майлз авчирчээ. Рузвельтийг босоогүй байхад төрийн нарийн бичгийн дарга ирж унтлагын өрөөний хаалгыг нь тогшжээ.

	Японы меморандум дараах үгээр төгсжээ.

	 

	«Японы одоогийн засгийн газар америкийн засгийн газрын явуулж байгаа бодлогын улмаас арга буюу цаашид хэлэлцээний замаар тохиролцох боломжгүй болсныг Америкийн Нэгдсэн Улсад харуусан мэдэгдэх нь зүйтэй гэж үзлээ».

	 

	Ерөнхийлөгч нотын төгсгөлийн хэсгийг ариун цэврийн ширээн дээр тавиад,

	— Энэ бол дайн! гэж хэлэв.

	Гэсэн ч дипломат тоглоом үргэлжилсээр байлаа. Ерөнхийлөгч өөрийгөө утсаар дуудахгүй байхыг тушаав.

	Тагнуулын газрын дарга Майлз жанжин штабын дарга Маршаллыг эрэхээр явав. Генерал гэртээ байсангүй. Өглөөгүүр мориор зугаалахаар явжээ. Маршаллыг штабт ирэхэд Майлз нотын тухай мэдэгдэж, дайсан нот гардуулах үед байлдааны ажиллагаа эхэлж магадгүй гэж хэлэв. Цэргүүдэд урьдчилан дуулгах хэрэгтэй. Маршалл ямар учиртайг бүү мэд, мөрөө хавчаад, юутай ч гэсэн Старк руу утасдав. Тэнгисийн штабын дарга

	— Одоохондоо ажиллагаанд байгаа флотыг сануулаад яах юм, гээд яриаг тасалж, харилцуурыг өлгөв.

	Майлз өөрийнхөөрөө зүтгэв. Маршалл дурамжхан зөвшөөрлөө.

	— За яах вэ... Радио мэдээ бэлтгэ... Юуны өмнө Филиппины Манил, дараа нь Сан-Франциско руу явуулна... Хамгийн сүүлд Пёрл Харбор луу явуулна. Тэнд ямар ч юм болохгүй... Цаг үрээд хэрэггүй...

	Ерөнхийлөгч энэ өдөр Гарри Гопкинсынд өдөржин байв. Рузвельт өөрийгөө утсан дээр дуудахгүй байхыг тушаажээ. Тэр ням гарагийн амралтаа алдагдуулахыг хүссэнгүй. Үйл явдал өрнөдгөөрөө өрнөж байв. Ерөнхийлөгч шуудангийн марк цуглуулах дуртай ажилдаа оржээ. Рузвельт тун хорхойтой цуглуулагч байлаа. Гопкинс модон орон дээр өнхөрч, ерөнхийлөгчийн Фал гэдэг хөгжилтэй нохойтой зугаацаж байв.

	Нэг цагийн алдад их үдийн зоог барив. Идээ будаа өгөх үеэр утас үргэлжлэн дуудав. Ерөнхийлөгч харилцуурыг дурамжхан авбал, тэнгисийн цэргийн яамны сайд утасдаж байв.

	— Ноён ерөнхийлөгч өө. япончууд Пёрл Харборыг довтолсон бололтой... гэж түгдчин дуугарав.

	— Юу?.. Худлаа! гэж Рузвельт дуун алдав.

	Хэдэн минутын дараа энэ тухай цэргийн дээд зөвлөлийн бүх гишүүд мэдсэн байлаа. Маршалл Пёрл Харбортой радио утсаар яриулахыг тушаав. Тэр гарнизоны даргатай ярив. Харилцуурт бөмбөгний тэсрэлтийн алс бөглүү дуу сонстож байлаа.

	Гэтэл японы элч нар дайн эхэлснийг хараахан мэдээгүй байв. Карделл Хелл тэднийг хүлээн авах өрөөндөө хагас цаг хүлээлгээд, өрөө рүүгээ оруулав. Тэр элчийн гардуулсан аль хэдийн мэдэх нотыг анхааралтай уншиж байгаа дүр үзүүлээд, дараа нь хажуу тийш тавьж, элч нарын өөдөөс ууртай харж,

	— Би тавин жил төрийн алба хаахдаа ийм уйтгартай худал хуурмагаар дүүрсэн бичиг ер үзээгүй! Дэлхийн бөмбөрцгийн нэг ч засгийн газар ийм алхам хийхгүй!..

	Тэр урьдаас сургуулилсан зангаагаар элч нарыг үүд рүү заав. Номүра, Күрүсү хоёр уурлаж дургүй нь хүрсээр тасалгаанаас гарлаа...

	Америкийн ерөнхийлөгчийн илгээмж бичгийг эзэн хаанд тэр яаравчлан хүргэхээр Вашингтонд бүхнийг хийсэн боловч, тэр өдрөө хүргэж амжсангүй. Карделл Хелл элчин сайд Грюд урьдчилан утасдаж, маш чухал бичиг цахилгаанаар очно гэдгийг хэлжээ. Илгээмжийг тайлахад илүү цаг үрэхгүйн тул саарал хэмээн нэрлэдэг нэлээд энгийн түлхүүрээр бичжээ. Гэтэл ерөнхийлөгчийн энэ бичиг Токиогийн төв цахилгаан мэдээний газар өдөржингөө хэвтжээ... Жанжин штабын ерөнхий хянан шалгагч ийм заавар өгсөн байжээ. Тэр герман, италийнхаас бусад бүх гадаадын цахилгааныг саатуулах шийдвэр өгчээ. Элчин сайд Жозеф Грю шөнө цахилгааныг хүлээн аваад, тэр дороо ноён Тогод утасдаж, өөрийгөө даруй хүлээн авахыг хүсэв. Америкийн Нэгдсэн Улсын ерөнхийлөгчөөс японы эзэн хаанд илгээсэн хувийн илгээмж бичиг хүлээн авлаа. Энэ илгээмжийг биечлэн гардуулахыг элчинд даалгасан юм гэв.

	Гадаад явдлын яамны сайд хэрхэх тухай бие даан шийдвэрлэж чадсангүй. Тэр дам дамаа тамга хадгалагч лордод мэдэгдэж, яахыг асуув. Кидо унтаж байжээ. Тэр нойрмог дуугаар

	— Элчийг хүлээн аваад илгээмж бичгийн нэг хувийг авч ордонд ир. Би тэнд очсон байх болно гэж хариулав.

	Токиод бүр үүр цайж байлаа. Тамга хадгалагч лорд хүн амьтангүй, анир чимээгүй хотын гудамжаар явлаа. Машин Коми Акасакаг чиглэн дээш өгсөж эхлэв. Тэгтэл Кидогийн өмнө нар мандаж харагдлаа... Тэр нүдээ аньж өдийд лав Пёрл Харбор луу нисэж яваа далайн нисгэгчдийн амжилтын төлөө залбирав. Одоо Рузвельтээс эзэн хаанд илгээсэн илгээмж бичиг ямар ач холбогдолтой байна аа!

	Кидо илгээмжийг уншиж үзээд, хаантны амгаланг алдагдуулаад яах вэ гэж шийдэв.

	Өглөөгүүр, аль хэдийн дайн болж байх үеэр гадаад явдлын яамнаас Жозеф Грюд утасдлаа. Того түүнийг хүлээн авав.

	Ерөнхийлөгчийн меморандумыг бид өөрсдөө хаанд өргөн барилаа. Ерөнхийлөгч хариуг аль хэдийн авсан...

	— Хэзээ? гэж Грю гайхан асуув.

	— Бүр өчигдөр үдэш.........

	— Би меморандумыг шөнө дамжуулсан шүү дээ.

	— Өөр хариу өгөхгүй.

	Того америкийн элчин сайдыг үүд хүртэл үдэж өгөөд эелдэгхнээр салах ёслол үйлдэв. Тэр хэдийгээр японы нисэгчид Пёрл Харбор луу довтолсныг хэдийн мэдэж байсан ч, энэ тухай элчин сайд Грюд юу ч хэлсэнгүй.

	Либерал Того тушаал ёсоор нууцыг эцэст нь хүртэл хадгалав. Дипломатууд дайныг хамгийн сүүлд мэдэх ёстой. Үүний тул гадаад явдлын яам Пёрл Харборт довтлохын өмнөхөн Токиод суугаа гадаадын дипломатуудад зориулж хотоос гадагш нижгэр зугаалга зохион байгуулжээ. Тэднийг хотод шөнө орой болсон хойно буцааж авчирчээ. Зугаалгад оролцоогүй хүмүүсийг Кабүки театрт урьсан байлаа. Дараа нь цайллага хийв. Того дипломатуудын анхаарал татахаар бүхнийг нарийн боджээ.

	Жозеф Грю элчин сайдын яаманд ирж, радио залгав. Эзэн хааны зарлиг уншиж байлаа. Тэр нь ингэж эхэлжээ:

	 

	«Бурхны авралаар өвөг дээдсийн ширээн дээр үеийн үед удам угсаа тасралтгүй сууж байгаа Японы эзэн хаан би эрэлхэг зоригт харьяат иргэддээ зэвсэг барихыг тушааж байна... Бид Америкийн Нэгдсэн Улс, Британийн эзэнт улсад дайн зарлаж байна...

	…Манай тэнгэрлэг өвгөдийн ариун сүнс Ямато үндэстнийг хамгаалж байна. Бид харьяат нарынхаа үнэнч, эрэлхэг зоригт найдаж байна. Өвөг дээдсийн маань гэрээсэлсэн зорилго биелнэ гэдэгт бид бат итгэж байна.

	Шиовагийн эриний арван зургаадугаар жилийн арван хоёрдугаар сарын 8.

	Хирохито»

	 

	Мянга гаруй жил болсон үндэсний сүлд дууллын ая цуурайтаж байлаа.

	Дараа нь дахин радиогоор

	 

	«Онцгой шинэ мэдээ дамжуулна! Онцгой шинэ мэдээ дамжуулна! Чухал мэдээ дамжуулна! Анхаараарай! Анхаараарай!» 

	 

	гэж нэвтрүүлэгч сэтгэл догдлон зарлаад — 

	 

	«Эзэн хааны дээд удирдлага, жанжин штаб, тэнгисийн цэргийн флотын штабын хамтарсан мэдэгдэл дамжуулна! Өнөөдөр үүрээр эзэн хааны арми, тэнгисийн цэргийн флот Номхон далайн баруун хэсэгт америк, английн зэвсэгт хүчний эсрэг байлдааны ажиллагаа эхлэв. Нар мандахаас өмнө манай цэрэг Хонконгыг дайрч эхлэв. Манай цэрэг Малайн хойг дээр бууж, эзэлсэн газраа түргэн тэлж байна. Филиппинд байгаа дайсны стратегийн байрлалуудыг бөөнөөр дайрч байна…»

	 

	Бас дахиад мянган жилийн өмнөх сүлд дуулал хангинав. Бөмбөр дэлдэж, баярын маршийн ялалтын сүрлэг аян дундуур нэвтрүүлэгчийн,

	— Какко Ичио!.. Какко Ичио!.. гэх дуун эфирт гарч байлаа.

	Анхны буун дуунаар бүх үндэстэн нэгдэнэ гэсэн ерөнхий сайд Тожиогийн таамаглал батлагдах шиг боллоо. Дайн эхэллээ.

	
«НИЙТАКА УУЛ ӨӨД АВИРЧ ЭХЛЭГТҮН!»

	Флемингийнхний гэр бүлийн альбомд Сан-Францискогийн зогсоолд хуримын плажтай зогсож байгаа Жейний дурсгалт зураг хадгалагдаж байлаа. Энэ зураг бүх сонинд хэвлэгдсэний зарим нэгийг Флемингийнхэн зургийн цоморлогтоо хадгалж, зочин гийчинд үзүүлэх дуртай байв.

	Флемингийнхэн энэ зургийг аз жаргал авчирсан гэж итгэдэг ажээ. Питийг үзүүлэх нислэгээс эсэн мэнд эгэн ирэхэд тээврийн хэлтсийн захирал өөдөөс нь угтан очиж, өөрөө гараа сунгажээ.

	— Таны гэргий биднийг ёстой сайхан сурталчилж өглөө! Та овжин сүрхий хүн гэдэг нь илэрхий байна.

	Пит эхлээд юу хэлээд байгааг ойлгосонгүй. Тэр Жейний зурагтай сониныг үзэж амжаагүй байлаа. Захирал хорин долларын ногоон дэвсгэрт хэдийг хийсэн дугтуй Питэд өгөөд, пүүст ажиллахыг хүсжээ.

	Пит агаарын шугамд хоёрдугаар нисэгчээр нисдэг болов. Гэсэн ч Жейн Питийг нислэгт явах бүрд байх суух газраа олохгүй, санаа зовж, уурлан бухимдсаар байлаа.

	— Тэнэг минь, би автомашины жолооч шиг хүн тээвэрлэж байна шүү дээ. Чи өөрөө үүнийг мөрөөдөж байсан. Би одоо онгоц туршихаа байсан шүү дээ гэж Пит түүнийг ятгана.

	— Ялгаагүй, Пит минь! Би дайнаас их айдаг, тэр тусмаа чамайг эзгүйд, чамайг агаарт байхад бүр их айх юм... Юмыг яаж мэдэх вэ, юу ч тохиолдох юм билээ.

	Ийм ярианд Питер Флеминг бүр залхаж, яахаа мэдэхээ байгаад байтал, өөр ажил олдмогц дуртай зөвшөөрч, Гавайн аралд иржээ.

	Одоо тэр бараг нисэхгүй. Хонолулугийн нисэх буудлын диспетчерийн газар ажиллаж байв. Жейн аз жаргалтай, юутай ч гэсэн сэтгэл амар байх болжээ.

	Тэднийх Оахү арал дээр далайн захад нэгэн жижиг байшинд оржээ. Тэндээс хязгааргүй цэнхэр далай эхэлж, өөр шиг нь номин цэнхэр тэнгэртэй алсад нийлнэ. Байшингуудыг ууланд барьж, хад үелэн эргийн зах руу буужээ. Пит долоо хоногт хоёрхон удаа Хонолулу орж дөрвөн цаг жижүүрлэх бөгөөд бусад цагт гэрт байна. Ууланд уур амьсгал хүлэмжид байгаа мэт бүгчим Хонолулутай зүйрлэхгүй дээр, хүүхдэд зохимжтой байлаа.

	Флемингийнх цайвар шаргал үстэй хоёр хүүхэдтэй. Саяхан зургаан нас хүрсэн хүү Питер, хөх нүдэн охин Дэви хоёр өглөөнөөс үдэш болтол гэр дүүрэн шуугилдаж хөгжилдөнө.

	Пит, Жейн хоёр энэ байшинд ороод, үдэш анх удаа зугаалахаар гарчээ. Пит эхнэртээ тоглоомоор хэлсэн нь:

	— Жейн чи санасандаа хүрлээ. Хаашаа ч харсан мянга мянган миль их далай цэлийж байна. Дэлхийн хамгийн алслагдсан энэ газар ямар ч дайн болохгүй...

	Шинэ сууц нь тэдний сэтгэлд нийцжээ. Аятайхан байшин нь ар талаараа унтарсан галт уулын энгэр түшиж зочдын өрөөний өргөн цонхоор гадилын тариалан, зэрлэг гуайявын шугуй ургасан ногоон хөндий харагдана. Түүнээс баруунтаагуур далай руу түрж орсон Канэохэ гэдэг хагас арал дээр цэргийн нисэх онгоцны буудал байна. Арлыг хоёр хуваан халхалсан нурууны цаана далайн бааз байх бөгөөд эндээс үл үзэгдэнэ.

	Пит Канэохэд, нисэхийн сургуульд хамт сурч байсан хуучин танилуудтайгаа уулзалдаж, заримдаа гэр орноор нь ордог байв.

	Тэр үдэш Жейн хүүхдүүдээ хэвтүүлээд Питийг гаргаж өгөхөөр гарав. Пит өглөө жижүүртэй боловч Канэохэд найз нартайгаа уулзаж, хоноод өглөө тэндээсээ нисэх буудал руу явахаар шийджээ.

	Пит машинаа гараашнаас гаргаж, эхнэрээ үнсээд явлаа. Жейн эрт орондоо оров. Пит гэртээ хоносон бол дээр ч, эр хүн хааяа цэнгэж наргилгүй яах вэ дээ. Жейн үүнийг сайн ойлгож байлаа. Питийг уяатай юм шиг байлгаж болохгүй. Тэр өөрт нь хайртай, хүүхдэдээ халамжтай. Жейн нөхрийнхөө хойноос санаа зовохоо байжээ...

	Залуу эмэгтэй өөрийгөө жаргалтай хүнд тооцож байлаа. Түүнд сайхан гэр бүл, тохилог орон сууц байна. Пит амь нас дүйж авч байсан тэр жилүүдийнхээс хавьгүй их цалин авч байлаа. Сүүлийн үед дайны талаар яриа гарах болсон боловч тэдэнд ямар хамаатай юм. Тэд энэ алс, газрын мухар Гавайд үргэлж сайн сайхан байх болно!

	Жейн тэр шөнө өөрт нь их л алс холын юм шиг санагддаг дайн хаяанд нь ирээд байгааг ер мэдсэнгүй, сэтгэл тайвшруулсан юм бодож байгаад унтжээ. Японы нисэх онгоц зөөгч хөлөг онгоц дөрвөн зуун бөмбөгдөгч онгоц ачаад арал руу хар хурдаар дөхөж явлаа. Хөлөг онгоцон дотроос олон нисэх онгоц гарч, нислэгийн талбайд очиж зогсов. Гүехэн усанд зориулсан торпед дүүжлэв...

	Контр-адмирал Нагано Чүгүигийн удирдсан тусгай зориулалтын флот Номхон далайн усанд зам татуулаад хоёр долоо хоног өнгөрчээ. Номхон гэж дооглосон юм шиг нэртэй далай энэ бүх хугацаанд тувт шуурч, уул мэт өндөр өндөр хар давлагаа хөөрч, хөөсөөр цахарч байв.

	Арван нэгдүгээр сарын 25-нд Наганог жанжны өрөөнд байхад холбоочин тушаал авчирч өглөө.

	 

	«Шуурхай нэгтгэлд. 

	Нисэх онгоц, шумбагч завинаас хамгаалан нуугдаж явсаар Гавайн усанд ор. Дайн зарлах үед америкийн флотын гол хүчийг дайрч, үхлийн цохилт өг»

	 

	гэж Ямамото тушаасан байв.

	Флот бурхны ивээлээр мартагдсан хамгийн бөглүү Курилийн усанд зогсож байлаа. Уйтгартай дүнсгэр цаст уулс буланг тойрон хүрээлжээ. Эрэг дээр загасчдын хэдэн овоохой, хөмөрч тавьсан завь, радио цамхаг харагдана. Түүнээс цааш хэдэн зуун миль газар хүн амьтны сууц ер үл харагдана.

	Нагано хашир туршлагатай ахмад далайчин ажээ. Хүн амьтангүй алс бөглүү энд ч гэсэн Нагано нууцыг чандлан хадгалж, цэрэг, дарга нарыг эрэг дээр гарахыг, тэр ч байтугай ул мөр үлдээхгүй гэж усанд хог хаяхыг хүртэл хоригложээ.

	Курилийн дэргэдээс үүр шөнийн зааг дээр гэрлээ унтраан холдон оджээ. Нагано нисэх онгоц тээгч «Акаги марү» хөлгийн ахмадын тавцан дээрээс хөвж буй олон онгоцны бүдэг бадаг дүрсийг ширтэн харж байлаа. Тавцан дээр гурвантаа «Банзай» хашхирч, эзэн хааны эрүүл мэндийн төлөө архи ууцгаав. Наганод гучин хоёр хиур байсны зургаа нь нисэх онгоц зөөгч хөлөг онгоц, хамгаалалтад гурван крейсер болон эскадрын мина зөөгч онгоц, шумбагч завь, хөлөг онгоцыг шатахуунаар хангах арван танкер явж байлаа.

	Хүчтэй салхи дэгдэж, адмирал байлдааны давхарт бууж оров. Штабын дарга асуусан нь

	— Төвийг сахисан орны онгоцтой дайралдвал яах заавартай вэ? Энэ өргөргүүдэд оросын онгоц дайралдаж болно.

	— Живүүлээд мартах хэрэгтэй гэж Нагано хариулав.

	Жанжны энэ тушаалыг биелүүлэх хэрэгцээ гарсангүй. Далайн замаас холуур явсан тул нэг ч хөлөг онгоцтой дайралдсангүй. Далайн шуурга хэдэн цэргийг тавцан дээрээс авч шидэв. Тэднийг аврах цаг байсангүй, гагцхүү хойноос нь залбираад өнгөрөв...

	Хэдэн хоног зүүн тийш явж байгаад өмнө зүгт эргэв. Өдөр ирэх бүр улам дулаан болж байлаа. Гавайн аралд хүрэхэд мянгаад миль үлдээд байтал адмирал Ямамото «Ниитака уул өөд авирч эхлэгтүн» гэсэн тогтсон дохио өгөв. Энэ нь Пёрл Харборыг дайр!.. гэсэн үг ажээ.

	Одоо удирдах дарга нарт хаашаа, ямар зорилготой явж байгааг мэдэгдэв. Тавцан дээр Пёрл Харборын том загвар гаргаж тавив. Нагано нууц дугтуйд хадгалж байсан байлдааны тушаал уншсан нь:

	— «Цаг боллоо. Зураг дээр манай эзэнт улсын үхэх сэхэх асуудал тавигдлаа...».

	Жанжны хөлөг онгоц дээр гучин долоон жилийн өмнө оросын флоттой дайтсан Цусимийн тулалдаанд «Микасамарү» хуягт онгоцон дээр хийсэж байсан байлдааны тэр тугийг хийсгэн мандууллаа.

	Гавайн арал хүрэхэд хоёр зуун гучин миль үлдэв. «Нисэгчид цуглараад!» гэсэн дохио хангинав. Прожектор нүд гялбуулан гялсхийн асаж, мотор хүнгэнэн дуугарч, нисэх онгоц зөөгч хөлөг онгоцнууд салхин өөд эргэж, ургаж арай амжаагүй наран сөрөг явлаа. Толийтол индүүдсэн хувцастай толгой дээрээ самуурайн цагаан тасамтай нисэгчид үнэртэй ус ханхлуулан элдэв бусад үнэрээ дараад онгоц онгоцондоо очив.

	Өглөөний зургаан цагт эхний ээлжийн нисэх онгоц агаарт оволзон хөөрлөө. Нэг цагийн дараа хоёр дахь ээлжийн онгоц хөөрлөө. Элдэв санамсаргүй явдал тохиолдвол хэрэглэх дөчин сөнөөгч онгоц нөөцөд үлджээ.

	Эхний ээлжийн онгоцыг ахмад Фүчида тэргүүлэв. Ганцхан түүнд радио ашиглахыг зөвшөөрч, бусад нисэгчдэд дайралтад орохоос өмнө дамжуулагчид гар хүрэхийг хоригложээ.

	Фүчида араасаа хоёр зуугаад онгоц дагуулан багажаар чиг баримжаагаа тохируулан явлаа. Тэр радио залгаж, Хонолулугийн станц дээр тохируулав. Гавайн хөгжим нэвтрүүлж байлаа. Гурван мянган метрийн өндөрт, уудам цэлгэр далайн мандлыг халхалсан зузаан үүлэн дээгүүр нисэж явав. Хонолулугийн нэвтрүүлэгч цаг уурын мэдээ дамжуулав. 

	 

	«Манан будангүй... мянга таван зуугаад метрийн өндөрт, гол төлөв ууланд сэмжин үүлтэй...» 

	 

	Үүнээс өөр цагаа олоогүй мэдээ гэж яаж байх вэ дээ. Арал дээр амгалан тайван байлаа...

	Фүчида доош шумбан орохын өмнө жанжны хөлөг онгоцонд «Тора!» буюу гэнэтийн дайралт амжилттай боллоо! гэсэн болзсон дохио өгөв.

	Хонолулугийн цагаар долоон цаг тавин гурван минут болж байв.

	Пёрл Харборын зогсоолд ерэн зургаан цэргийн хөлөг онгоц байсны дотор америкийн флотын сүр хүч, бахархал болсон найман жагсаалын онгоц байлаа. Олон онгоцны тавцан дээр ням гарагийн мөргөлийн уншлага дөнгөж дуусаж, үлээвэр хөгжимд сүлд дуу эгшиглэв... Торпедын тэсрэлтийн дуун хөгжмийн эгшгийг таслав...

	Шугамын хөлөг онгоц «Оклахома» хитгээрээ дээш харж живлээ. «Аризон» онгоцны дарийн агуулах дэлбэрэв. Гал бадарсан утаан багана гурван зуун метр дээш тэнгэрт харвалаа. Ганцхан агшинд 1102 хүн амь үрэгдэв. «Виржини» онгоц шатаж, «Калифорний» онгоц зогсоолд живлээ. «Невада» онгоц хайрганд шидэгдэв...

	Торпед зүүсэн хоёр дахь ээлжийн онгоц ирлээ.

	Жагсаалын онгоцны тав нь живж, гурав нь хүнд гэмтэл авчээ. Крейсер, эскадрын мина зөөгч онгоц болон бусад туслах онгоцнууд шатав. Америкийн Нэгдсэн Улсын Номхон далайн цэргийн флот байлдааны чадваргүй боллоо.

	Жейн нойрон дундаа газрын доор дуу гарах мэт энэ хүнд бөглүү тэсрэлтийг сонсоод, орон дээрээ өндийн суув. Тэр юу ч ойлгосонгүй. Канэохэгээс арваад миль зайтай, уулын цаана орших Пёрл Харборын зүгээс тэсрэлт дэлбэрэлтийн дуу сонсогдож, тэр зүгт, далайн мандалд хар утаа суунаглаж байв. «Дахиад сургууль хийж байна» гэж Жейн бодоод дулаан орондоо шургалаа. Хүүхдүүд унтсаар...

	Гэтэл одоо нисэх буудлын зүгээс шинэ шинэ тэсрэлт сонсогдсонд Жейн ухасхийн босож, яаран хувцаслав. Арлын дээгүүр дутуу татсан навчин тамхи шиг үл таних оготор улаан онгоцнууд доогуур нисэн орж ирэв. Гэвч Жейн энэ бүхнийг хараад айсангүй, харин, юу болох нь энэ вэ? гэж гайхжээ.

	Тэр хүүхдүүдээ сэрээж, цай хоол хийж эхлэв. Тэсрэлт зогссоноо, дахиад л сонсогдож эхлэв... Жейн хүлээн авагчаа залгав. Урьд нь энэ үед Хонолулугаас сүүлийн үеийн мэдээ нэвтрүүлж байдаг бол одоо хөгжим явж байлаа, тэгснээ хөгжим тасарч, нэвтрүүлэгч бараг хашхирах шахам сандарсан дуугаар «Гадаа гарч болохгүй! Аюултай! Гадаа гарч болохгүй!» гэв. Дахиад хөгжим дуугарлаа.

	Яагаад гарч болохгүй гэж!.. Жейн америкийн аль нэг станцыг барих гэж оролдож, арай гэж Нью-Йоркийг барьтал нэвтрүүлгийн сүүлчийн хэсэг дээр таарч

	 

	«... Гавайн арлуудыг дайрчээ. 

	Хонолулу бөмбөгдүүлж, гал дунд байна...»

	 

	гэв.

	Радио хүлээн авагчийн ногоон нүд нэг өргөсөж нэг нарийсаж, хэнэггүй хүйтэн байв. Жейний амьсгаа дээр гарлаа. Хамгийн түрүүн Пит хаана байна, амьд мэнд болов уу? гэсэн бодол орж ирэв.

	Арван цаг өнгөрч байв. Дайн эхлээд хоёр цаг гаруй болжээ. Жейн ганцаардмал, тусламж дэмжлэггүй байгаагаа мэдэв. Гэлээ ч нулимсаа тэр даруй арчив. Хүүхдүүд нь юу ч мэдэх ёсгүй. Хөнжил, том ногоон алчуураа яаран хамж, цэцэрлэгт аваачив. Тэнд тэдний үе үе задгай гал түлдэг гүн хавцал хад байдаг ажээ. Жейн гэртээ буцаж ирээд хөргөгчөө дэлгэж, дотор нь байсан хүнсний зүйлийг сагсанд хийж, хүүхдүүдээ аваад хавцалд очив. Хүүхдүүд нь энэ гэнэтийн зугаатай аялалд баярлаж хөөрчээ.

	— Ээж ээ, бид индианууд шиг амьдрах уу? гэж бага Пит асуув.

	— Тэгнэ, тэгнэ... Харин эндээс гарч болохгүй шүү...

	Жейн бас дахин буцаж гүйж, гал тогооноос шар хуванцар хувингаар ус авчрав. Тэр бээр агуйн үеийн хүн шиг хүүхдүүдээ хаданд нууж, аюулаас аварлаа.

	Пит үдээс хойш ирэв. Хувцас нь шавар шавхай болж, урагджээ. Сахлаа хусаагүй байв. Машиных нь шил хагарч, дээвэр нь зүсэгдэж, гаднах хүрээ төмөр ёрдойж харагдав. Урд дугуй хагарч, гаднах хаймар нь дөнгөн данган тогтож байв...

	Жейн Пит рүү ухасхийн очиж, цээжинд нь наалдаад

	— Юу болов, Пит?.. Юу болов?.. гэж асуув.

	— Дайн... Япончууд Пёрл Харборыг бөмбөгдөв. Тэдний десант бууж магадгүй. Алив, би нүүр гараа угаагаадахъя...

	— Бид яах вэ?

	— Мэдэхгүй Жейн минь... Бүх юм санамсаргүй боллоо. Чи хүүхдүүдтэйгээ Америк руу буцах хэрэгтэй... Хэрэв япончууд десант буулгахгүй бол...

	Пит яаран хооллож, комбинезон өмсөөд, машинаа засахаар явлаа.

	— Би машинаа чамд үлдээлээ гэж тэр хэлэв.

	— Чи өөрөө яах юм?

	— Явгаар Канэохэ хүрээд, тэндээс хөл дүүжлэх юм олъё...

	— Чи тэгээд хааш явах нь вэ, Пит?!.. Би яасан ч ганцаар үлдэхгүй...

	— Уиллер оръё. Би нисэхийн хороонд бичигдсэн. Өнөөдөр тэнд байх учиртай.

	Пит гараашнаас илүү дугуй гаргав. Жейн нөхөртөө туслалцав.

	— Би шөнө орой болтол хөзөр тоглоод унтах гэж байхад үүр цайж байлаа. Тэгтэл бас хоёр нөхөр орж ирэв. Чи танина даа. Сөнөөгч онгоцны хорооны дэслэгч Уэлч, Тейлор хоёр. Хоёул халамцуухан байв. Бернардад төрсөн өдрөөр нь баяр хүргэхээр орж иржээ. Цөм уучих юм үлдээгүй биз гэж асууцгаав. Гал зуух, хөргөгчийг онгичоод юу ч олсонгүй. Тэгээд усанд орохоор явах санал гаргав. Би зөвшөөрөв. Миний машинд суугаад явцгаалаа. Би усанд ороод, нисэх буудал руу явахаас өмнө ганц цаг хэртэй нойр авч амжина гэж тооцоолж байв... Тэгтэл Тэйлорын тархинд радиолокацийн станцаар дайраад гаръя гэсэн бодол төрж, ердөө л ганцхан минут, найз Жозеф Локкард нь жижүүрээс одоо бууж байгаа, хамт явж магадгүй гэж тэр ятгав. Локкард харилцуураас зуурч, хэн нэгэн хүнд индикатор дээр үл мэдэгдэх бай гарч ирлээ гэж илтгэж байлаа. Түүний саналаар бол, эндээс зуун тавиад милийн зайтай олон онгоц арлыг чиглэн нисэн ирж явлаа. Мэдээлэх цэгээс, энэ лав Сан-Францискогоос хөөж явуулсан «Б-17» бөмбөгдөгч онгоц биз гэсэн хариу өгөв.

	«Гэлээ ч би ийм том бай ер үзээгүй» гэж Локкард зүтгэв. «Энэ талаар санаа зовсны хэрэггүй» гэж төвөөс хариулав. «Биш дээ, биш» гэсээр Локкард харилцуурыг өлгөв. Америкийн нисэх хүчин радиолокацийн аппаратыг дөнгөж хэрэглэж эхэлж байсан учир Жозеф өөрийнхөө зөвд бүрэн итгэл төгс байж чадсангүй. Тэр бас дахин индикатор луу харвал, импульс давхцаж, өчүүхэн жижиг онгоцнууд радиолокаторын дэлгэцнээ алгуурхан шилжиж байв. Ням гарагт жижүүрээс эрт буудаг байв. Локкард станцыг хаагаад нисэгчдийн хамт гарав. Тэр усанд орохоор явсангүй. Гурвуул яваад, буцаж ирэх үед бүх хэрэг мандав.

	Японы онгоц хаанаас гараад ирснийг хэн ч ойлгосонгүй. Анхандаа «Б-17» ирлээ гэж бодож байв. Манай «Б-17» Сан-Францискогоос гараад далай дээгүүр арван дөрвөн цагийн турш нисэж, хэзээ хэзээгүй ирэх болоод байлаа. Тэйлор кабины цонхоор толгойгоо цухуйлган харвал, далавчин дээр нь улаан дугуй, сүүлэн дээр нь шар шар зурвас байлаа.

	— Манайх биш! гэж тэр хашхирч амжив. Тэгтэл ч газарт тэсрэлт дэлбэрэлт бууж гарлаа. Японы бөмбөгдөгчид арлын дээгүүр хяхарганасан хусах нислэгээр нисэж, дахин өндөр авав. Бөмбөг асгарав. Нисэх онгоцны байр шатаж, онгоцнууд дүрсхийн асаж байлаа. Бүх юм галд авалцав. Хагас цагийн өмнө ороод гарсан радиолокацийн станц шатав. Усны нисэх онгоцнууд шатлаа.

	Гэлээ ч Уэлч, Тэйлор хоёр энэ аюул дундаас агаарт хөөрч чадлаа. Гурван зуугаад нисэх онгоцноос дөнгөж арваад нь япончуудтай байлдаанд орж, бусад нь буудал дээр шатав. Нисэгчид автомашинаас ухасхийн гарч, газартай наалдав. Анхны дайралт өнгөрмөгц, босож нислэгийн талбай руу гүйлдэн очив. Хэдэн онгоц бүтэн байлаа. Тэд дайрагчдын шинэ хэсгийг Конэохэг нөмрөн орж ирэх үед хөөрч, чөтгөр лугаа адил нүдэлдэв. Эр хүн! Япончуудыг бөмбөгдөж дуусаад хойд, их далай руу нисэн одсон хойно Уэлч, Тэйлор хоёр буудалд буцаж ирэв. Тэд долоон онгоц унагасан гэж байна. Америкийн хохирол асар их. Буудалд байсан бүх онгоц устсан.

	Ид дайралт дундуур Сан-Францискогоос ирэхийг нь хүлээж байсан нөгөө арван хоёр бөмбөгдөгч «Б—17» онгоц гарч ирэв. Тэд араас нь жагсаалаар орж ирсэн японы сөнөөгч онгоцыг ажигласангүй. Нислэгийг хөнгөвчлөх гэж Сан-Францискогоос зэвсгээ хасаж ниссэн учир тэд дайтаж чадсангүй, японы галын хүрээнд сургуулийн бай шиг буудуулан нисэж байлаа... гэж Пит ярив.

	Пит болсон явдалд сэтгэл гудайвч, эхнэрээсээ айсан байдлаа нууж байлаа. Тэр сэтгэлээ барьж

	— Япончууд шүхэрчдийн десант буулгасан сурагтай. Магадгүй юм. Тэд бололцоог ашиглах гэх нь зүй... гэхэд нь

	— Тэгвэл яах бил ээ? Тэд чинь хүүхдийг ч өршөөхгүй дээ гэж Жейн дуу алдав.

	— Харин нь ээ... Яахыг бүү мэд... гээд Пит биеэ барьж чадалгүй толгойгоо базав. Өөрийг нь байхгүй хойгуур цадигаа алдсан япончууд энд орж ирвэл юу болохыг бодов.

	— Хүүе ээ, би чамд морфин үлдээе. Чи хүүхдүүдтэйгээ хэрэглээрэй. Тэр нь дээр... гэж тэр хүч гарган хэллээ.

	Пит эхнэртээ цагаан боодолтой юм өгөв.

	— Хэчнээн хэмжээ хэрэгтэй вэ?.. гээд Жейн үгээ дуусгаж чадсангүй.

	— Хагас грамм... гурван үрэл хангалттай.

	Жений сэтгэл гэнэт хачин тайван боллоо...

	Питийн явах цаг болжээ.

	— Би чамд машинаа үлдээе. Одоо бүрэн бүтэн болсон гэж тэр хэлэв.

	Салах ёслол Жейнд тун хэцүү байсан тул Пит удаж саатахыг хүссэнгүй. Эхнэрээ тэвэрч, хүүхдээ үнсээд Канэохэгийн нисэх буудал руу явсан замаар хурдан уруудлаа. Буудлын тэнд бороо орж байв. Тэнд түймрийн утаа цайрч, урьдынх шиг өндөр хөөрөхгүй байгааг үзвэл бороо хүчтэй орж байгаа бололтой...

	Жейн галын өрөөнд орвол хөргөгчийн мотор хүнгэнэж байв. Жейн цочин, «Онгоц» гэж бодоод хадны ангал руу айсан харцаар харвал хүүхдүүд нь индиан болон тоглож байв... Онгоц дахиад ирсэнгүй... Десант ч буусангүй.

	 

	 

	Нисэгчид Пёрл Харборыг довтолж байх хооронд адмирал Нагано хөлөг онгоцтойгоо Гавайн аралд ойртсоор байлаа. Өглөөний арван цагийн орчим эхний ээлжийн онгоц буцан ирлээ гэж ажиглагчид мэдээлэв. Цагийн дараа бусад онгоц буцаж ирэв. Штабын дарга эхний цуваанаас есөн онгоц хоёр дахь, цуваанаас хорин онгоц эргэж ирээгүйг мэдэгдэв. Ихэнх нь их бууны галд өртсөн ажээ.

	Америкчуудын эсэргүүцэл ихэсжээ. Нагано хувь тавилангаа сорьж үзэхийг хүссэнгүй. Тэр тооцоотой, хашир хянуур хүн. Цохилтыг десант буулгаж төгсгөх хэрэгтэй гэсэнд Нагано

	— Нийтака ууланд авирч гарлаа... Одоо бид хүсэн хүлээж байсан үр дүнд хүрлээ гэхэд болно гэж хатуухан хариу мэдэгджээ.

	Адмирал хөлөг онгоцнууддаа японы эргийн зүг эргэх тушаал өгөв.

	Хянуур Наганогийн туйлбаргүй байдал америкчуудыг улам их хохирол амсахаас аварчээ. Түүний энэ алдааг хэзээ ч уучлахгүй.

	Жейн Флеминг Питийн үлдээсэн боодолтой морфийг гэр бүлийн бас нэг дурсгалт нандин зүйл болгон хадгалсаар Америктаа буцаж амжжээ.

	Гэлээ ч «Нийтака уулын авиралт» буюу японы зэвсэгт хүчний давшилтын ажиллагаа үргэлжилсээр байлаа. Пёрл Харборт өгсөн цохилт Өмнөд тэнгист давшин орсон хайгуулын цэргийг л аюулгүй болгожээ. Чухамхүү энд гол үйл явдал өрнөж байлаа. Японы флот Гавайн арлыг дайрахын зэрэгцээ явган цэргийн анги буулгаж, Сингапур, Хонконг, америкийн Гуамын арал, Филиппинд... цохилт өглөө.

	Дайралт эхлэхээс хоёр долоо хоногийн өмнөөс эзэнт улсын урд талын боомт хотуудад, хятадын эзлэгдсэн эрэг дагуух боомтуудад хэдэн арван тээврийн хөлөг онгоц «Нийтака ууланд авирах»дохио хүлээн бөөгнөрсөн байлаа. Японы хуурай замын армид байсан хүч нэмэгдүүлсэн тавин дивизийн хорин гурвыг Өмнөд тэнгисийн дайралтад оролцуулахаар хаяад байв.

	Хятадын дайнд онцгой тодорсон цэргүүдээр эзэн хааны гвардийн дивиз «интоорын цэргийг» эмхлэн байгууллаа. Цэргүүд зүүн талдаа зүрхэн тус газар цагаан дэвсгэр дээр интоорын цэцэгт мөчрийн дүрс бүхий тэмдэг зүүнэ.

	Лугоуцяо гүүрэн дээр дайнд эхлэн оролцсон цэрэг Тэрашима одоо энэ дивизэд алба хааж байлаа. Тэр байлдаж сурчээ. Тэрашима Ичиро бага дарга болж, дайн мэргэжил нь болжээ.

	1941 оны арван нэгдүгээр сарын 17. Бага дарга Тэрашима энэ өдөр өдрийн тэмдэглэл хөтлөв. Учир нь биеэ хүндэлдэг хүн бүр ингэж тэмдэглэл хөтөлдөг ажээ. Эрт урьд цагт удам угсаа нь тайж ноёдын хөлсний цэрэг соиүгээс гаралтай тухай эцгийнхээ ярьж байсныг Ичиро нэг чихээрээ сонсоод нөгөө чихээрээ гаргаж байсан удаа бий. Одоо энэ нь түүний хувьд ач холбогдолтой зүйл боллоо. Тэр өвөг дээдсээрээ бардамнах болов. Тэр ч байтугай удам сударт нь бурхны салхины хүмүүс камиказэ байж шүү дээ... Ийм цус хүн бүрд ч байхгүй шүү! Тэрашима овогтныг алдаршуулж тэмдэглэл хөтлөхгүй бол яаж болох вэ...

	Ичиро маш сайхан «хоссё» цаас олж, халаасныхаа хэмжээнд тааруулан тэмдэглэлийн дэвтэр хийжээ. Эхний хуудсан дээр тэмдэглэсэн нь:

	 

	«Шиовагийн эриний арван зургаадугаар оны арван нэгдүгээр сарын 17. 

	Өнөөдөр манай ангийг явуулах ёслолын ажиллагаа боллоо. Дарга сүүлчийн заавар өгч, эзэн хаанд өргөх тангаргийг уншлаа. Дараа нь ялалт байгуулахын төлөө, эзэн хааны төлөө сүмд очиж мөргөв. Бурхны архи ууж, «Банзай!» хашхирлаа».

	 

	«Арван нэгдүгээр сарын 20. 

	«Хиросима марү» онгоцонд ачигдав. Эхлээд дарга, магнайн онгоц, туг явлаа. Бид нар шингэсэн хойно далайд гарав».

	 

	«Арван нэгдүгээр сарын 21. 

	Осакад өглөө ирэв. Өдөржингөө зангуугаа хаян зогсов. Нэг ч хүнийг эрэгт гаргасангүй. Бидэнд цөмд ухуулах хуудас өгөв. «Үүнийг уншмагц дайн манай ялалтаар төгсөнө» гэсэн үгээр эхэлжээ. Цөм хүүхэд шиг баярлалдаж байна. Бидний винтов бол ялалтын тогооноос будаа утгах утгуур мөн.

	Би бас санамж бичиг хүлээн авлаа. Эдгээр бичгийг цэргүүддээ тарааж өгөхийг надад тушаажээ. Би нэгийг нь өөртөө үлдээж, эзэн хааны замналын яруу алдар болгон хадгална. Өмнөд тэнгисийн газрын зургийн хавтсан дээр манайх болох орнуудыг заажээ. Дурсгал болгон үлдээж, хаана байснаа мэдэхэд хэрэглэнэ».

	Цэргийн санамж бичигт өгүүлсэн нь:

	«Бид яагаад байлдах болов? Эзэн хааны тааллаар бид Дорнодод энх амгалан байдал тогтоохын төлөө байлдах ёстой. Манжуурыг Зөвлөлт оросын өнгөлзлөгөөс аварч, Хятадыг англи, америкийнхнаас чөлөөлж, Филиппин зэрэг оронд тусгаар тогтнолоо олоход нь тусалж, Өмнөд тэнгисийн ард түмэнд аз жаргалыг авчрах их үүрэг Японд ногдлоо.

	Одоо бид хамгийн гол нь байлдааны нууцыг хадгалах явдал мөн.

	Байлдаан болох өмнөд нутаг гэж юу вэ? Энэ бол англи, америк, голланд, франц зэрэг цагаан арьст хүмүүсийн эзлэн авсан Дорнодын эрдэнийн сан. Энэ бол дэлхийн нефть, каучук, цагаан тугалга зэрэг олон үнэт баялгийн эх сурвалж мөн. Өмнөдийн орнууд бол Дорно зүгийн хамгийн баян орнууд. Эндхийн газар нутаг мөнх зунаараа байдаг. Энд бүтэн жилийн турш банан, жүрж боловсорч байдаг. Гэхдээ шумуул, битүү ширэнгэ бий.

	Европынхон бол танхилхан, зориггүй хүмүүс. Тэд гол төлөв бороо, манан шөнийн дайралтад дургүй. Тэдний хувьд шөнө бол байлдахад биш, бүжиглэхэд зориулагдсан зүйл. Үүнийг ашиглацгаая!

	Биднийг дайн тулалдаанд унасан зуун мянган дайчин эрсийн сүнс хамгаалж байна. Бид энэ дайныг гялалзсан ялалтаар төгсгөж эрсдэж унасан нөхдийнхөө дурсгалыг хүндэтгэн залбиръя.

	Бидний нуруун дээр тохогдсон эзэн хааны тааллыг ширхэгчлэн биелүүлье!».

	 

	«Арван нэгдүгээр сарын 27. 

	Осакаас тэр үдшээ хөдлөв. Урд чигт таван хоног хөвлөө. Манай тээврийн хөлгүүд цэргийн хөлөг онгоцны хамгаалалт дор явлаа. Бидний ойролцоо явсан «Сүзүки марү» онгоц Хахажима аралд ойртон ирмэгц нэрээ будгаар дарав. Бусад онгоц мөн адил тэгэв.

	Бидэнд зориулж шумуулын тор хийжээ. Лав халуун оронд байлдах бололтой.

	Хахажима арлын дэргэд давчуухан болж, онгоцнууд ар араасаа цувран ирж зогсоолыг дүүргэж байлаа. Хийх юмгүй уйдаж, онгоцон дээрээс загас барих гэсэн боловч юу ч барьсангүй. Хахажимад морьд, ноход ачиж, аймшигтай шуугиан дэгдлээ. Арал дээр сайхан хүүхнүүд байдаг гэлцэнэ. Эрэгт биднийг буулгасангүй».

	 

	«Шиовагийн эриний арван зургаадугаар оны арван хоёрдугаар сарын 4. 

	Онгоцон дээр хоёр долоо хонож байна. Өнөөдөр арай гэж зорьсон газар луугаа гарлаа. Одоо бидэнтэй цэргийн флот байгаа болохоор айх юмгүй. Бидэнд дайны ажиллагаа эхлэх тухай тушаалыг зарлаж мэдэгдсэн. Хэзээ дайн эхлэхийг хүлээж байна».

	 

	«Арван хоёрдугаар сарын 6. 

	Маргааш дайсны эрэгт дайралт хийнэ гэж бидэнд хэллээ. Хүн бүрд 150 ширхэг сум олголоо. Одоо бид хүн алж болно. Сум хүнд ч, дахиад авмаар л санагдана. Хөлөг онгоцтой салах ёслол хийв. Бүгд үдэш десантад бэлтгэв. Би гурван удаагийн идэх юм боож, сумтайгаа хамт хийлээ. Үүргэвч нүгэлтэй их хүнд болжээ. За яах вэ, Хятадад байсан шиг үүрэх хүн олно доо, гайгүй».

	 

	«Арван хоёрдугаар сарын 7. 

	Бараг битүү харанхуйд буулаа. Дайсны талд гэрэл гэгээ харагдсангүй. Амжилттай газардлаа.

	Ахмад Тахамари дайн зарлаж, манай нисэх хүчин Гавайн арлыг бөмбөгдөж буй тухай ярив. Филиппин, Хонконгод мөн адил хэрэг мандаж байгаа ажээ. Бид нэгэн зэрэг буудаж, эзэн хаандаа баяр хүргэлээ».

	 

	«Шиовагийн эриний шинэ арван долоодугаар оныг Филиппиний арлууд дээр угтлаа. Нэгдүгээр сарын 2-нд манай дивиз Манилыг авав. Цэргүүдийг амрааж, хуаранд байрлаж байна. Эрэг дээр бууснаас хойших энэ гурван долоо хоногт бид муугүй ажиллав. Америкийнхныг Баатанд шахав. Одоо тэд тэндээс хаашаа ч гарахгүй.

	Юу дуртайгаа авч, зугаатай амьдарч байна. Ахмад Тахамари өөртөө эгч дүү хоёр цагаан арьстан охин авчрав. Бага нь арван дөрвөөс хэтрээгүй, нөгөөх нь арай эгчмэд ажээ. Эгч нь ахмад Тахамариг хазаж, маажлав. Ахмад охиныг дийлэлгүй уурлаж, хоёулыг нь манай салаанд өгөв. Тэд бас л хазах гэв. Гэвч бүх салааг хазах биш дээ. Өдөр тэднийг доод давхарт хорьж байгаад шөнө хуаранд авчирдаг байв. Бага нь галзуурч, буудуулав. Эгч нь долоо хонож байв. Дасаад хуаран дотуур явж, зөрж зүтгэхээ больжээ. Цагаантан бол манай дайсан, зэрлэг адгуус л гэсэн үг тул тэдэнтэй дураараа дургиж болно».

	 

	«Шиовагийн эриний арван долоодугаар оны нэгдүгээр сарын 8. 

	Дайн эхлээд сар болж байна... Харанхуйг далимдуулан нутгийнхныг алахаар явлаа. Тэднийг эзэн хааны замыг эсэргүүцэж, цагаантанд тусалж байна гэсэн юм. Тэд сайн хүмүүс шиг санагдсан тул би алах дургүй байна. Гэвч ахмад Тахамарийн тушаалыг биелүүлэх хэрэгтэй. Тахамарийн үг бол эзэн хааны зарлиг хэмээн би ойлгосон юм. Хэрэв дуулгаваргүй байвал намайг цаазална. Эмэгтэйчүүд, хүүхэд орь дуу тавилаа. Олон хүн ширэнгэд зугтаж амжив. Гэхдээ цөмөөрөө биш. Би хэдэн хүн цавчин алав. Тосгоныг шатааж, тэргүүнийг нь авчрав.

	Цагдаагийн газрын дарга баригдсан партизануудын учрыг олох тушаал өгөв. Бид шөнө наргилын төгөлд нүх ухаж олзныхныг алав. Зарим нь хүүхэд шиг жижигхэн агаад алуулах гэж байгаагаа мэдээгүй юм шиг нүхний хажууд зогсож байв. Тэднийг булаад дээрээс нь наргилын мөчрөөр хучив. Бидэнд хоёр хүн ногдов. Нэгийг нь Сүкүки, нөгөөг нь би бодийг нь хөтлөв. Цэргийн дуу дуулсаар хороондоо буцаж ирлээ».

	 

	«Хоёрдугаар сарын 4. 

	Намайг хорооны штабт шилжүүлэв. Миний зүтгэл, дуулгавартайг үнэлж, намайг бага дэслэгч болгохоор уламжилсан гэж дарга хэлэв. Эзэн хааныхаа төлөө үхэхэд бэлхэн гэж би хариуллаа.

	Манай интоорын дивиз гайхамшигтай юм хийж, байлдааны ажиллагаа үргэлжлүүлж, арлыг америкийн цэргээс чөлөөлсөөр байна. Тэдний жанжин генерал Макартурыг хамаг цэргээ хаяад түрүүлэн онгоцоор далайн цаана зугтаж гарсан гэж дуулсан. Бидний өөдөөс тэсэж тогтох юм юу ч алга.

	Говь цөл газар байлдаж байна. Хангамж муудлаа. Хорооны штабт генерал Тачибана ирэв. Дайсны мах идэх болох нь ээ. Дайсан бол адгуус. Адгуусыг иддэг гэж тэр хэлэв.

	Өчигдөр том нисэх онгоц барьж авлаа. Бүслэгдсэн америкчуудыг аваачих гэж голын хөндийд буух гэж байгаад осолд орсон юм. Багийн бүрэлдэхүүнд хэдэн хүн байсныг мэдэхгүй. Гурван хүн баригдсан. Хоёр хүн эвдэрсэн онгоцноосоо нэгийгээ татаж гаргаж байхад нь бид мэдэгдэлгүй очив. Бид тэр хүнийг татаж гаргасангүй. Түүнтэй зууралдаж байх дургүй хүрч, багажийн самбараар даруулж, онгоцон дор үлдээв. Штаб хүрэх зам нэг нь үсэрч, ширэнгэд орж зугтаав. Араас нь буудаад оносонгүй. Үлдсэн ганц хүнийг штабт авчрав. Дарга түүнд

	«Чи гэмт хэрэг үйлджээ. Чамайг амьд үлдээвэл энх тайвны үйлсэд харшлах болно. Чи бүшидогийн хуулийн дагуу үүр цайхаас өмнө үхэх болно. Нөгөө ертөнцөд аз жаргалаа олоорой. Сүнс чинь эргэж ирж, дахин төрөх үед чи энхийг эрхэмлэгч хүн болно» гэж хэлэв.

	Олзлогдсон хүн штабын даргын үгийг хэлмэрчлэхэд хүүхэн шиг усан нүдлэв.

	Штабын дарга харамсаж байгаагаа илэрхийлж, бүшидогийн зарчмыг баримталж, өөрийн сэлмээр цаазлахад ч бэлэн байв ч, даанч завгүй тул өөр хүн гүйцэтгэнэ гэж хэлэв.

	Нисэгчид сүүлчийн удаа балга ус уулгаад, ачааны тэргэнд суулгалаа. Үдшийн бүрийгээр бид замаар хурдан давхиж явлаа. Улайсмал улаан нар уулын цаагуур орж том хар үүл улайран буй тэнгэрийн хаяаг бүрхэв. Хурдан харанхуй болов. Саяхан ахмад Тахамарийн цогцсыг шатаасан тэр газрын дэргэдүүр өнгөрлөө. Америкчуудтай буудалцаж байгаад алагдсан юм. Би нүдээ аньж, ахмадынхаа хойноос залбирлаа.

	Удалгүй цаазаар авдаг цагаан газар гарч ирлээ.

	Хороон даргын хиа

	«Одоо бид чамайг бүшидогийн хуулийн ёсоор самуурайн сэлмээр ална. Гэмээ наманчлахад чинь гурван минут өглөө» гэж хэлэв.

	Хиа сэлмээ хуйнаас нь суга татан гаргахад сарны гэрэлд гялалзан гялсхийв. Нуруу хүйт дааж, зүрх чичрэв. Би бүшидогийн дагуу олзны хүнийг өрөвдөн харамсав.

	Нисэгчийг бөмбөгдөлтөөс үүссэн, ус тогтсон хонхрын амсар дээр аваачиж, өвдөг сөхрүүлэн суулгав. Тэр ганц далайлтаар алахыг хүслээ. Хиа сэлмийнхээ мөрөөр хүзүүн дундуур нь аяархан цохиж, хаана цохихоо багцаалаад, сэлмээ хоёр гардан далайж, олзны хүний толгой дээр хүчтэй буулгалаа. Толгой усанд өнхрөн унав. «Одоо сүнс нь нирваан дүрийг олох болно» гэж хиа хэлээд хөхрөв.

	Тэр хүүрийг гэдрэг эргүүлж, ганц цавчилтаар гэдсийг нь хүү татаад «Яасан зузаан арьстай монди вэ? Эдний гэдэсний арьс хүртэл зузаан байдаг ажээ» гэв.

	Хиа алагдсан нисэгчийн элгийг зүсэн авч бананы навчинд боож, бүхээг дотор тавиад

	«Элэг авчир гэж дарга тушаасан юм» гэж тэр тайлбарлав.

	Бид машин дээр гарч, буцлаа. Амьд мэнд буцвал ярих юмтай байх хэрэгтэй. Иймээс ч би ингэж тодорхой бичлээ.»

	 

	«Одоо би хүн алахдаа туршлагатай. Сэлэм минь дандаа цустай. Хэдийгээр бид эх орныхоо нэрийн өмнөөс үүнийг үйлдэж байгаа ч хэтэрхий хэрцгий байна. Бурхан намайг өршөөх болтугай! Ээж минь намайг өршөөх болтугай!..»

	 

	Японы бага дарга Тэрашима Ичирогийн хамгаалалтаас зугтаж, ширэнгэд орж амжсан америк нисэгч бол дайны эхээр дахин онгоцны жолоо атгах болсон туршин нисгэгч Питер Флеминг байжээ.

	
СҮГАМОГИЙН ШОРОНД

	Германы элчин сайд уурлаж бухимдсаар байв. Гадаад явдлын яамны сайд Тоготой ярилцсан яриандаа сэтгэл эс ханаж шинэ ерөнхий сайд Тожио дээр орж, эзэн хааны дүүд бараалхав. Гэвч Отт хэн хэнээс нь татгалзсан хариу авлаа.

	Японд дипломат шахалт хийж Зоргег суллуулах талаар хатуу шаардлага тавиач гэсэн тулгашгүй зөвлөмж бүхий дэлгэрэнгүй нууц цахилгаан Берлин рүү явуулав. Риббентроп энэ бүхнийг Гитлерт илтгэсэн, хариу дараа очно гэсэн хариу ирүүлэв.

	Оберштурмбаннфюрер Майзингер өрөөнөөсөө эс гаран, Рихардын тухай базаахгүй ганц үг хэлсэн ч хорих лагерьд явуулна гэж хүн бүгдийг сүрдүүлнэ... Майзингер Рихард Зоргег ямар ч буруугүй гэдгийг нотолсон хорин хоёр зүйл анги бүхий бичиг зохиох ажил дээр суусаар байв. Түүнээ кэнпэйтайд, генерал Накамүрад гардуулах ажээ. Гагцхүү ажил төрөл нэгтэй япон нөхөртөө өгнө. Тэр л ойлгох учиртай. Цагдаагийн атташе илтгэл бичиж Берлин дэх эзэнт гүрний аюулаас хамгаалах газар Гиммлерт, бүхнээс хүчтэй абверт, адмирал Канарис нарт явуулав. Тэр гестапын толгойлогч Мюллерийг Зоргегийн Германд амьдарч байсан үеийн тухай архивын магадалгаа бэлтгэж ирүүлээч гэж гуйв. Тэр захидлаа «Мейн либер партайгеноссе Мюллер!» буюу эрхэм хүндэт намын нөхөр минь... гэсэн үгээр эхэлжээ.

	Герман элчин сайд, цагдаагийн атташе хоёр бүх Германыг хөл дээр нь босгоход бэлхэн байсан авч юу ч эс бүтэж, япончууд өөрийнхөөрөө тас зүтгэв.

	Зоргег баривчлагдсанаас хойш тав хоногийн дараа Сүгамогийн шоронгийн уулзах өрөөнд түүнтэй уулзахыг элчин сайдад зөвшөөрчээ. Мөрдөн байцаагч элчин сайдад: бие ямар байна, өөрийгөө гэм буруутан гэж үзэж байна уу, үгүй юу, юугаар гачигдаж байна гэсэн гуравхан асуулт баривчлагдсан хүнд тавьж болно. Өөр юм ярьж болохгүй гэж анхааруулжээ. Уулзах болзол ийм хатуу байлаа.

	Зоргег өөдөөс харсан хаалгаар оруулж ирэхэд Эйген Отт уулзалтын өрөөний хаалган дээр японы гурван түшмэл дагалдантай зогсож байлаа. Хэзээ ямагт хээнцэр гоолиг, үс сахлаа цэвэр цэмцгэрхэн хуссан байдаг Зорге энэ удаад хоригдлын хувцас, тэнтгэр том ботинктой, үс сахал нь бавайтал ургачихсан байв. Рихард толгой гэдгэр, итгэл төгөлдөр байх агаад түүний дэргэд бас гурван цагдаа зогсоно.

	Отт Зоргегийн зүг ухасхийвэл мөрдөн байцаагч гар занган элчин сайдыг хориглон зогсоов. Тэгээд холоос, өрөөний булангаас ярилцав. Элчин сайд,

	— Ики, таны бие ямар байна? гэсэн эхний асуултаа тавив.

	— Баярлалаа. Өвдөж зовох юм юу ч байхгүй гэж Рихард уужуу тайвуу хариулав.

	— Та өөрийгөө гэм буруутай гэж үзэж байна уу? гэхэд япончуудын сэтгэл догдолж эхлэв.

	— Энэ асуултад хариулахыг хориглоод байна гэж хуяг өөдөө толгой дохиод, — Энэ тухай ярилцахаа больё... гэв.

	Отт яг энэ асуултад хариу авах нь чухал байсан учраас балмагдав. Тэгээд бас дахин асуулт тавив.

	— Би таны тусын тулд юу хийж болох сон бол оо, Ики?

	— Баярлалаа, надад юу ч хэрэггүй... Та бид дахиад бараг уулзахгүй байх аа, ноён элчин сайд. Гэр орныхондоо мэнд хүргээрэй.

	Уулзалт дуусав. Отт бас яарч тэвдэн байж: 

	— Хельма үүнийг танд өгүүлсэн юм гэв.

	Цагдаа нарын нэг Зоргед боодолтой юмыг аваачиж өгөв. Рихардыг аваад гарав.

	Өрөөндөө ороод боодолтой юмыг задалбал жимс. «X. О.» гэсэн Хельмагийн нэр ус бүхий дулаан хөнжил, бас Оттын бэлэг: цамцны гоёмсог чагтан товч байв. «Энэ товчны хэрэг огт үгүй байх аа даа» гэж Зорге хоригдол цамцаа харан мушилзав.

	Зорге олон хоногийн турш их шазруун өдөнгүй байж, Германы элчин сайдтай уулзуулахыг шаардан, хууль бусаар баривчиллаа гэж эсэргүүцсээр байлаа. Оттотой уулзсаны дараа Рихард Зоргег байцаахаар дахин дуудав. Улсын прокурор Ёшикава байцаав. Түүнээс нууц байгууллагад холбогдол бүхий гэм буруутай гэдгээ хүлээж байна уу? гэж дахин асуув. Рихард үгүй гэсэн ганц үгнээс өөр юу ч эс дуугарав. Прокурорын цааш цаашлуулан тавьсаар буй асуултын байдлаас, урдаа суугаа энэ жаахан японыг нэгэнт олон юм мэдэж байна гэдгийг улам бүр ойлгов. Одоо хамгийн гол нь бүх хариуцлагыг өөр дээрээ хүлээж бусдыгаа өмгөөлөн хаацайлахад оршиж байлаа.

	Баривчлагдсанаас хойш хэдэн долоо хоногийн дараа мөрдөн байцаагч ээлжит нэг байцаалт дээр бичгийн ширээн дотроос нууц байдалд ажиллагсдын радио цахилгаан шифрлэхдээ хэрэглэж байсан германы гурван лавлах гаргаж ирсэн үед тийнхүү хатуу шийдэв.

	— Та тэгээд Москватай холбоотой байснаа одоо үгүйсгэмээр байна уу? Энэ таны лавлах мөн үү? гэж прокурор лавлахыг сэгсрэн асуув.

	— Тийм ээ, минийх. Тэгэхдээ германы хуучин энэ лавлах уг хэрэгт ямар хамаатай бил ээ? гэж Рихард хэнэггүй асуув.

	— Ямар хамаатай гэвэл байна аа! гээд Ёшикава хавтас нээн «Энэ бүхэн бол энэ жил дайн хийхгүй гэсэн үг» гэж Зоргегийн Москва руу явуулсан хамгийн сүүлчийн цахилгааныг уншаад,

	— Үүнийг та бичсэн үү? Та мэлзээд байсны ер нэмэргүй. Шифрийн чинь түлхүүр бидний гарт орчхоод байна шүү дээ. Тэгээд одоо та Москвагийн тагнуул байсан гэдгээ хүлээж байгаа биз дээ? гэж ялсан байдалтай асуув.

	Мэлзээд нэмэргүй байсан авч Зорге:

	— Би хэзээ ч тагнуул байгаагүй! Би зөвхөн дайны эсрэг тэмцэж байсан... Би бол Зөвлөлт Холбоот Улсын иргэн коммунист хүн... Гэхдээ өнөөдөр би ядраад байгаа учраас байцаалтаа та хойшлуулбал ямар вэ. Би дараа, бололцоотой гэж үзсэн бүгдээ өөрөө бичээд өгөмз гэв.

	— Хэзээ байцаахыг энд би шийднэ. Гэхдээ ганцхан минут хүлээж бай... гэж Ешикава хэлэв.

	Тэгээд Зоргег гадаа гудамд түр гаргаад ерөнхий сайд Тожиод утасдаж Зорге өөрийгөө Оросын коммунист гэдгээ хүлээлээ. Тэгээд байцаалтыг хойшлуулна уу гэж гуйж байна гэв.

	— Хэрхэвч болохгүй! Баривчлагдсан этгээдийг бүр сөхөрч унатал нь байцаагтун! Эс тэгвэл та юу ч олж мэдэхгүй гэж мэдээрэй... хэмээн ерөнхий сайдын дуу харилцуурт хангинав.

	Квантуны армийн цэргийн цагдаагийн газрын дарга байсан генерал Тожио хэрхэн байцаавал зохихыг мэднэ...

	Зоргег байцаахдаа зодож жанчиж, эрүү шүүлт үл хэрэглэнэ. Дипломат шугамаар түвэг удаж болзошгүй тул гадаадын хүнд гар хүрч болохгүй гэж тушаажээ. Харин Бранко Вукеличийг жич үзэв. Тэр Францын цахилгаан мэдээний агентлагийг төлөөлж байсан учраас түүнийг франц хүн гэж тооцно. Франц бол ялагдсан учраас хэн тэднийг тоож үзэх бил ээ! Вукелич хамгийн аймшигтай нарийн эрүү шүүлтийг ч тэвчээр хатуужилтай даван туулав. Түүнийг цус нөж болтол зодоод мөрдөн байцаагчийн өрөөнд оруулж ирдэг байжээ. Мөн л юу ч эс дуугарна. Улангассан байцаагч нэг удаа бүр цөхрөнгөө бараад «Энэ ер нь Франц хүн байна уу, хэлээ тэс хазаж орхисон америкийн индиан байна уу?! Алив дуугардаг болгооч!» гэжээ. Тэгэвч Вукеличийг ерөөс дуугаргаж чадсангүй.

	Уран зураач Мияги Иотокүг бас эрүү шүүлт тулган хулсан ташуураар балбав. Тэр уушгины сүрьеэд сэглүүлсэн, удаан тарчилгааг дааж эс чадах биетэй учир шалавхан үхэх юм сан гэж бодно.

	Рихард Зорге гараар бичихээ болиод төсөөрчихсөн, үзгээр дахин бичиж дасах дургүй учир бичгийн машин, хэсэг цаастай авчирч өгөөч гэж гуйв... Энэ талаар шоронгийн захиргаатай хоригдлын хийсэн зарга удтал сунжирсан авч Зорге дийлж, прокурор бичгийн машин аваачиж өгөх захирамж буулгав.

	Тэгээд хорих тасалгаанд банзан ширээн дээр бичгийн машин дэлгэн ганцаархнаа суув. Юунаас эхлэх вэ, яах гэж тэр вэ? Энэ бүхний хэрэг байна уу? Хэрэгтэй!

	Өөрт нь хандах хандлага өөрчлөгдсөнийг Рихард бүдэг бадаг таамаглаж байлаа. Магадгүй хэн нэгэн хүн гүтгэж гүжирдсэн байж болно. Тэгвэл үүнийг яаж няцаах вэ? Японы эрүүгийн газраас миний мултарч гарах ч өнгөрөө биз ээ, тийм болохоор миний хэрхэн аж төрж, юуны төлөө байсныг хүмүүс мэдэг. Миний тухай сайнаар дурсаж байг гэж Рихард Зорге бодов. Рихард өнгөрсөн зүйлийн тухай, аль дивангарын улирсан явдлын тухай, Рамзайн бүлэгтэй холбогдсон хэрэгт нэгэнт нөлөөлж чадахаа больсон зүйлийн тухай бичихээр шийдэв. Бүр тэртээ дээр үеэс эхэлж, яаралгүй бичиж эхлэв. Энэ нь одоо дараа дараалан байцаагдахаас мултрах боломж олгов. Шоронд бас цаг хожих хэрэгтэй. Энэ бол миний үзэл бодол, итгэл үнэмшлээ тодорхойлон бичсэн гэрээслэл болог гэж бодов.

	Рихард албан ёсны магадалгаанаас эхэлж:

	 

	«Рихард Зорге миний бие 1895 оны аравдугаар сарын 4-нд Өмнөд Кавказын Ажикендэд төрсөн. Миний эцэг Бакуд байсан германы нефтийн компанийн инженер хүн байлаа. Эх маань бол төмөр замын ажилчны ядуу гэр бүлээс гаралтай орос хүн. Манай гэр орныхон хувьсгалт уламжлалтай. Өвөг эцэг түүний ах дүү нар 1848 оны хувьсгалд идэвхтэй оролцож явсан» 

	 

	гэж бичив.

	Рихард балчир хүүхэд ахуй үеийнхээ тухай эс санав. Тэр тухай эх Нина Семеновна ярьдаг байжээ. Эх нь эдүгээ хүүгийнхээ хувь заяа юу болохыг эс мэдэн Гамбургт аж төрөн сууж байлаа.

	Зорге гурван настайдаа Германд очиж хорин таван жил гаруй тэнд суугаад Зөвлөлт Холбоот Улсад иржээ. Рихард бол инженер Альфред Зоргегийн отгон хүү нь, дээрээ дөрвөн эгч, ахтай байлаа.

	Рихардын эцэг урьд төв Азид Свен Гединий хийсэн экспедицэд оролцож, Оросын эзэнт гүрний нефтийн компанид ажиллаж байгаад Германдаа эргэж ирээд Оросын нефтийн пүүст зориулсан тоног төхөөрөмж худалдан авагч болжээ.

	 

	«... Дайн эхлэх хүртэл миний хүүхэд ахуй жилүүд амгалан тайван өнгөрч, би хөрөнгөтөн ангид багтах чинээлэг гэр бүлд өссөн билээ. Манай гэр орныхон эд агуурс аж амьдралын хувьд дутагдах гачигдах юу ч байсангүй. Гэхдээ би бусдаас нэлээд өөр хүүхэд байжээ.

	Би Германд болж байгаа үйл явдлын тухай томчуулаас илүү их юм мэдэж байв. Би удаан хугацааны турш улс төрийн нөхцөл байдлыг маш нягтлан судалдаг байснаас болж сургуулийнхнаасаа «ерөнхий сайд» хоч авч байсан сан.

	Миний өвөг эцэг амьдралаа ажилчны хөдөлгөөнд зориулсныг би мэдэж байлаа. Миний эцгийн бодол өвөг эцгийнхээс тэс ондоо байсныг ч мэдэж байв. Эцэг маань ерийн үндэсний үзэлтэй хүн. Миний ах хэт зүүний үзэл баримталж байв» 

	 

	гэж Зорге бичлээ.

	Рихард Зоргегийн хүүхэд ахуй ба идэр нас арван дөрвөн онд сургуулийн зуны амралтаар шувтарчээ. Сурагчид Шведээс экскурсээс эргэж ирж явлаа. Дайн эхэлж, хэрэг явдлын шуурганд тааралдсан хөлөг онгоцнууд өөр өөрийн боомтод очиж амь хоргодохоор яаравчлах учир тэд гэр лүүгээ Германы хамгийн сүүлчийн хөлөг онгоцоор хөвж явав.

	Кайзерын Герман үндэсний дээрэнгүй үзлийн дэврээн дунд байсан учир гадаа гудамжинд «хох!» гэж хашхиралдан, орос оронд хааны хөргийг авч явдгийн адил кайзерын хөргийг өргөн явцгаана...

	Сургуулийн нэгэн хэвийн бие баригдмал хандлагад залхан шинэ юм сониучирхах дэврэнгүй бодол, шинэ амьдрал эхлэх гэсэн эрмэлзэл, дээр нь бас эргэн тойронд тархсан эх оронч үзэл гэж бодох үндэсний дээрэнгүй үзлийн хэнээрхэл тэр бүхэн хөвгүүний хувь заяаг шийдэж өгөв. Рихард сургуульдаа эргэж очсонгүй. Бага Зорге сэм нуугдан сайн дураараа цэрэгт явжээ.

	Энэ бол хувь заяаных нь эхлэл байлаа. Тэгээд төгсгөл нь одоо ингээд шоронд сууж байна. Эндээс гарах цорын ганц зам нь дүүжлүүр байж мэднэ. Зорге юу болохыг мэдэхгүй байсан ч гэсэн хамгийн муугаар төгсөхөд ч бэлхэн байлаа. Эдүгээ амьдардгаа амьдарчихсан хойно өөрөө өөрөөсөө ингэж амьдрахын хэрэг байж уу, үгүй юу? гэж асуугаад, ингэх хэрэгтэй байсан! гэж хариуллаа.

	 

	«... 1914—1918 оны дэлхийн нэгдүгээр дайн миний цаашдын бүх хувь заяанд гүнзгий нөлөө үзүүлсэн билээ. Надад өөр ямар нэг үзэл огт байгаагүй ч гэсэн энэ дайныг үзэн ядах ганц тэр үзэл маань намайг коммунист болгоход хүрэлцээтэй байлаа...» 

	 

	гэж Зорге бичлээ.

	Гэхдээ шуудхан коммунист болчхоогүй билээ. Үндэсний дээрэнгүй үзлийн амьсгал яваа яваандаа сэгсрэгдэн хаягджээ. Үүнд Гамбургийн чулуучин байсан нэг цэрэг их тус болов. Тэр цэрэг эртэй харилцах шуудуунд ярилцаж байсан яриа санаанд нь үүрд хоногшин үлджээ. Тэр цэрэг зүүний үзэлтэй байснаа бүхнээс нуудаг байсан атлаа, Рихард Зоргед илчилжээ. Тэгээд тэр цэрэг түдэлгүй Баруун фронт дээр амь үрэгджээ. Гамбургийн тэр чулуучин цэрэг бол Зоргег эргэн тойрондоо юу болж байгааг эргэцүүлэн бодох болгосон анхны хүн билээ. Рихард хэд дахин шархдаж цэргийн эмнэлэг дамжин дамжсаар дараа нь фронтод ирээд дахиад эмнэлэгт очив. Энэ удаа Вердений дэргэд маш хүндээр шархдаж Зоргег Кенигсберг рүү илгээжээ.

	Залуухан цэргийг эмчийн охин, энэрэнгүй үзэлтэй сувилагч бүсгүй асарч гэрээсээ ном авчирч өгнө. Сумны хэлтэрхийд дайрагдсан яс нь удаан эдгэрч, хэдэн сар хэвтжээ... Таягаасаа салаагүй Рихард цэргийн эмнэлгийн их эмчийнхээр байнга орж гаран салахаа больжээ. Тэр цагаас хойш гучин таван жил өнгөрсөн боловч Рихардад одоо ч гэсэн сувилагч бүсгүйн дуу байн байн сонстох шиг болж, цагаан алчуур зангидсан хүүхэн дээрээс нь бөхийж байх шиг нүдний өмнө дүрслэгдэнэ... Их эмчийн тохилог өрөөнд сууж яриа хөөрөөг нь сонсоно гэдэг цэрэг Зоргед туйлын их жаргал байлаа. Их эмч бол зүүн социал-демократ байсны дээр охин нь эцгийнхээ үзэл бодлыг баримтална. Рихард энд анх удаа Роза Люксембург, Карл Либкнехт, Владимир Ленин нарын нэрийг сонсов... Бас нэлээд олон жил өнгөрсний дараа Фридрих Альберт Зоргед зориулсан Лениний бичсэн үгийг Зорге уншжээ. Рихард тэг тэгсээр үзэл суртлын хувьд гүнзгий хатуу туйлбартай, ажил хэрэгтээ үнэнч коммунист болж хувирлаа. Харин тэр хээрийн эмнэлэгт хэвтэж байхдаа хувьсгалт хөдөлгөөнд зөвхөн нэгдэж эхэлж байжээ.

	 

	«... Энэ дайн бол учир утгагүй зүйл, ямар ч шалтгаангүйгээр хаа сайгүй үгүйрэл хоосрол тарьж байна гэдгийг би тэр үед, яг 1917 оны зун, намар зүрх сэтгэл шархлан байж мэдэрч билээ. Энэ дайнд аль аль тал нь олон сая хүнээ алдсан юм. Гэтэл бас хэчнээн олон сая хүнийг ийм ёозгүй хувь тавилан хүлээж байгааг хэн ч урьдчилан тааварлахын нөхцөлгүй...» 

	 

	гэж Зорге бичжээ.

	Рихард Зорге дайнаас таяг тулан гэртээ эргэж ирснээр дайн түүний хувьд шувтарчээ. Зорге Берлиний их сургуульд оров. Тэгтэл энэ үеэр Орос оронд Октябрийн хувьсгал мандлаа.

	Рихардын эх, Киевийн төмөр замчны охин Нина Семеновна хувьсгал эхэлсэн тухай мэдээг Орос орноос баяртай хүлээн авлаа.

	Эдүгээ, нас ахисан ч гэсэн урьдын адил Орос орон руугаа тэмүүлэн төрсөн нутаг усныхаа барааг харахын мөрөөсөл болсоор байлаа. Эх орон, хувьсгал, хүүгээ гэх эхийнхээ элгэн халуун сэтгэлийг Зорге үүрд талархаж явдаг байлаа.

	Рихард хамаг ертөнцөөс тусгаарлагдсан Сүгамогийн шоронгийн ганц хүн хорих тасалгаанд сууж, зүрх зоригийг нь хугалж чадахгүй нь гэдгийг шоронгийн эрх баригчдыг мэдэг гэж ертөнцийг үзэх үзлээ тодорхойлон бичив!

	 

	«... Олон улсын ажилчны хөдөлгөөнд нэгдэх замыг надад Оросын хувьсгал зааж өгсөн юм. Би түүнийг онол, үзэл санааны хувьд дэмжээд зогсохгүй, энэ хөдөлгөөнд идэвхтэй оролцохоор шийдсэн билээ. Тэр цагаас хойш цэвэр хувийн асуудал шийдвэрлэхдээ ч үүнийг үндэс болгодог байлаа. Тэгээд одоо дэлхийн хоёрдугаар дайн гарснаас хойших гурав дахь жилийн нүүрийг үзэж суухдаа, ялангуяа герман зөвлөлтийн дайны тухайд хэлэх юм бол одоогоос хорин таван жилийн урьд миний гаргасан шийдвэр зөв байжээ гэдэгт бүр ч бат итгэх болов. Энэ хорин таван жилийн дотор, ялангуяа ноднин жил надад тохиолдсон бүхнийг цэгнэн бодож үзээд сонгосон зам минь зөв байжээ гэдгийг баттай хэлж байна» 

	 

	гэжээ.

	Коммунист Зорге туулж өнгөрсөн замдаа гэмшиж харамссангүй.

	Хувьсгалт үйл явдал оюутан залууг сэрээжээ. Килд усан цэргийн дунд нууц ажил зохион, цэргийн хуаранд нууцаар нэвтрэн, хувьсгалт тэмцэлд уриалан дуудаж байлаа. Түдэлгүй Килд Германы тэнгисийн цэргийн флотын цэргийн хувьсгалт бослого дүрэлзэн гарчээ. Рихард тэр бослогод оролцогч усан цэргүүдтэй хамт байлаа.

	Дараа нь Берлин, Гамбургт хувьсгалт бослого гарч, Тельмантай уулзаж, хувьсгал ч өрнөв. Чөлөө цагаар нь шалгалт, лекц, оюутны хурал, цуглаан болно. Тэг тэгсээр Рихард их сургууль төгсөв. Одоо намын ажилд хамаг цагаа зориулж болох боллоо.

	Энэ үеийнхээ тухай Зорге бичихдээ:

	 

	«... Би 1918 онд Килийн социал-демократ байгууллагын гишүүн болчхоод байлаа. Усан цэргийн дунд бүлгэм байгуулж, усан цэргийн бослогын үеэр жагсаалд оролцож явлаа...

	Килээс Гамбургт шилжин ирэв. Энд их сургуульд цол хамгаалж нийгэм судлалын ухааны докторын зэрэг авав. Тэгээд Гамбургээс Аахенд ирлээ. Тэнд туслах багшаар ажиллав. Бослогын хорооны гишүүн байв. Ажлаас халагдав. Голландын уурхайд ажиллалаа. 1919 онд Германы Коммунист намд элсэж орлоо. 1920 оны арван нэгдүгээр сараас 1921 оныг дуустал Колингенд намын сонины эрхлэгч байлаа. 1920 онд Капповын хувьсгалын эсэргүү самууныг дарахад оролцлоо...» 

	 

	гэжээ.

	Бас Гамбургийн бослого, улаан Саксонд хувьсгалт тулалдаанд оролцож явжээ. Дараа нь Франкфуртэд нууц ажил зохиож, Германы коммунист намын нууц их хурлын ажиллагааг хамгаалах ажлыг удирдаж байжээ... Коммунист Зоргегийн идэвхтэй ажлын тухай дэлгэрэнгүй мэдээлэл Германы цагдаагийн газрын архивд мэдээж байх ёстой билээ. Гестапынхан архивын тэдгээр материалыг олоод үзчих вий гэж Ян Карлович Берзиний хамт нэгэн цагт бас эмээн болгоомжилж байж билээ... Гэтэл эдүгээ, Сүгамогийн шоронд энэ бүхэн ямар ч ач холбогдолгүй байлаа. Учир нь энэ бүхэн Зоргегийн зөвхөн намтарт хамаарагдаж байлаа. Рихард өөрийн тухай дэлгэрэнгүй өгүүлж бичсээр л суулаа. Юу гэвэл дайсан хэнтэй нүүр учирснаа мэдэг гэж бодно! Зорге өөрийн шураг дээр дайчин тугаа босгосон байлдааны хөлөг онгоц адил сүүлчийн тулалдаанд орж буй нь энэ билээ.

	Зоргегийн баривчлагдсанаас хойш олон сар өнгөрсөн боловч Майзингер хөзрийн тоглоомынхоо андын гэм буруугүйг нотлон кэнпэйтайн босгыг элээсээр байлаа. Ийм нэгэн өдөр Майзингер дахин японы сөрөг тагнуулын газар, хурандаа Осака дээр хүрч ирвэл доктор Зоргетой холбогдсон зарим нэг мэдээг шалгаж үзнэ үү гэж өөрөөс нь гуйв. Эсэсч дуртайяа зөвшөөрсөн боловч магадалгааг уншиж үзээд Зоргег Германы коммунистуудын толгойлогч Эрнст Тельманы шадар нөхөр, коммунист байсан гэдгийг уншаад эгдүүцсэндээ хагартлаа уурлаж,

	— Та үүнийг хаанаас олж аваа вэ? гэж асуув

	— Баривчлагдсан Рихард Зорге өөрөө ийм өчиг өгсөн юм гэж Осака хариулав.

	Цагдаагийн атташе арга нь барагдахдаа ердөө гараа алдалж,

	— Ер нь юу ч гэж хэлэх юм билээ дээ!.. Рихард Зорге явж явж Тельманы анд байх юм гэнэ! гээд хөх инээд нь хүрэн тас тас хөхөрснөө, — Энэ чинь ор хоосон зүйл гэдгийг та ер нь ухаарч байна уу!.. За яах вэ, би үүнийг чинь шалгаж үзэмз. Гэхдээ ноён хурандаа, германы нууц цагдаагийн газрын магадалгаа ирэх үед таны мөрдөн байцаагчийн авах шанд би атаархахгүй... гэв.

	Японы сөрөг тагнуулын газрын санаанаасаа зохиосон шинэ зүйлийн тухай Оттод Майзингер эгдүүцэн хилэгнэж ярьснаа ямар ч атугай Германы нууц цагдаагийн газарт лавлагаа явуулав.

	Зул сарын баяр болж, Германы элчин сайдын яамныхан гэрт хүнд өвчтөн байгаа мэт уйтгартай хам хумхан тэмдэглэв. Битүүний орой германы элчин сайдын яамны бүх ажилтан гэрэл чийдэн гялбалзсан гоёхон сүлд модны дэргэд цугларав. Эйген Отт Вифлеемийн одны тухай, Аврагчийн мэндэлсэн тухай сэтгэл хөдлөм хэдэн үг хэлэв. Генерал лам адил ярьсан авч энэхүү зул сарын баярын сүлд модны дэргэд Рихард Зорге байхгүй байгаа нь бид бүхэнд цөмд нь үгүйлэгдэж байна гэдгээс эхлэв. Гэхдээ тэр Рихардын зовлон шаналгаа удалгүй зүйл дуусаж Японы шоронгоос гарна гэдэгт итгэж байлаа.

	Токиогоос шалгуулахаар ирүүлсэн Рихард Зоргетой холбогдсон бүх мэдээ цагдаагийн газрын архивын материалаар яг таг батлагдлаа... гэж гестапын газрын дарга Мюллерийн Берлинээс ирүүлсэн цахилгааныг хурандаа Майзингер хэдэн хоногийн хойно хүлээн аваад нүдэндээ итгэсэнгүй...

	Зорге толгойг нь хэрхэн мангууруулсныг Майзингер одоо л ойлгож эхэллээ. Тэгээд одоо болохоор Зөвлөлтийн тагнуулчин коммунистыг өөрөөс нь бусад хүн бүгд гөлийн алмайрсаар байгаад алдах дөхлөө гэж газар сайгүй хашхичин, японы кэнпэйтайгаас Зоргег гестапын гарт шилжүүлж өгөх талаар хөөцөлдөж эхлэв.

	Доктор Зорге болон түүний бүлгийг баривчилсан явдал Эйген Оттын нэр төрд харшилсан нь гарцаагүй. Гэвч хоёр жилийн турш Японд элчин сайдаар суусан хэвээр байлаа.

	Берлин өөрийн дорнодын холбоотныг Зөвлөлт Оростой хийж буй дайндаа татан оролцуулна гэж найдсаар байв. Энэ нь эзэнт улсын цэргийнхний талархал хүлээж байлаа. Риббентроп дөчин хоёр оны гуравдугаар сард Токиод заалт явуулав. Зорге баригдсан болохоор энэ нь нууц хэвээр үлджээ.

	 

	«Герман улс энэ жил Оросыг гарцаагүй хүнд байдалд оруулна. Тэгснээр тэд энэ дайнд шийдвэрлэх хүчин зүйл байхаа болих болно. Үүний дараа бид Ойрх Дорнод руу хөдөлж, Японтой Энэтхэгийн далайн захад уулзах бодолтой байна...» 

	 

	гэж Риббентроп элчин сайдад бичжээ.

	Риббентроп Оросын өмнө талд Сталинградын орчим Ижил мөрний сав газар, Кавказыг эзлэн авахаар бэлтгэж байсан герман цэргийн их давшилтыг хэлжээ. Ингэснээр Энэтхэгт аян дайн хийх бололцоо нээгдэх байжээ.

	 

	«Холбоотон гүрнүүд дайныг аль болох хурдан хугацаанд бага хохирлоор дуусгахын үүднээс энэ онд зоримог тууштай давшилтын ажиллагаа хийх хэрэгтэй... Японы флот Энэтхэгийн далайд гарч, Мадагаскарт бааз байгуулах хэрэгтэй. Японы арми Владивостокийн эсрэг, дараа нь Байгалын чиглэлд дайн хийх нь тэргүүн зэргийн ач холбогдолтой гэж би үзэж байна.

	Элчин сайд Ошима надтай санал нэг байна. Тэр энэ онд Владивосток, Дорнод Сибирьд довтлохын чухлыг Японы засгийн газарт ойлгуулах талаар бололцоотой бүхнийг хийхээр амлав. «Одоо оросыг цохих хамгийн тохиромжтой үе. Японы арми ийм ажиллагаа чухал гэж хэзээ ямагт үзсээр ирсэн юм. Хэдийгээр бид өмнө зүгт өргөн давшилтын ажиллагаа явуулж байгаа ч Ошима миний бие Орост довтлохын төлөө саналаа өгч байна. Энэ Японы хувь заяаг шийдвэрлэнэ»

	 

	гэж тэр ярьж байна.

	Японы нөлөө бүхий удирдагчидтай ярилцахдаа манай баримталж буй бодлогыг харгалзан үзээсэй гэж танд энэ бүхнийг мэдээлэв» гэж Риббентроп цааш бичжээ.

	Удалгүй элчин сайд Отт Токиогийн санаа бодлыг Берлинд мэдээлсэн нь:

	 

	«Нууц мэдээнээс үзвэл: Манжуурт Орост довтлох бэлтгэл үргэлжилсээр байна. Эндхийн нөлөө бүхий хүмүүс өмнө зүгийн компани амжилтаар төгсмөгц Оросын эсрэг эргэж, Владивосток, Приморье, Хойд Сахалиныг авах саналыг баримталж байна.

	Зөвлөлт Холбоот Улсын нутагт цөмрөн орох явдлыг шийдэж тогтсон зүйл гэж үзэж байна. Бүр дөчин онд эзэн хааны зарлигаар байгуулсан хэсэгчилсэн дайны институт зөвлөлтийн Алс Дорнодыг эзлэн авах төлөвлөгөө боловсруулжээ. Энэ төлөвлөгөөний дагуу Зүүн Азийн цэцэглэн хөгжих хүрээнд Приморье, Өвөр Байгал, Гадаад Монгол орж байна. Сибирийн төмөр замд Герман, Японы хамтарсан хяналт тогтоох ажээ. Гэхдээ уг замыг Омскоор хил зааглан эзэмших болно. Мөн түүнчлэн Сибирьд оросын европын хэсгээс хөөгдсөн славянуудын бөөгнөрөхөөс сэргийлэх арга хэмжээг тусгажээ.

	Японы дайнд оролцох нь Кавказ, Сталинградын дэргэд герман цэргийн хэр амжилттай байлдахаас ихээхэн хамаарна».

	 

	Өнгөрсөн жил японы дайнчдын Орост довтлох дохио бол Москвагийн уналт байлаа. Москва тэсэж үлдлээ. Тэгэхээр одоо Сталинград хот тийм дохио болж хувирав. Койдог баримтлагчид эзэнт улсад зөвлөлтийн Алс Дорнодыг нэгтгэх гэсэн бодлоо ямар ч нөхцөлд орхисонгүй.

	Зоргег бичгээр өгөх өчгөө бичиж дуусахыг прокурор, мөрдөн байцаагч нар тэсэж ядан хүлээж байв. Харин Зорге эс яаран, Төвийн ажилд халгаа болохгүй тэр зүйлсийнхээ тухай бичсээр байжээ.

	Үнэнээ хүлээсэн өчгөө доорх өгүүлбэрээр дуусгасан нь:

	 

	«... ЗСБНХУ-аа өмгөөлөн хамгаалах, Зөвлөлтийн эсрэг улс төрийн зүсэн зүйлийн ов заль, тэрчлэн цэрэг дайны халдлагын аюулыг холдуулан зайлуулах, социалист төр улсаа хамгаалахад миний гол зорилго оршиж байлаа.

	Зөвлөлт Холбоот Улс бусад улстай улс төр, цэрэг дайны мөргөлдөөн хийхийг үл хүснэ. Тэрчлэн түүнд Японы эсрэг түрэмгийлэл үйлдэх гэсэн бодол алга. Тийм учраас би болон миний бүлэг Японд ерөөс дайсны журмаар ирээгүй билээ. «Тагнуул» гэдэг ойлголтод төлөв оруулдаг тэр үгийн утга учир бидэнд хэрхэвч таарахгүй. Англи, АНУ зэрэг тийм орны тагнуул болсон этгээдүүд улс төр, эдийн засаг буюу цэргийн хэргийн үүднээс Японы сул дорой газрыг хайн олж, түүний эсрэг цохилтоо чиглүүлдэг. Бид бол харин Японд мэдээллээ цуглуулахдаа хэрхэвч тийм санаа өвөрлөж байгаагүй билээ... Япон, Зөвлөлтийн хооронд гарч болзошгүй дайныг зайлуулан арилгахад ажлаа чиглүүлэх ёстой гэдэг утгаар Төвөөс бидэнд заавар өгч байлаа. Тэгээд би тагнуулын ажилд биеэ зориулж, Японд байхдаа эхнээсээ аваад адгаа хүртэл энэ заалтыг хатуу баримталж байсан билээ.

	Миний мэдээлэл олж авах үндсэн эх сурвалж бол Токиод суугаа германы элчин сайдын яам байв. Тэр мэдээллийг тэд надад сайн дураараа толилуулж байлаа. Тэдгээрийг олж авахын тулд би шийтгэл хүлээхээр ямарваа үйлдэл хийгээгүй билээ. Би хүч хэрэглэх юм уу, айлган сүрдүүлэх арга хэзээ ч хэрэглэж байсангүй...»

	 

	Энэ бол Рихард Зоргегийн хамгаалах шугам байлаа. Зорге их бууны тагнуулчин адил шийдвэрлэх агшинд нөхдөөсөө цохилтыг зайлуулахын тулд хамаг галыг өөр дээрээ буулгахыг эрмэлзэв. Зорге үүнээс өөрөөр хандаж чадах ч үгүй. Интернационалч дайчин, иргэний өндөр ухамсартай, намч үүрэг хариуцлагаа гүнээ мэдэрсэн хүний хувьд Рихард Зорге энэрэнгүй, буянт нэгэн үзэл санаагаар нэгдсэн хүмүүсийн ах дүү, нөхөр ёсны ухамсрыг номлож байлаа. Энэ үзэл санаа нь хамаг ажлаа хийж шувтраад нэр төр, ариун шударга ёсоо туйлд нь хүртэл сахих ёстой эцсийн тулалдаанд нь итгэл, хатуужил тэвчээр бий болгож байлаа. Амьд байхдаа баатар байх бага хэрэг, харин үхэхийнхээ өмнө агшин зуурын сул дорой байдлаар нэрээ гутаалгүй байж, амьдралаас хагацан одохдоо толгой гэдгэр байх хэрэгтэй... Өөрийн баатарлаг бүх амьдралаар шударга үхэлд зэхсэн Рихард Зорге ийнхүү нас барахад бэлхэн байлаа.

	Мөрдөн байцаагчид, улсын прокурор нар эцэст Рихард Зоргегийн бичмэл «өчгийг» хүлээж авлаа. Гэхдээ тэр нь тэдний хүлээсэн нөгөө өчиг огтхон ч биш байлаа. Уг хийсэн хэргийнхээ талаар өчихийн оронд амьдралын түүхээ бичсэн хүний дурсамж, бодол санаа, гэрээслэл тэдний гарт оржээ.

	Тэгээд сульдааж ядраасан урт удаан хугацааны байцаалт дахин эхлэв. Рамзайн байгууллагаас олон жилийн турш төвд илгээж байсан олон мэдээллийг тайлж бичсэн хавтас буюу тус байгууллагын хэргийг илчилсэн гол эд мөрийн баримт мөрдөн байцаагчдад байлаа. Зөвхөн сүүлийн гурван жилд гэхэд таван оронтой 65420 бүлэг тоо долгионоор гадагш нэвтэрчээ. Энэ бол 327 мянган тоо гэсэн үг! Рамзайн бүлгийн хэргийг мөрдөн байцаагчид тэр бүхнийг он оноор нарийвчлан тоолж гаргажээ. 1939 онд Рамзайн нууц дамжуулагч долгионоор Зоргегийн нууц мэдээллийг нууц түлхүүр болгосон 23139 бүлэг тоо дамжуулсан байв. Дөчин онд холбоочин Клаузен бүр ч эрчимтэй ажиллан Төвд 29179 бүлэг тоо дамжуулжээ. Дараачийн жил нь цөөн, ердөө 13 мянга байсан авч мэдээллийн хэмжээ, ач холбогдол багассангүй, харин ч ихэссэн байсныг мөрдөн байцаагчид магадлан тогтоов.

	— Та энэ тоог хүлээн зөвшөөрч байна уу? гэж мөрдөн байцаагч байцаалтын үеэр асуув.

	— Тийм тоо тоолж суух зав надад байгаагүй. Гэхдээ манай долгионоор Японоос өөр хэн нэг хүмүүс өөр мэдээ дамжуулаагүй бол тийм байгаа байлгүй дээ. Гагцхүү гүйцэд биш байгаа болов уу гэж бодож байна гэж Зорге хариулав.

	— Гүйцэд биш гэсэн чинь юу гэсэн үг вэ?

	— Танайхны радио долгион баригч аппарат тийм мадаггүй сайн ажилласан гэж та лавтай итгэж болно гэж үү дээ? Танай холбоочинд баригдалгүй олон мэдээ хажуугаар нь нэвтэрсэн байж болох шүү дээ.

	— Таныг шүүхэд татахад бидний гарт орж ирээд байгаа мэдээ бүрнээ хангалттай.

	— Өө, тэгвэл та нарт тэгж их юм мэдэх гэхийн хэрэг юу бил ээ! Хэдхэн тооны баримт л болоо юм биш үү. Биднийг Төв рүү радио мэдээ дамжуулахад олон сая... алхалж эхэлсэн юм.

	Мөрдөн байцаагч байцаагдагчийн зүг хүйтнээр хялайн харав. Зоргегийн байр төрх түүний тэвчээр тэсвэрийг алдагдуулав. Зорге хамаг голыг өөр дээрээ хүлээн, өөрийнхөө нөхдөөс мөрдөн байцаагчийн анхаарлыг сарниулжээ.

	Төвд илгээсэн мэдээллийн нь жагсаалтыг танилцуулахад Зорге доогтойгоор:

	— Бид ийм их ажил хийжээ гэдгийг би өөрөө ч мэдсэнгүй гэж дуу алдав.

	Энд жанжин штаб өөрийн армийг герман маягаар шинэчлэн байгуулахаар шийдсэн тухай мэдээ, нийлэг бензин ба хөнгөн цагааны үйлдвэр, нисэх онгоцны үйлдвэр зэргийг жагсаан тоочсон цэргийн үйлдвэрийн тойм байлаа. Хуучин мэдээллээс мөрдөн байцаагч шаазан савны үйлдвэрийн дүрээр ажиллаж байсан Нагоя дахь торпедийн нууц үйлдвэрийн тухай мэдээллийг дурдав. Рихард энэ мэдээг Отттой анх удаа уулзсан үедээ явуулж билээ. Отт тэр үед японы их бууны хороонд нэрд гараагүй дэд хурандаа, ажиглагчаар ажиллаж байлаа.

	Тэгээд дараа нь Квантуны армийн тооны бүрэлдэхүүний тухай, Япон ба Умард Хятадаас ирсэн дивизүүдийн дугаарыг мэдээлсэн мэдээ гарч ирэв.

	Зөвлөлт-Германы хил дээр есөн дивиз бөөгнөрүүлснийг урьдчилан анхааруулсан сүүлчийн цахилгааны нэгийг тайлан уншсаны хуулбар нь энэ байна. Рихард энэ мэдээллийг Сиамаас Токиод шилжиж ирсэн хурандаа Шоллиос олж авснаа санав.

	Цааш нь бензиний үндэсний нөөцийн тухай тодорхой тоо баримт дүгнэлт бүхий мэдээлэл байх нь тэнгисийн флотод уг нөөц хуурай замын цэргийнхээс дөрөв дахин их гэжээ. Дүгнэлт нь тэнгисийн цэргийн флот хөдлөх гэж байна. Японы түрэмгийлэл урд зүг чиглэж байна гэжээ.

	Энд 1941 онд илгээсэн сүүлчийн мэдээ байна. Үүнд Япон улс Зөвлөлтөд халдан довтолж зүрхлэхгүй байна... гэжээ.

	Мөрдөн байцаагч тунгалаг зузаан галт шилээ нэвт Зорге өөд байн байн харан тэдгээр мэдээллийг нэгэн янз аялгуугаар уншив. Рихард сонсож байвч нууц ажиллагчийн бодол алсад одно... Уйгагүй шургуу, эрс шийдмэг залуусынхаа хамт Эх орноо хамгаалах энх тайвныг сахихын тулд би ч бас багагүй зүйлийг хийсэн байна шүү гэж бодно. Зоргегийн нүүрэн дээр сэтгэл ханасны инээмсэглэл тодров. Мөрдөн байцаагч байцаалтын үеэр инээмсэглэгч энэ хачин хүнийг үл ойлгон ширтэв...

	Зоргегийн бүлгийнхнийг баривчилсан тухай анхны мэдээ японы хэвлэлд 1942 оны тавдугаар сард гарлаа. Хууль цаазын яамны мэдээнд өгүүлсэн нь:

	 

	«1941 оны аравдугаар сарын хоёрдугаар хагаст Токиогийн цагдаагийн газар доктор Рихард Зоргегоор толгойлуулсан олон улсын тагнуулын байгууллагад ажиллаж байсан нэлээд хүмүүсийг баривчлав. Токиогийн тойргийн эрүүгийн хэрэг шүүх прокурорын газар энэ байгууллагын гол хүмүүсийн хэргийг саяхан мөрдөн байцааж дууслаа. Энэ байгууллагын гол ноён нуруу болж байсан таван хүн цэргийн нууцыг хамгаалах тухай хуулийн дагуу гэмт хэрэг өдүүлсэн эрүүгийн хариуцлагад татагдаж байна. Өнөөдөр Токиогийн эрүүгийн хэргийн шүүхэд урьдчилсан мөрдөн байцаалтын ажиллагаа эхэлнэ».

	 

	Цааш нь шүүгдэгчдийн овог нэр нас, мэргэжил, гэрийн хаягийг дурджээ: Доктор Рихард Зорге. 47 настай, «Франкфуртер цайтунг» сонины Японд суугаа сурвалжлагч. Бранко Вукелич, 38 настай, Гавас агентлагийн ажилтан; Мияги Иотокү 40 настай, уран зураач; Озаки Хозүми 40 настай8 Өмнөд-Манжуурын төмөр замын удирдах газрын ажилтан байсан; Макс Клаузен 44 настай, гэрлээр олшруулагч газрын эзэн...

	«Рихард Зорге Коминтерны даалгавраар Японд улаантны тагнуулын байгууллага байгуулахаар 1933 оны намар манай оронд хүрч ирсэн байна. Энд Бранко Вукеличтэй холбоо тогтоож, хүчээ нэгтгэжээ. Цаашид тэдэнтэй Озаки, Мияги, Клаузен нар нэгджээ. Нэр дурдсан таван хүн тагнуулын нууц байгууллагын ноён нуруу болж байв. Гэмт этгээдүүд нэгдсэн цагаасаа баригдах хүртлээ олон жилийн турш манай оронд хамаарах элдэв нууц мэдээ цуглуулж, техникийн болон бусад холбооны хэрэгслийг ашиглан, олсон мэдээгээ өөрийн «Төвд» дамжуулж байв.

	Урьдчилсан шүүн мөрдөх ажиллагаа хагас жил үргэлжилсэн боловч, нууц цагдаагийн газар (токкоко) сөрөх тагнуулын газрын алин нь ч шинэ юм юу ч илрүүлсэнгүй. Зоргегийн хэргээр есөн үндэстний хүмүүсийг хариуцлагад татлаа. Тэдний эсрэг нэмэлт сэжиг, ул мөр гарсангүй. Зорге бүх хариуцлагыг өөртөө авчээ.

	Рихард баригдахаасаа хэдхэн сарын өмнө Эдит Вукеличийг хүүтэй нь хамт Австрали руу явуулжээ. Одоо тэр хүүхнийг кэнпэйтай яаж ч чадахгүй. Үнэндээ, энэ хэдэн сард сөрөх тагнуулын газар Ясүда эмчийн мөр дээр бууж чадав. Түүнийг зургаадугаар сард баривчлав.

	— Зоргег үхлээс аварсан нөгөө нохой энэ шүү дээ. Энэ муу нохой эм өгөөгүй бол тэр орос сэхэх байсан нь юу бол гэж цагдаагийн туршуул, хөгшин эмчийг шоронд авчрахдаа хэлэв.

	Ясүдагийн эсрэг тулгах өөр ял олсонгүй.

	«Рамзайн» бүлгийн гишүүдийг баривчилснаас хойш бараг хоёр жил өнгөрлөө. 1943 оны есдүгээр сарын 29-нд шүүхийн тогтоол гарч, Рихард Зорге8 Озаки Хозүми хоёрыг цаазаар авах, Вукелич, Клаузен, Мияги гурвыг бүх насаар нь хорих ял заав. Гэтэл Мияги Иотокү сүрьеэ өвчнөөр хүнд өвчилсөн тул өдөр хоногоо хүлээж байлаа. Вукелич хүнд байдалд байлаа. Шоронгийн дэглэм тэднийг үхлийн ялгүйгээр алжээ.

	Алах ял заагдсан Хозүмийн эцэг Озаки Хидэтаро өвгөн Формозод амьд мэнд байсаар байв. Тэр урьд өмнө энд сонинд ажиллаж, шүлэг бичдэг байсан боловч гэрт суусаар олон жил болжээ. Хүүхдүүд нь таран явж, ганцаар үлджээ. Хозүмийн хувь заяанд сэтгэл зововч, сайнаар төгсөнө биз гэж найджээ. Сонинд нийтлэгдсэн ял Хидэтарог хирдхийлгэв. Хөдлөх хэрэгтэй. Хөөцөлдөх хэрэгтэй. Хидэтаро нэн яаралтай Токиод очихоор шийдэв. Тэр Хозүмийг үхлээс аврах ёстой! Хөдлөх хэрэгтэй!

	Хидэтаро билет олдсон хамгийн анхны хөлөг онгоцоор Ёкохама руу гарлаа. Түүний том сагсан дотор чухал хэрэгтэй эд юмсаас гадна Озакийнхны бахархал болсон удам судрын ном байлаа. Хидэтаро тэр номдоо хамаг найдвараа тавьжээ. Удам судрын номоос үзвэл Хозүмийн эх эрт дээр цагт Японы төр барьж байсан хүчирхэг Токүгава шё-гүн удмаас гаралтай ажээ. Үнэндээ энэ бол аль дивангарын мартагдсан өвөг дээдэс боловч, Хозүмийн судсаар бунхан нь одоо ч гэсэн Никод байгаа Токүгава шё-гүний ариун цус гүйж байгааг Хидэтаро хүн бүгдэд үнэмшүүлж чадах болно.

	Токүгавагийн бунхны өмнө хүмүүс бөхөлзөн хүндэтгэл үйлддэг шүү дээ, Токиод удам судрын номоо үзүүлж, хүүгээ аварна...

	Уурын хөлөг онгоц Келлунгаас хөдөлж, дотор талын зогсоолыг орхин, давчуухан хадан хавцал дундуур гарч их далайд орлоо. Хидэтаро хэдэн цагаар тавцан дээр ус ширтэн гөлрөн зогсож, өөрт нь тохиолдсон гай зовлонг бодож гиюүрнэ. Хуучин үсгээр цоохорлож алаг эрээн болсон удам судрын ном тус болох учиртай гэж тэр улам бүр горьдлого тавих болов. Токиод очоод, хэрэгцээ гарвал ордонд очно. Эзэн хааны тамга хадгалагч лорд Кидотой уулзаж ч магадгүй. Тэгвэл хүү нь өршөөгдөх болно...

	Гэтэл нийслэлд хүрэх зам Хидэтарогийн санаж байснаас хамаагүй урт, хүнд бэрх ажээ. Аяллын эхэнд цаг агаар тайван, цэлмэг байсан боловч хоёр дахь хоногийн өдөр дунд үүлгүй цэлмэг байхад гэнэт тэсрэлт болж, онгоц дайвалзав. Хаанаас гарсан нь бүү мэд, америкийн нэгэн шумбагч завинаас тавьсан торпедийн цохилт онгоцны хошуун талд, машины хэсгийн ойролцоо ирж тусав. Онгоц хазайж, усанд живж эхэллээ. Үймээн шуугиан дэгдэж, бүгд аврах завь руу ухасхийцгээв. Тэсрэлтийн үеэр Озаки Хидэтаро тавцан дээр байсан учир хажуу тийш шидэгдэв... «Удам судрын ном!» Тэр номоо аврахаар шатаар доош буув. Сандарч тэвдсэн хүмүүс өмнөөс нь тулгарч өвгөнийг унагав. Тэр унаж тусан явсаар, өрөөндөө орж, сагснаас эртний номоо яаран авав. Одоо энэ ном түүний хувьд аминаас нь илүү үнэтэй цайтай эд байлаа. Аврах завинууд хашлагаас холджээ. Алсад шумбагч завь усны мандалд ил гарч, тэнгэрийн хаяа руу шургаж харагдав. Хажуугаараа хазайсан тавцан дээгүүр сүүлчийн зорчигч Озаки Хидэтаро гүйж, ус руу үсрэн оров. Тэгтэл эрдэнэ нь гараас нь алдарчээ. Шумбах гэж оролдоод нэмэргүй. Цөхрөхдөө живж үхэхийг завдтал, нэгэн гар түүнийг завинаа татан авчээ.

	Сүйдсэн онгоцныхныг давлагаа удаан хугацаагаар зэлүүд далайд авч явлаа. Олон хүн өлсөж, цангаж үхлээ. Хидэтаро тэсэж гарлаа. Завь японы эрэгт ирэхэд өвгөн эмнэлэгт хүргэгдэн очив. Тэгээд олон хоногийн дараа сая Токиод хүрчээ.

	Хидэтаро засгийн газрын байгууллагуудын босго элээж, Озакийн удам угсаа алдарт шёгун Токугавагаас гаралтай гэж хүн бүгдэд ярьж, гуйж, гувшсан боловч хэн ч түүнтэй ярихыг хүссэнгүй. Өвгөн японы чадсан ганц юм гэвэл Сүгамогийн шоронд байгаа хүүтэйгээ уулзах зөвшөөрөл авчээ.

	Тэр хоёр хоёул эцсийн уулзалтаар догдолж буй сэтгэлээ барихыг хичээлээ. Хидэтаро авчирсан боодолтой юмаа сүртэйеэ задалж, ханцуй нуруун дээр нь цагаанаар үсэг бичсэн хар кимоно Хозүмид өгөв. Ийм кимоног үхэх хүн өмсдөг ёстой ажээ. Хидэтаро Сүгамогийн шоронд очихынхоо өмнө үүнийг оёдлын газар захиалж хийлгэжээ. Кимоно дээрх үсэг бол алах ял заагдаад байгаа Озаки Хозүмийн алс холын өвөг шё-гүн Токүгавагийн эртний удам судрыг тэмдэглэсэн тэмдэг ажээ.

	Уулзалтын цаг хязгаартай тул Хидэтаро хүүдээ хамгийн гол юмаа хэлэхийг чухалчлав. Эхнэр, хүүхдийнхээ төлөө ганц өдөр ч болтугай амьд байх талаар чадах бүхнээ хийх хэрэгтэй гэдгийг Хозүмид хэлэв. Хозүмийн үхлийн мэдээ тэдний сэтгэлийг айхтар шархтуулна. Энэ цагийг холдуулах хэрэгтэй. Хозүми эзэн хаанаас өршөөл гуйх юм уу, эсвэл ялыг давж заалдах хэрэгтэй гэв. Хозүми эцэгтээ хэлснийг нь биелүүлнэ гэж амлав. Гэхдээ ингэсээр шүүхийн ял өөрчлөгдөнө гэдэгт итгэхгүй байв.

	Хозүми эцэгтэйгээ салах ёслол үйлдэж, Эйкотой уулзаж, шоронгоос бичсэн захидлаа авахыг гуйв. Тэр захидлуудад ойр дотнынхондоо хэлэх гэсэн юм нь цөм бичигдсэн ажээ.

	Цаг дуусаж, уулзалт төгссөнийг хуяг мэдэгдэв.

	Алах ял заагдсан Озаки Хозүмийг өрөөнд нь буцаан аваачлаа. Тэр чулуун самбар дээр бэх асгаж, хэдэн дусал ус дусаагаад бийр авч, бичиж эхлэв. Эцэгтэйгээ уулзсан сүүлчийн уулзалтаа цаасан дээр бичихийг хүсжээ.

	 

	«Намайг эцэгтэй минь уулзахыг арай гэж зөвшөөрлөө. Дээд шүүгчийн өмнө зогсож байгаа юм шиг эцгийнхээ өмнө баяр бахдалын сэтгэлээр зогслоо. Тайван байж чадна гэж бодож байсан боловч, аавыг хараад сэтгэл догдоллоо шүү. Би биеэ барьж чадсангүй. Би уй гашуу авчирсандаа уучлал гуйж, эрүүл энх, урт удаан наслахыг ерөөлөө.

	Бидний сүүлчийн уулзалт гэдгийг мэдэх тул аавыгаа нүд салгалгүй ширтлээ. Аав минь нэлээд тэнхлүүн байгаа нь намайг тайвшруулав. Миний өгсөн пальто биед нь таарч, миний бэлэглэсэн зангиа санаанд нь тохирсон явдал намайг ялимгүй баярлуулав. Аавын үс цав цагаан боловч, чих нь сайн ажээ. Формозод байхад аавын сонор чихтэйг дандаа магтаж, сонсгол сайн байна гэдэг бол аз жаргал, урт наслахын тэмдэг гэж ярилцдаг байсан санаанд орлоо.

	Шоронгийн хуяг дагалдсан аавын бөгтөр нурууг хаалганы цаана далд ортол би нүдээрээ үдлээ».

	 

	Бас хагас жил өнгөрлөө. Дээд шүүх давж заалдсан өргөдөлд хөнгөлөлт үзүүлэх нөхцөл байдал ололгүй ялыг хэвээр батлав. Озаки Хозүмийн эцэг энэ хугацаанд нийслэлд байсаар байлаа. Тэр хамаг мөнгөө дуусаж, өлсөж байсан боловч өршөөл горьдон хүлээсээр байлаа. Одоо сүүлчийн найдвар барагдлаа. Тэнгэрлэг гүнж Коноя Мозакүра-химэ урдаас ирж, интоорын моддыг сайхан цэцгийн цоморлог болгон хувиргаж, хүн бүхэн интоорын баяр тэмдэглэх үес Хидэтаро хязгааргүй их уй гашууд умбан Формоз дахь онцгой ганц байшиндаа буцаж ирлээ. Энд бас интоорын баяр тэмдэглэж баяр хөөр болж байв. Хашааны нь хаалган дээр интоорын цэцэгт мөчрийн оронд «Ард түмний дайсан, эх орноосоо урвагчийн эцэг» гэсэн байхыг Хидэтаро үзэв.

	Тэр гэртээ дуугүй оров. Мөрнөөсөө аяны сагсаа буулгаж, тагийг нь авч, хүүгээс бэр Эйкод нь бичсэн захидлын хуулбаруудтай дугтуйг гарган ирж, дахин уншиж гарлаа. Захидал түүнийг тайвшруулав. Хүү нь эх орноосоо урвах ёсгүй! Тэр эх орондоо халуун хайртай хүн. Хүмүүс энэ захидлыг уншиж, Хозүмийн хэн болохыг мэдэж аваг! Хидэтаро энэ захидлуудыг хэвлүүлнэ. Түүнийгээ Хозүмийн Эйкод хандаж бичсэн «Унаж буй од лугаа адил хайрын сэтгэл» гэсэн үгээр нэрлэнэ. Бурхан түүнд санасандаа хүрэх хүч өгөхгүй бол бага хүү Хозүки үүнийг хийх болно... Озаки Хидэтаро өвгөн ийн шийдвэрлэжээ.

	Ял батлагдсанаас хойш Сүгамогийн шоронд шаналгаант өдрүүд сунжран үргэлжилсээр байлаа. Цаазаар авах ял заагдсан хүмүүсийн хувьд өдөр болгон сүүлчийн байж болох байлаа. Ийнхүү олон сар үргэлжлэв.

	1944 оны арван нэгдүгээр сарын 7-ны өглөө эрт Озаки Хозүмийн ганц хүн хорих өрөөнд шоронгийн дарга орж ирлээ. Озаки банзан ширээнээ тонгойж юм бичиж байснаа толгой өндийв. Шоронгийн даргын ард хуяг байхыг хараад бүгдийг ойлголоо.

	— Сэбүн?3 гэж тэр асуув.

	— Тийм ээ, гэж шоронгийн дарга хариулав.

	— Би захидлаа гүйцээж болох сон болов уу?

	— Би хүлээж байя...

	Хозүми дуусаагүй захидлынхаа сүүлчийн хуудсан дээр тонгойв. 

	 

	«Төрөл төрөгсөд минь намайг зэмлэж байгааг би сайн мэдэж байна. Тэд намайг ямар нэг зэрлэг, санаанд оромгүй юм хийлээ гэж, өөрийгөө бодох нь байтугай, эхнэр, хүүхдийнхээ хувь заяаг хайхрахгүй хатуу хар амиа хичээсэн үйлдэл хийлээ гэж үзэж байна. Магадгүй, тэдний зөв ч байж болно. Гэхдээ би ойрхны ирээдүйг хэтэрхий тод томруун харж, өөрийнхөө тухай болоод гэр бүлийнхнийхээ талаар санаа зовох цаг завгүй болтлоо энэ зүйлд автсан байжээ. Нарийн яривал ингэж санаа тавих нь хэрэгтэй юм ч гэж бодсонгүй. Би гүнээ ухамсарласны үүднээс манай үеийн амьдралаар дэвшүүлсэн үзэл сурталд биеэ зориулж, дээд сонирхол, өөртөө, гэр бүлийнхэндээ хүчин зүтгэж байлаа.

	«Нүдээ өргөн нээж, манай эрин үеийг сайтар ажиглан харагтун!» гэсэн үгийг давтан хэлэхийг хүсэж байна.

	Хэн цаг үеийн шаардлагыг ойлгож чадна, тэр бусдад атаархахгүй, өөрийн гэр бүлийн золгүй явдалд санаа алдахгүй болно. Миний ажил над ирээдүйг харах, түүнийг бүтээх бололцоо олгож байв. Энэ бол миний зүрхэнд хамгийн ойр дотно байсан зүйл. Намайг үүгээр минь дурсаж байх болтугай. Үүнийг бүгдэд дамжуулахыг би танаас хүсэж байна». 

	 

	Озаки Хозүми ширээнээс бослоо. Тэр цагаан үсэгтэй ёслолын хар кимоно өмслөө.

	— Би бэлэн гэж Озаки хэлэв.

	Шоронгийн дарга бөхийж, хэрэгтнийг өмнөө оруулав. Түүнийг авч явлаа. Шоронгийн дарга хоёрдугаар давхрын арван нэгдүгээр өрөөнд очив. Тэр хоригдолд мэхийн ёслоод, — Рихард Зорге гэж хоригдлын нэрийг зөв хэлж байна уу? гэж албархуу асуув.

	— Тийм ээ, Рихард Зорге гэж би байна гээд Зорге ном уншиж сууснаа, исэр дээрээс босов.

	— Та хэдэн настай вэ?

	— Дөчин естэй.

	Шоронгийн дарга дараа нь Зоргегийн баривчлагдахаасаа ур,д Японд сууж байсан хаягийг асуугаад түүний урд цаазаар авхуулах ял заагдсан хүн өөрийн биеэр зогсож байна гэдгийг албан ёсоор бататган магадлаад дахин их ёсорхуу мэхэлзэв.

	— Шүүх яамны сайд Ивамүрагийн захирамжаар танд оноосон цаазаар авах ялыг өнөөдөр гүйцэтгэхээр болсныг танд уламжлах үүргийг надад тохоосон юм... Таныг уужуу тайвуу насан эцэс болно байх гэж хүлээж байна гэж дуугараад дахин уламжлал ёсоор мэхийвэл Зорге толгой дохин хариулав.

	— Танд ямар нэгэн хүсэл захирамж байх сан болов уу? гэж шоронгийн дарга асуув.

	— Байхгүй, би эцсийнхээ хүсэл бодлыг бичгээр өгүүлсэн. 

	— Та сүүлчийн удаа мэдэгдэл хийх сэн болов уу?

	— Үгүй, хэлдгээ бүгдийг нь хэлсэн.

	— Тийм бол намайг дагаад явна уу.

	— Би бэлхэн байна гэж Зорге уужуу тайвуу хариулав.

	Энэ коммунист хүнийг их баярынх нь өдөр цаазаар авна гэдэг бол арчаагүй, гутамшигт өширхөл байсан нь мэдээж...

	Рихард хорих өрөөнөөсөө гарч ирэн шоронгийн дүнгэнэсэн гудамд хүнд ботинкийн нь чимээ холдсоор замхрав. Түдэлгүй Сүгамогийн шоронд нам гүм болов...

	Рихардыг дагуулсаар хашаан дундуур гарч тоосгон давчуу саравчинд авчрав. Түүнийг энд прокурор, зандалчин, буддын санваартан гурав хүлээж байлаа. Рихард Зорге шаланд гаргасан гүн нүхний дээрх дүүжлүүр доор өөрөө очиж зогсов. Тэгээд Ротфронтын маягаар нударга зангидан толгой дээрээ өргөж оросоор:

	— Зөвлөлт Холбоот Улс мандтугай!.. Улаан Арми мандтугай! гэж чанга дуугарав.

	Зандалчин гогцоог хүзүүнд нь углав.

	Токиогийн цагаар өглөөний 10 цаг 36 минут болж байлаа. Москвад зургаан цагаар дутуу байв. Зөвлөлтийн нийслэлд үүр цайхын өмнө гудамжаар Улаан Армийн цэрэг жагсан жигдэрч, Октябрийн жагсаалд оролцохоор Улаан талбай руу дөхөж явлаа.

	Германы фашизмыг ялах Зөвлөлт Холбоот Улсын зэвсэгт хүчний ялалт, эгнээнд нь коммунист тагнуулчин Рихард Зоргегийн багтаж байсан Улаан Армийн ялалт ойртож байлаа...

	Энэ бол 1944 оны арван нэгдүгээр сарын 7-ны өдөр байж билээ...

	Рихард Зоргег цаазалж, нэхэмжлэх эзэнгүй хүүрийн газар гэж нэрлэдэг Зашигатани хэмээх Токиогийн захад бөглүү орших оршуулгын уйтгартай муу газар булж орхижээ.

	Озаки Хозүмийн чандрыг эхнэрт нь өгчээ. Хожим Эйко энэ аймшигт өдрийг өөрийн дуртгалдаа бичсэн нь:

	 

	«Би усан бороо шаагьсан харанхуйд хөрж амжаагүй халуухан чандартай хайрцаг цээжиндээ тэврээд ганцаар гэлдэрч явлаа... Сибүя өртөөн дээр ирэхэд галт тэрэг яваагүй байв. Токио-Ёкохамагийн шугамд ямар нэг осол гарч, бараг хоёр цаг хэртэй хүлээсний эцэст галт тэрэг ирлээ. Пиг дүүрэн хүнтэй вагонд шахцалдан явж Ютонжи сүм хүртэл явлаа. Манай гэр бүрэн харанхуй байлаа. Хаалга тэмтрэн түлхүүрээр онгойлгож, өрөөндөө ороод гэрэл асаав. Чиний эргэж ирэх гэж хүсэн тэмүүлж байсан гэр орон маань энэ. Би чиний тасалгаанд орлоо. Чи энэ өрөөндөө байх их дуртай сан. Би цурхиртал уйлж, амандаа юм үглэн чандартай савыг бичгийн ширээн дээр тавилаа... Цонхны цаана бороо асгарсаар байлаа...»

	 

	Цаазлагдсанаас хоёр хоногийн хойно Хозүмийн гараар бичсэн ил захидал иржээ. Түүний бичсэн нь 

	 

	«Улам хүйтэн болж байна. Гэвч би сэтгэлээ чангалж, хүйтнийг давна гэж бодож байна. Намайг сэтгэл дулаацуулж байна. Бидний хайр сэтгэл бол мөнхжиний зүг нисэн яваа унаж буй од лугаа адил юм...» 

	 

	гэжээ.

	Мөнхжиний зүг нисэж буй од лугаа адил хайр сэтгэл!

	
УЛААН ШАРГАЛ НУУЦ

	Жейн Флеминг даргаасаа маш их айдаг байв. Дарга нь урьд өмнө үзэж байсан адал явдалт киноны ичгүүр сонжуургүй цоо ширтсэн нүдтэй бардам дээрэнгүй баатрыг санагдуулна. Ийм хүн санасандаа хүрэхийн тул яахаас ч буцахгүй. Хэдийгээр байгууллагынх нь дарга Лесли Гровс өөрт нь өө хэлэх юмгүй сайн байдаг ч, Жейн түүнийг байхад байнга айж байдаг байв. Жейн Гавайн арлаас ирсний дараа энэ ажилд орсон нь чухамхүү түүний ач билээ. Гэвч Гровсын өрөөнд дуудагдах юм уу, эсвэл жирийн үүрэг даалгавар өгч ярилцахад нь залуу бүсгүйн зүрх түгшиж, өөрийн эрхгүй гар нь цамцныхаа задгай захыг барьж авдаг байлаа.

	Жейн өнгөрсөн зун инженерийн удирдах газарт Гровстой танилцсан ажээ. Бүсгүй урьд нь ажиллаж байсан нисэхийн пүүсийн найз нөхдийнхөө танилцуулснаар түүнтэй уулзжээ. Америкийн Нэгдсэн Улсын зэвсэгт хүчний хурандаагийн хувцастай дунд хэр насны эр том ширээний ард сууж байлаа.

	Цэрэг хийцийн хамгаалалтын цамц бадируун биед нь багадсан бололтой, булчин нь нимгэн даавууны цаанаас товойж харагдана.

	Гровс Жейнийг суу ч гэсэнгүй, захидлыг уншаад, сонжсон харцаар харж,

	— За яах вэ! Миссис Флеминг та бидэнд тохирох бололтой. Би танд долоо хоногийн дараа хариу өгье. Гэхдээ ажил ихтэй байх болно гэж мэдээрэй. Тохилог амьдрал амлаж чадахгүй. Цөлийн захад амьдрах болно... Зөвшөөрөх үү? гэв.

	Зөвшөөрөлгүй яах вэ. Өөр яах вэ дээ? Тэр хоёр долоо хоногийн өмнө нисэгч Питер Флеминг бааздаа буцаж ирээгүй, сураггүй алга бологчдын тоонд орсон мэдээ авчээ... Хүүхдээ түрүүлээд хөдөө ферм дээр байдаг эцэг эх рүүгээ явуулсан тул одоо хаана ч ажилласан хамаагүй байлаа.

	— Таны нөхөр армид уу? гэж Гровс асуув.

	— Нисэгч... Филиппинд сураггүй болсон.

	— Бэлэвсэн ч биш, нөхөртэй ч биш! гэж Гровс тодорхойлов.

	Хурандаагийн бодлогогүй хэлсэн үг Жейнийг хямруулав. Тэр дуугарсангүй. Гровс босож, үүд хүртэл үдэж гаргахдаа хэлсэн нь:

	— Бид бүх ажилтандаа тавьдаг бас нэг шаардлагыг мартаж болохгүй шүү. Энэ бол илүү үг чалчихгүй байх явдал. Та хэлээ хамхиж чаддаг биз?.. Дашрамд миссис Флеминг та сайхан шүдтэй хүн юм гээд Гровс уруулаараа инээмсэглэж, — Танд энэ тухай хэлсэн хүнгүй биз? гэв.

	Гровсын бүдүүлэг үг, янз байдалд аягүйрхсэн залуу эмэгтэй санал болгож буй ажлаас татгалзахад бэлэн байлаа. Гэтэл долоо хоногийн дараа, ажилд орохыг санал болгосон захидал ирсэнд, Жейн Виржини-авеню гудамжинд очихоор гарчээ. Энэ цэргийн байгууллагын амлаж байгаа шиг цалинтай ажил Жейнд хаанаас ч олдохгүй. Гровсын байгууллага Манхеттений төсөл гэсэн үл ойлгогдох хачин нэртэй ажээ. Гэвч гудамж руу харсан хаалган дээр ямар ч нэр ус байхгүй.

	Гровс Жейнийг хуучин танилын ёсоор угтлаа. Энэ удаа тэр бригадын генералын хувцас өмсжээ. Шинэ цолоороо бардамнаж байгаа нь илт. Тэр Жейнийг хажуугийн өрөөнд орж, шаардлагатай бичиг материал аваад, удаж сааталгүй, заасан хаягийн дагуу явж ажилдаа ор гэв.

	Жейн Нью-Мексик муж улсад байдаг Санта-фе хэмээх жижиг хотхонд арваадхан хүн суулгасан шугамын онгоцоор нисэж ирлээ. Түүний хамт нисэж ирсэн хэдэн хүн бас л Манхеттений төслийн барилга дээр ажиллахаар томилогдсон улс байжээ.

	Америкийн Нэгдсэн Улсад ийм бөглүү зэлүүд газар одоо болтол байсаар байжээ гэдгийг Жейн төсөөлж ч чадахгүй байлаа. Жижиг гар чемоданаа барьсаар, нислэгийн талбай гэхээсээ малын бэлчээр гэмээр жижигхэн буудал дээр буулаа. Нью-Мексик муж улсын нийслэл, элгэн улаан хадан уулсаар хүрээлэгдсэн бяцхан хот юуны өмнө малчдын юм уу, Майн Ридийн романы хуудаснаас энд нүүж ирсэн алт эрэгчдийн эзгүйрч хаягдсан тосгонтой төстэй ажээ. Нойрмоглосон элсэн гудамж, испани маягийн эртний жижиг байшин барилга, чулуун хашаа, протестант шашны сүм, хэдэн жижиг дэлгүүр, бензин түгээх станцын дэргэдэх бяцхан гуанз... Энэ бүхэн бол эндхийн гол барилга байгууламж ажээ. Манхеттений төслийн барилга эндээс цааш, гучин миль зайтай байдаг ажээ. Тэд тийшээ автобусанд сууж уулын хавцал даган, энхэл донхол замаар явахад хаданд ургасан нарсны мөчир автобусны дээвэр шүргэн байв.

	Тэгтэл уулс тэлэгдэж, автобус өргөн хөндийд давхин гарч ирээд, налуу дээвэртэй, өндөр гулдан цонхтой испани хийцийн том модон байшингийн дааман хаалганы өмнө зогсов. Колумбын үеийн анхны испанийн нүүдэллэн ирэгчид энэ барилгыг барьсан нь магад. Хээ угалзтай төмөр судалтай дааман хаалга, чулуу дэвссэн бяцхан хашаа, ноёдын байшингийн дотор хана дагуу үргэлжилсэн чулуун лоож бүхий энэ байшин харуулын шивээтэй төстэй харагдана. Орон сууц биш, цайз байлаа!

	Испани язгууртны байшин зайдуу ганцаар орших бөгөөд түүнээс цааш уулын хөндийд малчны, магадгүй, индианы хар саарал шохойн чулуун байшин харагдана. Энд, Нью-Мексикт, индианчуудын хадгалж нуусан юм байсан гэж Жейн уншсан ажээ. Хувь заяаны эрхээр ирсэн газар нь энэ!

	Ирэгчдийг, энд байшингийн эзэгтэйн үүрэг гүйцэтгэдэг, сайхан зантай Дороти Маккибен эгч угтав. Тэр гал зуухны өрөөнөөс ханцуйгаа шуусан гарч ирээд, гараа алчуурт арчиж, эелдэгхнээр мэндлэв. Халуун дулаан сэтгэл, гэр орны тохь тух түгээж, эхийн эрхт ёсны нам гүм, амгалан тайван сэтгэгдэл хүн бүрд үлдээнэ. Гагцхүү уулан дахь барилгын ажлын алс бөглүү нүргээн, хүнд ачаатай машины дуу чимээ одоо чинь хорьдугаар зуун шүү гэдгийг сануулах ажээ...

	Маккибен эгч том шаазан домбо, хийц барагтайхан цагаан шаазан аяга ширээн дээр авчирч тавиад, хүн бүрийг цөцгий хийсэн сайхан кофегоор дайлав. Хэдий тарган ч, хөдөлгөөн хөнгөн шингэн хүн ажээ. Юм хийх зуураа ам хамхилгүй ярьж, энд юутай гайхалтай сайхан, юутай цэвэр агаартай болохыг ирсэн хүмүүст ярина. Түр зуур тав алдах байх, удахгүй хотын хороолол баригдахаар, ёстой нэгдүгээр зэргийн уулын амралт болно...» гэж ярина.

	Маккибен эгч гийчдээ кофегоор дайлаад, ачаа тээшийг нь одоохон авчирна гэж амлан, улс орны өнцөг булан бүрээс энэ бөглүү газар ирсэн барилгачин инженерүүдийг тараан байрлуулж эхлэв. Заримыг нь хажуугийн овоохойд, заримыг нь урьд өмнө ноёдын барлаг, зарц нарын байрлахад зориулсан, хашаан доторх жигүүрийн байшинд оруулав. Миссис Флеминг ирэгчдийн ордон гэсэн сүржин нэртэй ноёдын модон байшингийн мухрын өрөөнд орлоо. Өрөө маш жижигхэн тул ор, ариун цэврийн хэрэглэл тавьдаг жижиг ширээ, хуучин хүнд сандал арай чарай багтжээ. Цорын ганц дугуй цонх нь барилгын материал зөөсөн үй олон машины цуваа хөвсөн гудамж руу харжээ. Хүчирхэг өөрөө буулгагч машинууд тэндээс сүндэрлэн босож буй байшин барилгын яс төмөр харагддаг гүвээн дээр гарав.

	Америкийн Нэгдсэн Улсын цэргийн байгууллагад ажиллахаар саналаа өгсөн Жейн Флеминг одоо энэ Лос-Аламост амьдрах болжээ. Ирсэн хүмүүсийн хэн нь ч Нью-Мексик муж улсын энэ бөглүү мухарт индианчуудын нуусан юмс байсан энэ газар цэргээр хүрээлүүлэн, гаднын ганц ч хүн оруулахгүй юу барих гээд байгааг огтхон ч ойлгоогүй ажээ.

	Маккибен эгчийн хэлдэг зөв ажээ. Намар тийшээ орон сууцны байшин барилга баригдаж дуусаж, олон инженер, физикч эрдэмтэд хамгийн шинэ тоног төхөөрөмжөөр тоноглосон лабораторидоо ойртож, тийш шилжин суулаа.

	Жейн Гровсын нарийн бичгийн дарга нарын газар ажиллаж байлаа. Эрт дээр сурсан түргэн бичлэг мөн түүнчлэн нисэх онгоцны пүүсийн зохион бүтээх товчоонд ажиллаж байхдаа хуримтлуулсан техникийн дадлага туршлага нь хэрэг болдог байв.

	Манхеттений төслийн удирдагч, бригадын генерал Гровс Лос-Аламост хааяа ирж нэг долоо хоног, заримдаа хоёр долоо хоног байгаад дахин үзэгдэхгүй болно. Түүний удирдлагад улс орон даяар тарсан бусад объектууд Чикаго, Ханфорд, Ок-Риж зэрэг газарт байдаг ажээ... Гровсыг ирэхэд, түүний тасалгаанд урт сунжирсан зөвлөлдөөн, яриа эхлэх бөгөөд, тэр яриаг түүний хувийн нарийн бичгийн дарга түргэн бичлэгээр таталган бичдэг байв. Гэвч онцгой нууц юм ярилцах үед Жейнийг оруулдаггүй байлаа. Энэ үеэр генерал Гровсын тасалгаанд Роберт Оппенгеймер буюу эндхийнхэн зүгээр л Опп гэж нөхөрсгөөр нэрлэдэг Оппенгеймер удаан суудаг байлаа. Опп Лос-Аламосын гол лабораторийг толгойлдог ажээ. Гаднаас нь харвал том эрдэмтэн гэхийн аргагүй. Туранхай, хавчиг нүүртэй, өөр хүнээс шилжүүлэн суулгасан юм шиг том хамартай тэр хүн малчны хуучирсан өмд, хурц дөрвөлжин хээтэй цамц өмсөнө. Засуулаагүй удсан үс нь дандаа унжиж явна. Опп эрдэм шинжилгээний ажилдаа улайраад, өөрийн гадаад байдлыг ер анхаарахгүй, санамсаргүй энэ хязгаар нутагт хүрч ирсэн жуулчныг санагдуулах бүлгээ... Оппенгеймерийн хамт, туслагчид нь болох унгарын физикч Сциллард, италийн Ферми, ганц хөлт Теллер, Буш нар ирнэ. Эд бол Гитлерт эзлэгдсэн Европоос дүрвэж гарсан хүмүүс. Гровс гадаадын дүрвэгч эрдэмтэдтэй эрээгүй бүдүүлэгдүүхэн харьцах боловч, тэр эрдэмтэд Манхеттений төслийн амьдралд гол дүрд тоглож буй нь харваас илэрхий. Жейн тэднийг цөмийг нь сайн таних боловч юу хийж байдгийг нь үл мэднэ. Юу дуртайгаа ярьж болно, харин Манхеттений төслийн талаар болохгүй гэсэн дархан хууль Лос-Аламост байдаг байв.

	Жейн албан захидал машинаар цохиж, Гровсын тушаал зааврыг түргэн бичлэгээр бичиж, бичиг хэргийн ажил хөтөлдөг боловч, улаан шаргал өнгийн цаасан дээр бичсэн ганц ч бичиг түүний гарт тааралдсангүй. Энэ бол бригадын генерал Гровсын хамгийн ойр шадар хэдхэн хүний мэдэх улаан шаргал нууц байлаа.

	Улаан шаргал нууц... 

	Манхеттений төслийг бий болгосон энэ нууц Жейнийг Гавайн аралд унтарсан галт уулын хажуу бэлд орших тохилогхон байшиндаа сэтгэл шаналан өнгөрүүлсэн тэр эмгэнэлт өдрийн урьд өдөр бий болжээ.

	1941 оны арван хоёрдугаар сарын зургаанд, Пёрл Харборт япон довтлохын урьд өдөр Америкийн Нэгдсэн Улсын ерөнхийлөгч Франклин Рузвельт эрдэмтдийн тооцоогоор асар их хүчтэй атомын бөмбөг хийх ажилд орох шийдвэр гаргажээ. Ерөнхийлөгч гарын үсгээ улаан шаргал өнгийн цаасан дээр зураад, маш нууц шинэ зэвсгийг боловсруулахтай холбогдсон бүх материалыг өөрт нь үзүүлэхдээ зөвхөн ийм цаасан дээр үйлдэж байхыг захирамжилжээ. Тэгвэл ерөнхийлөгчид толилуулахаар ирсэн бөөн бичиг дундаас ялгахад амар байдаг байж. Рузвельт, өөрт нь хаягласан улаан шаргал бичгийг яаралтай өгч байхыг тушаав.

	Нууц хадгалах зорилгоор атомын бөмбөг хийх ажлыг зэвсэгт хүчний жанжин штабын дарга Маршаллын харш байдаг газрын нэрээр Манхеттен гэж нэрлэжээ.

	Гэхдээ Рузвельтийн гарын үсэг зурагдахаас өмнө, энэ нууц улаан шаргал өнгөөр будагдалгүй, өөрөөр хэлбэл улс төрийн ач холбогдол авалгүй удаан хугацаа өнгөрүүлжээ.

	Гучаад оны эхээр цөмийн физик судалж байсан эрдэмтэд атомыг задлах чадвартай нейтрон байдгийг нээв. Францын физикч Жолио-Кюрий хиймэл цацраг идэвхт үзэгдэл нээсний учир Нобелийн шагнал авлаа. Кюри Стокгольмд шагнал хүлээн авахдаа «Махбодыг бүтээж, эвдэлж чадах эрдэмтдэд, мөн дэлбэрэлтийн шинж төрхтэй цөмийн урвал явуулах чадвар байна... Хэрэв материйн дотор ийм урвал явуулж чадвал асар их хэмжээний ашигтай эрчим хүч чөлөөлөгдөх нь гарцаагүй» гэж хэлжээ.

	Янз бүрийн орны эрдэмтэд Москва, Берлин, Стокгольм, Токио, Ром, Лондон, Америкийн Нэгдсэн Улсуудын хотуудад атомын задралын гайхамшигтай нууцыг нээх ганцхан зорилгод анхаарлаа хандууллаа. Гэхдээ атомын эрчим хүч дайн ба энхийн үйлст бүтээн байгуулалт, эвдлэн сүйтгэх хэрэгт зориулагдаж болох байлаа. Сайн, муу үйлсийн алинд ашиглагдах нь хүчирхэг цөмийн нууцын нээлт хэний гарт орсноос хамаарах билээ. Энэ байдал эрдэмтдийн оюун ухааныг түгшүүлж эхлэв. Европын амьдрал тэсэх аргагүй боллоо.

	Дэлхий дахинаа «нейтрон» гэдэг үг «Гитлер» гэдэг үгнээс үлэмж ховор яригдаж байлаа.

	Физикч эрдэмтэд бие биеийн хойноос нацистын Герман, Муссолинийн Итали, дарангуйлагч Хортийн Унгарыг орхиж, Англи, Скандинав, Америкийн Нэгдсэн Улсад дүрвэн гарцгаалаа.

	Германы их сургуулийн нацист оюутнуудын шүгэлдэж доромжилсон, шинжлэх ухааны сод хүн Альберт Эйнштейн Европоос гарч явлаа. Дөнгөж саяхан Нобелийн шагналтан болсон Сциллард Унгараас зайллаа. Түүний жишээг италийн цөмийн физикч, нэрт эрдэмтэн Энрико Ферми дагав. Эрдэмтдийг янз бүрийн зам хөтлөн Америкт авчирчээ. Тэд энд судлал шинжилгээний ажлаар үргэлжлэн оролдсоор байв. Тэдний орхин гарсан оронд цөмийн физикийн талаарх судалгаа шинжилгээний ажил хэр зэрэг үр дүнтэй, ямар чиглэлээр явж байгааг хэлж үл чадна. Лаборатори, эрдэм шинжилгээний хүрээлэн, их сургуулиудад эрдэмтдийн шинжилгээ судалгаа, сургалтын ажилд хяналт тавьдаг фюрерийн доцентууд, улс төрийн харгалзагчид бий болсон тухай Германаас түгшүүртэй мэдээ ирэх болов. Гитлер атомын зэвсэг хийхэд хүчээ чиглүүлсэн бол яах бил ээ? Германд фашизмын талд орсон багагүй эрдэмтэд үлдсэн учир тэгэхгүй ч гэхийн аргагүй. Фашистын гарт атомын бөмбөг орж болно! Үүнээс илүү эмгэнэлт юм байж болох уу?! Дэлхий дахин атомын аюул заналын өмнө гар нүцгэн байх болно. Сөрөг арга хэмжээ авах хэрэгтэй. Нэн даруй авах хэрэгтэй. Фашизмтай тэмцэж буй ард түмэнд өөрийн атомын зэвсэг байх хэрэгтэй. Гитлерийг хазаарлах ганц арга бол энэ. Гэтэл атомын эвдлэх чадлын тухай дан ганц онолоор зэвсэглэсэн эрдэмтэд тусламж дэмжлэггүй бол юу хийх вэ дээ? Туршилт сорилт хийх хэрэгтэй. Шинжлэх ухааны санааг амьдралд хэрэгжүүлэхийн тул, фашизмыг атомын бөмбөгтэй болохоос урьдаж үүнийг хийхийн тул асар их хөрөнгө хэрэгтэй.

	Фашистын Германд хийсэн атомын бөмбөгийг сөргүүлэн ардчилсан оронд хийсэн мөн тийм зэвсэг дэлхийг аварч чадна. Хувь заяаны эрхээр Америкийн Нэгдсэн Улсад хаягдсан унгарын атомын эрдэмтэн Лео Сциллард ингэж бодож байлаа. Фашистын Германы зүгээс атомын довтолгоо хийх аюул бүрэн боломжтой гэдгийг Америкийн засгийн газарт ойлгуулах хэрэгтэй. АНУ-д дүрвэн ирсэн италийн физикч Энрико Ферми ингэж сэтгэж байлаа.

	Дэлхийн хоёрдугаар дайн юу юугүй эхлэх нь хүн бүхэнд тодорхой болоод байсан 1939 оны хавар Энрико Ферми Америкийн Нэгдсэн Улсын тэнгисийн цэргийн флотын штабт очлоо. Техникийн удирдах газрын дарга, адмирал Хупер түүнийг хүлээн авав. Атомын судалгаа шинжилгээний ажил ямар ач холбогдолтой тухай, тэр нь ирээдүйн дайны техникийг хэрхэн өөрчилж, Германы аюулыг зайлуулах тухай италийн эрдэмтэн адмиралд ойлгуулахыг оролдлоо. Гэвч Хупер эрдэмтнийг ямар нэгэн бүтэлгүй туршилт шинжилгээний ажилд мөнгө хуурч гаргуулах гэсэн зальтай этгээд гэж сэжиглээд, хайхарсангүй. Адмирал итали эрдэмтний тайлбарлаж байгаа санаанаас алс хол байлаа.

	— Америкийн Нэгдсэн Улсыг Германы талд биш, харин түүний эсрэг байлдана гэж та яагаад бодов?.. гэж тэр асуугаад, — Энэ бол тодорхойгүй зүйл гэв.

	Эрдэмтэн дахиад адмиралтай уулзсангүй.

	Энрико Фермийн бүтэлгүй явдалд физикчид цөхөрсөнгүй. Шинэ зам хайлаа. Ерөнхийлөгчтэй ярилцсан нь дээр гэж үзэв. Гэхдээ үүний тул нэр хүндтэй хүнээр дамжуулах хэрэгтэй болов. Сциллард, Ферми хоёр бүдүүн зүрх гаргаж Альберт Эйнштейнд хандав.

	Тэд утсаар ярилцаад Эйнштейний зуны амралтаа өнгөрүүлж буй Нью-Йоркийн ойролцоох Лонг-Айлендыг чиглэв. Тэд хуучин фордоороо далайн хөвөө даган удтал явсны эцэст далайн захад онцгой орших зуслангийн жижиг байшин харагдав. Тэднийг мөр лүүгээ унжсан арслангийн дэл шиг сэгсгэр цагаан үстэй ширвээ сахалтай хүн угтав. Тэр шурхнагийг нь өвдгөө хүртэл шуусан загасчны зотон өмд, хуучирсан шаахай өмсөж, цамцныхаа захыг задгай тавьжээ. Дарвуулт завиар явах гэж байлаа.

	Сциллард ирсэн зорилгоо хэлж, Европоос ирж байгаа сүүлийн үеийн түгшүүрт мэдээнээс ярив. Германчууд эзлэн авсан Чехословакаас ураны хүдэр гаргахыг хоригложээ. Жолио-Кюрийн туршилт шинжилгээний ажлаа эхэлсэн Судет, Иохимсталд ингэж байна... Германы вермахт атомын асуудал сонирхож буй мэдээ байна.

	— Аймшигт гай гамшгаас урьдчилан сэрэмжлэх хэрэгтэй гэж Сциллард догдолсон сэтгэлээр ярив.

	— Үүнийг цэргийнхэнд үнэмшүүлж барахгүй гэж Эйнштейн зөрөв.

	— Бид шууд ерөнхийлөгчид хандах хэрэгтэй!

	Орчин цагийн судалгаа шинжилгээний түвшинд гинжин урвалыг явуулж болно гэж Альберт Эйнштейн сайн итгэхгүй байв. Энэ бол хожмын хэрэг. Гэтэл фашистуудын идэвхжиж байгаа явдал болгоомжлоход хүргэв. Эрдэмтэн, ерөнхийлөгч Рузвельтэд илгээх захидалд гарын үсэг зурахаар зөвшөөрлөө. Хамтран захидлын төсөл зохиов. Эйнштейн хэлж бичүүлсэн нь:

	 

	«Вашингтон, Цагаан ордон,

	Америкийн Нэгдсэн Улсын ерөнхийлөгч Ф. Д. Рузвельт танаа.

	 

	Ноёнтон! Э. Ферми, Л. Сциллард хоёрын сүүлчийн зарим ажлуудыг үзэхэд, ураны элемент ойрын үед эрчим хүч гарган авах чухал, шинэ эх үүсвэр болох бүрэн үндэстэй гэж би үзэж байна...

	Сүүлчийн дөрвөн сард Францад Жолио, Америкт Ферми, Сциллард нарын хийсэн ажлын үр дүнд асар их эрчим хүч ялгаруулдаг цөмийн гинжин урвалыг их хэмжээний уранд явуулах боломжтой. Хэдийгээр итгэл төгс хэлэхэд хэцүү ч ийм замаар шинэ маягийн хүчирхэг бөмбөг хийх бүрэн үндэстэй... Нөхцөл байдал сонор сэрэмжтэй байхыг, хэрэгцээ гарвал засгийн газрын зүгээс яаралтай арга хэмжээ авахыг шаардаж байгаа нь илэрхий...»

	 

	Удалгүй Сциллард захидлын бэлэн төсөл барьсаар дахин далайн захад Эйнштейн дээр ирэв. Дэлхийд алдартай эрдэмтэн ерөнхийлөгчид илгээх захидалд гарын үсэг зурлаа. Энэ бол 1939 оны наймдугаар сарын хоёрны өдөр байлаа.

	Захидлыг яаж Рузвельтэд өгөх вэ? Үүнийг чадах хүн олоход багагүй хугацаа орлоо.

	Банкны эзэн, орос гаралтай Александр Сакс гэдэг америк хүн Цагаан ордонд ордог байв. Тэр Рузвельттэй нөхөрлөж, санхүүгийн асуудлаар түүний албан ёсны бус зөвлөгч болдог байлаа. Сакс Сциллардыг дэмжиж, захидлыг ерөнхийлөгчид дамжуулж өгөхөөр амлажээ. Энэ бол Европт аль хэдийн дэлхийн хоёрдугаар дайн дэгдээд байсан аравдугаар сард болжээ.

	Саксыг ороход Рузвельт тасалгаандаа нарийн бичгийн даргынхаа бэлтгэсэн өдөр тутмын мэдээтэй танилцаж суулаа.

	— Миний авчирсан юм ширээн дээр тань хэвтэж, цаг алдаж болохгүй... гэж Сакс хэлэв.

	Тэр Эйнштейний захидал, Сциллардын зохиосон тайлбар бичгийг дэлгэрэнгүй тайлбарлаж гарав. Гэтэл ерөнхийлөгч төдийлөн анхаарсангүй. Эцэст төгсгөлгүй, ойлгомжгүй шинжлэх ухааны нэр томьёо залхууг нь хүргэв.

	— Энэ талаар миний мэдлэг Цагаан ордны хаалганы дэргэд харуулд зогсож байгаа цагдаагаас илүү гарахгүй... гэж Рузвельт үнэнээ хэлэв.

	Сакс яриагаа зогсож, Альберт Эйнштейний захидлаас хэдэн мөр уншсан боловч ерөнхийлөгчид үнэмшүүлж чадсангүй.

	— Энэ их чухал, сонирхолтой зүйл бололтой. Гэсэн ч засгийн газар иймэрхүү шинжлэх ухааны нарийн төвөгтэй асуудалд оролцох нь эрт байна гэв. Рузвельт цаашид ярилцахаас зайлсхийж байгаа нь илт байв. Тэр Саксын сэтгэл гонсгор байгааг хараад, — Алекс, та маргааш их үдийн зоог дээр ир. Тэгээд ярилцъя гэж нэмж хэллээ.

	Александр Сакс ерөнхийлөгчид яаж ойлгуулах тухай шөнөжин бодлогоширч хонов.

	Ерөнхийлөгчийг өглөөний цайгаа ууж суухад Сакс дахин Цагаан ордонд ирэв.

	— Та дахиад намайг шинжлэх ухааны асуудлаар зовоох гэж байна уу? гэж Рузвельт инээмсэглэн хэлээд, — Гол зүйлийг хэлэхэд хэдий хэр хугацаа танд хэрэгтэй вэ? гэв.

	— Үгүй, би танд, зүгээр, хуучирсан нэг явдал ярьж өгье гэж Сакс хэлээд, — Нэг удаа америкийн нэг зохион бүтээгч Наполеонтой уулзаж, уурын хөлөг онгоцны флот байгуулж өгье гэж санал гаргажээ. Онгоц цаг уурын ямар ч нөхцөлд явж, Англид амархан орж болно. Францын их эзэн хаан алсын хараагүйгээ харуулжээ. Хөлөг онгоц дарвуулгүй явна гэдэг байж болшгүй мэт санагдаж, уурын хөдөлгүүр хийсэн алдарт эрдэмтэн, зохион бүтээгч Фултоныг хөөжээ... Наполеон Фултоны зөвлөгөөг арай илүү анхаарсан бол арван есдүгээр зууны түүх өөрөөр өрнөх байсан гэж би боддог... Наполеоны алсын хараагүй байдал Английг аварчээ гэж ярив.

	— Та намайг Наполеонтой адилтгаж байна аа даа гээд Рузвельт хөхөрч, — Та тэгээд түүний алдаанаас намайг аврах гэж байгаа юм уу? За яах вэ! гэв.

	Ерөнхийлөгч хуудас цаас авч, нэг юм бичээд ширээний цаана байсан үйлчлэгчид өгөв. Үйлчлэгч минутын дараа нэг шил хуучин франц коньяк барьсаар буцаж ирээд хундагалав.

	— Их алдаа дахин давтагдахгүйн төлөө тогтоов. Та үнэхээр Гитлер атомын бөмбөгөөрөө биднийг агаарт цацна гэж бодож байна уу? гэж Рузвельт хэлэв.

	— Үнэхээр тэгж бодож байна! Бидний эргэн тойрон атомын эрчим хүч байна. Тэр хүчийг бид хяналтдаа авах ёстой.

	Рузвельт бодлогошров. Тэр хонх дарж, нарийн бичгийн дарга генерал Уотсоныг дуудав.

	— Уотсон, үүнийг бодож үзэх хэрэгтэй. Эд хөдлөхийг шаардаж байна гээд Эйнштейний захидлыг өгөв.

	Генерал Уотсон ерөнхийлөгчийн даалгавраар арав хоногийн дараа цэргийн зөвлөхүүдийн зөвлөгөөн хийлгэв. Сциллардыг бас урьжээ. Сциллард

	— Хэрэв нэг килограмм ураныг бүрэн задалбал хорин мянган тонн динамитын тэсрэлттэй тэнцэх хүчтэй тэсрэлт болно... гэж хэлсэнд

	— Энэ чинь бидэнд хэрэгтэй! гэж нэг цэргийн хүн дуу алдав.

	Зөвлөхүүд атомын асуудлыг судлахад зориулж зургаан мянган доллар олгохыг хүссэн Сциллардын хүсэлтийг дэмжив.

	Атомын бөмбөг хийх лабораторийн судалгаа шинжилгээний ажил ингэж эхэлжээ. Хоёр жилийн дараа Рузвельт улаан шаргал цаасан дээр бичсэн шийдвэрт гарын үсэг зуржээ.

	Манхеттений төслийн удирдагч хурандаа Гровс цөмийн физикт ямар ч хамаагүй хүн. Энэ талаар түүний мэдлэг Рузвельтийн ярьсан нөгөө цагдаагийн мэдлэгийн түвшинтэй нэгэн зиндаанд дүйцэх байлаа. Гэлээ ч хурандаа Гровсыг төслийн цэргийн удирдагчаар томилжээ. Түүний гол чанар бол бух нохой шиг санасандаа хүрдэг явдал байлаа. Хийж хэрэгжүүлэх ажил их байлаа.

	Гровс барилгын мэргэжилтэй, бүр нарийн яривал өөрөө юу ч барьдаггүй, зөвхөн удирдаж тушааж явдаг тул захиалгын мэргэжилтэй гэхэд болно. Гровс сүүлийн үед пентагоны буюу цэргийн яамны барилгыг удирдаж бариулжээ. Манхеттений төслийг хэрэгжүүлэхэд зуун сая доллар зарцуулагдах байв. Тэр ажлын энэ их хэмжээнд сэтгэл татагдаж, шинэ албан тушаалд идэвх зүтгэлтэй орлоо. Гровс ийм хэмжээний барилгын захиалга хэзээ ч авч байсангүй!

	Барилгачин хурандаа нэр төрийн хойноос унан тусан хөөцөлдөж, бусдын амжилтад атаархдагаараа гойд хүн байлаа. Гровс байдлыг ашиглаж, урагш ахихаар шийдэж, бригадын генерал цол шууд олгох болзол цэргийн яаманд тавьж,

	— Ажил бүтээхэд хэрэгтэй. Генерал цол цэргийнхнээс эрдэмтдэд хамаагүй илүү нөлөөлдөг юм... Энэ эвдэрхий вааруудтай ноцолдох хүн би шүү дээ гэжээ.

	Гровс эвдэрсэн ваар гэж мэдэлд нь ажиллах физикчдийг хайхрамжгүйхэн нэрлэжээ. Тэдний олонх нь Нобелийн шагнал авсан дэлхийн хэмжээний эрдэмтэд боловч Гровсын хувьд «эвдэрхий ваарын цуглуулга» төдийхөн үлджээ.

	Гровс хязгаарлагдмал, болхи харьцаатай хүн тул дэлхийд бүх юмыг бүдүүлэг хүч шийдвэрлэнэ гэж бат итгэжээ. Бүдүүлэг энэ генерал Манхеттений төслийн удирдагчийн албан тушаалд ормогц, аажим аажмаар эрх мэдлээ нэмэгдүүлж, Америкийн Нэгдсэн Улсын доторх атомын бие даасан улсын хэмжээгүй эрхт хаан болж хувирчээ.

	Манхеттений төслийн өртгийг анхандаа зуун сая доллароор тогтоосон боловч, эцэс сүүлдээ хоёр миллиард давжээ. Атомын заводын барилга дээр зуун таван мянган ажилчин ажиллаж байлаа. Гровсын мэдэлд «атомын» гурван нууц хот, тэдэндээ нийлсэн завод, лаборатори, шинжилгээний төвүүдийнхээ хамт орсон байв. Хэдэн арван мянган квадрат километр талбай эзэлж байлаа. Хотуудын дотроос ч нууцынхаа зэргээр атомын бөмбөг зохион бүтээж байсан Лос-Аламос нэгдүгээрт зүй ёсоор орно. Газрын зураг дээр ерөөс тийм хот байгаагүй юм шиг энэ хотуудын нэрийг сонинд дурдахыг больжээ. Гровс өөрийн эзэмшил газартаа сөрөх тагнуулын алба бий болгож, эрдэмтдийн хувийн захидал харилцаанд хатуу хяналт тогтоож, утсаар ярихыг далдаас сонсож, соронзон хальсанд бичиж авдаг болов. Харьяат албат нарынхаа улс төрийн талаар хэр найдвартайг тодорхойлох алба байгуулав.

	Саяхан, амьдралд аз жаргалаа олсон гэж үзэж байсан залуу америк бүсгүй Жейн Флеминг энэ хүнтэй хамт, удирдлагад нь ажиллаж байлаа. Дайн түүний аз жаргалыг эвдэн бусниулжээ...

	Бригадын генерал Гровс хавар Лос-Аламост урьдынхаас удаан саатдаг болов. Атомын заводуудын барилга шийдвэрлэх үедээ орж, гол лаборатори миллиграммаар хэмжигдэх атомын шатахууны анхны өчүүхэн хэсгийг гаргаж эхэллээ. Атомын бөмбөг дайн дуусахаас өмнө хэрэгтэй гэж Пентагон Гровсыг яаруулна. Сталинград дайны явцад эргэлт хийж, оросууд Гитлерийг улам их хүчтэй шахах боллоо. Яарах хэрэгтэй... Гровс бөмбөг хурдан гарган авахад бүх хүчээ дайчлав.

	Үнэнийг хэлэхэд, улаан шаргал нууцын хадгалалтад сэтгэл түгшин болгоомжлох үндэс генерал Гровст байлаа. Лесли Гровсын сэтгэлийн шаналгаа тагнаж турших ажил болж хувирсан нь өөр хэрэг. Тэр атомын асуудлаар онолын шинжилгээ хийж байгаа нэрт эрдэмтнээс аваад Лос-Аламост барилгын талбайд ачаа зөөж байгаа негр жолоочийг хүртэл урвагч гэж хардаж сэрдэхэд бэлэн байв.

	Өөрийн нууц зэвсэг атомын бөмбөг юм уу, онгоцон сум хийхийг оролдож буй германы цэргийн командлал далайн цаана юу болж байгааг, дэлхийн дайны явцад америкчууд тэдэнд ямар бэлэг барьж болохыг сонирхох ёстой гэж бодох нь ч аргагүй. «Жижигхэн грек» адмирал Канарис өдий олон жил абверийг толгойлохдоо Манхеттений төсөлд хоншоороо дүрэх боломжийг алдсангүй. Тагнуул бол тагнуул.

	Манхеттений сөрөх тагнуулын дарга, хошууч Ленсдейл, Лесли Гровс хоёрыг сандаргасан будилаан Нью-Мексик муж улсад шинжилгээ, барилгын ажил ид өрнөж байхад болов. Клинтоны зэлүүд газарт атомын шатахуун реактор болох гурван зуун метр бетонон дун, плутоны комбинатын корпус босож, Лос-Аламост асар их тэсрэлтийн хүчтэй чөтгөрийн бөмбөгийг зохион бүтээж байлаа. Дайны дараа Ленсдейл тэр үеийн түгшүүрт өдрүүдийг дурсаж, Гровст ярьсан нь:

	— Энэ явдал биднийг «мөнгөн ажиллагаа» хийж байхад болсон юм.

	— Үгүй, тийм биш. Бид тэр үед миллиграммаар хэмжигдэх анхны плутоныг гарган авчхаад байсан юм. Комбинат өдөр бүр хэдэн хуруувч шатахуун боловсруулж байв гэж Гровс хэлжээ.

	Атомчид Манхеттений төслийн графикийн гүйцэтгэлээр цаг хугацааг тодорхойлж байлаа. Тэд цөмөөр үүнд захирагджээ.

	«Мөнгөн ажиллагаа» гэдэг бол улсын сангийн нөөцөөс нэлээд хэдэн тонн мөнгө авахтай холбогдсон ажиллагаа байлаа. Түүгээр ураны нэгдлийг задлах хүчирхэг цахилгаан соронзонгийн ороомог ороох ёстой байжээ. Хэдэн зуун жилийн туршид лан, цэнгээр хэмжигддэг байсан үнэт төмөрлөгийг одоо тонноор, зуу, мянган тонноор тоолох болжээ. Энэ бол каратаар хэмждэг үнэт чулууг килограммаар хэмжинэ гэсэнтэй адил хачин гайхалтай хэрэг байлаа. Манхеттений төслийн тагнуулчид, хамгаалах хэлтсийнхэн ийм их хэмжээний мөнгө авснаар аюултай цуу тарах вий гэж сэрэмжлэн, юу хийх вэ гэсээр учраа олохоо байжээ. «Мөнгөн ажиллагаа» герман, орос, англичуудын алины нь ч ялгалгүй, анхаарлыг татах вий, бурхан өршөөг. Ленсдейлийн удирдлагад таван зуугаад хөлсний туршуул, мэдээлэгчид, туршлагатай эрэлчид, цэргийн сөрөх тагнуулчид байсан боловч халдашгүй улаан шаргал нууцын зарим хэсгийг хадгалахад шаардагдах бүхнийг тэр бүрчлэн хийгээгүй мэт Гровст санагдаад байлаа.

	Гровсын зөн бэлгэ хуурсангүй. Зуны нэг өдөр Вашингтоны хорин нэг дэх авенюд байдаг тасалгаанд нь нүд нь орой дээрээ гарсан хошууч Ленсдейл шуугин орж ирээд, хаалгаа сайн хаагаад түгдчин хэлсэн нь:

	— Генерал аа, германчууд манай төслийн хойноос хөөцөлдөж байна!..

	Хамаг хэрэг дэмий шахуу юмнаас эхэлжээ. Нью-Йоркийн ойролцоох Лонг-Айлендын цагдаагийн хэсэгт нэг жаал хүү аахилж амьсгаадсаар хүрч ирж, биеийн тамирын үлээдэг завьтай хоёр хүн арал руу ирснийг харснаа түгдчин ярив. Энэ явдал үүр цайхаас өмнөхөн болжээ. Жаал хүү шөнө дунд босож, хүн амьтангүй элст эрэг даган, загас барих тохиромжтой газар хайж явжээ. Хоёр хүн эрэгт бууж завиа нуугаад, чемоданаа аваад засмал зам дээр гарчээ. Нэг нь негр, нөгөө нь цагаан арьстан байв. Яг энэ үеэр Монтокийн зүгээс цахилгаан галт тэрэг явж өнгөрчээ. Жаал хүүг зам дээр гарахад, тэнд ганц ч хүн байсангүй. Авто зам дээр ч, дөнгөж сая цахилгаан галт тэрэг зогссон өртөөн дээр ч хүн байсангүй.

	Цагдаагийн хэсгийн жижүүр жаал хүүгийн яриаг анхааралтай сонсоод, инээмсэглэж, сайн бойскаут4 болох хүү байна гээд хүүгийн мөрийг нөхөрсгөөр алгадаж, даруй шалгаж үзнэ гэж амлаад хүүг цагдаагийн газраас гаргажээ. Овог нь хэн гэдгийг ч асуусангүй.

	Хэд хоногийн дараа Пенсильваны төмөр замын өртөөн дээр Лонг-Айлендэд ирсэн нөгөө хоёр хүнтэй холбоотой нэгэн явдал болжээ. Гар тээшний хадгаламжийн газар нэгэн зорчигч ирж, уучлал гуйгаад, дөнгөж өнөөдөр хадгалуулахаар өгсөн чемоданыхаа тасалбарыг гээгдүүлчихлээ гэв. Өөрөө орж, ачаагаа ол гэж үйлчлэгч хэлэв. Зорчигч хоёр дахь тавиур дээр байсан чемоданыг итгэлтэй зааж, дотор нь юу байгааг хэлэв. Үйлчлэгч онгойлговол үнэхээр дурдсан юмс байсанд, чемоданыг эзэнд нь өгчээ.

	Гэтэл нэг цаг ч өнгөрөөгүй байтал, нөгөө чемоданыг авахаар нэг негр ирж, тасалбар үзүүлэв. Юм нь алга болсныг мэдээд негр ихэд гашуудаж, дээрэмдүүллээ гэж толгойгоо базаж, уйлж, хашхирч, их үнэтэй юм байсан гээд, энэ өөдгүй германы хамаг байдгийг нь илрүүлчихье байз гэж заналхийлж, тун хачин авирлаад байхаар нь үйлчлэгч түүнийг хүний тасалбар хулгайлсан буюу олж ирчхээд бусдын юм тонших гэж байна хэмээн сэжиглээд цагдаа дууджээ.

	Энд л хамаг чухал юм болов. Хэсэг байцаагдсаны дараа чемодан үнэхээр Макс Клейнер гэдэг хүнийх байсан, хадгаламжийн газар би аваачиж өгсөн гэж негр хүлээв. Клейнер гэдэг нь долоо хоногийн өмнө германы шумбагч завинаас Лонг-Айлендын дэргэд түүнтэй хамт буусан германы тагнуул ажээ. Негрийг холбооны мөрдөн байцаах товчоонд шилжүүлэв. Тэнд өдрөөс өдөрт шинэ шинэ, маш түгшүүртэй байдал илэрсээр байлаа. Одоогоор дараах зүйлийг тогтоож амжаад байна.

	Негр Чарльз Робинсон (Баруун Виргини муж улс) хойд Африкт байлдаж яваад олзлогдож, германы тагнуулын газар элсэн оржээ. Түүнийг герман гаралтай Макс, Клейнерийн хамт шумбагч завиар Америкийн Нэгдсэн Улсын дорнод эрэгт хүргэжээ.

	Клейнер, Робинсон хоёр Лонг-Айленд аралд буусны дараа Нью-Йоркт амар мэнд хүрч, чемоданаа хадгаламжид өгөөд талбай дээр гарчээ. Төмөр замын буудлын өмнөх сонины мухлагийн дэргэд Клейнер хуучин найзтайгаа санамсаргүй уулзсан гэж Робинсон ярьж байв. Энэ «санамсаргүй» уулзалтыг урьдаас бэлтгэсэн байхыг байг гэх газаргүй. Клейнерийн найз чухамхүү энэ өдөр бүтэн сараар Нью-Йоркоос гадагш гарч явжээ. Клейнерийн найз замдаа мухлагаас өглөөний сонин худалдан авахаар ганц минут зогстол, энд тэр хоёр уулзжээ. Тийм хувь заяа байдаг л даа. Хоёр найз дэмий юм ярьж баахан байгаад, нөгөө хүн тэдэнд гэрийнхээ түлхүүрийг үлдээжээ. Энэ бол санамсаргүй тохиолдол гэхэд хэцүү байлаа. Макс Клейнер үүнээс өмнө, түр ч болсон орох орон яаж олно гэж их л цухалдан бодлогоширч явжээ.

	Германы тагнуулын газар их хөлс өгнө гэж Робинсонд амласан боловч тэр Нью-Йоркт ирээд өөрөөр сэтгэжээ. Клейнерийн чемоданы давхар ёроолын хоорондох нууцад их хэмжээний алт, биндэрьяа, цагаан алтан эдлэл байгааг тэр мэдэж байжээ. Тэдгээрийн үнэ нэг зуун мянган доллароор тогтохгүй гэдгийг Робинсон багцаалав. Тэгмэгц тэр цахилгаан сандлаар төгсөж магадгүй хэрэгт оролцож байх нь юун билээ, чемоданыг аваад, германчуудтай тооцоо дуусгахаар шийджээ. Чарльз Робинсон яг тэгжээ. Негр хамт яваа хүнээ түр гадагш гарах хооронд чемоданыг өртөөний хадгаламжийн газар аваачиж хийгээд Баруун Виргини руу даруй хөдлөх галт тэрэгний билет авахаар явжээ. Тэгтэл Клейнер алга болсон чемоданыг хаана эрэхийг даруй сэтгэж, мань негрийг мад тавьчихжээ. Робинсон золгүй явдалд уурлаж, герман тагнуулчийн талаар мэддэг бүгдээ ярьжээ.

	Лонг-Айлендын эрэгт болсон явдлаас мэдэгдэж байгаа юм ердөө л энэ. Германы тагнуулч ямар даалгавартай Америкийн Нэгдсэн Улсад ирснийг одоогоор тогтоож амжаагүй байна. Робинсон энэ талаар юу ч мэдэхгүй байв. Магадгүй нууж байж ч болно. Байцаалт дээр шахаж байж, Германы эсрэг америкийн бэлтгэж буй нэгэн нууц зэвсгийн талаар сонирхож байсныг хэлүүлжээ. Робинсоныг даалгавартай тодорхой танилцуулаагүй бөгөөд зөвхөн Клейнерт туслуулахаар явуулсан ажээ.

	Ленсдейл энэ бүгдийг Гровст танилцуулав. Холбооны тагнуулын товчооны ажилтнууд Манхеттений төслийн талаар юу ч мэдэхгүй учир негрийн баригдсан явдалд, түүний хэлж ярьсан юманд онцгой ач холбогдол өгсөнгүй. Энэ байдал хэргийг улам хүндрүүлэв. Тэд энэ бүхнийг дэмий юманд тооцож байлаа. Гэтэл германы тагнуулч Клейнер алт, эрдэнийн чулуу чихсэн чемодантайгаа ул мөргүй алга болжээ.

	Гровс сайтар бодож, зөвлөлдсөний дараа юу ч гэсэн улаан шаргал нууцыг адаглаад Холбооны тагнуулын товчооны даргад мэдэгдэхээр шийдэв. Үүний дүнд мөрдөлтийн ажил шуурхай боллоо. Нью-Йоркийн бүх эрэлчдийг хөл дээр нь босгосон боловч, одоогоор ямар ч үр дүнгүй байлаа. Өөрийгөө Макс Клейнер хэмээн нэрлэсэн тэр этгээд хотын олон сая хүн дотор элсний ширхэг лугаа адил алга болжээ.

	Ленсдейл өөрөө Робинсоныг хэд дахин байцааж, тагнуулчийн шинж тэмдэг, дадал зуршлыг нь тодруулж, халуун мөр дээр нь буучхаж болох арга хайжээ. Эрэлчид бараг бүх юмыг сонирхов. Энэ герман ямаршуухан байр төрхтэй, ямар харагддаг, кофе яаж уудаг, аягаар уудаг уу? халбагаар уудаг уу гэх мэт... Гэтэл баригдсан Чарльз Робинсон нэгэн янзын хариулт өгдөг байв. Тэгснээ сая санав бололтой, Клейнер гол төлөв өглөө сонин авахаар явдаг, сонины худалдагчид мөнгөө төлөөд, хариулт задгай мөнгийг хажуу халаасандаа хийдэггүй, энгэрийн халаасандаа хийдэг гэв. Заавал энгэртээ хийдэг ажээ. Гэтэл энэ бол тийм онцын юм биш билээ. Өглөө сонин авч, хариулт мөнгөө энгэрийн халаасандаа хийдэг аль хүнийг тэр гэх вэ дээ. Гэлээ ч найдваргүй, цорын ганц ширхэг үснээс ч болов зууралдахаар шийджээ. Нью-Йоркийн бүх эрэлчдийг дайчлав. Тэд өглөө сонин гармагц, хотын хэдэн зуун мухлагийн дэргэд жижүүрлэж, гудамжинд сонин худалдагчдыг ажиглаж эхлэв. Энэ явдал ганц өдрөөр тогтсонгүй. Ялимгүй сэжигтэй худалдан авагчийг баривчлан авчирч, тэр дор нь суллаж байв. Тэдний хэнийг нь ч Робинсон үл таних ажээ.

	Гэсэн ч энэ шинж тэмдгээр Клейнерийг барьж амжжээ! Тэр үнэхээр өглөө эрт нэгэн мухлагаас сонин авч, хариултыг энгэрийн халаасандаа хийжээ. Анхандаа Клейнер эсэргүүцэж, уурлаж байснаа Холбооны тагнуулын товчоон дээр Чарльз Робинсоныг хармагц, царай нь хувхай цайв.

	Энэ хугацаанд Клейнер өөртөө хэрэгтэй холбоо тогтоож, далайн цаанаас шумбагч завиар төвөгтэй зам туулж, зорьж ирсэн мэдээгээ авч, Герман руу явуулж амжсан байв. Гэтэл Манхеттений төслийн удирдагчдын аз дайрахад тэр мэдээ нь нарийн зөв байсангүй. Онолын асуудал судалдаг боловч, Манхеттений төсөлд холбоогүй нэгэн физикч эрдэмтэн атомын зэвсэг бүтээх санаа бодол байдаг юм аа гэхэд амьдралд ойрын ирээдүйд хэрэгжихгүй гэж мэдэгдсэн нь өөрөө ч мэдэлгүй генерал Гровст асар их тус хүргэсэн байжээ. Тэгэхээр, германчууд улаан шаргал нууцыг тайлж чадсангүй хэрэг. Гэсэн ч энэ явдал генерал Лесли Гровсын мэдрэлийг их хөдөлгөжээ.

	Нэг удаа Гровс алс холын объект руу явахаар завдаж байтал, гудамд Жейнтэй тааралдаж, хажуугаар нь өнгөрснөө, зогтусан гэдрэг эргэв.

	— Миссис Флеминг, та надтай цуг явна. Бага сага юм түргэн бичлэгээр бичүүлэх хэрэгтэй гэв.

	Жейн цүнхэндээ бичлэг хийх дэвтэр хийгээд гарлаа. Гровс машин дотроо хүлээж байв. Олон завод сүндэрлэн босоод байсан гүвээг чиглэв. Ганцхан жилийн өмнө энд эл хуль зэлүүд газар байлаа. Индиануудын мөргөл залбирал үйлддэг байсан гандаж хатсан нарс хүрээлсэн ганц «киву» байдаг байлаа. Эрт дээр цагт бөө нар энэ газрыг харааж зүхэж, индиан ангуучид хаданд ухсан агуйн оромжоо орхин, уулын хавцал хөндийд буужээ... Тэгтэл энэ газар олон километр үргэлжилсэн орчин үеийн том үйлдвэрийн хот бослоо.

	Гровс буцахдаа өөр замаар явлаа. Тэр барилгын дуу шуугиан бараг сонстохгүй их хавцал руу бууж, горхины дэргэд машинаа зогсоогоод, мотороо ухаж эхлэв.

	— Ус нэмэх хэрэгтэй гэж тэр хэлэв.

	Жейн машинаас бас гарч, горхины тасхийм хүйтэн усанд гараа дүрэв. Наранд шарагдсан гүвээн дээрхтэй адилгүй, энд сэрүүхэн байлаа. Элгэн улаан хад үелэн бууж, хадан дундуур урссан горхитой нийлжээ.

	Гровс ус хийдэг хуванцар улаан сав барьсаар Жейний ард ирж зогсоод, саваа чулуудчихаад, хүүхнийг тэврэн авч, гар дээрээ өргөн явлаа. Жейн тэвчээргүй бахим гарт тэврүүлэн, үнхэлцгээ хагартал айж цовхчив. Гровсын уруул хүүхний уруулыг эрнэ... Жейн хүч хүрэхгүй, ялагдсанаа ойлгов.

	Цааш хавцлын эгц дээрээс өнгийсөн хясааны ирмэгээр явлаа. Доромжлуулж, уруул нь чичирсэн Жейн цонх руу буруу харжээ. «Хаалга онгойлгоод, доош үсэрч болно. Тэгвэл бүх юм зүйл дуусна... Эсвэл жолоог өөр лүүгээ огцом татаж болно... Тэгэхэд машин ангалд унана...»

	— За яав? Эмгэнэлт явдалд тооцож байна уу?.. Уулс байдаг байрандаа байж байгааг харж байгаа биз дээ. Юу ч болсонгүй шүү... Нүдээ арч, бид удахгүй харих гэж байна гэж Гровс замаа ширтсэн чигээр хэлэв.

	Жейн дуугарсангүй. Гангаас зам холдлоо. Одоо тэр хавцал руу унах гээд ч чадахыг больжээ.

	Гровс Жейнийг дахиад оролдсонгүй... Хүүхэн гэрээс захидал аваад сэтгэлийн зовуурь улам нэмэгдэв. Дугтуй дээр «Америкийн Нэгдсэн Улсын арми 1633. Миссис Жейн Флеминг» гэж байлаа. Питерээс цахилгаан утас ирлээ. Тэр амьд, Америкт буцаж ирж явна гэж эцэг нь бичсэн байв.

	— Амьд! Амьд байна. Питер минь! Юутай хувь заяа вэ... Тэгтэл Жейн Гровсыг санаж, бие нь зарсхийв. Энэ хүнийг тэр юутай ихээр үзэн ядна вэ!.. Пит түүнд морфин өгөхдөө, япон цэргийн хүчирхийллээс аврах гэсэн... Тэгвэл америк Гровс үүнийг үйлджээ...

	Удалгүй Питээс захидал ирлээ. Тэр японд олзлогдож Коррегидороос зугтжээ. Одоо тэд дахиад хамт байх болно... Хэд хоног ч болов гэртээ ирэхийг эхнэрээсээ хүсжээ...

	Лос-Аламосоос Манхеттений төслийн ажилтнуудыг гаргахдаа маш дургүй, эндээс явна гэдэг тийм ч амаргүй ажээ. Тэгэвч Жейн явлаа.

	Гаднаас харвал бүх юм хэвийн байлаа. Харин ганцаар үлдсэн үед тэр хоёрын дундуур орсон худал хуурмаг явдал Жейний сэтгэлийг зовооно.

	Пит амралтаа дуусаад Европ руу явах гэж байв. Дахиад байлдана! Тэр тушаалаа авчихсан ажээ. Жейн дахиад л эцэс төгсгөлгүй сэтгэлийн зовуурьт автлаа. Олон хавар нэгэндээ гэдэг. Пит дараагийн удаа эргэж ирэхгүй ч байж мэднэ...

	Жейн хэдийгээр генерал Гровсыг туйлаас үзэн ядавч, чухамхүү түүнээс тусламж гуйхаар шийдэв. Тэр зорилгоор тэдний удирдах газар нисэгчдийн бүлэг эмхлэн байгуулж байгааг хүүхэн мэдэж байлаа. Нисэгчдийг Америкт үлдээж, нэмэлт сургууль хийх ажээ. Питийг энэ бүлэгт оруулах юм сан! Удахгүй дайн дуусна гэлцэж байна. Питийг энд байх хооронд дайн дуусчих ч юм бил үү...

	Жейн зориг гарган Гровстой уулзав. Санаанд ороогүй байтал, тэр үг дуугүй зөвшөөрчээ. Түүнд туршлагатай нисэгчид хэрэгтэй байжээ. Флеминг туршин нисэгч байх тусмаа сайн, Флемингийг агаарын цэргийн хүчний штабт очуул... Хэнтэй уулзахыг Гровс хэлж өгөв.

	Нисэгч Питер Флемингийг агаарын цэргийн хүчний штабын тушаалаар Невада муж улсад, хаалттай хот Лос-Аламосоос холгүй орших хүнд бөмбөгдөгч онгоцны 509 дүгээр хороонд хуваарилжээ. Бригадын генерал Гровсын атомын улсад өөрийн гэсэн агаарын хүчин бий боллоо. Хорооны бүрэлдэхүүнд хоёр мянга орчим хүнтэй нисэхийн хороог орчин үеийн хүнд бөмбөгдөгч онгоц «нисэгч цайз» — «Б-29»-өөр зэвсэглэлээ.

	Атомын бөмбөг турших хугацаа ойртож байлаа. Туршилтыг Лос-Аламосоос холгүй Аламогордод хийхээр шийдэж, мянган ам дөрвөлжин километр газар сонгон авчээ. Европ дахь дайн дуусах дөхөж, иймэрхүү их хүчтэй бөмбөгний хэрэг одоо байна уу даа гэж атомын бөмбөг бүтээгч цөмийн физикчид байн байн бодох болжээ. Герман атомын зэвсэг хийх талаар Америкийн Нэгдсэн Улсаас нэлээд хэдэн жилээр хоцорсныг физикчид мэдмэгц улам тээнэгэлзэх болов. Америкийн анхны атомчин, генерал Гровс энэ байдлыг баттай мэдэх зорилгоор «Алсос» гэсэн нууц нэртэй тагнуулын отрядыг Европт илгээжээ. Цөмийн физикийн салбарт ажиллаж байгаа германы бүх эрдэмтэд, атомын лабораторийн бүх тоног төхөөрөмж, онолын тооцоог авч ирэхийг отрядад даалгажээ. «Алсос» отряд америкийн давшиж буй ангийн өмнө үе үе орж явлаа. Гэтэл дайснаа айлгаж байсан Гитлерийн зэвсэг хоосон сүрдүүлэг байжээ. Энэ салбарт ажиллаж байсан германы эрдэмтдийн ажил эхлэлийн байдалд байв.

	Роберт Оппенгеймер энэ тухай Гровстой ярилцав. Манхеттений төслийн гол лабораторийн удирдагч Оппенгеймерийг «атомын бөмбөгний эцэг» гэж нэрлэж байлаа. Одоо энэ эцэг хүүхдээ хорвоод мэндлэхийг хүссэнгүй.

	— Дайн дуусаж байна. Фашизм атомын бөмбөггүй ялагдлаа. Одоо бөмбөгөөр яах юм? Бид индианчуудын хараал идсэн тэр газар бөмбөг хийж байна. Генерал Гровс, хэрэв бид энэ аймшигт хүчтэнийг хорвоо дэлхийд бий болговол, хойч үе маань та биднийг харааж зүхэхгүй байгаа?

	— Та миний үнэн санааг мэдэх гэж байна уу? гэж Гровс асуугаад, — Бөмбөг ямар ч байсан дайн дуусахаас өмнө гарах ёстой! Германтай юу, Японтой юу гэдэгт ялгаа байхгүй. Аль нэгнийх нь дээр хаях хэрэгтэй!.. Дайны тухай биш, түүнээс хойш юу болох тухай бодох цаг боллоо. Америк ямар зэвсэгтэй байгааг даян дэлхийд мэдүүлэх зорилгоор энэ гарагийг бага зэрэг айлгах хэрэгтэй. Бага зэрэг шүү. Орос, англичуудын аль нь ч биш, гагцхүү Америк л ийм зэвсэгтэйг мэдүүлнэ! Оппенгеймер, та миний санааг ойлгов уу? Ганц би ч ингэж бодоогүй, миний ард Америкийн үнэнч эх орончид зогсож байна!

	— Энэ бол фашизм. Би бас эх оронч хүн, гэхдээ өөрөөр бодож байна гэж эрдэмтэн дургүйцэн хашхирав.

	Генерал Гровс Роберт Оппенгеймерийн энэ үгийг уучилсангүй. Тэр дайны дараа Оппенгеймерийг америкийн эсрэг үйл ажиллагаа явуулж, зүүний элементүүдтэй эртээс холбоотой байсан гэж ял тулгаж хэрэгтний сандалд суулгажээ.

	Дан ганц эвдэрхий ваар болсон физикч эрдэмтэд өөрийнх нь санаа бодлыг зөрсөн бол Гровс ялихгүй юманд тооцож, тэдэнтэй хялбархан тооцоо хийх байв.

	Гровс болон түүний санаа нэгтнийг өөр зүйл ихэд түгшээж байлаа. Энэ нь ерөнхийлөгчийн иймэрхүү санаа бодол байлаа!

	Ерөнхийлөгчийг нас бармагц атомоор айлгагчдын талынхны түгшүүр арилав. Рузвельт 1945 оны дөрөвдүгээр сарын 12-нд нас барлаа. Тун санамсаргүй, хачин үхжээ. Тэр гэнэт, «Миний толгой аюултай өвдөж байна!» гэж хашхираад, ухаан алджээ.

	Улс орон эмгэнэв. Ерөнхийлөгчийг үхэлдээ үхсэнгүй, үхлээс гадуур үхлээ гэсэн яриа таржээ... Энэ яриаг хурдан даржээ. Ерөнхийлөгчийг оршуулсны дараа Рузвельтийн бэлтгээд хэлж амжаагүй үгийг Гровст үзүүлжээ.

	 

	«Өнөөдөр бид тун чухал үед амьдарч байна. Соёл боловсролыг аврахын тул бид хүн төрөлхтний харилцан шүтэлцээний тухай шинжлэх ухааныг буюу нэгэн дэлхий дээр энх тайвны нөхцөлд хүмүүсийн хамтран амьдарч, хөдөлмөрлөх чадварыг хөгжүүлэх ёстой» 

	 

	гэж Рузвельт хэлэхийг завдаж байжээ.

	Гэтэл энэ үг дэлхийг айлгах бодолтой генерал Гровсын сургаалтай бүрэн харшилж байв.

	Рузвельт нас барснаар атомоор далайлгагчдын замд байсан гол саад арилжээ.

	Америкийн Нэгдсэн Улсын дэд ерөнхийлөгч агсан, шувуу шиг жижиг толгойтой, мөн тийм оюун ухаантай, базаахгүй Гарри Трумэн Рузвельтийг залгамжлав. Тэр Рузвельтийг нас барснаас хойш хэдхэн цаг болоод тангараг өргөв. Трумэн библи сударт гараа хүргээд, талийгаач Рузвельтийн замаар замнана гэж нэг л зориггүйхэн дуугарчээ. Шинэ ерөнхийлөгч энэ хэлсэн үгээ хэдхэн минут болоод таг мартжээ.

	Золгүй явдалд нэрвэгдсэн Рузвельтийн хамтран зүтгэгчид танхимаас дуугүй гарч явлаа. Цэргийн яамны сайд, буурал Генри Стимсон үүдэнд саатсанаа буцаж, Трумэнийг хүнгүй хоосон танхимын цонхон тийш аваачаад

	— Ноён ерөнхийлөгч, би танд ер бусын их эвдлэх хүчин чадалтай шинэ тэсрэх бодис зохион бүтээх нууц төсөл танилцуулах гэсэн юм. Энэ бол удахгүй, ойрын сард бэлэн болох атомын бөмбөг... гэж баясгалантайгаар аяархан хэлэв.

	— Би анх удаа сонсож байна! гэж Трумэн дуу алдав.

	Рузвельт өөрийн орлогчийн чанарын талаар хэзээ ч өндөр сэтгэлтэй байгаагүй учир төрийн чухал хэргийг түүнд мэдэгддэггүй байжээ. Одоо Гарри Трумэнд тийм сүрхий хамгаалагдаж байсан улаан шаргал нууц илэрхий болжээ.

	— Тэр бөмбөг тэсэрдэг бол би цаашид Зөвлөлт засгийн газартай харилцах харилцаа, хэлэлцээрт чухал үүрэг гүйцэтгэх бороохойтой болж байгаа нь тэр...

	Атомын бөмбөгийг туршилтад бэлтгэх ажил мэдэгдэхүйц идэвхжив. Фашистын Германы ялагдсаны дараа Японы ялалтад найдахыг больжээ. Дайныг найрамдлын хэлэлцээрээр дуусгах арга зам хайж эхлэв. Эзэнт улсын цэргийн дээд зөвлөл Америкийн Нэгдсэн Улстай хэлэлцээр хийхэд зуучилж өгөхийг Зөвлөлт засгийн газраас хүсэх шийдвэр гаргалаа. Энэ талаар эзэн хааны илгээлтийг Москвад хүргэх даалгавар хунтайж Коноэд өглөө. Кремль эзэн хааны элчин хунтайж Коноэг хүлээн авахыг зөвшөөрч байгаа эсэхийг тодруулах зааврыг Москвад суугаа Японы элчин сайдын яаманд шифрлэсэн радио мэдээгээр өгөв. Сталин, Молотов хоёрын хэн нь ч Москвад байсангүй тул хариу алга байлаа. Тэд их гурван гүрний Потсдамын хэлэлцээрт оролцохоор явсан байжээ.

	Америкийн криптографчид Токиогоос Москвад суугаа элчиндээ явуулсан энэ радио мэдээг барьж авчээ. Тэгээд Пентагон атомын бөмбөгний туршилтыг хурдасгах талаар улам бүр эрчимтэй шахах боллоо.

	Бөмбөгийг 1945 оны долоодугаар сарын 16-нд тэслэв. Үүний маргааш өдөр Потсдамын бага хурал нээгдэв... Трумен ерөнхийлөгч болсон өдрөө Стимсонд ярьж байсан атомын бороохойтой болжээ.

	Бөмбөг туршилтыг гуравласан бурхны нэрээр «Троица» хэмээн тэнгэрлэг ариунаар нэрлэжээ. Лос-Аламост гурван бөмбөг бэлтгэж байлаа. Нэгийг нь туршилтад, хоёрыг нь Японд зориулжээ. Гэхдээ одоогоор энэ гурван бөмбөгний цөмийн шатахуун хүрэлцэхгүй байлаа.

	Оройноос цаг агаар муудаж, бороо орсоор байсан тул туршилтыг хойшлуулбал яасан юм гэж физикчид бодов. Гаовс эсэргүүцэж, ямар ч байсан турших хэрэгтэй! гэв. Түүнд Пентагоны тушаал байлаа. Италийн эрдэмтэн Ферми уруу царайлан, дэлбэрэлтээс ганц Нью-Мексик муж улс устах уу, бүх дэлхий устах уу гэдгээр мөрий тавих санал гаргав. Дэлбэрэлтээс ямар үр дагавар гарахыг эрдэмтэд нарийн мэдэхгүй байлаа. Оппенгеймер нуувч дотуур ууртай алхаж, байн байн гадагш гарна. Гровс түүнийг ганц минут нүд салгахгүй ажиглана. Тэр яачих ч юм билээ, хэн мэднэ!

	Бороо орсоор байв. Ууланд аадрын үүл хурж, алсад аянга зурсхийн гялалзана. Туршлагын талбайд микрофоноор хөнгөн хөгжимтэй бүжгийн чихэнд чийртэй аялгуу хадаж, үе үе таслан хийх гэж буй туршилтын тухай мэдээлнэ... Юутай ч гэсэн туршилтыг цаг агаараас болж бүтэн хагас цагаар хойшлуулжээ.

	Туршилтад оруулсан цорын ганц гаднын хүн бол сэтгүүлч Лоуренс байлаа. Гровс түүнийг он дарааллын бичиг бичигч лугаа адил Лос-Аламост барьж, Манхеттений төслийг хэрэгжүүлсэн тухай эхнээс нь эцэс хүртэл цөмийг бичихийг шаардаж байлаа. Хойч үед хэрэгтэй. Лоуренсын тэмдэглэлийн гол баатар нь Гровс байлаа.

	Дэлбэрэлт болоход гурван секунд үлдлээ. Тэнгэрт ногоон пуужин хөөрлөө. Нэвтрүүлэгч «Гурав... Хоёр... Нэг... Тэг!» гэж тооллоо. Дэлбэрэлт арай сонстоогүй байхад нүд гялбам цагаан, нарнаас олон дахин хурц гэрэл шөнийн харанхуйг зүслээ. Вашингтоны цагаар өглөөний 5 цаг 30 минут болж байлаа...

	Он тооллын бичээч-сэтгүүлч тэмдэглэн бичив:

	 

	«Энэ бол дэлхий урьд өмнө үзээгүй тийм нар мандалт байлаа. Асар том ногоон нар секундийг хэд хуваасантай тэнцэх хугацаанд гурван километр гаруй өндөрт гарч, эргэн тойрноо газар, тэнгэрийг гайхалтай хурцаар гэрэлтүүлэн гийгүүлж, үүлэнд тултал дээш хөөрсөөр байв. Хэдхэн секундийн дараа тэсрэлтийн нөр их дуу гарлаа.

	Дүрэлзсэн галт бөмбөлөг улам бүр томрон томорсоор, бүтэн хагас километрийн голчтой болж, улам томорсоор байлаа».

	 

	«Бурхан минь, тэд гинжин урвалд тавих хяналт алджээ» гэж нэгэн хүн сандарч бачимдан хашхирав.

	Тэнгэрт арван хоёр километрийн өндөрт атомын тэсрэлтийн мөөг нүүлээ...

	Экипажийнхныг цацраг идэвхт бодисоос хамгаалах гэж зузаан хар тугалгаар доторлосон хэдэн танк тэсрэлт болсон газар луу давхилаа. Тэд дахин харанхуйд умбасан чулуурхаг цөл дундуур арван зургаан километр газар зам туулах болжээ.

	Дээр нь бөмбөг бэхэлсэн цамхгаас хааш хааш бүтэн хагас километр газар шатаж амьдралгүй болжээ. Гучин метр төмөр цамхаг ууршиж алга болжээ...

	Итали Ферми Гровсын дэргэд очоод

	— Одоо дайн дуусна! гэж дуу алдав.

	— Тийм ээ, гэхдээ бид бас хоёр бөмбөг Японд хаясны дараа дуусна гэж Гровс хатуухан хариулав.

	Роберт Оппенгеймер гараа зөрүүлэн элгээ тэврээд, хөдөлмөрийнхөө үр дүнг дуугүй харж байлаа. Сэтгүүлч Лоуренс түүнээс

	— Роберт, та тэсрэлтийн үед юу мэдрэв? гэж асуув. Оппенгеймер түүнийг гунигтай харж, энэтхэгийн Багаабадий гэдэг нэртэй бурхны номын үгээр хариулсан нь:

	— Би дэлхийг Хүйс тэмтрэгч, Үхэл боллоо...

	Гэхдээ Оппенгеймер биш, генерал Гровс үхэл болжээ. Дарга нарын штабын нэгдсэн бүлэг ч гэсэн үхлийн зэвсгийг мэдээгүй байсан тул Японд бөмбөгдөх объектыг батлах үүргийг Гровст өгсөн ажээ. Барилгын захиалагч атомын стратегийг удирдаж эхлэв. Тэр, Кокүра, Хиросима, Киото, Нийгата гэсэн японы дөрвөн хотыг бай болгон авахаар нэр заав.

	Цэргийн яамны сайд Стимсон японы эртний соёлын төв, түүхийн үнэт зүйлээр баян Киото хотыг зөвшөөрсөнгүй... Стимсон Филиппинд амбан захирагч байхдаа энэ хотод очиж, тэндхийн сүм дуган, хөшөө дурсгал, эрт урьдын соёлыг гайхан биширсэн ажээ...

	— Дахиад л барина биз. Киото цагаан талд их талбай эзэлж байдаг учир бөмбөгний сүйтгэх чадлыг нарийн тогтооход бидэнд тусална!.. гэж захиалагч Гровс санал зөрөв.

	Хүнд бөмбөгдөгч онгоцны хороо Номхон далайд орших Тиниан аралд аль хэдийн шилжиж очоод байлаа. «Нисэгч цайз» тэндээс Японыг чиглэн нисэх ёстой байв.

	Бөмбөгийг «Индианополис» гэдэг хурдан крейсер онгоцоор явуулж, олдохуйяа бэрх ураны цэнэгийг араас нь нисэх онгоцоор илгээв.

	«Индианополис» крейсер нууц ачааг Тиниан аралд хүргээд, буцах замдаа японы шумбагч завьтай дайралдаж сүйрэв. Багийн мянга гаруй хүн цөм амь үрэгдэв. Индиан үндэстний хараал идсэн Лос-Аламост бэлтгэсэн «Нарийн», «Бүдүүн» гэдэг хоёр атомын бөмбөг хүмүүст үхэл авч ирж явлаа.

	Атомын үхэл японы арлуудыг заналхийлээ.

	
ТӨГСГӨЛ

	Цуваа дорно зүгт цувсаар байлаа... Дайн дуусаж, цэргүүд гэртээ буцаж явлаа. Түр чөлөөгөөр биш бүрмөсөн буцаж байв. Гэвч бас олон цэрэг армид албаа үргэлжлүүлэн хаасан хэвээр дорно зүгт явж байлаа.

	Цэргийн цуваанууд жижиг өртөөнд багтаж ядан зогсож, зангилаа өртөөнүүдэд батальон, хороо, дивиз, бүхэл бүтэн армийг нүсэр их ачаа тээштэй нь багтаасан галт тэрэг пиг дүүрчээ. Ийм галт тэргийг тэргүүн ээлжид өнгөрүүлнэ. Тэд «ногоон гудамжаар» зорчигчдын галт тэрэгний хурдтайгаар ар араасаа цувж байлаа.

	Хаалгыг нь цэлийтэл нээж, нарны гэрэл гийгүүлж, бүлээн салхи сэвэлзсэн зуухтай вагон дотор цэргүүд сонсож дуулсан элдэв дээдийн юм аар давсалж яаралгүй хүүрнэлдэнэ. Юуны учир хааш нь аваачиж явааг ихэвчлэн ярилцана. Сибирьд биш бол Алс Дорнодод аваачна. Тэнд буулгаж, ахимаг настайчуудыг тарааж явуултал бариад, дараа нь үлдсэн хүмүүсийг хална. Хэрэв армийг нэг зэрэг тараавал бөөн бужигнаан болно. Бүх Орос орон Гитлертэй буу барьж тулалдсан юм чинь. Ямар дайсныг дарав гэхээс сэтгэл баяртай байх юм! Одоо гэр гэртээ харина... Гэтэл тэдгээр цэрэг бас байлдах болжээ...

	Ирина Микулинагийн ажилладаг хээрийн эмнэлгийг бас Алс Дорнодод шилжүүлэв. Хааш нь? Тодорхойгүй. Ирина тахлын тасгийг хариуцан ажилладаг байлаа. Гэхдээ хэлбэрийн төдий. Бүх л дайны турш түүний мэргэжлийн дагуу өвчин бараг гарсангүй. Иймээс дайралтад орох бүрд «тахлын байрыг» ердийн мэс заслын тасаг болгоно. Ирина дайныг Баруун хойд фронтод өнгөрүүлжээ. Эхлээд Парфины дэргэд сарампай модны үйлдвэрт, дараа нь Валдайн өндөрлөгүүд, Рига, хамгийн сүүлд Рыбинскт байлдаж байтал, эмнэлгийг ар тал руу татах тушаал иржээ. Хааш нь, яах гэж аваачиж байгааг мэдсэнгүй. Тийм хугацаанд, тийм өртөөнд ирсэн бай гэснээс өөр заасан зүйлгүй. Долоо хоногийн хугацаа өгчээ. Ирина эмнэлгийн даргаас Москва ороод ирэх чөлөө гуйв.

	Ирина гэрээс гараад дөрвөн жил болжээ. Түүнд захидал бичдэг цорын ганц хүн ээжээс нь хааяа нэг захидал ирдэг байв. Бусад хүмүүсээс сураг байсангүй. Дайны дундуур Юрий Ерохин нэг газар сураг нь гараад алдарчээ. Ээж нь Юрашка ирж, чамайг асуугаад хаягийг чинь авсан гэж бичжээ. Гэвч Ерохиноос захидал ирсэнгүй. Захидал замдаа үрэгдсэн байж ч болно. Магадгүй тэр алагдсан байж ч мэднэ. Дайны үе шүү дээ! Вадим ч бас аль хэдийн алагдсан байж магадгүй... Ирина түүнтэй уулзах санаатай Москва руу явж буйг өөрөө ч мэдсэнгүй.

	Ирина Зэвсгийн гудамжинд байдаг талийгаач хойд эцгийн дүүгийнд буув. Хагас шөнө ярилцаад, өглөө хот руу явлаа. Явах ажил байна гэж хэлжээ.

	Төв рүү явган явлаа. Харилцуурыг авч зүрхлэлгүй хоёр ч автомат утасны дэргэдүүр өнгөрлөө. Тэмдэглэлийн дэвтэрт нь аль эртнээс бичигдсэн Вадимын утасны дугаарыг цээжээр мэдэж байлаа.

	«Метрополийн» дэргэдэх утас хүнгүй байв. Ирина бодол сарнихаас болгоомжилж араасаа шилэн хаалгыг хааж, дугаарыг хурдан эргүүлэв

	— За! гэх эрэгтэй хүний дуу сонсогдлоо.

	— Губановынхны хэн нэгэнтэй яриулж өгнө үү?

	— Ирина!! Чи юу?!.. гэж баярлаж, гайхсан хашхирах дуун сонсогдлоо.

	Ирина бас Вадимын дууг таньж, түр зуур түгдчин дуугарсангүй.

	— Ирина... Чи хаана байна? Би одоо чамайг тосъё. Би чамтай уулзахыг их хүсэж байна.

	— Вадим, би ч бас адил... Маш их хүсэж байна.

	— Одоохон утасны хороон дээр уулзъя.

	— За... Тэгээд аль хавьд нь байх юм?

	— Өөрөө хүлээн авах захидал олгодог цонхны хажууд.

	— Би энд хажууд нь байна. Хүрээд ир.

	— Арван таван минутын дараа очно!..

	Вадим Иринагийн өөдөөс бараг гүйн очиж сунгасан гарыг нь хоёр гараар барьж аваад

	— Ирина!.. Юутай сайхан бэ! Чи минь олдлоо!.. гэв.

	Вадим хурандаагийн хувцастай байлаа. Бараг өөрчлөгдсөнгүй. Өртөөн дээр, өндөр ургасан цэцгийн мандлын цаанаас гарч ирж байсан үеийнх шигээ байв. Гагцхүү хацар дээр нь эрүүгээ хүрсэн гүн шарх бий болжээ.

	— Хаачих вэ? гэж Ирина асуув.

	— Хаашаа ч хамаагүй!.. «Жүжигчний» кафед жаахан сууя. Дараа нь...

	— Дараа нь би явах ёстой, Вадим. Би Москвад замдаа буугаад байгаа юм.

	— Би ч бас тийм... Аз болж шүү!

	Өглөө эрт тул кафе дотор бараг бүх ширээ сул байв. Танхимын мухарт очиж суув.

	— За, Ирина яриарай!.. Чи нөгөө л хэвээрээ... Яриач, хаашаа алга болсон бэ?

	— Чи өөрөө хаашаа алга болчхов? Би чамд өөрөө хүлээн авахаар захидал бичсэн боловч, авах эзэнгүй буцаж ирсэн... Эхнэр аваагүй биз?

	— Байлдаж яваад зав гарсангүй гэж Вадим наргиан болгоод насны тэтгэвэрт гартлаа хуримаа хойшлуулахаар шийдэв. Одоо удахгүй... Бид дайны нэг жилийг хоёр жилд тооцдог юм... Дайнгүй жилийг би санахгүй байна.

	— Нэг жилийг хоёрт тооцдог гэв үү? Миний бодоход жил бүрийг хорин таван жилтэй адилтгаж үзэх хэрэгтэй. Биеэр амссан хүний хувьд үүнээс бага байж болохгүй. Вадим, би дайныг хангалттай амслаа.

	— Одоо энэ бүхэн өнгөрсөн юм болжээ. «Хамаг юмыг шинээр эхлэхэд арай ч оройтоогүй байна. Хатуу дайн биднийг үүнд сургалаа» гэдгийг санаж байна уу?.. Нээрээ, Ирина, оройтоогүй биз дээ?

	— Мэдэхгүй гэж хүүхэн бодлогошрон хариулав.

	Вадим бас Алс Дорнодын фронтод томилолт авснаа яриад, түүний хээрийн шуудангийн дугаар, ээжийнх нь хаягийг бичиж авлаа.

	— Одоо чи алдагдана байх аа!.. Би утасны хороо руу гүйж явахдаа чамайг байхгүй байх вий гэхээс их айж байсан шүү... Дахин алдах вий гэхээс айсан гэж үнэнээ хэлэв.

	Ирина хоёр долоо хоногийн дараа Өвөр Байгалд байлаа. Цэргийн эмнэлгийн тахлын тасагт ажиллах цаг болжээ! Армийн бүрэлдэхүүнд ордог хүн бүрд халдварт өвчнөөс сэргийлэх тарилга, юуны өмнө Хойд Хятадын нутагт гарч болзошгүй тарваган тахал буюу уушгины тахлын тариа хийх тушаал иржээ. Ийм тушаал Манжуурт дайны ажиллагаа явуулах гэж буй алс дорнодын бүх армид таржээ.

	 

	 

	Гровс атомын бөмбөг туршсаны дараа Америкийн Нэгдсэн Улсын жанжин штабын нэрийн өмнөөс тушаал бэлтгэв. Барилгын захиалагч ерөнхий командлалын тушаал төлөвлөж байлаа!

	 

	«509 дүгээр нэгдсэн нисэхийн хороо наймдугаар сарын 3-наас хойш цаг агаарын байдал сайжирмагц, шууд Хиросима, Кокүра, Ниигата, Нагасаки гэсэн энэ дөрвөн байны аль нэгэнд анхны тусгай бөмбөг хүргэнэ. Бөмбөг дэлбэрэлтийн үр дүнг ажиглаж, тэмдэглэн авах цэргийн ба шинжлэх ухааны энгийн хүмүүсийг хүргэхэд нэмэлт онгоц гаргаж, бөмбөгтэй онгоцтой хамт явуулна.

	Энэ төрлийн зэвсгийг Японы эсрэг ашиглахтай холбогдсон аливаа мэдээлэл тараах эрхийг АНУ-ын цэргийн яамны сайд, ерөнхийлөгч хоёр л эдэлнэ...»

	 

	Генерал Гровс Нагасаки боомтын нэрийг хамгийн сүүлд, японы эртний нийслэл Киотогийн оронд оруулжээ. Нагасакид англи, америкийн цэргийн олзлогдогсдын том лагерь байгааг Гровст илтгэжээ. Хэрэв энэ хотыг бөмбөгдвөл тэд бас амь үрэгдэх болно.

	— Бөмбөгдөнө гэж Гровс түс тас хэлэв.

	Хүн алах бодолд автсан атомчин америкийн олон зуун цэрэг, офицеруудыг атомын үхэл рүү түлхлээ.

	Нисэхийн хорооны эцсийн бааз болгохоор, тэр үед америкийн десантын цэргүүд япончуудаас булаан аваад байсан Гуам арлыг анх товлоод байсан боловч, Гровс хүнд бөмбөгдөгч онгоцны хорооны байрлалыг өөрчилж, халуун бүсийн Тиниан аралд байрлуулахыг санал болгов. Өтгөн шигүү ургамалтай, шүрэн хадтай, намхан намхан унтарсан галт уулстай энэ арал байд Гуам арлаас хэдэн зуун милиэр ойр оршино. Энэ бол тун чухал зүйл.

	Питер Флемингт Тиниан арал сонин хачин мод, банан, чихрийн нишингийн шугуй ургаж, цэцгийн үнэр толгой эргэтэл ханхалж, далайн бүлээн тунгалаг ус цэнхэртсэн, бас л алс бөглүү орших Гавайн арлыг санагдуулах ажээ. Диваажингийн энэ нутаг удахгүй тамын эх болох байлаа. Гэтэл Пит нисэхийн хорооны бусад нисэгчийн нэгэн адил юу ч үл мэднэ. Тэд далайд хачин хэлбэртэй, том зантгар бөмбөг хаяж, сургуулилсаар байлаа. Тэдгээр бөмбөгнөөс болж, бөмбөг хаях нээлхийг томсгожээ. Жирийн тэслэх бодисоор цэнэглэсэн тэдгээр бөмбөг бусдаас ялгарах юмгүй тэсэрдэг байлаа.

	Пит нисэхийн хороонд онгоцныхоо дарга, хөгжилтэй залуу Клод Изерлитэй үерхэж нөхөрлөжээ.

	Тэд нисэхийн бүлэгт өнгөрүүлсэн хэдэн сарын хугацаанд бие биеийг сайн мэдэх болжээ. Клод, Питээс хэд дүү боловч, азтай залуу байлаа. Дунд боловсрол ч олоогүй байж, хорин тавтайдаа хошууч, «нисэгч цайзын» дарга болжээ. Үүний дүнд Клод өөрөөс нь арай зол муутай нөхдөөрөө тоглоом шоглоом хийх эрхтэй болжээ.

	— Өндөр хурдтай зуунд сурагчийн ширээний ард өмдөө элээж удаан суухын хэрэггүй... Бид агуйн хүмүүстэй нэг дор аж төрж байна. Гэтэл бидэнд бороохойн оронд тэсрэх бодис, хурд байна. Тийм биз дээ? Тэгвэл агуйн хүн мэдлэгээр яах юм? Гох дарах бол сармагчны ажил... гэж Клод цэцэрхэж байснаа нэг нөхөртөө хандаж хэлрүүн: — Чи коллеж төгсөөд бөмбөг зүүж байна. Гэтэл би юу ч төгсөөгүй байж онгоцны дарга хийж байна. «Тарвас» зүүх, жирийн мина булах чамд ямар ялгаатай юм? Чиний мэдлэг хэнд хэрэгтэй юм?.. Агуйн хүмүүс минь ууцгаая!

	Хошууч Изерли хэмээх энэ хүнд атомын бөмбөгийн цохилтыг удирдаж гүйцэтгэх хувь тавилан ногджээ. Түүний онгоцны баг хэд хэдэн удаа японы эргийг тандаж судлахаар ниссэн ажээ. Дайсны анхаарал татахаас болгоомжилж ганцаар явдаг байлаа. Нисэх бүлгийн зэвсэглэлд ирээд байсан нөгөө зантгар «тарвасыг» заримдаа хаяна. Өдрийн цагаар тодорхой өндрөөс, үзэгдэх бүрэн тодорхой байг бөмбөгдөж байх заавал биелүүлэх шаардлага нисэгчдийн өмнө тавьжээ. Хэд хэдэн хотыг, тэр дундаа Хиросима, Нагасаки хотыг бөмбөгдөхийг хоригложээ. Нисэгчид дургүйцэвч, тушаалд захирагдаж байв. Гровс атомын бөмбөгийн үр ашгийг алдагдуулахаас сэрэмжилж, үйл нь хүлээж буй хотыг дайрахгүй байхаар шийдсэнийг нисэгчид мэдсэнгүй. Дайны гамшгаас бурхан хамгаалж байна гэж хотын иргэд баярлаж байлаа. Эргэн тойрон бөмбөг унаж, олон хот эвдрэн сүйдэж, шатаж байхад Хиросима халдашгүй бүрд болон цэцэглэж байлаа...

	Хошууч Изерлийн даргалсан «Б—29» бөмбөгдөгч онгоц 1945 оны наймдугаар сарын зургааны шөнө Тиниан арлаас хөөрч, Японыг чиглэн хойд зүгт нислээ. Хиросима хот хүртэл 2320 километр зам туулах байлаа. Онгоцны баг нислэгийн мөргөлд оролцож байлдааны даалгавар амжилттай биелэхийн төлөө мөргөж залбирав. Хажууханд, нислэгийн талбай дээр зогсож байсан бас ийм нэгэн онгоц «нисэх цайзын» өмнө мөргөлийг үйлдэв. Онгоцны хажуу бөөр дээр «Энола Гэй» гэж тусгай бөмбөгийг байнд хүргэх даалгавар авсан хурандаа Тиббетсийн ээжийн овог, нэрийг бичсэн байлаа. Бүр үдэш эрт онгоцон дотор, энэ удаа атомын цэнэгээр цэнэглэгдсэн «тарвасыг» оруулжээ. Католик шашны лам бурхны өмнө залбирах лугаа адил энэ бөмбөгийн өмнө гараа тэнгэрт сарвайн өргөж, амжилт хайрлахыг гуйн залбирчээ...

	Хошууч Клод Изерли хэдэн цагийн дараа Японы эрэгт саад тотгоргүй явж хүрлээ. Хиросимын тэнгэр цэлмэг байлаа. Арван мянган метрийн өндрөөс хотын гудамж, хороолол, цэцэрлэгт хүрээлэн тодхон харагдаж, сувгийн ус наранд гялбалзан үзэгдэнэ... Изерли хурандаа Тиббетсийн онгоцтой радиогоор холбоо барив. Нисэхийн хорооны дарга нэлээд хэдэн зуун километрийн хойно явж байв. Хошууч Изерли «Гүйцэтгэ!» гэсэн ганцхан үг түүнд дамжуулав. Энэ нь бөмбөг хаяж болно гэсэн дохио байлаа. «Юмс маш сайн харагдаж байна» гэж нэмж хэлээд «Гүйцэтгэ» гэж давтан хэлэв.

	Изерли онгоцоо эргүүлж, гэдрэг буцав. Тэр өөрийн даалгаврыг биелүүлжээ.

	Өөрийн «нисэгч цайзыг» эхийнхээ нэрээр Энола Гэй гэж нэрлэсэн хурандаа Тиббетс нислэгийн дэвтэрт цаг, минутаар тодорхой тэмдэглэл хөтөлж байлаа. Тэр атомын бөмбөгийн найдвартай ажиллагааг хариуцан яваа Парсонст хэлж бичүүлсэн нь:

	 

	«1945 оны наймдугаар сарын 6. 2 цаг 45 минут.

	(«Гараа» гэж тэр онгоц дөнгөж чиглэл авмагц бичив).

	3 цаг 00 минут. Төхөөрөмжийг бүрэн угсрах ажил эхлэв.

	(Газраас тасрах үед тэсрэлт гарахаас болгоомжилж атомын бөмбөгийг агаарт бэлэн болгохоор шийдвэрлэсэн ажээ).

	6 цаг 05 минут. Ивожима арлыг өнгөрч, эзэнт улсыг зорилоо.

	7 цаг 30 минут. Тэслэгчийн улаан голуудыг хийлээ.

	7 цаг 41 минут. Даалгасан өндөр авч эхэллээ. Хошууч Изерлийн мэдээлснээр байны орчим цаг агаар сайхан байгаа ажээ.

	8 цаг 38 минут. Арван нэгэн мянган метрийн өндөр авлаа.

	8 цаг 47 минут. Электрон тэслэгчийн бүрэн бүтэн байдлыг шалгав.

	9 цаг 04 минут. Шууд баруун тийш явж байна.

	9 цаг 09 минут. Бай - Хиросима харагдлаа.

	9 цаг 15 минут. Бөмбөг хаялаа».

	 

	Хурандаа Тиббетс онгоцоо огцом эргүүлж, доошилсоор байнаас холдож эхлэв. Бөмбөг бараг арван мянган метрийн өндрөөс унаж тэсрэхээс өмнө «Энола Гэй» хориод километр холдож амжсан байв. Тэсрэлтийн агаарын цохилт тавин секундийн дараа бөмбөгдөгч онгоцыг гүйцэж, хажуу тийш түлхэв. Асар том хар саарал мөөгөн хэлбэрт үүл хотын дээр бий боллоо.

	Хошууч Изерлийн онгоц тэсрэлтийг холоос харав. Пит Флеминг хойд талын цонх руу ухасхийн очив. Тэдний ард, Хиросимын дээр галт бөмбөлөг хуйларч, хурмын төдий гал, утаан багана болон хувирлаа. Багана улам бүр дээшилсээр, тэнгэрт тулж, амьд, хөдөлгөөнт мөөгний муухай дүрсийг олж, нүүж эхэллээ... Багийнхан цонхонд наалдан, гэмт хэргийн үр дүнг сэтгэл сэрдхийн харав. Тэд энэ хэрэгт хуруу дүрэн оролцжээ.

	— Бид чөтгөрийн хэрэг үйлдчих шиг боллоо! гэж Клод Изерли хирдхийн хашхирав.

	Онгоц Хиросимаас улам бүр холдож байлаа. Мөөгний орой их биеэсээ тасарч, хуйларсан үүл болон хувирав. Утаан багана дахин мөөгөн хэлбэрийг оллоо. Бөмбөгдөгч онгоц долоон зуугаад километр холдоод байхад атомын тэсрэлтийн утаан багана японы тэнгэрт харагдсаар байлаа.

	Генерал Гровс энэ үед одон бөмбөг тоглож байлаа. Тэр одон бөмбөгийн талбайд байрлуулсан харилцуурын дэргэд жижүүрийн офицерыг суулгаж, ямар нэгэн мэдээ байна уу, үгүй юү гэдгийг арван таван минут тутам илтгэж байхыг тушаажээ.

	Гровс тоглож дуусаад, эхнэр, охин хоёрынхоо хамт цэргийн клубт очиж үдийн цай уухаар явлаа. 

	 

	«Үр дүн тооцоотой бүрэн нийцэж байна. Бүрэн амжилт. Харагдах үр дагавар нь Нью-Мексикийнхээс их байна» 

	 

	гэсэн анхны мэдээ түүнд энд дуулгав.

	Гровс хоолоо орхин, ерөнхийлөгч Трумэнд барих илтгэл бэлтгэхээр явлаа. Тэр өдөр Америкийн Нэгдсэн Улсын ерөнхийлөгч радиогоор үг хэлж, бүх америкийн станцууд дамжууллаа.

	 

	«Америкийн нисэх онгоц арван зургаан цагийн өмнө Японы хуурай замын цэргийн чухал бааз Хиросима хотод атомын бөмбөг хаялаа. Хаясан бөмбөгний чадал хорин мянган тонн тринитротолуолтой тэнцэнэ. Энэ цохилт түүхэнд байгаагүй сүр хүчийг бидэнд өглөө...»

	 

	гэж Трумэн ярив.

	Гэтэл америкийн ерөнхийлөгч худал ярьжээ. Радиогоор ярьсанчлан, Хиросимад хорин таван мянган цэрэг байсангүй. Хиросимын гарнизонд ердөө хоёр батальон япон цэрэг байжээ...

	Хиросимад учирсан аюулыг нэлээд хэдэн цагийн турш Токио мэдсэнгүй. Бүр орой болсон хойно жанжин штабт хачин цахилгаан утас иржээ.

	 

	«Хиросима хот ганцхан агшинд ганц бөмбөгөнд бүрэн устав...»

	 

	Ийм юм байж болшгүй санагдлаа. Гэтэл нэмэлт мэдээнүүд анхны мэдээллийг баталж байв. Хиросима хот эвдэрч сүйрч, шатсаар байна. Зуун тавин мянган иргэд хэлмэгдэж, тэдний тал хувь нь алагдав... Хотод атомын бөмбөг хаяжээ.

	Жанжин штаб олон жилийн турш цөмийн физикийн асуудлаар ажиллаж байгаа эрдэмтэн Нишима Ёшиог санаж, эрж олоод гүн шөнө штабт авчрав.

	Жанжин штабын дарга Хиросимаас ирж буй мэдээг эрдэмтэнд танилцуулаад,

	— Та энэ талаар юу хэлэх сэн бол? гэж түүнээс асуулаа.

	Нишима тун намхан хүн байлаа. Үлбэгэр, доожоогүй харагдана. Ямагт дайн, улс төрийн бодлогоос холуур явж иржээ. Одоо түүнээс Япон улсыг аврахыг хүсэв. Эрдэмтэн жанжин штабын даргын үгийг сонсоод, царай нь үнсэн хөх болов.

	— Тийм ээ, энэ үнэн байж туйлаас болох зүйл. Үнэхээр атомын бөмбөг бололтой... гэж тэр хэлэв.

	— Та ер нь, хагас жилийн дотор ийм бөмбөг хийж чадах уу? Бид хагас жил яаж ийгээд тэсэж байя.

	— Чадахгүй. Үүнийг хийхэд зургаан жил ч хүрэлцэхгүй. Тэгээд бид уран байхгүй... гэж тэр толгой сэгсрэн хэлэв

	— Тэгвэл бид атомын цохилтоос яаж хамгаалах вэ? Та зөвлөгөө өгч чадах уу?

	— Зөвлөгөө өө? гэж Нишима гашуунаар мишилзээд хэлсэн нь: — Дайсны онгоц цухуймагц л унагаад бай. Би өөр юу хэлэх вэ дээ...

	Японы ерөнхий сайд байсан бүх хүмүүсийн зөвлөл-жүшиний хуралдаан эзэн хааны танхимд боллоо. Танхимын дэргэд түүний номын сан байдаг байв. Бичгийн ширээг зайлуулж, эзэн хааны сандлын байранд Ямато орны-зуун хорин дөрөвдүгээр хаан Хирохитогийн сэнтийг байрлуулжээ. Эзэн хаан өндөр сэнтий дээрээс өмнөө суугаа зөвлөхүүдийг сэтгэл дундуур харж, тэдний уран цэцэн үгсийг сонслоо. Энд хунтайж Коноэ, генерал Тожио, Вакацүки, Окада, Хирото одоогийн ерөнхий сайд Сүзүки... нар байлаа. Эд цөм энэ хугацаанд засгийн эрхэнд байжээ. Мүгдэнгийн мөргөлдөөний үед засгийн газар толгойлж байсан генерал Танакаас эхлэн арван долоон удаа засгийн газрын танхим өөрчлөгджээ. Танхим тус бүр Японы эзэнт улсын гадаад, дотоод бодлогод хувь нэмрээ оруулжээ. Одоо энх тунх байгаа бүх ерөнхий сайд нар ордонд цугларчээ. Эзэн хаан тэдний саналыг сонсох гэжээ.

	Хоёр долоо хоногийн өмнө Америкийн Нэгдсэн Улсын ерөнхийлөгч Трумэн, Их Британийн ерөнхий сайд Черчилль Потсдамд тунхаглал гаргаж, Японыг үг дуугүй бууж өгөхийг шаарджээ. Тунхаглалд Чай Кайши бас гарын үсэг зурсан явдал Японы цэргийнхний зэвүүг улам ч хүргэв. Тулган шаардсан бичгийг үл зөвшөөрчээ. Гэтэл Хиросимад атомын бөмбөг хаясан явдал англо-саксынхны шаардлагыг дахин авч хэлэлцэхэд хүргэв.

	Тамга хадгалагч лорд, маркиз Кидо жүшин биш боловч түрүүлж үг хэлэв. Кидо Хиросимад хунтайж Линчинг амь үрэгдсэнтэй холбогдуулж эзэн хаанд гүн эмгэнэл илэрхийлээд, одоо «оросуудыг халуун ус уулгах гэж шахаад хэрэггүй» өөрөөр хэлбэл уурлуулаад хэрэггүй гэв. Ингэснээр Номхон далайн дайныг нааштай төгсгөж болно.

	Жанжин штабын дарга, саяхан Квантуны армийн командлагч байсан генерал Үмэжү маркиз Кидог дэмжив. Хиросимад хаясан атомын бөмбөг дайныг хүндрүүлж байгаа хэдий ч, үүгээр дайны эцсийн дүнг шийдэж болохгүй гэж тэр үзэж байлаа. Трумэн Японыг атомын бөмбөгөөр далайлгаж байна. Германыг бууж өгсний дараа Зөвлөлт Оросын хил дээрх Квантуны арми хориглолтын тактикт шилжсэнийг Үмэжү эзэн хаанд айлтгав. Эзэнт улс «Кан Токү-эн» төлөвлөгөөнд эргэн ортол, умард зүгт, Зөвлөлтийн Алс Дорнодод цөмрөн орох хүртэл хэсэг хугацаа өнгөрөх хэрэгтэй болжээ. Хэрэв одоо Манжуурт зөвлөлтийн цэрэгтэй тулалдахгүй бол Квантуны армийг эзэнт улсын аралд татаж болно. Тэгэхэд америкчууд атомын зэвсэгтэй ч ялна гэж үү дээ, бүү мэд. Тэр бас японы зэвсэгт хүчний мэдэлд атомын бөмбөгнөөс хүчин чадлаараа үл дутах хүчирхэг бактериологийн зэвсэг байгааг нэмж хэлэв. Том хэмжээний дайны ажиллагаа явуулахад бэлтгэх заалтыг Квантуны армид өгөөд байгаа ажээ.

	Манай тагнуулын баттай мэдээнээс үзвэл, англи, америкийн командлал арван нэгдүгээр сард Кюсю аралд цэргээ буулгаж Кантогийн5 тал хөндийд шийдвэрлэх тулалдаан эхлэх бололтой байна. Бурхны салхи камиказэ монголын довтолгооноос аварсан шигээ Яматогийн газар нутагт дайсныг ниргэхэд бидэнд тусална. Одоо эзэн хааныхаа төлөө амиа өгөхөд бэлэн дөрвөн мянган хүнтэй камиказэгийн бригад байна. Бид нууц зэвсгээрээ дайснаа дарах болно... Какко Ичио! гэж Үмэжү хашхираад, эзэн хааны зүг мэхэсхийж, суудалдаа суулаа.

	Жүшингүүд сэтгэл уужран санаа алдав. Бас ч хамаг юм зүйл дуусаагүй ажээ! Гэтэл яг энэ үед хааны хиа эзэн хааны оролцож буй зөвлөгөөний журам зөрчин орж ирээд маркиз Кидод нэгэн зүйлийг сандруухан шивнэв.

	— Хаантан минь, Зөвлөлт Орос Японы эзэнт улсад дайн зарласан мэдээ Москвагаас иржээ. Оросын цэрэг Манжуур луу таван мянган километр үргэлжилсэн бүх хилийн дагуу давшилтад орсон байна... гэж тамга хадгалагч лорд эзэн хаанд айлтгав.

	Эзэн хааны танхимд түгшүүрт нам гүм байдал бий болов. Зөвлөлт орос дайнд оролцсоноор дөнгөж сая генерал Үмэжүгийн ярьсан байлдааны байдлыг өөрчиллөө.

	Хунтайж Коноэ хэлсэн нь:

	— Бид дайнд ялагдлаа... Цаашид дайныг үргэлжлүүлэх нь утгагүй зүйл. Ирээдүйнхээ талаар санаа тавих хэрэгтэй. Америкийн Нэгдсэн Улсын өмнө бууж өгөхгүй гэснээс японы ядуусын бослого, коммунизмаас л илүү болгоомжлох хэрэгтэй...

	Ерөнхий сайд Сүзүки суудлаасаа бослоо. Уг нь тэр хэлэх гэсэн үгнийхээ санаа бодлыг сарниулахгүй гэж нүдээ аньж ярих дуртай хүн. Энэ удаа догдолсноос үг нь тасалдаж байлаа. Тэр хунтайж Коноэгийн саналыг дэмжив:

	— Хиросимад атомын бөмбөг хаяснаар бидэнд хүнд доргилт өгөв. Зөвлөлт Орос дайн зарласнаар биднийг гарцаагүй байдалд бүрэн орууллаа...

	Генерал Үмэжү санал зөрөв.

	— Бид бас эсэргүүцэх чадалтай байна. Одоо Японы армид долоон сая гаруй хүн зэвсэг барьж байна. Үүнээс таван сая хагас нь хуурай замын цэрэг. Бид өөр фронтод байгаа бүх хуурай замын цэргийг авч Квантуны армийг зузаатгаж болно. Бид оросуудын дайралтыг няцаах болно. Хар үхлээр дүүрсэн бурхны салхи камиказэ дайсныг сүйрүүлэх болно!

	Үмэжү нууц зэвсэг, бактериологийн дайнд найдлага тавьсаар байлаа.

	Наймдугаар сарын есний өглөө эхэлсэн жүшин нарын хуралдаан өдөржин үргэлжилж, шөнө орой таржээ. Оростой хийх дайн найдваргүй байдал бий болгож байна гэсэн дүгнэлт хийв. Гэсэн ч горьдлого тасарсангүй. Юунд? «Япон цэргүүдийн одоогийн эзэлж байгаа бүх районд шургуу байлдаж, дээд командлалын төлөвлөгөөний дагуу байлдааны ажиллагаа явуулахад бэлтгэхийг» Японы эзэн хаан, тэнгэрийн хүү Квантуны армид тушаалаа.

	Гэтэл санааны зоргоор болсонгүй.

	Бүр, фашистын Германыг бууж өгөхөөс хоёр сарын өмнө, Өрнөдөд хүнд ширүүн тулалдаан үргэлжилсээр байсан үед Зөвлөлтийн командлал цэргээ Алс Дорнодод татаж эхэлжээ. Энэ нь Гитлерийн эсрэг эвсэлд нэгдсэн холбоотон гүрнүүдийн өмнө хүлээсэн үүрэгтэй уялдаж байлаа.

	1945 оны хоёрдугаар сарын 11-нд, Ялтад болсон Их гурван гүрний зөвлөгөөн дээр Черчилль, Рузвельт, Сталин гурвын гарын үсэг зурсан хэлэлцээрийн дагуу Зөвлөлтийн Зэвсэгт Хүчин Европын дайн дууссанаас хойш хоёр, гурван сар болоод Японтой дайтах үүрэг хүлээсэн юм. Энэ үүрэг Зөвлөлт Холбоот Улсын сонирхолтой нийлж байлаа. Японы хөрөнгөтнүүд зуу шахам жилийн турш оросын Алс Дорнодыг булаан авахыг эрмэлзэж ирэв. Энэ нь Японы гадаад улс төрийн бодлогын үндэс болж байв. Курилийн арлууд, Сахалин, Приморье, Сибирь, Лаптевын тэнгис хүртэлх бүх алс Умардыг японы дайнчид салган авахаар санаархаж ирэв. Энэхүү түрэмгий санаархлын улмаас зэвсэгт мөргөлдөөн, их бага дайн гарч байлаа.

	Хорьдугаар зууны эхээр хаант Оросын хувьд шившигтэй дайн болов. Хувьсгалын дараах жилүүдэд японы интервентийн довтолгоо боллоо. Квантуны арми Манжуурыг эзлэн авснаас хойш хилийн будилаан тасарсангүй. Хасаан нуур, Халхын голын дайн боллоо. Зөвлөлт Орос Гитлерийн зандалчдын дайралтыг няцааж, цусаа урсгаж байхад, ар талаас цохилт ирэх вий гэж ямагт болгоомжлон сэрэмжилж байлаа. Зөвлөлт Холбоот Улсын эсрэг их дайн гэнэт хийх ОЦҮ хэмээх төлөвлөгөө японы жанжин штабын нууцын шүүгээнд бэлэн хадгалагдаж байдаг боллоо. №731 гэсэн нууц институт бас байлаа. Түүний салбаруудад тахлын бүүргэнэ, булчин задрах тахал, боомын бацилл бэлтгэж байв...

	Ийм нөхцөлд зөвлөлтийн Алс дорнодын хилийг өнө удаан амар амгалан байна гэж найдаж болох уу? Зөвлөлт засгийн газар 1945 оны дөрөвдүгээр сарын таванд, Японтой байгуулсан харилцан үл довтлох тухай гэрээг хүчингүйд тооцов.

	Зөвлөлтийн зэвсэгт хүчин 1945 оны зун Алс Дорнодод арван хоёр арми бөөгнөрүүлэв. Энэ хугацаанд Баруун фронтоос Өвөр Байгал, Приморье, Бүгд Найрамдах Монгол Ард Улсад дөчин таван дивизийг татав. Тэд фашистын Германтай дайтаж байсан бүх хугацааны турш Квантуны армиас сэрэмжилж алс дорнодын хил дээр байсаар байсан дөчин дивизтэй нэгдэн нийлэв. Гэтэл тэр жилүүдэд Москва Сталинградын дэргэд, Украин, Белорусс, Севастопольд ганц батальон, ганц цэрэг ч хэрэгтэй байлаа.

	Галт тэрэг дорно зүгт үргэлжилсэн цуваагаар хөвөрлөө. Машинчид өмнөө яваа цэргийн цувааны сүүлчийн вагоныг харж, төмөр замын хөдөлгөөний дүрмийг санаатайгаар гажуудуулж байлаа.

	Наймдугаар сарын эхээр, хэдэн мянган километр үргэлжилсэн алс дорнодын хил дээр бүтэн хагас сая хүнтэй зөвлөлтийн арми очсон байлаа. Зөвлөлтийн цэрэг Квантуны армиас бүтэн хагас дахин олон хүнээр давжээ. Байлдааны техникийн давуу тал бүр ч үлэмж их байв. Их буу, танкны тоогоор тав дахин давуу байв. Өвөр Байгал, Алс дорнодын хоёр фронтын мэдэлд хорин зургаан мянган хүнд буу, таван мянга таван зуун танк, өөрөө явагч их буу, гурван мянга гаруй нисэх онгоц... байлаа.

	Есдүгээр сарын есний шөнө буюу гитлерийн Германы бууж өгснөөс хойш яг гурван сарын дараа зөвлөлтийн цэрэг дайн зарлангуут давшилтад орлоо. Посьетын нам дор газраас төв азийн говь хүртэл асар урт фронт үргэлжиллээ. Энэ нь, дөнгөж саяхан Орос орныг хоёр хувааж, урд талаараа Хар тэнгис, хойд талаараа Баренцовын тэнгист тулж байсан Зөвлөлт-германы фронтоос бүтэн хагас дахин урт юм. Бүтэн хагас дахин!

	Сунгаар, Амар мөрний дэргэд тулалдаан болж байлаа. Цэргүүд замгүй газар, шавар шалбааг туучин, их Хянганы нурууг даван, Өвөр Монголын усгүй, халуун элс төөнөсөн намхан хад чулуут толгод руу орлоо. Асар том тахны үндсэн хэсэг бие биеэс хэдэн мянган километр зайтай байрлаж дэвсэглэсэн цэргийн гар түүнийг атгаж байлаа. Зөвлөлтийн командлалын далд санаа Квантуны армийг гурван долоо хоногийн дотор бүслэн тасалж, буулган авахад оршиж байлаа.

	Дайны анхны өдөр өдөржин хуралдсан жүшин нарын зөвлөлийн тодорхойгүй, хагас дутуу шийдвэр байлдааны үйл явдалд нөлөө үзүүлсэнгүй. Америкчууд бас нэг атомын бөмбөг Нагасаки боомтод хаялаа. Энэ бөмбөгтэй бөмбөггүй Японы ялагдсан нь хүн бүхэнд илэрхий байв. Нагасакид атомын бөмбөгний дэлбэрэлтээс болж гучин таван мянган иргэд алагдаж жаран мянган хүн шархдаж, түлэгдэж, сохорчээ. Нагасаки боомтын орчим байрлаж байсан америкийн цэргийн олзлогдсон цэргийн лагерь устав. Виргижи, Техас, Филадельфи, Сан-Францискийн залуусыг эх оронд нь хийсэн бөмбөгөөр устгалаа. Утга учиргүй, хайр найргүй устгалаа. Мянга мянган америк залуус үрэгдэнэ гэдгийг генерал Гровс сайн мэдэж байв.

	Зөвлөлтийн цэрэг дайралтад орсноос хойш зургаа хоног өнгөрлөө. Фронтын шугам улам бүр хумигдаж, Квантуны армийг бүсэлсэн цагариг болон хувирч байлаа. Японы инженерийн ангиудын барьсан хүчирхэг бэхлэлт бүхий арван долоон районоос арван зургаа нь цэргийн давшилтад тэссэнгүй. Өвөр Байгалын фронтын армиуд их Хянганыг давж, Төв манжуурын уудам цэлгэр тэгш тал нутагт шуурхайлан буулаа. Танкны гвардийн зургаадугаар армийн мянган машин Мүгдэн, Синьзиний зүг хүржигнэн явж байлаа.

	Эсэргүүцэл нугарлаа. Наймдугаар сарын арван дөрвөнд эзэн хаан Хирохито танхимын сайд нар, цэргийн дээд зөвлөлийн гишүүдийг цуглуулж, дайн зогсоох тухай лүндэн буулгав. Хааны нүдэнд нулимс цийлгэнэж байв. Маркиз Кидо эзэн хааны лүндэнг соронзон хальсанд бичиж аваад, хальстай дамрыг сугалан авч, өөрийн тасалгаанд оров. Хаантныг чилээхээс болгоомжилж, хэлсэн үгийг нь соронзон хальснаас радиогоор, дамжуулах ажээ.

	Цөм балмагдаж дуугүй сууцгаана. Генерал Тожио ямар нэг юм хэлмээр байвч, царай барайн дуугүй сууна. Хэрэг явдал ингэж эргэсэнд эвлэрч сууж болохгүй! Бүх ард түмний ариун дайнд дуудах хэрэгтэй! Үхэх, сэхэхээ үзэх хэрэгтэй... Эзэн хааны энэ лүндэн улс үндэстнийг мохоож байна.

	Цэргийн төлөөлөгчийн толгойд эзэн хааны лүндэнг үгүй хийх хэрэгтэй! гэсэн итгэл эвдсэн бодол төрөв. Гэхдээ яаж хийх вэ! Тожио энэ саналаа хааны хиа, генерал Хонжиод хэлэв.

	Тамга хадгалагч лорд, Акасака дахь хувийн харш нь америкийн сүүлчийн дайралтын үед бөмбөгдөлтөд сүйрсэн учир саяхнаас ордон дотор суух болжээ. Маркиз Кидогийн ордон дахь өрөө тасалгаануудад радио байнга хангинаж байв. Бүх шинэ мэдээг мэдэж байх гэж радиогоо залгаастай байлгадаг байлаа. Радиогоор агаарын түгшүүр зарладаг байв. Гэтэл шөнө дунд радио гэнэт дуугарахгүй боллоо. Кидо унтаагүй сэрүүн дөнгөж орондоо ороод байв. Зарц унтлагын өрөөнд гүйн ирж, ордон дотор үймээн гарсныг мэдэгдэв. Хамгаалалт захирагдахгүй болов. Хуйвалдаан зохион байгуулсан офицерууд дайн зогсоох тухай эзэн хааны лүндэнг авахаар тамга хадгалагч лордыг эрж байна... Эзэн хааны номын санг хуйвалдагчид эзлээд байна гэв.

	Кидо яаран хувцаслаж, соронзон бичлэгийг ордны эмчийн өрөөнд аваачиж нуулаа. Удалгүй тамга хадгалагч лордын тасалгаанд сэлэм барьсан офицерууд орж ирэв. Кидо нуувчнаасаа, тасалгаанд юм эрж буй хуйвалдагчдыг харжээ. Нэг офицер харакири үйлдэх хутгатай тосгуур барьжээ.

	— Би энэ хутгыг өгнө. Тэр өөрийнхөө гэдсийг хүү татан үхэг, эс тэгвэл бид нохой лугаа адил алах болно!.. гэж офицер хашхиран хэлэв.

	Кидо айж, хөшив. Маркиз, Кидо-сан өөрийнхөө харш руу явсан байх учиртай гэж зарц нь хэлэв.

	— Бид түүнийг тэндээс олно! Газрын гаваас ч олно... гэж офицерууд хашхиралдаад тасалгаанаас гарч одлоо.

	Хуйвалдагчдын дуун холдоход Кидо тасалгаанд сэмхэн орж, харилцуур луу ухасхийн очвол, хуйвалдагчид бүх утсыг салгаж, ордныг гадаад ертөнцөөс тусгаарлажээ. Тамга хадгалагч лорд бүх харилцуурыг яаран шүүрч авахад, цөм ямар ч дуу чимээгүй байтал, гэнэт нэгэн утас зөөлөн дуугарах сонсогдов. Энэ бол түүний тасалгааг тэнгисийн цэргийн флотын яамтай холбосон шууд утас байв. Кидо ордонд болсон явдлыг жижүүрт мэдэгдээд, нэлээд нууц гэсэн бичиг баримтыг өөрөө устгаж гарав. Хуйвалдагчид хэдийд ч дахиад ирэхийг хэн байг гэхэв.

	Тэд Кидог эвдэрхий байшингаас нь ололгүй, үнэхээр эргэж ирэв. Кидо бөмбөгнөөс хоргодох газар доорх байранд орж, хуягласан хүнд хаалгыг нь хааж амжив. Одоо тэр өөрийгөө харьцангуй аюулгүй байдалд байгааг ойлгов.

	Самуун дэгдээгчид шөнөжин тасалгаа дотуур нь гүйлдэв. Кидогийн толгой дээр тэдний хөлийн чимээ дуулдана. Үүрээр л тусламж ирэв. Токиогийн гарнизоны дарга өөрөө биечлэн ордонд ирж, эзэн хааны гвардийн цэргүүдэд хуарандаа буцахыг тушаав. Цэргүүд тушаал дагаж, жагсаалаар ордноос гарч явлаа. Дуулгавартай байх явдал тэдний хувьд цэргийн үүргээ биелүүлж байгаагийн дээд зэргийн илрэл болмуй. Бүшидогийн тангараг! Самуун дэгдээсэн офицерууд цөм Атаго ууланд очиж, гранат дэлбэлэн амиа хорлов.

	Ордонд гарсан үймээн дарагдлаа. Эмх журам тогтов. Гэвч энэ хуйвалдааныг хэн үүсгэн санаачлав гэдгийг тогтоож амжсангүй. Эзэн хааны хиа, генерал Хонжио хэнд ч энэ нууцыг задруулсангүй...

	 

	 

	Япон улс ялагдсанаа ойлгов. Жанжин штабын дарга Үмэжү яаралтай хэрэгжүүлбэл зохих тушаал цэргийн цагдаагийн газрын даргад өглөө. Тэр эзэнт улсын бүх нууц бичиг баримтыг устгахыг шаардав.

	 

	«Дайсны гарт орвол бидэнд хохирол учруулж болох бичиг баримтыг аль болох хурдан устгах хэрэгтэй. Бөмбөгнөөс хоргодох байруудад бичиг баримтыг нэг нэгээр нь гал руу хийж шатаах хэрэгтэй. Цаашид ашиглах хэрэгтэй нууц материалыг, тухайлбал зүүний үзэл бодолтой хүмүүс, бүх сэжигтэй этгээдийн нэрсийн жагсаалтыг найдвартай байранд яаралтай шилжүүлэх хэрэгтэй...»

	 

	гэж Сатба Хамба заажээ.

	Токио болон Японы бусад хотод байдаг цэргийн штаб, төрийн байгууллагуудад цаасан түүдэг дүрэлзлээ. Тэнгэрт гашуун утаа, үнс дэгдэн хөөрч, хар хуй дэгдэн, гудамжаар гашуудлын хунгар шуурлаа. Цэргийн цагдаагийн газар улсын чухал нууцыг задруулж болох бүгдийг устгалаа.

	Генерал Үмэжү бас нэг тушаал гаргалаа. Долоон зуун гучин нэгдүгээр институт, түүний салбарын ажилтай холбогдол бүхий зүйлийг нэн даруй бүрэн устгах тухай хатуу чанд шифрлэсэн мэдээ Квантуны армийн штабт илгээнэ. Устгах ажилд камиказэгийн багийг ашиглахыг заажээ.

	Ямато орон бууж өгөх тухай эзэн хааны лүндэнг радиогоор нэвтрүүлэв. Номхон далайн дайны ажиллагаа зогсов. Америкийн флотын хэдэн зуун хөлөг онгоц ялагдсан орныг эзлэн авахаар Японыг чиглэн хөдөллөө. Гэвч Манжуурт дайны ажиллагаа үргэлжилсээр авай.

	 

	 

	Квантуны арми эзэн хааны лүндэнг зөрчиж эсэргүүцсээр байлаа. Цэргүүд зэвсгээ хураалгалгүй цаг уяж, ямар нэг юманд горьдсоор байв. Манжуур, Сахалин, Курилийн арлуудыг нөмөрсөн тулалдаан нэгэн нэгдсэн төвөөс удирдах аргагүй, бие даасан олон жижиг хэсэгт задрав. Дайн их түймэр лугаа адил дүрэлзэн шатлаа. Японы зарим дивиз, хороо, хэсэг бүлэг цэргүүд өөрсдийн штабтай холбоо тасарч, бэхлэгдсэн газарт зууралдан, уул, гүн ой хөвчид байлдсаар байлаа. Төмөр зам, засмал замаар японы цэргийн цуваа хөвөрлөө. Квантуны армийн командлал үлдсэн цэргээ цохилтоос гаргахыг оролдож байгаа нь энэ. Дайн дуусаж байвч, бүрэн дуусаагүй байлаа. Цаг хугацаа явсаар...

	Зөвлөлтийн армийн цэргийн тагнуулын алба америкчуудыг зөвлөлтийн цэргээс өрсөж хятадын эрэг дагуу газар нутгийг эзлэн авах бодолтой байна гэж мэдэгдэв. Энэ нөхцөлд удааширч болохгүй байв. Өвөр Байгалын фронтын штаб бүдүүн зүрх гаргаж, Квантуны армийн гүн ар талд, Харбин, Мүгдэн, Дайрен, Порт-Артурт... агаарын десант буулгахаар шийдвэрлэв. Десантчид хуурай замын цэргээс хэд хоногоор ч болов түрүүлэх хэрэгтэй байлаа.

	Хожим, америкийн генералууд дуртгалаа бичихээр суухдаа, тэр үеийн зөвлөлтийн тагнуулын мэдээ үнэн зөв байсныг баталсан юм. Вашингтоны улс төрийн бодлогочид тивийн Хятадын дорнод эргийг эзлэн авч, бэхжин суух шийдвэр гаргасан байлаа.

	«Би дайны сүүлчээр, наймдугаар сарын арван гурванд Америкаас байлдаан болж буй район руу буцаж нислээ. Гуамд хоноход, адмирал Нимиц дөнгөж сая, ерөнхийлөгч Трумэнээс боомт Дайрен, японы бааз байсан Порт-Артурын хавь газрыг оросуудаас өмнө эзлэн авах удирдамж аваад байгаагаа ярив...» гэж адмирал Шермин бичжээ.

	Гэтэл Трумэний төлөвлөгөө биелэх тавилангүй байжээ.

	 

	 

	Сөнөөгч онгоцоор хамгаалуулсан тээврийн онгоцнууд Мүгдэн рүү нисэж байлаа. Тэд дэлгэмэл жагсаалаар явна. Тээр доор бор газар хөвөрнө. Өглөөний цаг.

	Десантын бүлгийн даргын орлогч, хошууч Жигалин нисэгчийн өрөөнд орж, хянагчийн ард зогсоод, мөрөн дээгүүр нь өнгийж, дэлгээстэй замын газрын зургийг харав. Хянагч эргэж, хүнгэнэх моторын дуунд чихэнд нь хашхиран

	— Хятадын цагаан хэрэм... Удахгүй очно гээд амьдралгүй, эл хуль уул нуруудыг заав. Баруун талд уулс дуусаж, тариалангийн талбай, аалзны шүлс шиг хэрсэн суваг шуудуу, булингарт ногоон нууртай уудам тал тэнгэрийн хаяа хүрчээ.

	Жигалин хянагчийн заасан зүгт харвал уул нуруудаас өөр юм харагдсангүй. Жигалин сайтар харвал, уулын хяр дамжин одсон хэрмийг олж харлаа. Толгой дохин, олж харснаа хянагчдаа мэдэгдэв.

	Жигалин дайн тулалдаанд орохын өмнө заавал байдаг хүчдэлийн дундуур, шороо нь пурхийсэн сүүлчийн тулалдаан энэ ч байж магадгүй гэж бодов...

	Дайн шувтрах тийшээ хандсан нь илэрхий. Түүний хувьд, энэ бол дөрөв дэх дайн. Хасаан нуур, Халхын гол, Герман, одоо дахиад япончуудтай... Гэтэл олон хүн дэлхийн нэгдүгээр дайн, иргэний дайн, Хятад-Дорнодын төмөр замын мөргөлдөөн, Испани, Хятад, Финляндын дайнд цөмд нь оролцжээ... Их, бага олон дайн нэгэн үеийн нуруун дээр буужээ.

	Тэр дунд сургуульд байхдаа сурах бичигт Шамо гэж нэрлэсэн байдаг говийг зураг дээр олохгүй, газар зүйн хичээлд муу авч байжээ. Юрка Ерохин анги дүүртэл чанга шивнэн хэлээд ч нэмэр болсонгүй... (Одоо Юрка хаана байгаа бол? Амьд мэнд бол уу?) Арваад жилийн хойно Жигалин өөрөө говьд ирж, танкны гвардийн хороотой хамт туулжээ... Одоо гвардийнхныг онгоцонд суулгаж дайныг хурдан дуусгахаар Мүгдэн рүү нисэж явлаа. Дайн таван минут хүрэхгүй дуусах гэж байна. Хэдэн жилээр тоолж байсан дайныг минутаар хэмжинэ гэхэд нэг л эвгүй. Десантынхны хувьд сүүлчийн тулалдаан яаж өнгөрдөг бол?!

	Энэ тулалдаан гврадийнхны хувьд хохиролгүй, эсэн мэнд, тэр ч байтугай зугаатай өнгөрлөө...

	Удалгүй том хавтгай хотын бараа харагдлаа. Зайдуухан орших нисэх онгоцны буудал тийш десантынхан чиглэв. Сөнөөгч онгоцнууд урагш тасран, пулемётын гал нээж, хусах нислэгээр сүр бадруулан оров. Хүлээж байсан эсэргүүцэл тулгарсангүй. Нислэгийн талбайд японы онгоцнууд зогсож байв. Зарим нь гэмтэж, мотор нь шатаж, дан ганц араг яс үлджээ. Десантынхны өмнөөс газраас ганц ч сум хөөрсөнгүй, агаарын их буугаар ч буудсангүй. Салхинд үлээгдсэн мэт буудлаас тал бүр тийш хүмүүс гүйлдэж байлаа.

	Тээврийн нисэх онгоц хотын дээгүүр эргээд буулаа. Хоёр зуун десантын гвардийнхан онгоцноос асгарлаа.

	Десантынхны буусан газраас холгүй японы таних тэмдэгтэй нэгэн том тээврийн онгоц зогсож байв. Дөнгөж нисэн ирсэн юм уу, эсвэл нисэх гэж байгаа бололтой. Сэнс нь тунгалаг хүрээ татан эргэлдэж байлаа. Онгоцон дотроос цэргийн хамгаалалтын өнгийн хувцастай, улбар шар цацагт погоонтой хүмүүс гараа өргөсөөр гарч ирнэ. Цэргийнхэн сэлэм, гэртэй буугаа хүлцэнгүй тайлж, десантынхны хөлийн дор хаялаа.

	Тэдний дунд энгийн хувцастай, эвэр хүрээтэй том шил зүүсэн гулжгар хятад байлаа. Хар өмд цамц нь туранхай биед нь хүлхийн томджээ. Энгэрийн халааснаас нь, гадагш нь гаргасан цамцных нь зах шиг цагаан алчуур цухуйж байлаа. Жигалин тэр даруй түүнийг анхааран харав. Японы генералууд, десантын гвардичуудын дунд буюу дан цэргийнхний дунд энэ хүн тун хачин, өнчин харагдаж, нэг л илүүдсэн мэт байв. Десантын бүлгийн орчуулагч ирж хошуучид

	— Нөхөр хошууч, японы генералуудыг барив. Тэдний хамт эзэн хаан Пу-И байна. Токио руу нисэх гэж байжээ гэж мэдэгдэв.

	Жигалин японы онгоц руу очив. Энгийн хувцастай, богино эрүүтэй тэр хүн өөрийгөө танилцуулсан нь:

	— Манж-гогийн эзэн хаан байсан Генри Пу-И. Намайг ивгээлдээ авахыг ноён офицер танаас хүсье.

	Пу-Игийн дэргэд, хавчиг малгайтай төстэй, богинохон цэмбэн саравчтай, эв хавгүй малгай өмссөн жижигхэн япон генерал зогсож байв. Өндөр малгайтай хэр нь тэр, олзлогдсон эзэн хаанаас бүтэн толгой намхан байв.

	— Генерал Ёшиока, эрхэм дээдсийн ордны сайд гэж цацагт погоонтой, жижиг генерал өөрийгөө танилцуулав.

	Онгоцноос шинэ шинэ зорчигчид гарч ирлээ. Саяхны эзэн хааны бараа бологчид, японы армийн цэргийн тушаалтнууд байв. Тэдний дотор энэ удаа шиндо шашны хамба ламын хувцсаар Квантуны армийн цагдаагийн газрын генерал хувцсаа сольж өмссөн Таракасуки байлаа. Цөм сандарч балмагдсан царайтай байх боловч япон генералууд биеэ барьж, азарган тахиа шиг цээж түрэн, зөвлөлтийн хошуучид ёслов.

	Дөнгөж хэдхэн хоногийн өмнө хааны ордны сайдаар олон жил болж байгаа, генерал Ёшиока эзэн хааны өргөөнд орж, Генри Пу-И-гийн өмнө түүнийг хаан ширээнээс огцруулсан тухай акт тавиад

	— Энд гарын үсэг зурах хэрэгтэй. Маргааш бид Токио руу явна гэж тэр ажил хэрэгчээр хэлэв.

	— Би тийм хурдан явж чадахгүй! Надад цаг хугацаа хэрэгтэй... гэж эзэн хаан гонгинов.

	Зөвлөлтийн цэрэг Синьзинд ойртон ирсэн учир Ёшиока хэлснээсээ буцсангүй.

	Гэхдээ штаб руу нэг хүнтэй утсаар яриад, зөвшөөрч,

	— За яах вэ, гурав хоноод явъя. Харин таныг огцруулсан актад шалавхан гарын үсэг зураад орхи гэв.

	Пу-И бийр авч, ногоолин савтай бэхэнд нямбайлан дүрж, хуйлсан шар торгон дээр Цин улсын дүрс үсэг тавьж, эзэн хааны хувийн тамгаар гарын үсгээ бататгав. Огцорлоо. Энх эрдэмтийн он тоолол, манжуурын эзэн хааны хаанчлалын үе дууслаа. Дайны үймээнт өдрүүдэд энэ явдлыг хэн ч анзаарсангүй.

	Пу-Иг огцорсны дараа, түүний ордны сайд Ёшиока хаанаас ер холдсонгүй. Ёшиокагийн тушаалаар огцорсон эзэн хаан Солонгос руу галт тэргээр хөдлөв. Түүнийг япон цэргүүд дагалдав. Хамгаалалт гэхэд ч хэцүү, харгалзагч гэхэд ч хэцүү. Гэтэл энэ үед Хойд Солонгосын боомтуудыг зөвлөлтийн хөлөг онгоц хэдийн эзлээд байв. Буцахаас аргагүй болов. Хаан болон, түүний бараа бологчдыг жижиг нисэх онгоцоор Мүгдэн рүү зөөж, тэндээс буулгүй Токио хүрч чадах тээврийн том онгоцонд суулгаад байтал, яг нисэхийн даваан дээр, оросын десантынхан автомат барин буудалд буужээ.

	Квантуны армийн штабынхны бодож олсон тоглоомын Манж-го улсын тэргүүн агсан энэ хүн Токио орох замд хороочих вий гэж япончуудаас их айж байлаа. Хор өгөх, буудах зэрэг юу эс санаанд орох вэ дээ... Ийм учраас Пу-И зөвлөлтийн офицерыг хармагц, хамгийн түрүүн түүний ивээлд багтахыг хүсэв. Огцорсон эзэн хаан Токио руу нисэхийн оронд десантынхныг авчирсан тээврийн онгоцоор Хабаровск руу хөдөллөө. Тэр олзлогдоод, япончуудтай ойр дөт байхыг хүссэнгүй. Ордны сайд генерал Ёшиокатай ч тэр, цагдаа хамба лам Таракасүкитэй ч тэр ойртохыг хүссэнгүй. Тэр ч байтугай тэдэнтэй нэг онгоцоор нисэхээс татгалзав. Тэднээс айж байлаа. Пу-И жижигхэн Суань-Тэгийнхээ нас барсныг санаж байв.

	Эзэн хааны зөвлөх байсан, олзлогдсон японы генералуудыг өөр онгоцоор авч явлаа. Онгоцнууд Мүгдэнгийн буудлаас цувран хөөрч, Хабаровскийг чиглэн нислээ6.

	... Бас хоёр долоо хонолоо. Дайн дуусаагүй, найрамдал тогтоогүй хэвээр, Квантуны армийн цэргүүд зэвсгээ дурамжхан хураалгаж, энд тэнд улайрсан офицеруудаар толгойлуулсан японы зарим ангиуд жижиг тулалдаан үүсгэж байв.

	Мүгдэнд тайван байлаа. Хоёр зуун десантын цэрэг хоёр сая хүн амтай үйлдвэрийн том хотыг эзлэн авлаа. Гвардийнхан фронтын штабыг эзлэн авч, командлагч, генерал Үширокү Жюнийг нь олзлов. Цэргийн цуваа пиг дүүрсэн төмөр замын станц, Квантуны армийн хангамжийн бааз болж байсан зэвсгийн агуулахыг эзэлж, англи, америкийн цэргийн олзлогдогсдын лагерийг чөлөөллөө... Хошууч Жигалины ажил учир тоймгүй их байв. Хотод танкны армийн тэргүүний анги орж ирэхэд тэр бага зэрэг амсхийв.

	Маргааш нь Жигалин бас десантын цэрэг ачсан Порт—Артур луу нисэж яваа тээврийн онгоцыг угтан авав. Нээлхийгээс хамгийн түрүүнд үсрэн гарч ирсэн хүн нь Ерохин байлаа.

	Юрка бүх л дайны турш уулзаагүй найзаа хараад гайхахгүй байгаа бололтой.

	— Кон-ничива! гэж тэр японоор цовоо хашхираад, — Сайн байна уу?.. Хаа нэгэн газарт чамтай уулзана гэж мэдэж байсан юм!.. Хэрэв далайчин найз нөхөртэйгөө уулзах гэвэл Лондоны онгоц засварын газар, Порт-Сандын зогсоолд очиж хүлээ гэсэн Киплингийн үгийг санаж байна уу? Тэрүүн шиг, бид хоёр Берлинд биш, Мүгдэнд уулздаг байна шүү... гэв.

	— Чи Киплингийг уншсаар байна уу?! Хараач, хө, Юрка, чи чинь ахмад болчхож гэж Жигалин нөхрөө хараад хэлэв.

	— Бас цэргийн орчуулагч гээ!.. Хуучин Оросын дэргэд хүнд шархдаж, намайг шууд халах гэхээр нь би эмнэлгээс орчуулагчийн курст орсон юм. Япон хэл хэрэг болж байна шүү. Сургуульд байснаа санаж байна уу?

	— Хараач хө? Хуучин Оросын дэргэд байлдаж байсан гэв үү? Сарампайн заводыг мэдэх үү?

	— Мэдэлгүй яах вэ, амьсгалгүй болсон намайг яг тэнд чинь аваачсан юм. Тэнд хээрийн эмнэлэг байсан юм.

	— Байз, байз, хэдийд хэвтсэн юм? Би бас тэнд хэвтэж байсан.

	Тэгсэн чинь хоёулаа Сарампайн заводын цэргийн эмнэлэгт хамт хэвтэж байжээ.

	«Онгоцондоо!» гэсэн тушаал хадлаа. Хоёр найз салах ёс хийж, хээрийн шуудангийн дугаараа арай чамай солилцож амжив.

	Тэр үед Токиогийн буланд америкийн шугамын онгоц «Миссури» зангуугаа хаян зогсож, зөвлөлтийн цэргийн байлдааны ажиллагаа дөнгөж дуусаад байлаа.

	Европт болсон явдал давтагдлаа. Япончууд яг л герман цэрэг шиг цаг уяж, америкийнханд бууж өгөхийг чухалчилж байлаа.

	 

	 

	Ёкохамагийн боомтод 1945 оны есдүгээр сарын 2-ны өглөө эрт ер бишийн хөл хөгжөөнтэй байлаа. Нэгдсэн үндэстнүүдийн далбаагаар чимэглэсэн хөнгөн шаламгай мина зөөгч онгоцнууд зорчигчдын зогсоолоос «Миссури» хэмээх шугамын хөлөг онгоц руу хөвөрч, холбоотон орнуудын төлөөлөгчид, сэтгүүлчид, шашны талынхан, америкийн арми, флотын төлөөлөгчид, бэлтгэгч, үйлчлэгч зэрэг энэ онгоцон дээр болох ёслолын ажиллагаанд ямар нэгэн талаар хамаатай хүмүүсийг мөргөлчин бадарчны адилаар зөөлөө. Дөнгөж ургаж буй нарны туяанд өглөөний манан улбартан туяарна. Усан дээгүүр Ёкохамагийн боомтын өргөгч кранууд эргэлдэж, хөвөгч засварын газар, худалдааны онгоц, далайн лайнер онгоцнууд зогсоолд шахан зогсжээ. Үл ойлгогдох шалтгаанаар Ёкохамагийн боомт дайнд өртөлгүй өнгөрчээ. Энд хэдэн арван жилийн турш Японы эзэнт улсын цэргийн хөлөг онгоцыг үйлдвэрлэж иржээ. Одоо ч гэсэн угсрах газарт дутуу орхисон том том онгоцнууд харагдаж байв.

	Том том техник дүүрсэн булангийн дунд «Миссури» зогсож байлаа. Ганц цагийн өмнө үүрийн бүдэг гэгээ, манан дунд бараа нь сүүмэлзэж байсан бол одоо нүүрнийхээ торыг авч хаясан мэт сүр бараагаараа гайхуулна. Их бууны цамхгууд, том том байгууламж, хуяг хашлага, аяархан уугьж буй галт уул лугаа адил яндангууд нь бараа сүртэй харагдана.

	Дээд талын тавцан дээр бичгийн ширээ засаж, ногоон цэмбээр бүтээв. Холбоотон гүрнүүд, япончуудад зориулж хоёр сандал авчирч тавив. Сандлыг зэрэгцүүлэлгүй ширээний хоёр талд өөд өөдөөс нь харуулж тавив. Ялагдсан дайсан ялагчийнхаа дэргэд яльгүй юман дээр ч тэгш эрхтэй байж болохгүй. Генерал Макартур Филиппинд байхдаа өөрт нь итгэмжилсэн цэргүүдийнхээ хувь заяаг зоргод нь орхиж, япончуудаас шившигтэйгээр зугтсанаа мартаагүй тул ёслолын ажиллагааг тун сайн бодож, жижиг юмыг ч хүртэл орхисонгүй.

	Хөлөг онгоцны лам микрофоноор талархлын маани уншиж, ялалтын тухай хэдэн үг хэлсний дараа сая япончуудад тавцан дээр гарах дохио өглөө. Гадаад явдлын яамны сайд Шигэмицү түрүүлж шатаар өгслөө. Тэр хар смокинг7 өндөр бортгон малгай өмсөж, хиймэл хөлөө хүндээр чирэн таяг тулж явлаа. Яг ижил смокинг, бортгон малгай өмссөн хоёр түшмэл хоёр талаас нь сугаджээ. Шигэмицү ийш тийш харалгүй, гөлөнгөр царайлан явна. Нам гүм боллоо. Хиймэл хөлөөр хуягласан тавцан дээгүүр түг түг хийлгэн нэгэн хэмээр алхах чимээ тодхон сонсогдоно.

	Квантуны армийн командлагч агсан генерал Үмэжү, Шигэмицугийн араас хөнгөн шингэн алхана. Тэр биеэсээ салгадаггүй олон одон, самуурайн сэлмээ зүүсэнгүй. Харин улбар шар цацагт погоон мөр лүү нь доожоо муутай унжиж, генерал цолтойг нь илэрхийлнэ. Цэргийн шоронгоос хүргэгдэж ирсэн нь илэрхий харагдаж байв.

	Тэдний араас бас одон, сэлэмгүй цэргийн төлөөлөгчдийн бусад гишүүд явлаа. Тэд тавцангийн голд тусгайлан хуваарилсан талбайд очиж, тав таваараа хоёр эгнээ болон жагсав. Өмнө нь Үмэжү, Шигэмицү хоёр үзмэр мэт зогслоо.

	Тэд шугамын хөлөг онгоцны талбайд цугларсан хүмүүсийн ширүүн харц дор урт таван минутыг ийнхүү зогсож өнгөрүүлэв. Доромжлолын минут! Макартурын бодож санаачилсан энэ утга учиргүй хүлээлэгт доромжилж дээрэлхсэн зүйл байлаа. Онгоцон дээр цугларсан бүх хүний хувьд... Харин жижүүрийн штабын офицер яарсангүй. Энд бүх юмыг секундээр тооцоолжээ. Жижүүрийн офицер цагаа харснаа ширээн дээр хоёр хавтас дэлгэн тавиад хажуу тийш болов.

	Генерал Макартур дээрэлхүү, хайнга байдлаар дохиж, ширээнд ирж актад гарын үсэг зурахыг япончуудад мэдэгдэв. Шигэмицүгийн хиймэл хөлийн чимээ дахин тавцан дээр гарч, дахиад л хоёр түшмэл, гараас нь сугадан, явахад нь дэм үзүүлэв... Шигэмицү ширээний ард сууж, хиймэл хөлөө эв хавгүй жийж, халааснаасаа авто үзэг гаргав. Гэтэл үзэг нь гарсангүй. Хуурай үзэг цаасан дээр гүйж, актыг урж орхив... Барон Шигэмицүгийн магнайд хүйтэн хөлс бурзайв. Макартур түүнийг тоомжиргүй харна. Хар хувцастай нарийн бичгийн дарга нь яаран өөр үзэг өгөв. Шигэмицү тэсэж чадалгүй хүндээр санаа алдаад, үг дуугүй бууж өгөх хоёр актад гарын үсгээ зурлаа.

	Дараа нь Шигэмицүгийн суудлыг Үмэжү эзэлж, штабын шуурхай тушаалд гарын үсэг зурж байгаа юм шиг актад яаран гарын үсгээ зураад, хажуу тийш боллоо.

	Макартур ногоон цэмбэн бүтээлэгтэй ширээнд зориуд аажим явж очоод, халааснаасаа атга дүүрэн авто үзэг яаралгүй гаргаж, хоёр «паркер» шилж аваад, эхлээд нэгээр нь, дараа нь нөгөөгөөр нь актад гарын үсгээ яаралгүй зурлаа. Ширээний араас босож, нөгөө хоёр үзгээ генерал Персинвалл, Үэнрайт хоёрт нэг нэгээр нь бэлэглэв. Японд олзлогдоод байсан энэ генералуудыг зөвлөлтийн десантын цэрэг арав хоногийн өмнө Мүгдэнд чөлөөлсөн билээ. Одоо тэд дайн дууссан тухай төгсгөлийн ёслолын ажиллагаанд оролцож байлаа. Макартур дөнгөж сая үг дуугүй бууж өгсөн актад гарын үсэг зурсан дурсгалт үзгээ жүжиглэх мэт хөдөлгөөнөөр бэлэглэлээ.

	Зөвлөлтийн генерал Деревянко, Англи, Канад, Голланд, Хятад, Шинэ Зеланд зэрэг японтой дайны байдалтай байсан орны төлөөлөгчид ширээний дэргэд ээлжээр очиж суув. Холбоотон орны төлөөлөгчид доошоо кают-компани гэдэг өрөөнд орж, тавцан дээр япончууд ганцаар хоцров. Тэд нэг хэсэг яахаа мэдэхгүй ширээ тойрон холхив. Штабын офицер гарын үсэг зурсан акттай нэг хавтас тэдэнд өгч, онгоцны хашлага руу дагуулан явав. Оршуулах ёслолын бамбарчид шиг хар өмд цамц өмссөн Шигэмицү түүний нарийн бичгийн дарга нар америкийн крейсер онгоцноос огцом шатаар доош буулаа.

	Токиогийн буланг үүлгүй цэлмэг тэнгэрээс наран гийгүүлж байлаа... «Миссури» дээрээс харахад намрын хүйт даасан нүд гялбам гэрэлд эвдэрч, балгас болсон Ёкохама хотын дүр төрх гэрэл зураг лугаа адил тодорхой харагдана. Арван хоёр жилийн өмнө Рихард Зоргег анх японд ирж, далайн лайнер онгоцны шатаар бууж явахад байсан тэр хотоос шал өөр юм одоо харагдаж байлаа. Рамзайн нөхдийнхөө хамтаар японы удирдагчдыг Дорнодод түрэмгийлэл үйлдэхээс олон жилийн турш болгоомжлон сэрэмжлүүлж байлаа. Удирдагчид энэ сануулгыг анхаарч үзсэн болоосой! Тэгсэн бол тамын галаар тургисан атомын бөмбөгний мөөг Хиросимын дээр бий болох ч үгүй, Токио, Ёкохама хотууд ч эвдэрч сүйдэхгүй байх байлаа...

	Нэг хоногийн дараа эзэн хаан Хирохито гашуудлын нам гүм байдалд, үг дуугүй бууж өгөх тухай актыг парламентад уншив. Үүнийг уншихад ердөө хэдхэн минут оров. Эзэн хаан уламжлал ёсоор морьт өмөг цэргээр хүрээлүүлэн, сүйх тэргээр харш руугаа одлоо. Америкийн шатаах бөмбөг эзэн хааны ордныг ч өршөөсөнгүй. Ганц орон сууцны байшин л бүтэн үлджээ. Энэ байшинг тойрон хүрээлсэн цөөрөм, суваг, шигүү ургасан нил цэцэгт цахилдаг, өндөр чулуун хэрэм аварчээ.

	Сүйх тэрэг ордны гүүртэй залгаа орших талбай дээгүүр дуу чимээгүй бөмбөрөн явлаа. Энд тэнгэрийн хүүтэй бүх л хотоос цугларсан жагсагчид дайралдав. Тэд хааны сүйхийг хармагц, тушаал өгсөн мэт нэгэн зэрэг өвдөг сөхрөн наманчилж, дайнд ялагдаж хаантны сэтгэлийг чилээсэндээ өршөөл гуйлаа... Талбай дээр цэрэг, жирийн хүмүүс, офицер, бас хэдэн генерал өвдөг сөхрөн суужээ.

	— Бид дахиад эзэн хааны замаар явах болно!.. Эзэн хаан биднийг өршөө!.. Какко Ичио! Какко Ичио! гэж нэг нь хашхирав.

	Генералууд бүшидогийн зарчмыг сурталдсаар байлаа. Ордны талбайг тойрсон эвдэрхий балгас, нурж шатсан хот, ялагдсан улс орон тэдэнд сургамж болсонгүй... Сургамж болсонгүй!

	Морьт өмөг цэрэг дагуулсан эзэн хааны сүйх тэрэг ордны гүүрээр гарч, хаалганы цаагуур далд орлоо. Жагсагчид тарж эхлэв. Талбай дээр хэдэн үхдэл хэвтэж хоцров. Тэд эзэн хааны сэтгэлийг чилээсэндээ хаантны нэрийн өмнөөс өөртөө харакири үйлджээ.

	Хятадын Ардын чөлөөлөх наймдугаар арми зөвлөлтийн цэргийг Квантуны армид анхны том цохилт өгснөөс хэд хоногийн хойно сая давшилтад оров. Цэрэг стратегийн үүднээс үзвэл энэ нь зөв юм. Зэвсэг муутай, гол төлөв байраа сольж, хагас партизаны маягаар байлдаж дадсан хятадын арми японы бэхлэгдсэн районыг дайрч амжилт олно гэдэг үнэхээр хүнд зүйл. Энэ зорилтыг зөвлөлтийн цэрэг өөртөө хүлээн авав. Үүнээс хойш хэд хоногийн дараа гвардийн танкны 6-р арми японы цэргийн гүн ард гарч, хятадын хувьсгалт цэргийн байлдааны ажиллагаанд таатай нөхцөл бий болжээ.

	Япончууд бүрэн бүслэгдэх аюул тулгармагц цэргээ татаж эхэлжээ. Хятадын батальонууд араас нь дагаж, японы жижиг гарнизоныг эзлэн, зэвсгийг нь хураан авч байлаа. Цахрын ойролцоо, хятадын цагаан хэрмийн дагуу аяны жагсаалаар явж, зөвлөлт, японы алины ч цэрэг байхгүй газар нутгийг эзлэн авч байлаа. Хятадын аяны цувааг харахад олз омог хөөсөн цэргийг санагдуулна. Ардын чөлөөлөх армийн цэргүүд японы хаясан зэвсгээр зэвсэглэх юм уу, эсвэл зөвлөлтийн цэргийн эзэлсэн зэвсгийн агуулахаас шууд зэвсэг авдаг байв.

	Хятадын 8-р армийн магнайд Линь Бяогийн корпус явж байлаа. Тэр өмнөө тавьсан зорилгод хүрч чаддаг хүн. Дунд зэргийн нуруутай, туранхайвтар биетэй, даяанч ламын тэсвэр тэвчээртэй царайтай энэ хүн говийн хүрэн шар элсний өнгөөр будаж өнгөлөн далдалсан, олзны жижиг япон машинаараа явахгүй газаргүй. Ялимгүй унжсан зовхины цаанаас гялалзсан цоглог хурц нүд, завж нь унжсан ам түүний таггүй занг илтгэнэ. Тэр чөлөөлөх армийн командлагч Жү Дэтэй ажил төрлийн харилцаатай боловч, хоёул дотроо бие биедээ дургүй байлаа.

	Линь Бяо дайны шувтаргаар Жэхэ мужийн хил дээр, Мүгдэнгээс олон зуун километр зайтай байлаа. Америкийн дэмжлэг авсан гоминданы цэрэг илэрхий өдөөн хатгасан байдалтай байсан учир Линь Бяо Чан Кайшийг дайсагнасан ажиллагаа явуулбал дайтахад бэлэн байлаа. Түгшүүртэй районд бүх корпусыг хаях хэрэгтэй байв. Квантуны армийн зэвсэг техник, хоол хүнс, байлдааны хэрэгслээр сэлбэгдэж, арын алба нь өсөн өргөжжээ. Гэтэл санамсаргүй нэгэн учрал тохиолдож, Линь Бяо төлөвлөгөөгөө өөрчлөхөд хүрэв. Энэ нь Квантуны армийг бут ниргэсэн зөвлөлтийн цэргийн ялалтын жагсаал Мүгдэнд болох гэж байгаа нь илэрхий болсон явдал юм.

	Цэргийн командлагч Линь Бяо ялалтын жагсаалд оролцохыг хүсэв. Жагсаал болоход хэдхэн хоног үлдээд байв. Корпус командлагч жижиг машиндаа суугаад, хэдхэн цаг давхиад Мүгдэн орчхож болно. Тэгвэл тэр гэрч, үзэгч болон үлдэхээс хэтрэхгүй. Линь Бяо зөвлөлтийн цэрэгтэй ялалтын алдрыг бүрэн хуваалцахыг хүсэж байлаа. Мүгдэнд бүх корпустайгаа очих хэрэгтэй. Гэтэл корпус нь олон хоногийн зайтай Жэхэд байж байлаа. Цэргүүдээ вагонд ачиж, шууд Мүгдэнд аваачвал хялбар байх сан, гэтэл япончууд уурын галт тэргүүдийг аваад явчихжээ. Вагон, гүүр, төмөр замын даланг эвдэлж орхижээ. Автомашины талаар ярих ч хэрэггүй. Япончууд юуны түрүүн автомашинаар ухарч зугтжээ. Гэвч Линь Бяо арга зам олжээ. Цэргийн хөлөнд найдах хэрэгтэй. Тэр гурван цэрэг, даргын дунд нэг хөнгөн дамнуурга хийж, нийт мянган хөнгөн дамнуурга хийхийг тушаав...

	Чан Фэнлин дайныг үзэн ядаж, түрээстэй ч хамаагүй тохмын чинээ газартай болохыг мөрөөддөг хэдий ч цэрэг хэвээр үлджээ. Партизаны баг нь японы залхаан цээрлүүлэх цэрэгт бут цохигдсоны дараа цөөн хэдэн «ойн хүмүүсийн» хамт фронтын шугамыг давж, Сычуаньд ирж, Ардын чөлөөлөх армид нэгджээ. Одоо, олон жилийн эцэст Чан Фэнлингийн амьдралын дугуй бараг нийлжээ. Тэдний батальон бөглүү цахар тосгонд, Чуулалт хаалганы замаас хажуу тийш байрлаж байлаа. Тэр жил харамч Вэйгийнд зарагдаж байхдаа ажиллаж байсан намуу цэцгийн тариалангийн талбай энэ хавьд уулын энгэрт байх учиртай. Жан Золингийн цэрэгт элсэн орсон хот бүр ч ойрхон байв... Энэ бол арван тав орчим жилийн өмнөх явдал... Чан дахиад энэ нутагт иржээ...

	Тэр өчигдөр штабаас тушаал хүлээж авчээ. Өнөөдөр үдэш болоход бүх юм жин тан бэлэн болжээ. Чан дамнуургуудыг үзээд сэтгэл дүүрэн байв. Уг нь брезент хулсаар хийсэн бол дээр ч, брезент хаанаас олох вэ дээ. Чан Фэнлингийн батальон алс бөглүү хоёр жижиг тосгонд байв. Эндээс брезент олдохгүй. Цэргүүдэд өвлөөс үлдээд байсан хөвөнтэй хүрэм цамцаар дамнуурга хийв. Линь Бяогийн тушаасан ёсоор гурван хүний дунд нэгийг хийжээ. Нарийн модыг ханцуйд нь шургуулж, цамцны хормойг тосгоны айлуудаас олж ирсэн олсон татлагаар хашлага модтой барьж баглав. Чан дамнуурган дээр хэвтээд, гол хүргээд буцааж авчрахыг тушаав. Дамнуурга бөх бат сайн болжээ. Чан нөөцөд байсан цагаан будааг агшаах шийдвэр өгөөд, батальоноо аян замд бэлэн болсныг мэдэгдэхээр хорооны штаб руу явлаа.

	Аялал зогсолтгүй, хүнд хэцүү байсан ч Линь Бяогийн командалсан бүхэл бүтэн корпус яг цагаа олж зорьсон газраа хүрэв. Үнэндээ хамаг техникээ орхиж, хөнгөлөөд гүйн алхаагаар явж иржээ. Хоёр нь явж, нэг нь дамнуурга дээр хэвтэж, дөрвөн цаг тутам солигдож байлаа. Дамнуурган дээр унтаж хооллож явав. Өдөржин шөнөжин суман сумангаараа гүйлээ...

	Мүгдэнгийн зөвлөлтийн гарнизоны цэрэг улаан даавуун бүрээстэй банзан индрийн дэргэдүүр өнгөрч, талбайгаас гарч явлаа. Нэгдсэн үлээвэр хөгжимчид жигдрэн жагсаж ялалтын жагсаал дуусах гэж байлаа. Индрийн дээгүүр хүнд бөмбөгдөгч сөнөөгч онгоц жагсаалаар өнгөрч, газар тэнгэр нүргэлж доргих шиг боллоо...

	Яр энэ үед хачин царайтай цэргүүд талбай руу орж ирэн, жагсаалд оролцогчидтой залган зогсов. Эцэж ядарсан, шороо тоосонд дарагдсан, элдэв янзын хувцастай мянга мянган хүмүүс. Зарим нь винтов ч үгүй байв. Олон хүн хөл нүцгэн алхаж байлаа... Өмнө... нь командлагч олзны машинаар явна. Машин индрийн өмнө зогсож, хамгаалалтын хувцастай хятад гарч ирлээ. Энэ хүн Линь Бяо ажээ. Тэр штабын даргын хамт индэр өөд өгслөө.

	— Надад итгэмжилсэн ангиуд Ялалтын баярын жагсаалд оролцохоор ирлээ. Хятадын Ардын чөлөөлөх арми цэргийн холбоотнууддаа баяр хүргэж байна... гэж Линь Бяо хэлэв.

	Линь Бяо индрээс өөрийн корпусын цэргийг баяртайгаар харав. Тэд нэгэн зэрэг нударга зангидаж, «Ваньсуй!», «Ваньсуй!!» гэж хашхиралдан орос нөхдөдөө, зөвлөлтийн цэргийн дарга нарын дунд зогсож буй командлагчдаа баяр хүргэж байв.

	 

	 

	Зөвлөлтийн цэрэг гурван долоо хоногийн дайнд Квантуны армийг толгой дараалан бут ниргэв. Зөвхөн Манжуурт японы зургаан зуун тавин генерал байв. Ялагдсан хүний тоо наян мянгад хүрчээ. Японы ард түмэн дайны хойноос хэнээрхэн хөөцөлдсөн гүмбацүгийн түрэмгий бодлогоос болж ихээр хохирлоо. Дайнчид «Какко Ичио!», бүх дэлхий японы дээвэр дор гэж үеийн үед сурталдаж байлаа. Магадгүй, «Сэлэм хэчнээн үнэтэй ч байсан үнээ хэзээд олно...» гэдэг самуурайн зүйр үг Японы түүхнээ анх удаа батлагдаагүй ч байж болох юм.

	Самуурайн гараас эртний сэлэм орчин үеийн буу зэвсэг мулт цохигдов. Зөвлөлтийн цэрэг Манжуурын талд асар их зэвсэг техник олзлон авлаа. Тулалдаанд устгасан техникээс гадна мянга шахам нисэх онгоц, мянга хоёр зуун янз бүрийн калибрын их буу, найман мянган миномёт, пулемёт, гурван зуун мянган винтов, хэдэн мянган автомашин, байлдааны хэрэгсэл, зэвсэг, хүнсний зүйлийн долоон зуун тавин агуулах олзлон авчээ.

	Энэ ялалт зөвлөлтийн ард түмэнд амархан ирсэнгүй, Манжуурт хорин хоёр мянган хүнээ шархдуулж, найман мянган хүнээ алджээ.

	Дорнодод наймдугаар сарын тулалдаанд Зөвлөлтийн Армийн байгуулсан ялалтын суу улсын хилийг сэргээж, цэргийн их зэвсэг техник, олон зуун мянган хүн олзолсноор үл хязгаарлагдана. Зөвлөлтийн арми интернационалч үүргээ биелүүлж, Алс дорнодод байнга төөнөж байсан дайны гал голомтыг арилгаж, Ази тивийн ард түмний чөлөөлөх тэмцэлд, юуны өмнө Хятадын хөдөлмөрч ард түмний эрх чөлөөгөө олоход таатай нөхцөлийг бий болгов. Зөвхөн нөхцөл бүрэлдээд ч зогссонгүй...

	Японоос олзолсон бүх зэвсгийг хятадын ардын армийн мэдэлд үнэ төлбөргүй шилжүүлэв. Энэ зэвсэггүйгээр хятадын ард түмэн ялна гэж бодохын ч хэрэггүй байлаа.

	Линь Бяо Мүгдэнгийн Ялалтын жагсаалд ирээд, Мао Зэдуны нэр барьж, дахин зэвсгийн тусламж үзүүлэхийг хүсэв. Энэ удаа Хойд Солонгост олзлогдсон японы зэвсгийг шилжүүлэн өгөхийг хүсэв. Чан Кайшийн гоминданы цэрэг хүчээ хурааж байгаад, юу юугүй Харбины чиглэлээр их дайралт хийх гэж байна гэж Линь Бяо сандран ярьж байв. Энэ дайралт амжилттай болбол ардын арми Манжуурын үйлдвэрийн төвөөс таслагдах болно. Зөвлөлт Оросоос хангамж дамжин ирж байгаа далайн боомтуудаас таслагдах болно... гэв.

	— Хэрэв тэгвэл бид удаан тэсэхгүй. Бидэнд хангалттай хүн байна. Харин зэвсэг дутагдаж байна... Манай их анд Зөвлөлт Холбоот Улсад хамаг найдлага тавьж байна гэж Линь Бяо ярилаа.

	Хэд хоногийн дараа зэвсэг ачсан галт тэрэгний цуваа Солонгосоос ирлээ. Линь Бяо энэ тусламжид сэтгэл хөдлөн баярлаж,

	— Бид та нарын ах дүүгийн тусламж дэмжлэгийг хэзээ ч мартахгүй! Хэзээ ч мартахгүй! Манай зөвлөлтийн анд нөхөд түм насалтугай! гэж зогсолтгүй ерөөж, хүн бүгдийн гар барьж байлаа.

	Дараа нь түүний орлогч Сяо Зингун, штабын дарга Ля Ялоу нар Дайрен, Порт-Артурт ирэв. Хоёул «Их анд нөхөртөө» магтаалын үг урсгаж, үнэнч хайртайгаа илэрхийлж, үүрд мөнхөд эв найрамдалтай байна гэж тангараглаад юм гуйж гувшив... Хүрэлцээгүй байсан төв замын уурын галт тэрэг гуйлаа. Цэргийн засварын газрууд байгуулж өгөхийг гуйлаа. Зэвсэг, байлдааны хэрэгсэл гуйлаа. Тэгээд, америкийн флот хойд зүгт, Ардын чөлөөлөх армийн ар талд гоминданы цэргийг хаях гэж байгаа сураг чимээ үнэн үү? гэж айн түгшиж асуув.

	Америкийн санаархал энэ сураг чимээтэй бүрэн тохирч байлаа. Америкийн долоодугаар флотын хөлөг онгоц Шар тэнгист байнга холхиж байв. Аравдугаар сард Порт-Артур, Дайрены орчмын усанд америкийн онгоц үзэгдэх болсныг эргийн хамгаалалтын харуулууд мэдээлэв. Хөлөг онгоц хаашаа, ямар зорилготой явааг радиогоор усан цэргийн ангиас асуув. Ангийн дарга дэд адмирал Сеттл зөвлөлтийн командлалтай чухал хэлэлцээр хийхээр Дайрены боомт руу явж байна гэж хариулжээ.

	Гэтэл усан цэргийн ангийг урьсан хэн ч байсангүй! Боомтод орж болохгүй. Дайрены ойролцоох Дашаньдао арлын дэргэд онгоцнуудаа хөндлөн зогсоо гэж дэд адмиралд эелдгээр хариу дамжуулав. Тэгээд эргийн хамгаалалтын батарейнуудад байлдааны түгшүүр зарлалаа...

	Хөлөг онгоцнууд холхон зогсов. Далайн дурангаар харвал, жанжны онгоцноос моторт завь бууж эргийг чиглэв.

	Завин дээр ангийн даргын хиа, дэслэгч ахмад цагаан оросын удам угсааны америк Шербаков байв. Тэр Дайрены комендант дэслэгч генерал Козловт Сеттлийн даалгаврыг авчрав. Сеттл зөвлөлтийн командлалтай ярилцах хэрэг байгаа тул боомтод хөлөг онгоцоо оруулна гэж зүтгэв... Генерал ийм зөвшөөрөл өгөх эрхгүй гэж зөрөв. Хэлэлцээрийн тухайд гэвэл дэслэгч генерал өөрөө америкийн онгоцон дээр найрсаг айлчлалт хийхэд бэлэн байгаагаа мэдэгдэж, америк холбоотонтойгоо баяртай уулзах болно гэв. Тэгээд, дэд адмирал Сеттлийн сонирхсон бүх асуудлыг зуучгүйгээр хамтран хэлэлцэнэ гэж нэмэн хэлэв.

	Дипломат ёс горимыг бүрэн барьжээ. Дэслэгч генерал энгэр дүүрэн одонтой ёслолын цамцаа өмсөж, хэлмэрч дагуулан америкийн онгоцонд очив. Манж үг солилцож, бие биедээ ялалтын баяр хүргэв. Сеттл энэ учралыг тохиолдуулан ширээнээсээ нэг шил виски гаргаж, бөглөөг нь эрэгдэж онгойлгоод өөрөө аягалав. Дэд адмирал үүний дараа ажил хэрэгч ярианд орлоо.

	— Генерал минь, бид хоёр цэргийн хүн. Бидний хувьд тушаал бүгдээс дээгүүр гэж Сеттл хэлэв.

	— Адмирал, би тантай санал нийлж байна...

	— Долоодугаар флотын командлагч бидний хэрэгжүүлэх үүрэгтэй үйл ажиллагааг тодорхойлох зорилгоор Дайрены боомтод орохыг манай ангид тушаасан юм гэж дэд адмирал Сеттл тодорхой, болгоомжтой тайлбарлав. Тэр туйлын хянуур байв.

	— Адмирал та, ямар ажиллагааны тухай ярина вэ? гэж Козлов асуув.

	— Энэ ажиллагаа манай хоёр орны сонирхолд падгүй... Гурав дахь холбоотон, маршал Чан Кайшид хамаатай юм. Түүний хүсэлтээр Америкийн Нэгдсэн Улсын Долоодугаар флот Шанхайгаас Манжуурт хэсэг хятад цэрэг аваачих юм. Тэд хэв журам тогтоож, өөр хоорондын дайныг зогсоох юм. Өмнөд Манжуурт энэ ажиллагаанд тохирох цорын ганц боомт бол Дайрен. Генерал таныг зөвшөөрнө гэж найдаж байна.

	— Үгүй, зөвшөөрөхгүй гэж Дайрены боомтын комендант тайван эрс шийдмэг хариулаад, — Үүнийг зөвшөөрөхгүй. Гэрээ ёсоор Дайрен түрээсэлсэн бүсэд орж, зөвлөлт-хятадын комиссын удирдлагад байдгийг адмирал таныг мэдэж буй гэдэгт найднам. Цэргийн хөлөг онгоц боомт орох зөвшөөрлийг энэ комисс л өгч чадна. Комиссоос ийм зөвшөөрөл надад ирээгүй гэв.

	— Зөвшөөрөлгүй орвол яах вэ? Би өөрөө онгоцондоо тушаавал... гэж Сеттл бухимдан дуугарав.

	— Тэгвэл бид цэргийн хүмүүс... Онгоцыг боомтод оруулахгүй байх тушаал өгөх болно...

	— За яах вэ, цаашид хэрхэхийг командлалаасаа асууя. Одоогоор энэ хавьд үлдье гэж Сеттл эвлэрэнгүй мэт өгүүлэв.

	— Болохгүй. Онгоцоо энд байлгаж болохгүй. Усан замын олон улсын конвенц байдгийг адмирал танд сануулъя. Та ангиа эргээс хорин миль холдуулж, эзэнгүй бүсэд аваачих ёстой. Тэнд очоод командлалынхаа хариуг хүлээгтүн.

	— Генерал аа, би тушаал авсан хүн гэдгийг давтан хэлье. Би тушаал биелүүлэх ёстой. Хүчээр ч хамаагүй...

	— Би ч бас тушаал биелүүлж байна гэж дэслэгч генерал өнгөнд тааруулан хариулаад, — Миний удирдлагад байгаа эргийн батарейнууд миний тушаал биелүүлэх үүрэгтэй. Тэд тушаал сайн биелүүлдэг юм гэж хэлэв.

	Адмиралын тасалгааны цонхоор холгүй орших эрэг дээрх бэхлэлт, далай руу чиглэсэн олон хүнд их бууны ам харагдаж байв. Сеттл эрэг тийш санамсаргүй хараад, тэр даруй нүдээ буруулав. Козлов түүнийг харцаар нь сонжиход эндхийг хүчээр авч болохгүй гэдгийг ойлгосон бололтой байв.

	Дэслэгч генерал эрэг тийш буцлаа. Удалгүй америкийн усан цэргийн анги их далайд гарлаа. Долоодугаар флот ийнхүү Чан Кайшийн цэргийг Манжуурт хаяж чадсангүй. Энэ ч бас хятадын Ардын чөлөөлөх армийн цаашдын амжилтыг урьдаас шийдвэрлэж өглөө.

	 

	 

	Ингээд байлдааны ажиллагаа дууссан мэт. Байлдааны ажиллагаа... Гэтэл гарах газаргүй, эргэн тойрон галт цагариг дунд орсон хилэнцэт хорхой өөрийнхөө хороор өөрийгөө алдаг... Манжуурт, гэнэт тодорхой шалтгаангүй тахал дэгдэв. Тарваган тахлын голомт энд тэнд илэрч, хижиг, булчин задрах тахлаар өвчлөх явдал гарлаа... Адгуус амьтны дотор шүлхий, боомын тахал гарав. Тахлын багууд машинд шуурхайлан онгоцонд ачигдаж, десантын цэрэг лугаа адил манжуурын хотууд руу нислээ.

	Тахлын тусгай багийн дарга ахмад Ирина Микулина Харбинд иржээ. Энд, хотоос холгүй газар пастеурелла пестисийг санагдуулсан хүнд өвчин гарчээ. Эмч нар эцсийн онош тогтоож чадсангүй. Ахмад Микулина өөрийн багийн эмч нарын хамт сэжиг бүхий өвчтөнүүдийн байгаа Пинфань өртөө рүү гарлаа.

	Засмал замаас хажуу тийш гарч, цэргийнхэн байсан хотхоны хаалганы өмнө зогсов. Одоо хотхон эвдэрч сүйджээ. Байшингийн байран дээр, утаа хөө болсон хана ёрдойж, саяхан болсон гал түймрийн ул мөр болно. Байшингийн хагас нь бөмбөгдөлтөд нуржээ. Овоорсон бөөн туйпууны дэргэд эвдэрч гэмтсэн ямар нэг машин техник, тогоонууд хэвтэх агаад зэв сууж эхэлжээ. Хотын гүнд, бетонон хашаа, өргөст тороор хүрээлсэн нэг давхар түр хийцийн байшин бүтэн үлджээ. Энд сэжиг төрүүлсэн өвчтөнүүд хэвтэж байлаа. Ирина самбай даавуун амны хаалтаа зүүгээд дотогш оров.

	Хоёрдмол санаа байх арга алга. Өвчтөнүүд пастеурелла пестисээр өвчилжээ. Нэлээд хэдэн хүн байв. Цөм хүнд байв. Энд жижүүрлэж байсан цэргийн эмч, өнөөдөр хоёр хүн нас барсныг ярив. Нэг япон цэрэг, цагаантны дүрвэгчдээс гаралтай нэг орос нас баржээ. Тэр хоёр эвдэрч сүйрсэн цэргийн хотхонд байсан японы эрдэм шинжилгээний институтэд бусад хүмүүсийн нэгэн адил ажиллаж байжээ.

	— Хараач, доктор, бид япон цэргээс олсон юм гэж эмч хэлээд эргэдэг бариултай хулс болгоомжтой авав. Дотор нь шилэн саванд бүүргэнэ буцалж байлаа.

	— Фронтын ариун цэврийн газартай холбоо барь. Пинфаний районд пастеурелла пестис гарсан нь тогтоогдсоныг мэдэгд гэж Микулина тушаав.

	— Нээрэн гэж үү?.. гээд их эмчийн царай цайж, үгээ гүйцээж чадсангүй. Пастеурелла пестис гэж юу болохыг тэр ойлгож байв. Оюутан байхаасаа Юстиниановын бүх нийтийг хамарсан тарваган тахал хагас зуун жилд Европ, Дундад Дорнодын зуун сая хүний аминд хүрснийг мэдэх билээ. Энэ бол мянган жилийн тэртээх явдал. Гэтэл одоо...

	— Би бараг гарцаагүй мөн гэж бодож байна. Танд урьдчилан сэргийлэх тарилга хийсэн үү? гэж Ирина хэлэв.

	— Хийлгүй яах вэ... Гэхдээ би өвчтөнүүдтэй хутгалдаж байсан...

	Ирина өвчтөнүүдийг хараад, зовлонтой хахаж цацан ханиалгахыг нь сонсоод, дотор нь палхийж, зүрх нь зогсох шиг болов. Одоо биеэ эзэмджээ.

	— Хамаг юм сайнаар төгсөнө гэж найдаж байна. Ариун цэврийн газарт мэдэгд... Хатуу хөл хорих хэрэгтэй гэж их эмчийг тайвшруулахыг оролдож хэлэв.

	Ирина тахал эсэргүүцэх багийн ажилтнуудад тушаал заавар өгөөд, өвчтөний өрөө рүү дахин оров. Энд япончуудын бичгийн өрөө байсан бололтой. Хаалганы хажууд баахан цаас, давхарлан тавьсан ширээнүүд байлаа.

	— Энэ бүгдийг шатаа гэж Микулина тушаав.

	Тусгай өрөөнд яг ийм шинж тэмдэгтэй хүргэгдэж ирсэн эмэгтэй хэвтэж байлаа. Ирина түүнтэй ярьж, халууныг нь үзэв. Тэр эмэгтэй хавдсан том нүдээр өөдөөс нь харав.

	— Ирина юу?.. Доктор, та намайг танихгүй байна уу? гэж Иринаг дахин орж ирэхэд нь тэр эмэгтэй тээнэгэлзсэн байдалтай асуув.

	Тарчилж зовсон, овор суусан эмэгтэйн дүр төрх нэг л танил мэт санагдавч, санаанд орсонгүй

	— Би Орлик байна, Оксана... Би тэгтлээ өөр болчих оо юу?

	Ирина балмагдаж, дуугарч чадсангүй. Түүний санаанд хатуу чулуугаар сийлсэн юм шиг тэгш сайхан царай нь хадагдан үлджээ... Одоо өмнө нь гүн үрчлээ суусан хатангир царайтай хижээл эмэгтэй хэвтэж байлаа.

	— Оксана, чи намайг яаж танив аа?! гэж Ирина дуу алдав. Тэр самбай даавуун амны хаалттай, нүднээс доош далд байлаа.

	— Дуугаар чинь, бас нүдээр чинь танилаа... Чамайг юм ярихад эхлээд эргэлзэв... Ирина, надад пастеурелла пестис туссан гэж чи бодож байна уу?

	— Мэдэхгүй байна гэж Ирина худал хэлэв.

	— Ерөөс надад тусах ёсгүй. Би энд, тахлын дунд өдий олон жил боллоо. Япончууд намайг туйлын эсэргүүцэлтэй хүн гэдэг байсан.

	— Энд гэдэг чинь хаана юм?

	— Ирина, чи юу ч мэдэхгүй байна уу?!.. Энд, тахлын бациллын үүр уурхайд.

	Оксана сэтгэл догдлон ярьж гарав...

	— Би чамд цөмийг ярихын тул товчилж ярья... Эцсээс нь эхэлье... Гэхдээ надад тахал тусаагүй гэдгийг чамд батлан хэлье!

	Үнэхээр ч Оксанагийн өвчний явц бусдынхтай адилгүй байв. Зовлонтой бүгшин ханиалгаж амьсгаадсангүй, халуурсангүй, толгой өвдсөнгүй. Гэсэн ч энэ нь пастеурелла пестис гэдэг нь тэжээлийн орчинд тарьсан бациллаар нотлогдов. Микроскопын дуранд үхлийн бациллын тунгалаг гинжин хэлхээ харагдлаа...

	Оксана хоёр долоо хоногийн өмнө эрдэм шинжилгээний институтэд юу болсныг ярив. Оксанаг аль эрт шоронгоос суллаж, хулгана, үхэр оготно хооллодог болгож, газар доорх давхарт шилжүүлжээ. Оксана энэ ховдог зэвүүн амьтдыг харж залхжээ!.. Энэ ажил удаан үргэлжилжээ. Хэдэн сар, жил болсныг бүү мэд... Саяхан алсад нүргэлэх чимээ сонсогдохоор нь доод давхрын бетон шаланд чихээ наагаад чагнав. Нүргэлэх чимээ өдрөөс өдөрт ойртон нэмэгдлээ. Япончууд уур уцаартай тайван биш боллоо. Оксанагийн чихнээ бага даргын хэлсэн «... дайн... оросууд давшиж байна...» гэсэн тасархай үг сонсогдов. Тэгээд энэ бүхэн эхэлсэн... Бүүргэнэ зэргийг гарган авахад ашиглаж байсан хулгана, оготныг суллан тавихыг бага дарга Оксанад тушаав. Газар доорх давхрын хаалгыг анх удаа нээлттэй орхилоо. Японы бактерилогичид институтэд юу хийж байсныг мэдэх болжээ. Эрдэм шинжилгээний институт тарваган тахал, булчин задрах тахал, боомыг бэлтгэж байв! Үүний тулд хүн, оготныг торны цаана барьж байлаа...

	— Би бацилл дунд амьдарч байлаа. Агаартай хамт амьсгалаар дамжин уушгинд орж, хордуулж байлаа гээд Оксана орон дээрээ цээжээ өндийлгөж, — Би бүгдийг мэдэж, урьд өмнө үхээгүйгээс хойш, одоо үхэхгүй юм сан гэж хувь заяандаа залбирч байлаа... Бас нэгэн хорт муу үйл хийгдэж байгааг ойлгомогц, айхаа больсон гэж боддог байсан хэр нь хирдхийн айж билээ. Японы эрдэмтэд миний гараар тахал тараах гэж боджээ. Аз дайрч, хаалганы хажууд байсан хоёр канистр бензинийг хулгайлан авчирч цацаад шатаав... Тэгээд би өөрөө нуугдчихлаа. Япончууд намайг эрж явах зав байсангүй. Оготнотойгоо хамт шатсан гэж бодсон ч байж магадгүй... Япончууд хотыг дэлбэлж орхиод, машинд суугаад зугтмагц би нүхнээс гарч ирлээ... Ирина, би их ядарч байна. Жаахан амарч байгаад, үлдсэнийг ярья гэв.

	Манжуурт байлдааны ажиллагаа аль хэдийн дууссан ч өргөн олныг хамрах аюул заналхийлж, гарч ирсэн тахлын голомттой урт удаан шургуу тэмцэл явуулав. Ирина цаг үргэлж албан ажлын тэмдэглэл хөтөлдөг байв. Ажил дууссан хойно тахлын халдвартай холбогдсон бүх тэмдэглэлийг шатаах хэрэгтэй болжээ. Нэлээд хожим, дайны дараа гэртээ ирсэн хойноо, зарим зүйлийг цээжээр сэргээж тэмдэглэжээ.

	 

	«Хувь заяа юутай сонин бэ? Аав минь хүмүүсийг тахлаас аварч, өөрөө нас барсан юм. Би эцгийнхээ мэргэжлийг сонгон авчээ... Би тэр үед энэ ажил юутай хэцүү болохыг сайн мэдээгүй байжээ. Бид Манжуурт бас тиймэрхүү байдалд орж, өвчтөний дунд хөл хоригдов. Гэхдээ энд тахлын нянтай колбыг боловсрол муутай асрагч эмэгтэй санамсаргүй унагаж хагалсангүй. Цэрэг хувцас өмссөн, докторын зэрэгтэй бичил биологич эрдэмтэн тахлыг дайны нэгэн адил тараах гэв. Энэ тухай надад Оксана ярьсан юм. Бид хоёр уулзалдалгүй арван жил болоод уулзаж билээ... Миний найз бүсгүйг юутай хүнд ширүүн хувь тавилан дайрав аа! Ойр дотнын хүндээ итгэлээ эвдүүлж, доромжлуулан өшин хорссон Оксана Японы эрдэм шинжилгээний институтийн бактериологийн тамд амьдарч байхдаа юутай их хэрцгий, чанд нууцыг мэдсэнээ ойлгосонгүй. Түүний өвчний явц бүсэд хүмүүсийнхтэй адилгүй байсан ч пастеурелла пестисээр нас барлаа.

	Энэ бол атомын бөмбөг шиг дэлхийн гай зовлонгийн төв болж чадах байсан цэргийн эвдэрхий хотхоны сүүлчийн үхэл байлаа.

	Би хүнлэг сайхан мэргэжил-тахал судлалын мэргэжлийг сонгон авч, тахлын аюул гамшгаас хүмүүсийг ангижруулахыг мөрөөдөж байлаа. Гэтэл бацилл зэвсэг болон хувирдаг хамгийн аюулт тарваган тахлын тархалт лугаа адил аймшигтай дайнтай тулгарлаа.

	Тахал судлаачид хэдэн зуун жилийн турш энэ өвчнийг гаргуулахгүй байх арга замыг судалж байв. Би энд бактерилогичдын бүхэл бүтэн хамт олны хар шинжлэх ухааны ул мөрийг харав. Тэд өвчний нян бациллыг зэвсэг болгон хувиргажээ. Институтэд хөдөө аж ахуйн тасаг байжээ. Эрдэмтэд улаан буудай, хөх арвай, гэрийн амьтад зэрэг энэ дэлхийн амьд бүхнийг устгах арга замыг эрж хайж байлаа. Тэд газрын хөрсөнд сайтар нян тараах замаар энэ бүгдийг устгах гэж байлаа. Тэр ч байтугай хүмүүс тариа тарьж амьдралдаа хэрэглэх боломжгүй болгох гэж газрыг хордуулахыг чармайж байлаа. Би дэлхий ертөнцийг хар үхлээс аварсан орны армид багтсандаа бахархнам...»

	 

	 

	Японы бууж өгсний дараа атомын бөмбөг хаяхад оролцсон нисгэгчдийг нөгөө байлдааны рейс хийсэн «нисэгч цайзаар» Америкийн Нэгдсэн Улсад буцаав. Питер Флемийг Хиросимыг дайрсны дараа дуугүй баргар царайлах болсон хошууч Изерлийн дэргэд суужээ. Бие биеийн мөр түшин шахцалдан суужээ. Хорооны лам одоо ч гэсэн нисэгчдийн сүнсийг аврах талаар санаа зовсоор байлаа. Нисэхийн өмнөхөн тэр лам тэвэр дүүрэн алтан загалмайн хэв дарсан хар хавтастай евангели судар авчирч өгөв. Клод Изерли судрыг хуудас хуудсаар нь эргүүлэв. Клодын цочихыг Пит мөрөөрөө мэдрэв.

	— Энд юу бичсэнийг хараач! гэж тэр дуу алдаад, Питэд дэлгэсэн судар сарвайж, — Алив, би чамд уншаад өгье. Лукийн евангели шүү. Сонсож бай: «Дайн, үймээн самууны тухай сонсмогц айсны хэрэггүй... Ертөнц дахиныг нөмөрсөн аюул гамшиг тулгарахад хүмүүс айж орилолдох болно...» Биднийг хэлсэн юм биш биз?! «Юмс маш сайн харагдаж байна. Гүйцэтгэ!» гэсэн тушаал би өгсөн.

	— Сүсэглэхээ боль! гэж «Энола Гэй» онгоцны холбоочин Жо Стиборик хэлээд, — Чи юундаа зовоод байгаа юм! Чамайг байгаагүй бол чиний оронд өөр хүн тушаал өгөх л байсан шүү дээ... Тэртэй тэргүй бөмбөг хаях л байсан. Бид агуйн хүмүүс гэж чи өөрөө ярьдаг биз дээ... Май, уучих! гэлээ,

	— Бид цөм хийсэн нүглийнхээ төлөө шийтгэл амсах ёстой гэж Клод хэлэв.

	Клод Изерлийг судсаа хагалж, амиа хорлохыг оролдсон тухай нөхрөөсөө захидал авчээ. Пит энэ яриаг санав. Түүнийг амжиж аварчээ. Одоо тэр эмнэлэгт хэвтэж байна. Хийсэн хэргийнхээ төлөө өөрөө өөрийгөө залхаах ёстой гэж Клод хэлжээ...

	«Би энэ гэмт хэрэгт буруугүй гэж үү?» гэж Пит бодов.

	Пит эхнэрийнхээ эцэг эхийн эдлэн газар хэд хонож байлаа. Дайны дараа уулзалдахаар ирсэн нь энэ ажээ. Жейн Манхеттений төслийн газарт ажиллахаа больж, энд бас байлаа. Гэвч Питийн сэтгэл баярлаж хөөрсөнгүй, хоосон хөндий... Ирсэн өдрийнхөө үдэш хүүгээ өвдөг дээрээ суулгаад ямар мэргэжилтэй болох вэ гэж асуухад, Бага Пит «Амьд хүн болно!» гэж хариулжээ.

	Жаал хүү радиогоор атомын бөмбөгний тухай сонсжээ... Бүгд дайны амьсгал шингэжээ...

	Жейн шөнө хэлсэн нь:

	— Пит ээ, одоо чи бүрэн эргэж ирсэн. Би чамд бүгдийг ярих ёстой... Чи Гавайн аралд байхад, япон цэргийн хүчирхийллээс намайг аврах гэж морфи өгч байснаа санаж байна уу... Энэ өнгөрсөн юм... Харин үүнийг америкийн цэргийн дарга хийсэн... Би зовж байхаар чамд хэлье гэж бодсон юм...

	Питер нөмрөгөө аваад зочдын өрөөнд очиж унтахаар явлаа...

	Өглөө эдлэнд нэг ч хүн байсангүй. Зэргэлдээх ферм дээр нэгэн хүний төрсөн өдөр тэмдэглэж байсан учир хүүхдүүдийг тийш авч явжээ. Жейн машинаа унаж, хот орж юм авахаар явав. Пит гав ганцаар үлдэв. Ганцаардмал байдалдаа зовж шаналжээ... Туршин нисэгч тулгарсан туршилтыг давах чадал байсангүй. Жейний өрөөнд орж юм ухав. Гэр бүлийн зурагтай альбом, өөрийнх нь баахан захидал, эхнэртээ янз бүрийн орноос авчирч байсан бэлэг дурсгалын зүйл байлаа. Харин түүний эрсэн морфи байсангүй...

	Питер Флеминг радио залгаснаа, тэр даруй орхиж, гал тогооны өрөөнд оров. Тэсэшгүй ганцаардав. Клодын явдал, Жейний шөнийн яриа толгойноос нь гарсангүй... Гал тогооны өрөөний хаалгыг нягт сайн хааж, хийн зуух онгойлгоод, гараа дэрлэн ширээний ард суулаа...

	Япончууд үг дуугүй бууж өгсөн актад гарын үсэг зурсан тухай мэдээ «Миссури» онгоцноос радиогоор дамжуулав.

	Питер Флеминг энэ мэдээг сонсохоо аль хэдийн больжээ.

	
ДАЙНЫ ДАРААХ ҮХЭЛ

	Нууцыг хадгалах гэж архив шатаж, хүмүүс үхэж байлаа... Тэр насан туршдаа явж сурснаараа, цэргийн хүний алхаагаар цэх шулуун явахыг хичээвч хүнд ачаа үүрсэн мэт өөрийн эрхгүй бөхийн өвсөн шаахайгаа засмал зам дээрээс арайхийн хөндийрүүлнэ. Өвгөн хүний маажигнасан алхаагаар алхалж, бүр өтөлж хөгширсөн харагдана. Ар нуруу, ханцуй дээр нь гавьяат өвөг дээдсийнхээ сүлд оёсон ёслолын хар хувцас өмсжээ. Талийгаачдын өмсдөг энэ ер бусын хувцас, өвсөн шаахай (шатахдаа сайн) амьд хүнд тохиромжгүй, хөдөлгөөнийг нь бариад байлаа. Нил өнгөтэй торгон вааданд самбо хэмээх ёслолын тосгуур, хутга боож барьжээ. Аймшигтай байлаа. Үхэхээр явж байлаа...

	Бурхны удам угсаа болсон эзэн хааны төлөө үхэх сэн гэж Хонжио мөрөөддөг цаг ч байсан билээ. Тэр бол идэр цагийн явдал. Одоо бол хөгширсөн учраас үхэх хүсэл байсангүй. Гэвч өөрийнх нь багтдаг овог тэгж шийдсэн болохоор үхэх ёстой болжээ.

	Хүн өөрийг нь хараад байх шиг настай хөгшин японд санагдсан учир бөглүү нэгэн гудамж тийш эргэж, шатаж нүүрс болсон байшингуудын хажуугаар явлаа. Зэвэрсэн төмөр гархи чахарч, цэцэрлэгийн эзгүй болсон хэсэгт орж ирэв. Шинэ эзэд нь мэддэггүй бололтой явган хаалгаар орж ирсэн болохоор түүнийг хэн ч саатуулсангүй. Өтгөн ургасан бут сөөг дундуурх нарийнхан жимээр явсаар цэргийн хуарантай төсөө бүхий саарал байшин руу хүрч очлоо. Урьд энд жанжин штабын академи байсан агаад одоо энэ байшинг америкийнхан эзэгнэн, булаан эзлэх асуудал судлах хүрээлэн нээжээ. Ийм хүрээлэн ер хэнд хэрэгтэй бол оо? Ёслолын хувцастай энэ хүн үүний учрыг эс ойлгов. Аматэрасү Оомиками дагинын удам угсаа их Япон улс дайнд ялагдаж, харийн цэрэгт эзлэгдсэн билээ. Тэгэхлээр тэд юугаа судлах бил ээ?..

	Яв явсаар задгай газар гарч ирэв. Тутаргын ногоон шүхэртэй адил шилмүүст танил мод тааралдав. Энэ модыг залуу байхын андахгүй мэдэх бөгөөд тэгэхэд доод талын мөчирт гар амархан хүрдэг байсан билээ. Юутай хурдан ургана вэ!.. Энэ модны нөмөрт Хонжио, Доихара хоёул үнэнч байхын тангаргийг бие биедээ цусаараа өргөж билээ. Итагаки ч бас өргөсөн... Хэзээ бил ээ? Дөчин жилийн урьд... Гэтэл одоо нууц хадгалахын тулд чи үхэх хэрэгтэй гэж Доихара хамгаас түрүүн хэлсэн. Дараа нь Итагаки, Тожио хоёр хэлсэн. Эзэнт гүрэн бүхнээс чухал. Самуурайн хууль ийм билээ. Эзэн хааны төлөө үхэхээс өөр өндөр нэр төр гэж байхгүй... Яагаад ганцхан Хонжио үхэх учиртай байдаг бил ээ? Яагаад Итагаки, Тожио, Доихара үхэж болдоггүй юм? Яагаад ухаан солиорсон ажил хэрэгч Окава Шүмэй үхэж болдоггүй юм. Тэд бусдын мэдэхгүй их юм мэдэж байгаа шүү дээ... Одоо үүнийг бодоод яах вэ, оройтжээ... Бүшидогийн хууль ёсоор болно... Үхлийн өмнө хэнэггүй тайван байхыг бүшидогийн хууль сургадаг. Яагаад тайвшрахгүй байна?.. Хөгшин япон цуурс модны өмнө өнгөрсөн явдлаа дурсан зогслоо.

	Хонжио Шигэрү их юм мэдэж байлаа. Одоо нууцыг өөртэйгөө хамт авсанд авч орох хэрэгтэй болжээ. Яагаад үхэх тавилан өөрт нь ногддог билээ гэж анхандаа эсэргүүцэж үзжээ.

	Доихара хамаг хэргийг биедээ авч, бусдыг авар, ингэж цэргийнхэн тушааж байна гэж хэлэхэд Хонжио хэлэх үггүй болж бодъё гэжээ. Сайн зөвлөгөө өгөх хүн хэрэгтэй байлаа. Хэн? 

	Тамга хадгалагч лорд, маркиз Кидогоос зөвлөгөө авах уу? Жанжин штабын дарга генерал Үмэжү юм уу, эсвэл генерал Тожиогоос авах уу? Үгүй, тэд найдваргүй! Үйлдвэр, банкны талынхны толгойлогч, цэргийнхнээс ч илүү хүчтэй Окава Шүмэй санаанд нь орж, хамгаалал, дэмжлэг эрж уулзахаар очлоо.

	Наймдугаар сар. Үхлийн баяр ойртож байлаа. Талийгаач хүмүүсийн сүнс эргэн ирж амьд хүмүүсийн хамт гурван шөнө цэнгэн зугаалдаг бүлгээ. Хөгжилтэй баяр! Гэтэл тэр үеэр атомын бөмбөг унаж энэ жил талийгаачдын сүнс эргэж ирсэнгүй, харин бөөн бөөнөөрөө эх дэлхийгээс халин одлоо.

	Окава Шүмэй Японы үйлдвэрийнхний багш, сурталч байлаа. Олон жилийн турш түүний оролцоогүйгээр эзэн хааны замд саад болсон өөрөөр сэтгэгчдийг алж түйвээсэн нэг ч хуйвалдаан, нэг ч улс төрийн аллага өнгөрсөнгүй. Окава цэргийнхнийг үзэл суртал, мөнгөөр өгөөмөр хангаж байлаа. Эзэн хааны хиа байсан хүн өөртэй нь уулзахаар ирлээ. Окава Шүмэй хотын гаднах гэрийнхээ тасалгаанд урьж, Хонжиог дөнгөж ормогц яаран хаалга хаав.

	— Энд биднийг хэн ч үзэхгүй. Энд хэн ч ирэхгүй гэж үглэн, номын сангаар хаалгаа халхлав.

	Үйлдвэр банкны хүчирхэг төлөөлөгчдийн байр төрх хэзээ хэзээнийхээс жигшүүртэй харагдав. Урьд өмнө цэвэр цэмцгэр, биеэ барьсан байдалтай байдаг, язгууртны зан төрхийг эзэмшсэн санаа нэгт нөхрөө Хонжио таньсангүй. Одоо тэр зочноо том шилний цаанаас харж байв. Зузаан шилний цаана томорч хөдлөх нүд нь бор саарал хижим загас мөлхөх лугаа адил харагдана.

	— Хонжио-сан, таны ирсэн сайн байна гэж Окава хэлээд ихэмсэг байдлаар хажуудаа байгаа суудал руу зангаад, — Чи юу хийх хэрэгтэйгээ мэдэхийг хүсэж байна уу? Дуртайяа хэлье, тусалъя. Би удахгүй эзэн хааны хүргэн болно... Би Анагаах ухаан, техникийн шинжлэх ухааны доктор болсон. Би гурвантаа Нобелийн шагнал авч байлаа. Чи үүнийг мэдэх үү? Хээ, би юу ч хийж чадна, Миний үгийг сонсож бай... гэв

	Окава Шүмэйгийн солиорсныг Хонжио ойлгов. Явахаар бослоо. Окава мөрөн дээр нь гараа тавьж, нигүүлсэнгүйгээр

	— Хонжио-сан би чиний даруу занг үнэлдэг юм!.. Гэсэн ч би чамайг надтай хэсэг суухыг зөвшөөрч байна гээд дахиад л авцалдаагүй олон юм ярьсан нь, — Би эзэн хаанаа Ромын да лам болгочихъё. Нээрэн шүү! Би Христос шиг усан дотор явж чадна. Үүнээс амар юм байхгүй. Биеийнхээ хоосон зайг агаараар дүүргэчих хэрэгтэй, тэгээд л гүйцээ. Би Магометтэй ярьдаг. Тэр надад ногоон алчуур бэлэг болгон өгсөн. Би бүх шашныг нэгтгэхээр шийдлээ... Какко Ичио! Намайг тэнгэрт дуудаад байна, гэтэл би үхчихвэл ажил төрлөө орхиход хүрнэ. Иймд, чи харж байгаа биз дээ, би нисчихгүй гэж биеэ олсоор аргамжаад байна... Би газар дээр хэрэгтэй. Би хүн алж сурсан, ганцхан үлээхэд л гүйцээ... Агаараас стрихнин, циант кали гарган авч чадна... Гэхдээ атомын бөмбөг гарган авах нь дээр! Миний толгойд боловсроод байна. Манайд уран их бий. Бид бөмбөгийг самар шиг хаях болно...

	Миний хэлэхийг сонс, сонс!.. Одоо би хамгийн гол юм хэлье. Би арав хоногийн дотор тавин найраглал бичсэн. Чамайг сонирхолгүй байгааг би харж байна. Америк генералын гэргий, Макартур хатагтай надтай өдөр болгон ирж уулздаг. Энэ бол чухал зүйл шүү. Нөхөр нь хаан ба бурхан, Японд цэрэг захирч байна. Филиппинд биднээс зугтаж, одоо бидэнд эргэж ирээд байгаа хүн. Бид түүнтэй нөхөрлөх болно. Би мэдэж байна. Макартур хатагтайг би ээж гэдэг. Нөхөртэйгөө байнга цэнгэдэг үү гэж өнгөрсөн шөнө намайг асуухад, хатагтай намайг загнаж, муу хүүхэд гэсэн. Бид эвлэрсэн гээд Окава утгагүй хөхөрч Макатурынд оч, оч. Хонжио-сан, тэдэнтэй эвлэр, сайн улс шүү... гэв.

	Окава Шүмэй8 нэг юм бувтнав. Эзэн хааны хуучин хиа сэмээрхэн босож, хаалганы дэргэдээс номын санг түлхэн зайлуулаад, тасалгаанаас гарлаа.

	Окава хүнд зөвлөгөө өгөх байтугай үнэхээр солиорчээ. Доихара дахин ирэв. Ваадан дотор тосгуур дээр хутга тавьж барилаа...

	Академийн байшингийн үүдний таримал зүлэг дээр гал түлсний ором - том бараан толбо, өвсөн дээр бороонд цохигдон дарагдсан хар үнс байна. Нууцыг хадгалах гэж энд бас л архив шатаажээ... Удахгүй өөрийг нь «Кио кү мицү», «маш нууц, аюул тохиолдвол шатаа» гэсэн үгтэй бөөн цаас адил шатаана.

	«Кио кү-мицү!..»

	Дэлгээстэй хаалганууд, хурлын танхим руу очдог гудам. Ёслолын хар хувцастай хөгшнийг энд бас анзаарсангүй. Хурлын танхимын хаалга хаалттай байлаа. Хаалганы далавчинд цоож зүүлттэй, хажууд нь «Эд агуурсын агуулах, гаднын хүн орж болохгүй» гэж хайнга бичсэн алга дарам цаас наажээ.

	«Юунд англиар бичсэн юм бол оо? Яагаад японоор бичсэнгүй вэ? Англиар ойлгох албагүй шүү дээ...» гэж ирсэн хүн бодов. Гэвч ёслолын хувцастай энэ хүн цааш явах газаргүй, явах зам нь энд дуусвар болсон гэдгийг ойлгожээ. Яах л учиртай бол ёсоор болтугай!.. Төрсөн газар Чаргасс тэнгистээ очиж үхдэг загас байдаг. Энэ хүний хувьд жанжин штабын академи бол Чаргассын тэнгис мөн. Тэр залуухан офицер байхдаа амьдралын замд армид анх алхаж орсон энэ босгоны дэргэд үхнэ... Ямар л учиртай түүгээрээ болтугай!..

	Эд агуурсны агуулах руу очиж явсан америк түрүүч түүнийг олж үзэв. Хөгшин япон хараахан амь тавиагүй байсан бөгөөд нүдээ нээн:

	— Би ерөөлт эзэн хааны хиа... гэж бүдэгхэн хэлэв.

	Энэ явдал Шиовагийн эриний хорин оны арван нэгдүгээр сарын 20-нд буюу европын тооллоор бол 1945 онд, Японы бууж өгснөөс хойш гурван сарын дараа болжээ. Эзэн хаан Хирохитогийн гол хиа байсан, японы армийн дэслэгч генерал Хонжио Шигэрү ийнхүү Токиод амиа хорложээ. Тэр «Мандаж буй нарны» найман зэргийн бүх одон, «Ариун эрдэнэсийн дээд зэргийн одон» бусад олон одон медаль хүртсэн, олон жилийн турш эзэн хааны ордонд хүндтэй албан тушаалд сууж, улсын хэмжээний том үйл явдлуудад голлон оролцдог байлаа. Ингээд өөрөө багтаж байсан цэргийн бүлгийн тушаалаар амиа хорлон шувтрах хувь тавилантай байжээ.

	Үхэхээсээ өмнө Хонжиогийн бичсэн гэрээслэл генералын хувийн өргөө дэх бөмбөгнөөс хоргодох байранд хадгалсан том хар цүнхэнд байлаа. Үзэл санаа нэгт нөхдийнхөө хэлж өгснөөр «хоосё» хэмээх цаасан дээр бичжээ.

	 

	«Цэргийн чухал албан тушаалыг олон жилийн турш хааж ирсэн миний бие эдүгээ амьд байхгүй болсон боловч эзэнт гүрнийгээ түүхийн хараахан мэдээгүй байсан сүйрэлтэй адил байдалд оруулсандаа надад эмээх сэтгэл төрж байна. Надаас өөр хэн ч гэм буруугүй учир арван мянга дахин үхмээж нь л өөрийнхөө гэм нүглийг наманчилж болох сон билээ. Би үйл ажиллагаандаа засгийн газрын юм уу, Дээд командлалын ямар нэг заалтыг авч байгаагүй билээ. Би ганцаар, ухаан бодлынхоо дагуу л ажиллаж байлаа.

	Энэ ертөнцөөс халин одохдоо хийсэн бүх хэргийнхээ хувийн хариуцлагыг ухааран, эзэн хааны эрүүл мэндийн төлөө, хамаг амьдралаа зориулж ирсэн эзэнт гүрнийхээ сэргэн мандахын төлөө чин зүрхнээсээ сүслэн мөргөж байна.

	Шиовагийн хорин оны есдүгээр сар.

	Хонжио Шигэрү»

	 

	Гэрээслэлд хавсаргасан «утга уянгын буцалтдаа» генерал:

	 

	«Шувуу үхэх цагаа ойртсоныг мэдмэгц улам сайхан донгоддог. Үхлийн ирмэг дээр тулсан хүн зүрх сэтгэлээ нээж, гагцхүү үнэнийг ярьдаг»

	 

	гэж бичжээ.

	Эзэн хааны хиа ийнхүү өөртөө итгүүлэхийг хүсжээ. Олон юм мэдэж байсан генерал Хонжио өөртэйгөө холбогдсон чухаг нууцуудыг авсанд авч орогтун гэсэн үзэл санаа нэгтэн нарынхаа шийдвэрийг үг дуугүй дагажээ. Бусдыгаа хаацайлах гэж, түүний дотор эзэн хааныг, түүний тэнгэрлэг дээдсийг хаацайлах гэж өөрийгөө золиосонд гарган гэм бурууг нь өөртөө хүлээжээ. Зөрчиж үл болох самуурайн нэр төрийн хууль бүшидо ингэхийг шаарджээ.

	Адмирал Нагано, хунтайж Коноэ зэрэг нууц хэрэг явдлын олон гэрч, оролцогчид ингэж гэдсээ хутгаар хүү татан үхлээ. Гагцхүү цэргийн толгойлогчид амьдралтай зууралдаж, өвөг дээдсийнхээ үүсгэсэн эзэнт улсын нууц хэргийг үргэлжлүүлэхээр үлдлээ.

	Эзэн хааны хиа эрх мэдэл, хариуцлагынхаа зиндааг дээгүүр өргөсөн нь илэрхий, гэхдээ сүрхий сүрхий үйл явдал болж байхад тэр бүгдэд оролцож байжээ! Хонжио Шигэрүгийн олон жилийн турш хадгалсан нууцын дотор Мүгдэнгийн будилаан гарч, эрх мэдэлгүй эзэн хаан Пу-Иг хулгайлсан зэрэг бусад олон нууцын үүсвэр болсон хятадын маршал Жан Золингийн үхлийн нууц байлаа. Түүнийг байхад Харбины дэргэд тахлын бацилл өсгөж, оросын хил рүү цэргийн зам тавьж, Номхон далайн халуун бүсийн алслагдсан арлуудад нууц бэхлэлт барьж, Токиод ордны эргэлтүүд гарч байлаа. Оросын эсрэг хуйвалдаан зохион байгуулж, Берлинтэй нууц холбоо тогтоож, Пёрл Харбор, Сингапурыг довтолжээ. Хунтайж Коноэ буурч Хонжиогийн доод тушаалын Тожио засгийн эрхэнд орж байлаа. Жанжин штабын төлөвлөгөө зэрэг өдий төдий нууц байлаа...

	Гэвч эзэн хаан Хирохитогийн гол хиа мэдэж байсан бүх нууцаа амиараа ч хааж чадсангүй. Тэр нууц нь бүр анхнаасаа задарч байлаа. Доктор Зорге буюу нууцат Рамзайн олон жилийн турш үл ойлгогдох тоон хэлхээс агаарт цацаж, нууцыг задруулж байлаа. Түүний хамтран зүтгэгчид японы засгийн газрын төлөвлөгөө, үйл ажиллагааг цаг ямагт мэдэж байв. Дайн гаргах гэсэн, энх амгалан байх гэсэн хоёр эсрэг тэсрэг нууц мөргөлдөж байв.

	Эзэн хааны гол хиа Хонжио Шигэрү үүнийг мэдсэн бол доо. Нууц хуйвалдааныг мэдэж байгаа хүн ганц Хонжио биш гэдгийг мэдсэн сэн бол уу! Тэгсэн бол эзэн хааны хиа хар кимоно, өвсөн шаахай өмсөж, үхэл рүү явахгүй ч байсан байж магадгүй.

	Урьд өмнө, арлын эзэнт улсын түүхэнд гадаадын хүн Мандаж буй нарны орны нууцын санд цөмрөн орж байсан удаа нэг ч үгүй. Харин дайныг үнэн голоосоо үзэн ядагч Зорге гэдэг гадаадын хүн нууцын санд нэвтрэн оржээ. Түүний хамт есөн үндэстний хүмүүс ажиллаж байлаа. Японы сөрөг тагнуулын газар Рихард Зоргег анх Токиод ирснээс хойш найман жил болсны дараа л Рамзайн бүлгийг устгажээ. Энэ явдлыг хунтайж Коноэгийн танхимын уналттай холбон үзэв. Эзэнт улсын оршин тогтносны 2601 жилийн шувтаргаар ийм хэрэг болжээ.

	Барууныхны «XX зууны хамгийн том тагнуулч» гэж нэрлэсэн Рихард Зоргегийн зоримог ажиллагаа амь насанд нь хүрсэн билээ. Гэвч Рихард Зорге нууцыг илрүүлж, дайныг зайлуулсан юм...

	 

	 

	Иший Ханако Япон улс бууж өгсөн тухай радиогоор сонсов. Эзэн хаан дайн дууссан тухай гунигтай аялгаар лүндэн буулгав. Иший тэр даруй ухасхийн босож, Сүгамогийн шорон руу явахаар завдав. Ики-сан амьд эсэхийг үл мэднэ. Иший Ханако хайртай хүнээсээ тэр нэгэн бороотой шөнө салснаас хойш энэ хүнд жилүүдийг ямар ч сураг чимээгүй харанхуй өнгөрүүлжээ. Сонинд бичсэнээс өөр юм үл мэднэ. Тэгтэл сонины мэдээ тун ядуухан байлаа.

	Ишийн эх өвөг дээдсийн сүмд очиж, хонх дуугарган бурхан тэнгэрт ирснээ мэдэгдээд, өөрийнх нь амийг авч, Рихард Зоргегийн амийг аврахыг гуйж мөргөв. Охин нь Зоргегийн тухай дандаа ярьдаг байв. Бурхад хөгшний хүсэлтийг хайхарсангүй.

	Хоригдсон хүмүүсийн талаар сураг гаргах гэсэн Ишийн нэгэн адил олон хүн Сүгамогийн шоронгийн үүдэнд цугларч, хаалгаар гарч ирсэн хоригдол руу зүтгэж, нүүр царайг нь ширтэж, ойр дотнын хүнээ эрж, асууж байлаа... Рихард Зоргег нэг жил орчмын өмнө цаазалсан гэж нэг хоригдол хэлэв. Горьдлого тасарлаа.

	Дараа нь дэлхийн хоёрдугаар дайны жилүүдэд цаазлуулсан хүмүүсийн нэрсийн жагсаалтыг нийтэлжээ. Тэнд Зорге, Озаки нарын нэр орсон байв. Гэвч Рихардыг хаа оршуулсан нь мэдэгдэхгүй байлаа. Иший шүүхийн томилсноор Зоргегийн хэргийг өмгөөлсөн өмгөөлөгч Асануматай уулзав. Өмгөөлөгч бас хэлж мэдэх юм байсангүй, харин хотын гадна Зашигатанид булсан аятай яриа дуулсан ажээ.

	Иший эрлээ эхлэв. Дахин шорон руу очиж шоронгийн дансыг шүүж үзэх зөвшөөрөл олж авлаа. Тэгээд данснаас нэрийг нь олбол: «Зорге, бас Рамзай ч гэдэг, 1944 оны арван нэгдүгээр сарын долооны өглөөний 10 цаг 36 минут 16 секундэд цаазаар авсан» гэж тэмдэглэсэн байлаа. Хаа оршуулсныг тэмдэглэсэнгүй. Гэхдээ Зашигатанид, орон гэргүйчүүдийн булшин дээр нас барсан сар өдөр бүхий модон найз байгаа, түүгээр эрж олж болно гэж хэлэв. Гэвч тэнд бас бүтэлгүйтэж, цаг цөвүүн байсан болохоор булшны модон пайзнуудыг хүмүүс түлэхээр сугачин авсан байлаа.

	Зоргегийн шарилыг Иший Ханако дөрвөн жил эржээ. Тийнхүү эрэхдээ хэний ч туслалцаагүйгээр, дайсагнан хардсан амьсгал дунд эрж хайжээ. Америкийн цэргийн эрх баригчид Ишийг зүүний үзэлтэй америкийн сэтгүүлч эмэгтэй Агнесс Смедлитэй андуурч баривчлав. «Рейнгольд» зоогийн газарт Кетель аав түүнийг Агнесс гэдэг байлаа шүү дээ...

	Иший Ханако Зоргег оршуулсан газрыг олон жил зовж зүдэрч эрж хайсны эцэст олж амжжээ. Түүний шарилыг шатаасан агаад мотоциклийн ослын дараагаар хийлгэсэн шүдний бүрээсний жаахан шижир алт чандар дотроос нь олджээ. Иший тэр алтаар Рихардын гэгээн дурсгал болгож гэрлэлтийн бөгж захиалан хийлгэж, хуруундаа зүүв. Ийнхүү олон жилийн урьд талийгаач болсон Рихард Зоргетойгоо гэрлэв. Цаглашгүй үнэнч, гүн их хүндэтгэн хайрлаж байдгийнхаа бэлгэ тэмдэг болгон гэрлэв...

	Дараа нь Тамагийн оршуулгын газар газар худалдаж авах мөнгө байсангүй. Газрын үнэ гэж ухаан санаанд багтамгүй үнэтэй байв. Иший өөрт нь туйлаас нандин чандартай бумбыг Токиогийн захад байдаг жижиг байшиндаа бүтэн жил хадгалав. Хамаг юм аа хамж шимэв. Зээлэхийг нь зээлж, зарахыг нь зарж гүйцээв. Бурхныг өөрөө захиалж, саарал гантиг чулуун хөшөөн дээр сийлбэрлэх үгийг өөрөө зохиов.

	Өндөр нарс, мөнх ногоон цуурс мод ургасан Тамагийн оршуулгын газрын олон шарилын дунд энэ бунхан байна. Гантиг хөшөөн дээр япон, латин үсгээр дараах үгийг сийлж бичсэн байлаа.

	 

	РИХАРД ЗОРГЕ

	1895-1944

	Даян дэлхийд энх тайван байхын төлөө, дайны эсрэг

	ТЭМЦЭЛД АЛТАН АМИА ӨРГӨСӨН

	баатар энд нойрсож байна.

	1895 онд Бакуд төрсөн.

	1933 онд Японд ирсэн.

	1941 онд баригдсан.

	1944 оны арван нэгдүгээр сарын 7-нд цаазлуулсан.

	 

	Рихард Зоргегийн чандрыг Тамагийн оршуулгын газарт оршуулахад Иший Ханако шарил дээр нь, Рихардын дуртай лиш, шиватих цэцэг авч ирлээ. Бас урт зөөлөн шилмүүстэй нарсны мөчир, дөрвөлжин хувин, жижиг хулсан халбага, хүж авчирлаа. Оршуулах үйлдэл хийхэд хэрэгтэй бүгд байлаа.

	Иший цэцгийг шарилын дээр тавиад, энд нойрсон буй хүний үйлс хойч үеийнхний зүрх сэтгэлд үүрд мөнх гандан цайрахгүй байхын бэлгэ дэмбэрэл болгож, хувинтай рашаанаас утгаж чулуун дээр цацлаа... Япон заншил ийм ажээ.

	Эмэгтэй хүж асаалаа. Хөнгөн ногоон утаа цуурс модны мөчир өөд хөөрөн суунаглалаа... Иший гантиг хөшөөн дээр бөхийж, наманчлав... Шарилын дэргэд, хүний үнэнчийн бэлгэ тэмдэг болж бурхан мэт зогсов.

	Өнгөрсөн он жилүүд улирсан цагийн үйл явдалд ч, хүмүүсийн үйлсэд ч шударга шулуун ял оноосон ажээ.

	Дэлхий дахинд хоёр хүчин халз тулгарч, ухаалаг ёс, энэрэнгүйн үзэл ялан дийлжээ. Улс түмний тэмцлээр дайн дажны хар хүчин таягдан хаягджээ. Рихард Зоргегийн үл үзэгдэх илдээ зөрүүлсэн дайны бурхан Хачиманы сүмийн номлогчид ялт хэрэг үйлдэгч генерал Тожио, Итагаки, Доихара нар дүүжлүүлж, он цаг нунтаг элсээр тэдний ул мөрийг дарлаа...

	Дэлхийн дайчид хүн төрөлхтний сэтгэлд үүрд үлдэнэ. Тус бүр өөр өөрийнхөөрөө! Түүхийн шүүх ийм ажгуу.

	 

	Москва-Шанхай-Токио

	1961—1968 он.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1981 оны хэвлэл “КИО КҮ МИЦҮ! Маш нууц, аюул тохиолдвол шатаа!” номын Хэвлэн нийтлэлийн мэдээлэл

	Маш нууц, аюул тохиолдвол шатаа!

	(роман)

Заметки

		[←1]
	 Баярлалаа




	[←2]
	 Зөвлөлтийн болон түүний холбоотны эрх ашигт заналхийлж байсан Гитлерийн нууц төлөөлөгчдийн осолтой ажиллагааг тас цохихын үүднээс 1941 оны наймдугаар сард Зөвлөлт, Английн цэрэг Ираны нутагт орсон юм.
 
 
 
 




	[←3]
	 Сэбүн — цаазаар авах




	[←4]
	 Улс төрийн чанартай сургуулийн сурагч. Орч.




	[←5]
	 Америкийн командлал 1946 оны хавар Кюсю аралд цэрэг буулгаж Японтой шийдвэрлэх тулалдаан хийхээр төлөвлөж байжээ. Зөвлөлтийн цэрэг Квантуны армийг бут ниргэснээр байдал өөрчлөгдөж, Япон улс 1945 оны есдүгээр сард арга буюу бууж өгчээ.




	[←6]
	 Үүгээр Хятадын Цин улсын сүүлчийн эзэн хаан Пу-Игийн намтар төгссөнгүй. Пу-И Хабаровскийн дэргэд цэргийн олзлогдогсдын зөвлөлтийн лагерьд хэдэн жил болж, цэргийн гол гэмт хэрэгтнүүдийг Токиод шүүхэд гэрчээр оролцжээ. Хятадын Ардын Хувьсгалт арми ялсны дараа түүнийг Хятадын засгийн газарт шилжүүлсэн юм. Бас нэлээд хэдэн жил өнгөрчээ. Генри Пу-И хорих лагерьд байхдаа «Эзэн хаанаас иргэн болсон нь» гэсэн нэртэй дурсамжийн номоо бичжээ, Мао Зэдун «соёлын хувьсгалын» өмнө огцорсон хааны дурсамжийг хэвлүүлэх шийдвэр гаргаж, Генри Пу-Иг Бүх хятадын зөвлөлдөх зөвлөлийн бүрэлдэхүүнд оруулав. Түүнийг Мао Зэдуны үзэл суртлыг баримтлагч хэмээн үзжээ.




	[←7]
	 Торгон захтай хар даавуун пиджак. Орч.




	[←8]
	 Японы монополуудын үзэл сурталч Окава Шүмэйг Токиод олон улсын цэргийн шүүхээр хэрэгт татаж, ухаан солио хүмүүсийн газар шилжүүлжээ. Эмч нар дараах тодорхойлолт бичжээ: «Окава Шүмэй 1886 онд төрсөн. Тэмбүүний мэнэнгийн улмаас галзуурсан. Тэмбүү өвчнөөр гучин жил өвдөж байгаа. Сэрэл ихтэй, ихэс дээдсийн интэй, хий юм үзэж, сонсоно, бодитой сэтгэх чадваргүй, шээсээ барихгүй, мартамхай, ганцаар бясалгах дуртай. Энэ өвчтөн мууг сайнаас ялгах чадваргүй.
Гадаад байдал салан, «би» гэх дуртай, өөрийгөө дэлхийн аугаа их хүнд тооцно. Нүүр царай нь сэтгэлийг нь илэрхийлнэ. Яримтгай. Хөөрүү байдалтай. Өрөөндөө үнс цацаж, утгагүй захидал бичиж, асрагч эмэгтэйг Макартур хатагтай гэж ташааран түүнд сүржин тушаал өгнө...”.
Окава Шүмэй олон арван жилийн турш Японы монополын сонирхол илэрхийлж байсан нь тэмбүүний дэмийрэлд байхдаа илэрчээ. Дэмийрч байхдаа америкийн үйлдвэр, цэргийнхэнтэй холбоо тогтоохыг эрэлхийлж байв. Энэ бол түүний хөөрүү үзэл суртал боллоо. Тэр сайныг муугаас ялгасангүй.

